
ནུས་པའི་བསྐྱེད་རིམ་མཐར་ཕྱིན་པར་བྱས་པའི་རྣལ་འབྱོར་པ་དེས། གཙོ་བོར་ཕྱག་རྒྱ་ཆེན་པོའ་ི

དངོས་གྲུབ་བསྒྲུབ་པ་ལ་འཇུག་པར་བྱ་བ་ཡིན་པས། འདིར་ཡེ་ཤེས་ཀྱི་ལེའུ་གསུངས་ཏེ། དེ་ལ་

ལྔ་པ་བསྐྱེད་རིམ་སྔོན་དུ་འགྲོ་བ་ཕྱག་རྒྱ་ཆེན་པོའ་ིདངོས་གྲུབ་སྒྲུབ་ཐབས་གཙོ་བོར་བཤད་པའི་

ལེའུ་ལ་གཉིས། མཆོད་པར་བརྗོད་ཅིང་བརྩམ་པར་དམ་བཅའ་བ་དང༌། རྒྱུད་དོན་བཤད་པ་དངོས་

ལ་འཇུག་པའོ། །དང་པོ་ལ་གཉིས། མཆོད་བརྗོད་དང༌། བརྩམ་པར་དམ་བཅའ་བའོ། །དང་པོ་ལ་

གསུམ། བྱང་ཆུབ་ཀྱི་སེམས་དག་ཚུལ་གྱི་སྒོ་ནས་སྟོན་པ་སངས་རྒྱས་ལ་ཕྱག་འཚལ་བ། མཚན་

གྱི་ཡི་གེ་རེ་རེའི་སྒོ་ནས་གཉིས་མེད་དུས་འཁོར་ལ་ཕྱག་འཚལ་བ། ཡི་གེ་བཞི་སྐུ་བཞིར་བསྟན་

པའི་སྒོ་ནས་སྐུ་བཞི་ལ་ཕྱག་འཚལ་བའོ། །དང་པོ་ནི། ཤཱཀྱ་ཐུབ་པ་གང་གིས་སྔོན་ལམ་གྱི་དུས་སུ་

རྣམ་པ་ཐམས་ཅད་དང་ལྡན་པའི་སྟོང་པའི་ཤེས་རབ་དང་ནི་བདེ་བ་ཆེན་པོས་དེ་ཁོ་ན་ཉིད་མཐོང་



དྲི་མེད་འོད་ཀྱི་ཡེ་ལེའི་འགྲེལ་བཤད།2

བའི་ཡེ་ཤེས་ཀྱི་སྟོབས་ཀྱིས་རང་གི་ཡིད་ལས་བྱུང་བ་བྱང་ཆུབ་ཀྱི་སེམས་ཀྱི་ཐིག་ལེ་དག་གཙུག་

ཏོར་ནས་རྡོ་རྗེ་ནོར་བུའི་རྩེ་མོར་འོངས་པའི་བྱང་ཆུབ་ཀྱི་སེམས་དེ་རང་གི་རྡོ་རྗེ་ནོར་བུའི་རྩེ་མོ་ཨོ་

ཊའི་ལམ་ནས་བཀུག་སྟེ། གསང་གནས་ནས་རང་གི་དཔྲལ་བའི་བར་དང༌། དཔྲལ་བ་ནས་ནི་རྡོ་རྗེ་

གཙུག་ཏོར་ཆེན་པོར་ཁྲིད་པས་མི་འགྱུར་བའི་བདེ་བ་ཉིས་ཁྲི་ཆིག་སྟོང་དྲུག་བརྒྱ་རྫོགས་པ་གང་གི་

མཐུ་ལས་མངོན་སུམ་དུ་དམིགས་པ་དང་བཅས་ཤིང་རྡུལ་ཕྲ་རབ་ཀྱི་དངོས་པོར་མེད་ལ། དེ་ལས་

འདས་པའི་རྣམ་ཀུན་མཆོག་ལྡན་གྱི་སྟོང་པ་ཉིད་དང༌། སྙིང་རྗེ་བཟང་པོ་མཆོག་ཏུ་མི་འགྱུར་བའི་

བདེ་ཆེན་སྟོང་པ་ཉིད་དང་རོ་མཉམ་དུ་ཞུགས་པས་དམིགས་པ་མེད་པ་ཉིད་ཅེས་ཐ་སྙད་དུ་བྱས་པ་

སྟེ། དེ་འདྲ་བའི་སྟོང་གཟུགས་དང་མི་འགྱུར་བའི་བདེ་ཆེན་མཐར་ཐུག་པ་གཉིས་རོ་མཉམ་པའི་གོ་

འཕང་བརྙེས་པས་ལྷ་མི་ལྷ་མིན་ཀླུ་ཡི་བླ་མ་སྟེ་ཡོན་ཏན་གྱི་ཚོགས་ཀྱིས་ལྕི་བར་གྱུར་པ་དངོས་པོ་

ཀུན་གྱི་རང་བཞིན་ཇི་ལྟ་བ་བཞིན་སྟོན་པར་མཛད་པའི་སྟོན་པ་གཅིག་པུ་སྟེ། ཟླ་བོ་དང་བྲལ་བ་དེ་

ལ་ཕྱག་འཚལ་ལོ། །ཞེས་པའོ།།

གཉིས་པ་ནི། ཀཱ་ལ་ཙཀྲ་ཞེས་པའི་དུས་ཀྱི་འཁོར་ལོའ་ིམཚན་མངོན་པར་རྗོད་བྱེད་

ཀྱིས་བསྟན་པའི་དོན་དུས་ཀྱི་འཁོར་ལོ་གང་ལ་ཐིག་ལེ་འཕོ་བའི་སྒྱུ་ལུས་ཀྱི་ཐིག་ལེ་སྒྲིབ་བྲལ་

དུ་འགགས་པ་དང༌། སྲོག་འབྱུང་འཇུག་གི་མཚན་ཉིད་མེད་པ་སྟེ་ངག་གི་ཐིག་ལེ་སྒྲིབ་བྲལ་དུ་

འགགས་པ་དང༌། གཡོ་བ་ཁམས་བཅོ་བརྒྱད་ཀྱི་རྣམ་འགྱུར་དང་ལྡན་པའི་སེམས་སྒྲིབ་བྲལ་དུ་

འགགས་པ་དང༌། དེ་བཞིན་དུ་ལུས་ངག་ཡིད་ཀྱི་ཐིག་ལེ་འཕོ་བའི་རིམ་པ་མེད་པ་སྟེ་སྒྲིབ་བྲལ་

དུ་འགགས་པས་སྐུ་བཞི་དང་ལྡན་པ་བདེ་སྟོང་དབྱེར་མེད་དུས་འཁོར་དེ་ལ་པད་དཀར་གྱིས་ 

བཏུད་པར་བྱས་ཤིང་ངོ༌།།

གསུམ་པ་ནི། བཤད་མ་ཐག་པའི་ཀཱ་སོགས་ཡི་གེ་བཞི་པོ་རྣམས་ཀྱི་དོན་བྱང་ཆུབ་ཀྱི་

སེམས་ཀྱི་ཐིག་ལེ་ཇི་ལྟར་འོངས་པ་དེ་བཞིན་དུ་གཤེགས་པའི་སངས་རྒྱས་རྣམས་ཀྱིས་ནི་བསྟན་

པའི་དང་པོའ་ིསངས་རྒྱས་ཐབས་ཤེས་གང་རུང་གི་རིགས་སུ་ཆད་པ་མེད་པ་གང་གི་ཀཱ་ཡིག་གིས་

སྐྱེད་བྱེད་ཀྱི་རྒྱུ་ལུས་ཀྱི་ཐིག་ལེ་འགགས་པ་སྤྲུལ་པའི་སྐུ་དང༌། ལ་ཡིག་གིས་སྲོག་རླུང་གི་ཐིག་ལེ་

འགགས་པ་ལོངས་སྤྱོད་རྫོགས་པའི་སྐུ་དང༌། ཙ་ཡིག་གིས་གཡོ་བའི་སེམས་ཀྱི་ཐིག་ལེ་འགགས་



ཡེ་ལེའི་མདོར་བསྡུས་དང་པོའ་ིརྣམ་བཤད། 3

པ་བཟང་པོའ་ིཆོས་ཀྱི་སྐུ་དང༌། ཀྲ་ཡིག་གིས་ཐིག་ལེ་གཡོ་བའི་རིམ་པ་སྒྲིབ་བྲལ་དུ་འགགས་པ་

དག་པའི་སྐུ་སྟེ་སྐུ་བཞིའི་བདག་ཉིད་དུ་གསུངས་པའི་དུས་ཀྱི་འཁོར་ལོ་དེ་ལ་སྤྱི་བོས་རབ་ཏུ་བཏུད་

ནས་བྲི་བར་བྱའོ། །ཞེས་བརྩམ་པར་དམ་བཅའ་བ་འདྲེན་པའོ།།

གཉིས་པ་ནི། བྲི་བར་བྱ། ཞེས་དྲང་ངོ༌། །དགོས་པ་གང་གི་དོན་དུ་ན། ཉེ་བའི་གདུལ་

བྱ་ཉི་མའི་ཤིང་རྟ་ལ་སོགས་པ་དྲང་སྲོང་བྱེ་བ་ཕྲག་ཕྱེད་དང་བཞི་རྣམས་དང་། རིང་བའི་གདུལ་

བྱ་དེ་དག་ལས་གཞན་པའི་སེམས་ཅན་ཀུན་གྱི་དོན་དུའོ། །དགོས་པ་ཅིའི་དོན་དུ་ན། གདུལ་བྱ་

དེ་རྣམས་ཀྱིས་བསོད་ནམས་དང་ཡེ་ཤེས་ཀྱི་ཚོགས་གཉིས་རྫོགས་པའི་འབྲས་བུ་སྐུ་བཞི་ཐོབ་

པའི་སླད་དུའོ། །གང་ན། དཔལ་ལྡན་ཡེ་ཤེས་ཀྱི་ལེའུ་ལ་འགྲེལ་བཤད་དོ། །གང་གིས་ན། པདྨ་

དཀར་པོ་བདག་གིས་སོ། །རྒྱུ་གང་ལས་ན། འཇམ་དཔལ་གྱིས་བསྐུལ་བར་གྱུར་ཅིང༌། བདེ་བར་

གཤེགས་པའི་ལུང་བསྟན་པའི་རྒྱུས་འཇིག་རྟེན་དབང་པོ་ཆུ་སྐྱེས་འཛིན་པ་སྤྲུལ་པའི་སྐུ་ཡིས་ 

འགྲེལ་བཤད་བྲི་བར་བྱའོ།།

གཉིས་པ་ལ་གཉིས། སྟོན་པ་པོ་དང་གསོལ་བ་འདེབས་པ་པོའ་ིའབྲེལ་པས་མདོར་བསྟན་

པ་དང༌། མདོར་བསྡུས་བཞི་ཡིས་རྒྱས་པར་བཤད་པའོ། །དང་པོ་ལ་གསུམ། མཚམས་སྦྱར་བ། རྩ་

བའི་ངག་དགོད་པ། འགྲེལ་པས་བསྟན་ལ་དབབ་པའོ། །དང་པོ་ནི། འདིར་ཞེས་པ་ནས་གསུངས་

པ། ཅེས་པའི་བར་ཏེ་འདིས་ནི། གནས་དང་སྟོན་པ་དང༌། ཞུ་བ་པོ་དང༌། ཆོས་གང་ལས་ཡེ་ཤེས་

ལེའུ་ལ་ཟླ་བཟང་གིས་གསོལ་བ་བཏབ་པ་དང༌། དེ་བཞིན་གཤེགས་པའི་ལན་གྱི་གསུང་ཚིགས་

བཅད་དང་པོས་གསུངས་པ་སྟེ། གོ་སླའོ། །གཉིས་པ་ནི། གཙོ་བོའ་ིསྒྲུབ་ཐབས། ཞེས་པ་ནས། 

དཀྱིལ་འཁོར་ལ་སོགས་གསུངས་ཞེས་པའོ། །ཞེས་པའི་བར་རོ། །གསུམ་པ་ནི། འདིར་ཚིགས་

སུ་བཅད་པ་དང་པོ་འདིས་དང་པོའ་ིསངས་རྒྱས་ལས་ཟླ་བཟང་གིས་གསོལ་བ་བཏབ་པ་དང་དེ་

བཞིན་གཤེགས་པས་ལན་གསུངས་པ་འཇམ་དཔལ་གྱིས་དོན་ལ་རྟོན་པ་ཉིད་ཀྱིས་ཡང་དག་པར་

བསྡུས་པ་དེ་ཉིད་འདིར་འགྲེལ་བཤད་ཀྱིས་དགྲོལ་བར་བྱ་སྟེ། དེ་ཡང་གཙོ་བོའ་ིཞེས་པ་ལ་སོགས་

པ་ལ་འདིར་སྒྲུབ་ཐབས་ཀྱི་ལེའུ་ལས་གང་ཞིག་གསུངས་པའི་གཙོ་བོ་དུས་ཀྱི་འཁོར་ལོ་དང་བཅས་

པའི་སྒྲུབ་ཐབས་རྒྱལ་བ་མཆོག་དེ་བཞིན་གཤེགས་པ་དང་བཅས་པ་གང་ཞིག་སྟོན་པ་ཁྱོད་ཀྱིས་



དྲི་མེད་འོད་ཀྱི་ཡེ་ལེའི་འགྲེལ་བཤད།4

གསུངས་པ་དེ་དག་ནི་ཟླ་བཟང་བདག་གི་ཅུང་ཟད་ཤེས་ཏེ་དེའི་ཕྱིར་སླར་ཡང་ཟླ་བཟང་བདག་

ནི་ཉན་པར་འཚལ་ལོ་ཞེས་ཞུས་པའོ། །གང་ན། ལྷ་མིའི་བླ་མ་ཤཱཀྱ་ཐུབ་པ་ཅེས་བོས་ནས་ལུས་

ལ་ཁམས་ཀྱི་དབྱེ་བ་རྣམས་ཀྱིས་ཞེས་པ་མ་དག་པའི་རུས་པ་ལ་སོགས་པའི་ཁམས་འགགས་

ཤིང་རྣམ་པར་དག་པ་རྣམས་ཀྱིས་དུས་ཀྱི་འཁོར་ལོའ་ིདཀྱིལ་འཁོར་དང་གཞན་ཡང་སངས་རྒྱས་

རྣམས་ཀྱི་རིགས་དྲུག་ཇི་ལྟར་ཡིན་པ་ཉན་པར་འཚལ་ཞེས་པ་སྟེ། དེ་ཡང་ཕུང་པོའ་ིརིགས་གང་

ཞིག་ཨཱ་ལི་ཀཱ་ལི་དག་ལ་གནས་པ་ཅེས་པ་ནི་ས་བོན་གྱི་ཡི་གེ་ཨ་ཡིག་ལ་སོགས་པའི་དབྱངས་ལ་

གནས་པ་དང༌། ཀ་ཡིག་ལ་སོགས་པའི་གསལ་བྱེད་ལ་གནས་པ་སྟེ་འཆད་པར་འགྱུར་བ་རྣམས་

སོ། །དེ་བཞིན་དུ་རྣལ་འབྱོར་མ་རྣམས་དག་གི་རིགས་དྲུག་པོ་དེ་དག་ཀྱང་ཉན་པར་འཚལ་ཏེ་དེ་

ཡང་ཕུང་པོ་རྣམས་ཀྱི་རིགས་དྲུག་རྒྱལ་བ་དྲུག་ཡིན་པ་ཇི་ལྟ་བ་དེ་བཞིན་དུ་ཁམས་དྲུག་པོ་རྣམས་

ཀྱི་རིགས་ཡུམ་དྲུག་པོ་ཡང་ཨ་ལ་སོགས་པ་དང་ཀ་ལ་སོགས་པ་ལ་གནས་པའི་རིགས་དྲུག་པོ་ 

ཉན་པར་འཚལ་ཞེས་པའོ།།

དེ་ལྟར་ཟླ་བ་བཟང་པོས་ཞུས་པའི་ཚིག་འདི་དག་གསན་ཏེ་དེ་ནས་རྒྱལ་བའི་བདག་པོ་

ཞེས་པ་ལྷན་ཅིག་སྐྱེས་པ་ལ་སོགས་པ་སྐུ་བཞིའི་བདག་ཉིད་སྒྲིབ་པ་མེད་པའི་ཕུང་པོ་དང་ལ་

སོགས་པ་ཁམས་དང་སྐྱེ་མཆེད་དེ་དེ་རྣམས་ཀྱི་བདག་པོ་ནི་དེ་རྣམས་སྒྲིབ་བྲལ་དུ་སྐྱེད་པར་བྱེད་

པ་རྫོགས་པའི་སངས་རྒྱས་ཏེ་དང་པོའ་ིསངས་རྒྱས་སོ། །དེས་ཁམས་དྲུག་གི་དབྱེ་བས་དཀྱིལ་

འཁོར་ལ་སོགས་རིགས་དྲུག་དང་ལ་སོགས་པ་ཁམས་ལྔའི་དབྱེ་བས་རིགས་ལྔ་ལ་སོགས་པའི་

རྣམ་གཞག་འོག་ནས་འཆད་པར་འགྱུར་བ་དག་གསུངས་ཞེས་པ་སྟེ་རྩ་རྒྱུད་སྟོན་པ་པོ་དང་གསོལ་

བ་འདེབས་པ་པོའ་ིའབྲེལ་བ་བསྟན་པའོ། །ཚིགས་སུ་བཅད་པ་འདི་ལ་རྐང་པ་དང་པོ་གསུམ་གྱིས་

ཟླ་བ་བཟང་པོས་གསོལ་བ་བཏབ་པའོ། །རྐང་པ་བཞི་པ་ནས་བརྩམས་ཏེ་ཇི་སྲིད་ལེའུ་ཡོངས་སུ་

རྫོགས་པ་དེ་སྲིད་ནི་དེ་བཞིན་གཤེགས་པའི་ལན་གྱིས་གསུངས་ཏེ་རྒྱུད་འདི་ལ་སླར་ཡང་གསོལ་

བ་བཏབ་པ་མང་ངོ་ཞེས་པ་ནི་ཞུས་ལན་གྱི་ངེས་པའོ།།

གཉིས་པ་མདོར་བསྡུས་བཞི་ཡིས་རྒྱས་པར་བཤད་པ་ལ་གཉིས། སྤྱིའི་དོན་དང༌། ཡན་

ལག་གི་དོན་ནོ། །དང་པོ་ལ་གསུམ། ལེའུ་འདིའི་གཞུང་གང་འདི་ཉིད་ཀྱི་གནས་པ་གང་དང་སྦྱར་



ཡེ་ལེའི་མདོར་བསྡུས་དང་པོའ་ིརྣམ་བཤད། 5

ཚུལ། གཞུང་གི་བརྗོད་བྱའི་དོན་རགས་པ་ཙམ་ཕྱོགས་གཅིག་ཏུ་བཤད་པ། བཤད་དོན་ལམ་གྱི་

རིམ་པར་བསྡུ་བའོ། །དང་པོ་ནི། ཡེ་ཤེས་ཀྱི་ལེའུ་འདི་ལ་རྣལ་འབྱོར་མའི་རྒྱུད་ལ་སོགས་པ་སྤྲོ་བའི་

མདོར་བསྡུས། སྐུ་བཞི་ལ་སོགས་པ་རྣམ་པར་དག་པ་ངེས་པའི་མདོར་བསྡུས། མཆོག་ཏུ་མི་འགྱུར་

བའི་ཡེ་ཤེས་གྲུབ་པའི་མདོར་བསྡུས། ཐབས་སྣ་ཚོགས་ཀྱིས་འདུལ་བའི་མདོར་བསྡུས་ཏེ། མདོར་

བསྡུས་བཞི། གནས་པ་ཉི་ཤ ་དང་བཅས་པར་བཞུགས་པ་ལས། འདིའི་གཞུང་གང་དང་གནས་པ་

གང་ཇི་ལྟར་སྦྱར་བར་བྱ་སྙམ་ན། འདི་ལ་ངམ་ཁ་ཅིག །ཚིགས་བཅད་དོན་གསུམ་པ། རྒྱལ་བའི་

ལྷན་སྐྱེས་བདེ་བ་འདི་ནི། ཅེས་པ་ནས། ཚིགས་བཅད་གྱ་བརྒྱད་པའི་བར་མཐའ་དག་བྱང་ཆུབ་ཀྱི་

སེམས་བསྟན་པའི་གནས་པ་དང་སྦྱོར་བ་མི་འཐད་དེ། འདིའི་བྱང་ཆུབ་ཀྱི་སེམས་ནི་སྨོན་འཇུག་གི་

བྱང་སེམས་ཐུན་མོང་བ་ལ་རྒྱུད་ཉིད་ལས་དངོས་སུ་གསུངས་ཀྱི། ཀུནྡ་ལྟ་བུའི་བྱང་སེམས་ལ་བྱེད་

པ་མིན་པའི་ཕྱིར་རོ། །ཡང་ཁ་དོལ་ཅིག །གྱ་དགུ་པ། ཤེས་རབ་མ་ཡིན་ཐབས་ཀྱང་མིན་པ་འདི་ནི། 

ཞེས་སོགས་གནས་པ་དགུ་པར་བྱས་ནས། བཅུ་གསུམ་པ་སོགས་ཡེ་ཤེས་ཀྱི་དཀྱིལ་འཁོར་སྤྲོ་

བའི་གནས་པ་དང་སྦྱོར་ཞིང༌། གཞན་ཕྱོགས་དག །གྱ་དགུ་པ་སོགས་གནས་པ་ལྔ་པར་བྱས་ནས། 

སུམ་ཅུ་པ། མཁའ་འགྲོ་མ་རྣམས་ཐུང་བའི་དངོས་པོ། ཞེས་སོགས་ཡེ་ཤེས་ཀྱི་དཀྱིལ་འཁོར་སྤྲོ་

བའི་གནས་པ་དང་སྦྱོར་བ་དག་ཀྱང་འཐད་པར་མི་སེམས་ཏེ། དེ་ལྟ་ན་སྡོམ་ཆེན་གྱི་དཀྱིལ་འཁོར་

དང༌། འཁོར་ལོས་བསྒྱུར་བ་དྲུག་སྤྲོ་བ་སོགས་ཀྱང་ཡེ་ཤེས་ཀྱི་དཀྱིལ་འཁོར་སྤྲོ་བའི་གནས་པ་དང་

སྦྱར་དགོས་པས་གནས་པ་ལྔ་པའི་གཞུང་རྣམས་ལས་ལོགས་སུ་གནས་པ་བདུན་པའི་མཚན་གཞི་

མི་རྙེད་པར་འགྱུར་བའི་ཕྱིར་རོ།།

མཁས་པའི་དབང་པོ་ཁ་བུ་ཅིག །མདོར་བསྡུས་དང་པོ་ལ་གནས་པ་དང་པོ་ལྔ་དང༌། བརྒྱད་

པ་བྱང་ཆུབ་ཀྱི་སེམས་བསྟེན་པའི་གནས་པ་སྟེ་གནས་པ་དྲུག །མདོར་བསྡུས་གཉིས་པ་ལ། བདུན་

པ་ཡེ་ཤེས་ཀྱི་དཀྱིལ་འཁོར་སྤྲོ་བའི་གནས་པ། དགུ་པ་ཤེས་པ་དང་ཤེས་བྱ་རྣམ་པ་ཀུན་གྱི་བདག་

ཉིད་ཕྱག་རྒྱ་ཆེན་པོའ་ིདངོས་གྲུབ་ཀྱི་གནས་པ། བཅུ་གཅིག་པ་ཆོས་ཀྱི་ཕུང་པོ་སྟོང་ཕྲག་བརྒྱད་

ཅུ་རྩ་བཞི་བསྟན་པའི་གནས་པ་སྟེ། གནས་པ་གསུམ། མདོར་བསྡུས་གསུམ་པ་ནི། དྲུག་པ་དབང་

བཞི་པ་མཆོག་ཏུ་མི་འགྱུར་བ་ཕྱག་རྒྱ་ཆེན་པོའ་ིཡེ་ཤེས་དངོས་གྲུབ་སྒྲུབ་ཐབས་ཀྱི་གནས་པ་དང་



དྲི་མེད་འོད་ཀྱི་ཡེ་ལེའི་འགྲེལ་བཤད།6

སྦྱོར་ཞིང༌། མདོར་བསྡུས་བཞི་པ་ལ། བཅུ་པ་ལུས་དང་ངག་དང་སེམས་ཀྱི་བྱ་བ་ཐམས་ཅད་བརྟག་

པའི་གནས་པ་དང༌། བཅུ་གཉིས་པ་སངས་རྒྱས་ཀྱི་ཞིང་བསྡུ་བའི་གནས་པ་སོགས་གནས་པ་བཅུ་

དང་སྦྱར་ཏེ་འཆད་པར་མཛད་ལ། ལུགས་འདིས་ཀྱང༌། ཚིགས་བཅད་རེ་ལྔ་པ་ནས། གྱ་བརྒྱད་པའི་

བར་མཐའ་དག་བྱང་ཆུབ་ཀྱི་སེམས་བསྟེན་པའི་གནས་པ་དང་སྦྱར་ཞིང༌། གནས་པ་འདི་ལ་ཀུན་

རྫོབ་དང་དོན་དམ་པའི་བྱང་ཆུབ་ཀྱི་སེམས་གཉིས་སུ་ཕྱེ་ནས་འཆད་པར་མཛད་དོ། །ཡང་ཁ་དོལ་

ཅིག །ཤེས་རབ་རྒྱུད་ནི་ཤར་ནས། ཞེས་སོགས་ཞེ་བརྒྱད་པ་ནས་ང་བཞི་པ་ཡར་བཅད་ཀྱིས་ཆོས་

ཕུང་བརྒྱད་ཁྲི་བཞི་སྟོང་བསྟན་པའི་གནས་པ་འདི་བསྟན་པར་འཆད་པ་ཡང་མི་འཐད་དེ། ཚིགས་

བཅད་དེ་དག་གི་སྒྲས་ཟིན་དང་དགོངས་གཞིའི་དོན་གང་གི་དབང་དུ་བྱས་ཀྱང་ཆོས་ཕུང་བརྒྱད་

ཁྲི་བཞི་སྟོང་བསྟན་པ་འཆད་བྱེད་དུ་འབྲེལ་མེད་པའི་ཕྱིར་ཏེ་དེ་དག་གི་སྒྲ་ཟིན་ལྟར་ན་དུས་འཁོར་

གྱི་ཞལ་བཞི་ནས་རིག་བྱེད་བཞི་དང་གྲུབ་མཐའ་བཞི་ལ་སོགས་པ་བསྟན་པ་ལ་བྱ་དགོས་ཤིང༌། 

དགོངས་གཞི་ལྟར་ན་ཐིག་ལེ་བཞིའི་སྟེང་གི་བག་ཆགས་ལས་ལྟ་བ་དང་གྲུབ་མཐའ་གང་ལ་མོས་

པའི་དབྱེ་བ་དུ་མར་འགྱུར་ཚུལ་བསྟན་པ་ཙམ་མོ།།

དེ་ལྟར་ན་རང་གི་ལུགས་ནི་འདི་ལྟར། རེ་དགུ་པ་རྒྱལ་བ་རྣམས་ཀྱིས་འཇིག་རྟེན་ཁམས་

ལ། ཞེས་པ་ནས། གྱ་བརྒྱད་པའི་བར་གྱིས་མཆོག་མི་འགྱུར་གྱི་ཡེ་ཤེས་སྒྲུབ་དགོས་པའི་རྒྱུ་མཚན་

སྒྲུབ་པའི་ཐབས་ནང་ལུས་ལ་གནད་དུ་བསྣུན་ཚུལ། ཕྱིའི་ཐབས་ཕྱག་རྒྱ་ལ་བརྟེན་ཚུལ་སོགས་སྟོན་

ཞིང༌། མདོར་བསྡུས་གཉིས་པའི་གཞུང༌། འདིར་ནི་དབང་བསྐུར་རྣམ་པ་གཉིས་ཀྱང༌། ཞེས་པ་

ནས། བརྒྱ་ཉེར་དྲུག་པ་ཡར་བཅད་ཀྱིས་ཀྱང༌། འཇིག་རྟེན་ལས་འདས་མ་འདས་ཀྱི་དབང་རྣམས་

དངོས་བརྒྱུད་ཀྱིས་རྫོགས་རིམ་གྱི་སྣོད་རུང་དུ་སྒྲུབ་བྱེད་དང༌། དོན་གྱི་དབང་བཞི་པ་མངོན་དུ་བྱེད་

པའི་ཐབས་ཡན་ལག་དྲུག་ལ་སོགས་པ་འཆད་པར་བྱེད་པས་མདོར་བསྡུས་གཉིས་ཀྱི་གཞུང་སྔ་ཕྱི་

དེ་ཐམས་ཅད་དབང་བཞི་པ་མཆོག་ཏུ་མི་འགྱུར་བ་ཕྱག་རྒྱ་ཆེན་པོའ་ིཡེ་ཤེས་ཀྱི་དངོས་གྲུབ་སྒྲུབ་

ཐབས་ཀྱི་གནས་པ་སྟེ་གནས་པ་དྲུག་པ་དང་སྦྱར་རོ། །ཚིགས་བཅད་རེ་དྲུག་པ་སོགས་གསུམ་

ནི། ཐེག་ཆེན་གཉིས་ཐུན་མོང་གི་ལམ་གྱི་གཞུང་ཤིང་ཀུན་རྫོབ་བྱང་ཆུབ་ཀྱི་སེམས་བསྟེན་དགོས་

པར་སྟོན་པས་གནས་པ་བརྒྱད་པ་བྱང་ཆུབ་ཀྱི་སེམས་བསྟེན་པའི་གནས་པར་བྱའོ། །ཤེས་རབ་མ་



ཡེ་ལེའི་མདོར་བསྡུས་དང་པོའ་ིརྣམ་བཤད། 7

མིན། ཞེས་སོགས་གྱ་དགུ་པ་ནས། བརྒྱ་བཅུ་གཅིག་པའི་རྐང་པ་གསུམ་པ་ཡར་བཅད་ནི་གནས་

པ་བདུན་པ་ཡེ་ཤེས་ཀྱི་དཀྱིལ་འཁོར་སྤྲོ་བའི་གནས་པ་བསྟན་པར་བྱའོ།།

གང་ཕྱིར་ཨ་སོགས། ཞེས་པའི་མཆོག་མི་འགྱུར་གྱི་མདོར་བསྡུས་སྟོན་པའི་ཚིགས་བཅད་

གཅིག་པོ་ནི། གནས་པ་དགུ་པ་ཤེས་པ་དང་ཤེས་བྱ་རྣམ་པ་ཀུན་གྱི་བདག་ཉིད་ཕྱག་རྒྱ་ཆེན་པོའ་ི

དངོས་གྲུབ་ཀྱི་གནས་པ་དང་སྦྱར་བར་བྱའོ། །ཤེས་རབ་རྒྱུད་ནི་ཤར་ནས། ཞེས་སོགས་ཞེ་བརྒྱད་

པ་ནས། རེ་ལྔ་པ་ཡར་བཅད་ནི། ལུས་ངག་ཡིད་ཡེ་ཤེས་ཀྱི་ཐིག་ལེ་བཞིའི་སྟེང་གི་བག་ཆགས་ཀྱི་

དབང་གིས་ལུས་དང་བརྗོད་པ་དང་གྲུབ་མཐའ་དང་ལྟ་བ་སྣ་ཚོགས་པར་འགྱུར་ཚུལ་སོགས་སྟོན་

པས་ལུས་དང་ངག་དང་སེམས་ཀྱི་བྱ་བ་ཐམས་ཅད་བརྟག་པའི་གནས་པར་སྡུད་པར་བཞེད་ལ། 

ལྀ་སོགས་དབྱངས་བརྒྱད། ཅེས་སོགས་འདི། ཁ་ངམ་ཅིག་ཕྱག་རྒྱ་ཆེན་པོའ་ིདངོས་གྲུབ་ཀྱི་གནས་

པ་དང་སྦྱོར་མོད་ཀྱང༌། བརྒྱ་ཉེར་བརྒྱད་པ་ནས་བརྒྱ་རེ་བཞི་པའི་བར་གཞན་རྣམས་ཀྱང་གནས་

པ་བཅུ་པ་འདི་ཉིད་སྟོན་བྱེད་དང་སྦྱར་རོ། །བརྒྱ་དགུ་བཅུ་པ་ནས་ཉིས་བརྒྱ་པའི་བར་གྱི་གནས་པ་

བཅུ་གཅིག་པ་ཆོས་ཕུང་བརྒྱད་ཁྲི་བཞི་སྟོང་བསྟན་པའི་གནས་པ་བསྟན་པར་བྱའོ། །གནས་པ་བཅུ་

དྲུག་པ་བསམ་པའི་དབང་གིས་ཆོས་བསྟན་པའི་གནས་པ་འདི་ནི། བརྒྱ་རེ་བཞི་པའི་རྐང་པ་གསུམ་

པ། སྐད་ནི་ཀུན་ནས་ཆད་པ་མེད་ཅིང་དུ་མའི་སྐད་གཞན་དག་གིས་གཞན་གྱི་སྙིང་ལ་འཇུག་པ་སྟེ།1 

ཅེས་པ་འདིས་བརྗོད་བྱར་འཕངས་པའི་ཚུལ་གྱིས་བསྟན་པར་བྱ་དགོས་སོ་ཞེས་བཞེད་དོ། །ལྷག་

མ་གཞུང་དང་གནས་པ་སྦྱོར་ཚུལ་སོགས་ལ་མི་འདྲ་བ་ཆེར་མེད་ཅིང་རྟོགས་པར་སླ་བ་དང་འོག་ཏུ་

བརྗོད་བྱ་གང་སྟོན་གྱི་ཚུལ་སྟོན་པ་ནའང་སྟོན་པས་འདིར་མ་བྲིས་སོ།།

གཉིས་པ་ནི། མདོར་བསྡུས་དང་པོར་ལུས་ཀྱི་རུས་པ་ལ་སོགས་པའི་ཁམས་རྣམས་སྒྲིབ་

བྲལ་དུ་འགགས་པ་རྟེན་གྱི་དཀྱིལ་འཁོར་གྱི་ངོ་བོ་ཉིད་དུ་བསྟན་ཅིང༌། ལུས་ངག་ཡིད་ཡེ་ཤེས་བཞི་

སྒྲིབ་བྲལ་དུ་འགགས་པ་རྡོ་རྗེ་བཞིའི་རིགས་དྲུག་གི་ངོ་བོ་ཉིད་དུ་བསྟན་ཏེ་འདི་དག་གི་ནི་སྒྲུབ་པ་

པོས་བསྐྱེད་རིམས་ཉམས་སུ་ལེན་པའི་དུས་ཉིད་ནས་རང་གི་ལུས་ཀྱི་རུས་པ་གཞལ་ཡས་ཁང་གི་

ཀ་བ་སོགས་དང༌། ལུས་སྐུ་རྡོ་རྗེ་སོགས་ཀྱི་ངོ་བོར་མོས་པར་བྱ་སྟེ་སྒོམ་དགོས་པར་ཡང་སྟོན་པ་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༢༨༦ ཕྲེང་། ༡༨



དྲི་མེད་འོད་ཀྱི་ཡེ་ལེའི་འགྲེལ་བཤད།8

ཡིན་ནོ། །དེ་ནས་ཀ་ལ་སོགས་པའི་སྡེ་པ་དྲུག་ཁམས་དྲུག་གི་སྒོ་ནས་རིགས་དྲུག་ཏུ་འགྱུར་ཚུལ་

དང༌། སྡེ་པ་རེ་རེ་ལ་ཡང་ཀུན་འབྱུང་གི་ཚུལ་གྱིས་སོ་སོར་རིགས་ལྔ་ལྔ་རྣམས་སུ་འགྱུར་ཚུལ་དང་

བཅས་པ་སྟོན་ཏེ། ས་ཆུ་མེ་རླུང་ནམ་མཁའི་ཁམས་ཀྱི་སྒོ་ནས་ཞི་རྒྱས་ལ་སོགས་པ་འཇིག་རྟེན་

པའི་དངོས་གྲུབ་སྒྲུབ་པའི་སླད་དུ་ཡི་གེ་ཁམས་མཐུན་པ་སྡེབ་པའི་ཚུལ་ཨ་ཡིག་དང༌། ང་ཉ་ཎ་མ་

ན་དང༌། ་ཞེས་པ་རྣམས་ནམ་མཁའི་ཁམས་པར་བསྟན་པ་ལྟ་བུ་རྣམས་སོ།།

དེ་ནས་གཙུག་ཏོར་དུ་རྒྱས་འདེབས་བྱེད་ཀྱི་རིགས་སྟོང་ཆེན་ཡིག་ལྔའི་ཁྱབ་བདག་རྡོ་

རྗེ་སེམས་དཔའ་དང་དེ་བཞིན་དུ་མི་བསྐྱོད་པ་ལ་སོགས་པ་ལྔ་དང༌། དེ་དག་གིས་རྒྱས་གདབ་བྱ་

གསལ་བྱེད་སོ་དྲུག་ས་བོན་དུ་བྱས་པ་ལས་བྱུང་བའི་རིགས་སོ་དྲུག་ཧ་ཡ་ར་ཝ་ལ་ལྔ་པོ་དབྱངས་

བཅུ་གཉིས་ཀྱིས་ཕྱེ་བ་ཞག་གཅིག་གི་ཆུ་ཚོད་དྲུག་ཅུའི་ས་བོན་ལས་བྱུང་བའི་རྣལ་འབྱོར་མ་དྲུག་

ཅུ། གསལ་བྱེད་སུམ་ཅུ་དབྱངས་བཅུ་གཉིས་ཀྱིས་ཕྱེ་བ་ལོ་གཅིག་གི་ཚེས་སུམ་བརྒྱ་དྲུག་ཅུའི་ས་

བོན་གྱི་རིགས་ལས་བྱུང་བ་ཚེས་ལྷ་སུམ་བརྒྱ་དྲུག་ཅུ་ལ་འཇིག་རྟེན་པའི་རིགས་སུ་བྱས་པ་དང༌། 

གསལ་བྱེད་སུམ་ཅུ་ཧ་ཡ་ར་ཝ་ལ་ཀྵ་དང་བཅས་པ་སོ་དྲུག་ལ་ཡོན་ཏན་དང་འཕེལ་བ་དང་ཡ་ཎར་

བསྒྱུར་བའི་དབྱངས་ཐུང་རིང་གཉིས་ཀྱིས་ཕྱེ་བ་སུམ་ཅུས་བསྒྱུར་བས་དབུ་མའི་ལོ་གསུམ་གྱི་ཞག་

སྟོང་བརྒྱད་ཅུའི་རིགས་སུ་འགྱུར་ལ། དེ་དག་ནི་དབུ་མའི་ཞག་རྣམ་པར་དག་པས་འཇིག་རྟེན་ལས་

འདས་པའི་རིགས་ཞེས་བྱ་ཞིང༌། གསལ་བྱེད་བརྩེགས་པ་རྣམས་ཡུམ་གྱི་རིགས་སུ་བྱས་ཏེ། དེ་

དག་རྒྱས་གདབ་བྱ་ཡིན་ནོ།།

གཞན་ཡང་གསལ་བྱེད་སུམ་ཅུ་ཧ་ཡ་ར་ཝ་ལ་ཀྵ་དང་སོ་དྲུག་ཏུ་ཕྱེ་ཞིང་སོ་དྲུག་པོ་རེ་

རེའི་སྔར་ལྟར་དབྱངས་རིང་ཐུང་གཉིས་གཉིས་ཀྱིས་ཕྱེ་བས་ཀ་རྡོ་རྗེའི་རྒྱུད་ལ་སོགས་པར་འགྱུར་

ཚུལ་དང༌། རྒྱུད་དེ་དག་ལས་གསུངས་པའི་ལྷ་རྣམས་ཀྱི་ས་བོན་དུའང་ཡི་གེ་དེ་དག་འགྲོ་ཚུལ་

སོགས་ཀྱི་སྒོ་ནས་ཕུང་ཁམས་སོ་དྲུག་ལྷ་སོ་དྲུག་སོགས་སུ་ཇི་ལྟར་དག་པའི་ཚུལ་དང་བཅས་པ་

སྟོན་ཏེ། དེ་ལྟར་རིགས་གཅིག་གི་རྒྱུད་དང༌། དེ་ལས་རིགས་ལྔ་དང༌། ལྔ་པོ་ལས་སྟོང་ཕྲག་དང་

བྱེ་བའི་རིགས་ལ་སོགས་པ་རིགས་གྲངས་མེད་པར་འགྱུར་ཚུལ་རྒྱས་གདབ་དང་བཅས་པ་དང༌། 

རིགས་ཀྱི་དབང་གིས་ཞལ་གྱི་དག་པ། ཁྱད་པར་དུས་འཁོར་ཡབ་ཡུམ་གྱི་ཞལ་ཕྱག་གི་དག་པ། 



ཡེ་ལེའི་མདོར་བསྡུས་དང་པོའ་ིརྣམ་བཤད། 9

རྒྱས་འདེབས་བྱེད་ཀྱི་རིགས་ཀྱི་དག་པ་དང་བཅས་པ་སྟོན་ཅིང༌། གཞན་ཡང་མངལ་སྐྱེས་མངལ་

དུ་ཇི་ལྟར་སྐྱེ་བ་དང༌། དེའི་ཕུང་ཁམས་རིམ་གྱིས་ཇི་ལྟར་འགྲུབ་པ་དང་མཐུན་པར་ལྷ་ལྔའི་དཀྱིལ་

འཁོར་ནས་ལྷ་སོ་དྲུག་གི་དཀྱིལ་འཁོར་གྱི་བར་དུ་འགྱུར་བ་དང༌། མངལ་དུ་བྱིས་པའི་ལུས་དང་

ངག་དང་བྱང་ཆུབ་ཀྱི་སེམས་ཀྱི་ཐིག་ལེ་བསྐྱེད་པ་དང༌། བྱིས་པའི་ཁུ་བ་འཕོ་ཞིང་བདེ་བ་སྐྱེ་བ་དང་

མཐུན་པར་བསྐྱེད་རིམ་ལ་དཀྱིལ་འཁོར་རྒྱལ་མཆོག་སོགས་བཞི་དང་བསྙེན་སྒྲུབ་བཞིར་འགྱུར་

ཚུལ་རྣམས་སྟོན་པ་ཡིན་ནོ། །དེ་དག་ནི་མདོར་བསྡུས་འདིའི་གནས་པ་བཞི་པ་ཡན་གྱིས་ཇི་ལྟར་

བསྟན་ཚུལ་མདོར་སྨོས་པ་ཙམ་ཡིན་ལ། གནས་པ་ལྔ་པ་ལས་ནི་རྩ་འཁོར་དྲུག་རིགས་དྲུག་ཏུ་ཕྱེ་

བའི་སྒོ་ནས། དེ་དག་ནས་ལྷ་རྣམས་ཇི་ལྟར་སྤྲོ་ཚུལ། རྒྱས་གདབ་ཀྱི་རྣམ་གྲངས་དང་བཅས་ཏེ་

དུས་ཀྱི་འཁོར་ལོའ་ིལྷ་སྤྲོ་ཚུལ། སྡོམ་ཆུང་གི་ལྷ་རྣམས་ཀྱི་ཞལ་དང་ཁ་དོག་སོགས་ཀྱི་རྣམ་དག་

དང་བཅས་ཏེ་སྤྲོ་ཚུལ། འདུས་པའི་དཀྱིལ་འཁོར་དྲུག །སྒྱུ་འཕྲུལ་དྲ་བའི་དཀྱིལ་འཁོར་གསུམ། དེ་

དག་གི་ཞར་ལ་རྟོག་པའི་རྒྱུད་ཀྱི་ལྷ་སྤྲོ་ཚུལ་དང་བཅས་པས་ཐབས་རྒྱུད་ཀྱི་ལྷ་རྣམས་སྤྲོ་བའི་ཚུལ་

དང༌། ཤེས་རབ་ཀྱི་རྒྱུད་སྡོམ་ཆེན་གྱི་ལྷ་སྤྲོ་ཚུལ་རྣམས་སྟོན་ཏེ་འདི་ནི་བརྗོད་པར་བྱ་བ་རྒྱ་ཆེ་ཞིང་

གཞུང་ཡང་མང་བས་ཚིག་དོན་འཆད་པའི་སྐབས་སུ་བཤད་པར་བྱའོ།།

དེ་ལྟར་བཤད་པའི་ཐབས་ཤེས་ཀྱི་རྒྱུད་ཀྱི་ལྷ་ཇི་སྙེད་སྤྲོས་པ་དེ་རྣམས་ཀྱི་གདན་གྱི་རྣམ་

དག་ཞལ་ཕྱག་གི་རྣམ་དག་དང་བཅས་པ་རྒྱས་པར་བསྟན་ཅིང༌། གཞན་ཡང་བྱ་བའི་རྒྱུད་ཀྱི་ལྷ་སྤྲོ་

ཚུལ། ལུས་དང་བསམ་པ་འཇུག་ཚུལ། གཞན་རིགས་ལ་འཁྱུད་པས་བྱ་བ་འགྲུབ་ཀྱི་རང་རིགས་

ལ་འཁྱུད་པས་མི་འགྲུབ་པའི་ཚུལ། གནས་སྐབས་བཞིའི་བག་ཆགས་ཀྱི་དབང་གིས་སྣང་ཚུལ་སོ་

སོར་འགྱུར་བ་དང༌། སེམས་སྒྲིབ་བྲལ་དུ་དག་ན་སངས་རྒྱས་སུ་འགྱུར་ཚུལ་དག་བྱེད་ཀྱི་ཐབས་

དང་བཅས་པ་དང༌། ལྷ་རྣམས་ཀྱི་རྟེན་ས་བཅུའི་རྣམ་དག །ས་བཅུས་ལུས་ཀྱི་ཁམས་བཅུ་སྦྱོང་ཚུལ་

དང་བཅས་པ་བསྟན་པ་ཡིན་ནོ། །བྱང་ཆུབ་ཀྱི་སེམས་བསྟེན་པའི་གནས་པ་ནི། རེ་དྲུག་པ་སོགས་

ཚིགས་བཅད་གསུམ་གྱིས་སྟོན་པར་བཤད་མ་ཐག་པ་ལྟར་རོ།།

རེ་དགུ་པ་མན་ཆད་མདོར་བསྡུས་དང་པོ་འདིའི་གཞུང་མཐའ་དག་གནས་པ་དྲུག་པ་དང་

སྦྱར་ལ། འདི་དག་གིས་ནི་སྟོང་གཟུགས་མཐོང་ནས་སྲོག་བཀག་པས་མི་འགྱུར་བའི་བདེ་བ་འཐོབ་



དྲི་མེད་འོད་ཀྱི་ཡེ་ལེའི་འགྲེལ་བཤད།10

ཚུལ་དང༌། སྒྲིབ་པ་ཟད་པར་བྱེད་ཚུལ། བརྩོན་འགྲུས་དང་ལྡན་པས་སྒྲིབ་པ་ཟད་ནས་སྐྱེ་བ་འདི་ལ་

སངས་རྒྱས་འགྲུབ་ཚུལ། བརྩོན་འགྲུས་དམན་དུ་ཟིན་ཀྱང་སྐྱེ་བ་བདུན་ཚུན་ལ་འགྲུབ་ཚུལ། དབང་

བསྐུར་བ་དང་རིགས་ཀྱི་སྲས་བསྐྲུན་པའི་ཆེད་དུ་ཕྱག་རྒྱ་བསྟེན་ཚུལ་དམིགས་བསལ་དང་བཅས་

པ་བྱང་ཆུབ་ཀྱི་སེམས་ཀྱི་དམ་ཚིག་གི་བསྲུང་ཚུལ། མངོན་སྤྱོད་ཀྱི་ལས་དགོས་པ་གང་གི་ཕྱིར་

གསུངས་པ་བྱེད་པ་པོ་མངོན་ཤེས་མ་ཐོབ་པས་བྱས་པའི་ཉེས་དམིགས་དང་བཅས་པ་སྟོན་པ་ཡིན་

ནོ། །མདོར་བསྡུས་གཉིས་པ་འདི་ལ་མཁས་པ་དག་ཡེ་ཤེས་ཀྱི་དཀྱིལ་འཁོར་སྤྲོ་བ་དང༌། ཆོས་

ཕུང་བརྒྱ་ཁྲི་བཞི་སྟོང་བསྟན་པ་དང༌། ཤེས་པ་དང་ཤེས་བྱ་རྣམ་པ་ཀུན་གྱི་བདག་ཉིད་ཕྱག་རྒྱ་ཆེན་

པོའ་ིདངོས་གྲུབ་ཀྱི་གནས་པ་གསུམ་དུ་ཕྱེ་ནས། དང་པོ་གྱ་དགུ་པ་ནས་གོ་གཅིག་པའི་བར་གྱིས་

བསྟན། གཉིས་པ་ཕུང་པོ་ལྔ་ཡི་རང་བཞིན་ཞེས་སོགས་གོ་གཉིས་པ་ནས། བརྒྱད་ཅུ་རྩ་གཅིག་

པ་ཡར་བཅད་ཀྱིས་བསྟན། གསུམ་པ་གང་ཞིག་ཤེས་རབ་ཀྱི་ནི་ཞེས་སོགས་མདོར་བསྡུས་འདིའི་

གཞུང་ལྷག་མ་དག་གིས་བསྟན་པར་བཞེད་དོ།།

རང་གི་ལུགས་ནི། གྱ་དགུ་པ་ནས། བརྒྱ་བཅུ་གཅིག་པའི་རྐང་པ་གསུམ་པ་ཡར་བཅད་

ཀྱིས། ཡེ་ཤེས་ཀྱི་དཀྱིལ་འཁོར་སྤྲོ་བའི་གནས་པར་བྱ་ཞིང༌། རྐང་པ་ཐ་མ། འདིར་ནི་དབང་

བསྐུར་བ་རྣམ་པ་གཉིས་ཀྱང༌། ཞེས་པ་ནས་བརྩམས་ཏེ་མདོར་བསྡུས་འདི་རྫོགས་ཀྱི་བར་མཐའ་

དག་དབང་བཞི་པ་མཆོག་ཏུ་མི་འགྱུར་བ་ཕྱག་རྒྱ་ཆེན་པོའ་ིཡེ་ཤེས་ཀྱི་དངོས་གྲུབ་སྒྲུབ་ཐབས་ཀྱི་

གནས་པར་བྱ་དགོས་ཏེ། གནས་པ་རྣམས་ཀྱི་བསྡུས་དོན་གྱི་སྐབས་སུ་བླ་མ་ཉིད་ཀྱིས་འདི་ལྟར་

གསུངས་པ་ལྟར་རོ། །དེ་བཞིན་དུ་ཆོས་ཕུང་བརྒྱད་ཁྲི་བཞི་སྟོང་བསྟན་པའི་གནས་པ་ཡང་འོག་ཏུ་

ཚིགས་བཅད་བརྒྱ་དགུ་བཅུ་པ། འདིར་ནི་ཆུ་སྲིན་རྣམ་ཤེས་དང་ནི། ཞེས་པ་ནས། མི་བདག་དང་

བཅས་མི་ཡི་བླ་མ་རིགས་དྲེགས་ང་རྒྱལ་ཅན་ཁྱོད་གང་གི་རིགས་ནི་ཐུ་བོ་ཡིན། ཅེས་པའི་བར། 

ཉིས་བརྒྱ་པ་ཡར་བཅད་དང་སྦྱར་བར་གསུངས་ཏེ། འདི་དག་གི་སྐབས་སུ་མངལ་ནི་རབ་ཏུ་བཟུང་

བར་མཛད་ཅིང་མཆོག་གི་ཐུགས་རྗེ་དག་གིས་བྱང་ཆུབ་བསྐྱེད་པ་མཛད་ནས་ནི། །ཉོན་མོངས་

དང་ནི་བདུད་རྣམས་བཅོམ་ནས་ས་ཡི་སྟེང་གི་གནས་སུ་ཆོས་ཀྱི་འཁོར་ལོ་རབ་བསྐོར་ཏེ། ཞེས་

སོགས་གསུངས་ལ། མཛད་པ་བཅུ་གཉིས་ཀྱི་ཡ་གྱལ་གྱི་ཆོས་འཁོར་བསྐོར་བ་ནི་ཆོས་ཕུང་བརྒྱད་



ཡེ་ལེའི་མདོར་བསྡུས་དང་པོའ་ིརྣམ་བཤད། 11

ཁྲི་བཞི་སྟོང་བསྟན་པ་ཉིད་ཡིན་པའི་ཕྱིར་རོ།།

དེ་ལྟར་མདོར་བསྡུས་གཉིས་པ་འདིར་ནི་ལྷན་སྐྱེས་ཀྱི་སྐུ་ལས་སྐུ་བཞིར་འགྱུར་ཚུལ། ཕུང་

ཁམས་སྒྲིབ་བྲལ་གྱི་སངས་རྒྱས་ཡབ་ཡུམ་སྤྲོ་བ། དབང་ཡུལ་སོགས་སྒྲིབ་བྲལ་གྱི་སེམས་དཔའ་

ཡབ་ཡུམ་ཁྲོ་བོ་སོགས་དང་བཅས་པ་སྤྲོ་ཚུལ། དེ་ལྟར་སྤྲོས་པའི་སངས་རྒྱས་རྣམས་ཀྱི་ཕྱི་ནང་

གསང་བའི་བཞུགས་ཚུལ་གྱི་དབྱེ་བ། སྐུ་སྣ་ཚོགས་སུ་སྣང་ཚུལ། གསུང་རྣམ་པ་ཐམས་ཅད་པས་

གདུལ་བྱ་རང་རང་གི་བསམ་པ་དང་མཐུན་པར་ཆོས་བསྟན་ཚུལ་དང་བཅས་པ་བསྟན་ཏོ། །འདི་

ལ་བརྟེན་ནས་མཁས་བུ་པ་དག་འདི་རྣམས་ཆོས་ཕུང་བརྒྱད་ཁྲི་བཞི་སྟོང་བསྟན་པའི་གནས་པ་

དང་སྦྱོར་མོད་ཀྱང༌། འདི་དག་གིས་ནི་སྤྲོས་པའི་སངས་རྒྱས་སོགས་ཀྱིས་སྐུ་གསུང་ཐུགས་ཀྱི་

བཞུགས་ཚུལ་དང་བཀོད་པ་སྣ་ཚོགས་ཀྱིས་གདུལ་བྱའི་དོན་མཛད་ཚུལ་ཙམ་ཞིག་གཙོ་བོར་

བསྟན་གྱི་ཆོས་ཕུང་བརྒྱད་ཁྲི་བཞི་སྟོང་སྟོན་པའི་དོན་གྱི་ལྡོག་པ་མེད་དོ་ཞེས་གསུང་ངོ༌། །གཞན་

ཡང་ཕར་ཕྱིན་བཅུ་ནུས་མར་དག་ཚུལ་སོགས་སྤྲོས་པའི་ལྷ་རྣམས་ཀྱི་རྣམ་དག་དང་བཅས་པ་དང༌། 

ཡེ་ཤེས་པ་དགུག་གཞུག་གི་དྲང་ངེས། ཞུ་བ་གླུས་བསྐུལ་གྱི་ངེས་དོན། ཡི་དྭགས་རྣམས་སྨིན་པར་

བྱ་བ་དང༌། སྐྱེ་བོ་རྣམས་བསྲུང་བ་དང༌། ཀླུ་རྣམས་སྨིན་པ་དང༌། ལྷ་མིན་རྣམས་སྨིན་པའི་དོན་

དུ་རིམ་པ་བཞིན་ཙརྩི་ཀ་སོགས་དང༌། ལྷ་ཆེན་བཅུ་གཉིས་འཁོར་བཅས་དང༌། གདེངས་ཅན་གྱི་

རིགས་རྣམས་དང༌། ཁྱི་གདོང་མ་ལ་སོགས་པ་རྣམས་སྤྲོས་པར་བསྟན་ཏོ།།

འདིར་ནི་དབང་བསྐུར་རྣམ་པ་གཉིས་ཀྱང༌། ཞེས་སོགས་ཀྱིས་འཇིག་རྟེན་ལས་འདས་

མ་འདས་ཀྱི་དབང་གི་དབྱེ་བ། འཇིག་རྟེན་པའི་དབང་རྣམས་ཀྱང་བརྒྱུད་ནས་རྫོགས་རིམ་གྱི་སྣོད་

རུང་དང་འཇིག་རྟེན་ལས་འདས་པའི་དབང་རྣམས་རྫོགས་རིམ་གྱི་སྣོད་རུང་དུ་སྒྲུབ་བྱེད་གཙོ་བོ་

དང༌། ངེས་དོན་གྱི་དབང་བཞི་པ་མངོན་དུ་བྱེད་པའི་ཐབས་སྦྱོར་བ་ཡན་ལག་དྲུག་དང༌། དེ་དག་རྡོ་

རྗེ་བཞིར་སྡུད་ཚུལ། དབང་དོན་ཉམས་སུ་བླངས་པའི་འབྲས་བུ་སྐུ་བཞི་ལ་བཅུ་དྲུག་ཏུ་ཕྱེ་བ་འཐོབ་

ཚུལ་དང་བཅས་པ་རྒྱས་པར་བསྟན་ཏོ། །མདོར་བསྡུས་གསུམ་པ་མཆོག་མི་འགྱུར་གྱི་མདོར་

བསྡུས་འདིར་ནི། ལྷན་ཅིག་སྐྱེས་པའི་སྐུ་ལ་རྟོག་པས་བཏགས་པའི་རྟེན་དང་བརྟེན་པའི་ཚུལ་

རྣམས་བཀག་ནས་ལྷན་སྐྱེས་ཀྱི་སྐུ་རྒྱུ་འབྲས་དབྱེར་མེད། ཐབས་ཤེས་དབྱེར་མེད། ཤེས་པ་དང་



དྲི་མེད་འོད་ཀྱི་ཡེ་ལེའི་འགྲེལ་བཤད།12

ཤེས་བྱ་དབྱེར་མེད་དུས་ཀྱི་འཁོར་ལོ་དེ་ཉིད་གཏན་ལ་འབེབས་པའི་ཡན་ལག་ཏུ་རྩོད་ལན་རྒྱུད་

མར་འབྲེལ་བ་དུ་མ་ཞིག་གསུངས་ཏེ། འདི་དག་ནི་ཚིག་དོན་རང་རང་གི་སྐབས་སུ་སྟོན་གྱི་འདིར་

མངས་པས་འཇིགས་ཏེ་མ་བྲིས་སོ།།

མདོར་བསྡུས་བཞི་པ་ལས་ནི། དབུ་མའི་དབུགས་ཀྱི་ས་བོན་སོགས་དང༌། ཞག་གཅིག་

གི་རླུང་གི་ས་བོན། དབུགས་ཕྱེད་དང་བརྒྱད་ཀྱི་ཕྱེད་སྔ་ཕྱི་ངོས་གཟུང་བའི་སྒོ་ནས་དེ་དག་ཕོ་ཉ་

མོའ་ིཀུན་སྤྱོད་དང༌། ཕོ་ཉ་མོ་དེ་དག་གི་རྩའི་ཀུན་སྤྱོད་དང་བཅས་པ་དང༌། གསང་བའི་གནས་ལ་

སོགས་པ་འཁོར་ལོ་ལྔའི་རྩ་དང༌། ཚིགས་མཚམས་ཀྱི་རྩ་རྣམས་མཁའ་འགྲོ་མ་རྣམས་དང་རྟེན་

བརྟེན་པར་བསྟན་པ་ཟླ་བའི་ཡེ་ཤེས་ཀྱི་ཆ་བཅོམ་ལྡན་འདས་ཀྱི་ཕྱག་རྒྱར་བསྟན་པ་སོགས་དང༌། 

གཟའ་རྒྱུ་བའི་ལོངས་སྤྱོད་ཀྱི་ངེས་དོན་བཤད་ནས་སྲོག་འགོག་དགོས་པར་བསྟན་པ། དུས་སྦྱོར་

བཅུ་གཉིས་རྟེན་འབྲེལ་བཅུ་གཉིས་དང་སྦྱར་ཏེ། ཉི་ཟླ་འཛིན་པའི་དུས་མཚམས་ངོས་བཟུང་ནས་

གཟའ་འཛིན་གྱི་རྩིས་ཀྱི་མན་ངག་ནང་ལ་སྦྱར་བ་དང་བཅས་པ་རྣམས་རྒྱས་པར་བསྟན་ཅིང་གཟའ་

རྣམས་ཀྱི་རང་བཞིན་ངོས་བཟུང་ནས་ཞིང་དེར་ཞིང་ཅན་སྐར་མའི་ལོངས་སྤྱོད་ཀྱི་དབང་གི་ལས་

འགྲུབ་ཚུལ་དང༌། ཁམས་བསྲུང་བའི་རྣམ་དག །དབུགས་ཀྱི་རྣམ་དག་ཟབ་ལམ་སྒོམ་པ་དང་བཅས་

པ། དུས་བཞིའི་མཐར་གཟའ་རྣམས་སྟོང་པར་འཇུག་ཚུལ། དུས་བཞིའི་རྗེས་ལ་རྩ་སྡེ་ཚན་གྱིས་

འཕེལ་ཞིང༌། དེ་དག་ལ་ལོངས་སྤྱོད་པའི་རླུང་རྣམས་གཟའ་དང་མཁའ་འགྲོ་མར་བསྟན་པའི་ཚུལ། 

གཞན་ཡང་གོང་དུ་བཤད་པའི་རྩ་རླུང་མཐའ་དག་སྒྲིབ་བྲལ་དུ་བྱེད་པའི་ཟབ་ལམ་བཙལ་དགོས་པ་

དང༌། ཟབ་ལམ་བསྒོམས་པས་རྩ་ཆེན་རྣམས་འགགས་ནས་མངོན་ཤེས་ཐོབ་ཚུལ་དང༌། སྲོག་ཐུར་

བཀག་པས་ཡོན་ཏན་ཐོབ་ཚུལ། མཆོག་གི་དངོས་གྲུབ་འགྲུབ་པའི་དུས་དང་རྟགས་དང་མཚན་ཉིད་

ལ་སོགས་པ་བསྟན། དེ་ལྟར་ན་ཚིགས་བཅད་བརྒྱ་རེ་བཞི་པ་ཡར་བཅད་འདིས་ནི་ལུས་ཀྱི་བྱ་བ་རྩ་

དང་བྱང་སེམས་དག་གི་བྱ་བ་རླུང་གི་རྣམ་གཞག །སེམས་ཀྱི་བྱ་བ་ཟབ་ལམ་སྒོམ་ཚུལ་དང་བཅས་

པ་རྒྱས་པར་བསྟན་པས། ལུས་དང་ངག་དང་སེམས་བྱ་བ་ཐམས་ཅད་བརྟག་པའི་གནས་པ་བསྟན་

པར་བྱ་ལ། བརྒྱ་རེ་བཞི་པའི་རྐང་པ་གསུམ་པ། སྐད་ནི་ཀུན་ནས་ཆད་པ་མེད།1།ཅེས་སོགས་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༢༨༦ ཕྲེང་། ༡༨



ཡེ་ལེའི་མདོར་བསྡུས་དང་པོའ་ིརྣམ་བཤད། 13

འདིས་ནི་ཆོས་སྟོན་པའི་གསུང་གི་སྐད་ནི་ཕྱོགས་སུ་ཀུན་ནས་ཆད་པ་མེད་ཅིང་མཐའ་ཡས་པའི་

འགྲོ་བ་དུ་མའི་སྐད་གཞན་དང་གཞན་དག་གིས་གདུལ་བྱ་མཐའ་ཡས་པ་གཞན་གྱི་སྙིང་ལ་རང་རང་

གི་མོས་པ་དང་མཐུན་པར་འཇུག་པ་སྟེ། ཞེས་བསྟན་པས་གནས་པ་བཅུ་དྲུག་པ་མོས་པ་སྣ་ཚོགས་

པའི་སེམས་ཅན་གྱི་བསམ་པའི་དབང་གིས་ཆོས་བསྟན་པའི་ངོ་བོ་ཉིད་ཀྱི་གནས་པ་འདི་བསྟན་

པར་བྱའོ། །ཞེས་གསུངས་སོ། །གཞན་ཡང་ཀུན་རྫོབ་ཏུ་འཇིག་རྟེན་སྐྱེ་འཇིག་སོགས་བསྟན་ནས་

ལས་དབང་གིས་འཇིག་ཚུལ་དང༌། ལས་རླུང་ལས་གྲོལ་བའི་སངས་རྒྱས་བྱང་སེམས་རྣམས་ཀྱིས་

བཞུགས་པའི་ཚུལ་དང༌། ཡང་དག་པར་འཛིན་པར་བྱེད་པ་དང་སྲུང་བར་བྱེད་པ་དང་དབྱིབས་བྱེད་

པའི་ལས་རླུང་གི་དབང་གིས་འཇིག་རྟེན་ཆགས་པའི་ཚུལ་བསྟན་ཏེ། དེ་གསུམ་ནི་རིམ་པ་བཞིན་

སངས་རྒྱས་ཀྱི་ཞིང་བསྡུ་བའི་གནས་པ། ནམ་མཁའི་ཁམས་ལ་རི་རབ་ཀྱི་རྡུལ་ཕྲ་རབ་དང་མཉམ་

པའི་བྱང་སེམས་ཆེན་པོ་རྣམས་དང་ཐབས་ཅིག་ཏུ་བཞུགས་པའི་གནས་པ། སངས་རྒྱས་ཀྱི་ཞིང་

འབྱུང་བའི་གནས་པ་གསུམ་དང་སྦྱར་རོ།།

དེ་ནས་ལྷུན་པོ་ལ་སོགས་པའི་མཚན་ཉིད་བསྟན་ནས་འཇིག་རྟེན་གྱི་ཁམས་དཀྱིལ་འཁོར་

དུ་དག་ཚུལ། སྐུ་གཟུགས་ཀྱི་མཚན་ཉིད་སྐུ་ལ་དཀྱིལ་འཁོར་གྱི་དག་པ། དེ་ཉིད་ཕྱི་འཇིག་རྟེན་གྱི་

ཚད་དང༌། ནང་ལུས་ཀྱི་དཔངས་ཚད་དང་ཞེད་ཚད་རྣམས་དང་སྦྱར་བ། ཡུམ་གྱི་ལུས་ལ་དཀྱིལ་

འཁོར་གྱི་དག་པ་སྦྱར་བ། ལྷུན་པོའ་ིངོ་བོ་མཆོད་རྟེན་དུ་དག་ཚུལ། དེའི་ཕྱོགས་རྣམས་ན་གྲུབ་པའི་

རྫས་ཡོད་ཚུལ། རྡོ་རྗེ་དྲིལ་བུའི་མཚན་ཉིད་མཆོད་རྟེན་གྱི་ཚད། མཚན་དཔེའི་རྣམ་གཞག་གསེར་

ལ་སོགས་པའི་ཁམས་རྣམས་ཁམས་དྲུག་ཏུ་བསྡུ་བ་བསྟན་ཏེ། འདི་རྣམས་ནི་སངས་རྒྱས་ཀྱི་ཞིང་

རྡོ་རྗེར་བྱིན་གྱིས་བརླབས་པའི་གནས་པ་དང་སྦྱར་རོ། །དེ་ནས་ཆུ་སྲིན་ལ་སོགས་པ་ཁྱིམ་བཅུ་

གཉིས་ཀྱི་རང་བཞིན་གཟའ་རྣམས་ཀྱི་སྐྱེས་ཁྱིམ། སེམས་ཅན་རྣམས་ཀྱི་ལས་དབང་གིས་སྣང་

ཚུལ་སྣ་ཚོགས་སུ་འགྱུར་བ། སེམས་ཅན་སྒྲོལ་བའི་སླད་དུ་སངས་རྒྱས་སྲས་བཅས་ལས་ཀྱི་སར་

ཞུགས་ཏེ། མངལ་དུ་ཞུགས་ནས་བྱང་ཆུབ་བསྐྱེད་ཅིང་བདུད་དང་ཉོན་མོངས་པ་རྣམས་བཅོམ་ཆོས་

འཁོར་བསྐོར་བའི་ཚུལ་དང༌། དེ་ལྟར་རྒྱལ་བས་ཆོས་བསྟན་པས་ཐར་པ་འཐོབ་ཀྱི་ཕྱི་རོལ་པའི་

ཆོས་ཀྱིས་མི་འཐོབ་པ་དང༌། དེས་ན་རྡོ་རྗེ་ཐེག་པ་ལ་འཇུག་པར་གདམས་པ། བྱང་སེམས་ཀྱི་སྤང་



དྲི་མེད་འོད་ཀྱི་ཡེ་ལེའི་འགྲེལ་བཤད།14

བྱའི་གཙོ་བོ་ཞེ་སྡང་དང༌། དེའི་རྩ་བ་ཆགས་པ་ཡིན་པས་འདོད་པའི་སྦྱིན་པ་སྦྱིན་དགོས་པ་དང༌། 

རྒྱལ་བའི་མཛད་པ་བྱ་དཀའ་བའི་ཚུལ་དང་བཅས་པ་བསྟན་ཏེ། དེ་དག་ནི་ཆོས་ཕུང་བརྒྱད་ཁྲི་བཞི་

སྟོང་བསྟན་པའི་གནས་པ་དང་སྦྱར་དགོས་པར་བཤད་མ་ཐག་པ་ལྟར་རོ།།

དེ་ནས་རོ་དང་ཉེ་བའི་རོ་ལ་སོགས་པའི་རང་བཞིན་ངེས་པར་བྱ་བ་སོགས་རོ་བཅུད་ཀྱི་

རྫས་སྤྱིའི་རང་བཞིན་དང༌། ཁྱད་པར་དུ་དངུལ་ཆུའི་རང་བཞིན། དངུལ་ཆུ་འཆིང་བའི་སྨན་དང་

བཅས་པ་རྣམས་ངེས་པར་བྱས་ཏེ་གསེར་འགྱུར་གྱི་རྫས་གསོག་ཚུལ། དངུལ་ཆུ་སྦྱང་ཐབས་ཛམྦྷ་

ལའི་མཆོད་པ། དངུལ་ཆུ་བཞུ་བ་དང་བཅིང་བའི་ཐབས་དང་བཅས་པས་གསེར་འགྱུར་ཆེན་པོའ་ི

སྦྱོར་བ། གསེར་ཕྱེད་ཅན་གྱི་སྦྱོར་བ་དང་བཅས་པ་བསྟན་ཅིང༌། གཞན་ཡང་བཅིངས་པའི་དངུལ་

ཆུའི་བཅུད་ལེན། བཅུད་ལེན་གཞན་ཡང་བསྟན་པ། དངུལ་ཆུ་བསད་པའི་སྨན། སྟོང་ཕྲག་འབུགས་

པ་སོགས་ཀྱི་རོའ་ིརང་བཞིན་བསྟན་པ་སོགས་བཅུད་ལེན་གྱི་སྦྱོར་བ། གཏེར་བརྟག་ཚུལ་དང་

བཅས་པ་རྣམས་བསྟན་ཏེ། འདི་དག་ནི་བཅུད་དང་བཅུད་ལེན་ལ་སོགས་པ་ལུས་ཀྱི་དངོས་གྲུབ་

སྒྲུབ་ཐབས་ཀྱི་གནས་པ་དང་སྦྱར་རོ། །དེ་ནས་ཐུན་མོང་དང་མཆོག་གི་དངོས་གྲུབ་སྒྲུབ་པའི་རིམ་

པ་དང༌། ཕལ་པ་དང་རྣལ་འབྱོར་པའི་ཁྱད་པར་བསྟན་པ། ཞར་ལ་རིགས་ཉི་ཤ ་རྩ་བདུན་གྱི་དབྱེ་བ་

ཕྱི་དང་ལུས་ལ་སྦྱར་བ། གདན་ལ་སོགས་པའི་སྒོ་ནས་དེའི་དབྱེ་བ་བཤད་པ་སོགས་ཀྱི་སྒོ་ནས་

རིགས་ཀྱི་མདོའ་ིངེས་པ་རྣམས་གསུངས་ཏེ། དེ་དག་ནི་མཆོག་ཏུ་མི་འགྱུར་བའི་བདེ་བས་སེམས་

ཅན་གྱི་དོན་མཛད་པའི་གནས་པ་དང་སྦྱར་རོ། །དེ་ནས་རྒྱུད་བསྟན་པའི་དོན་དུ་ཆོས་ཡང་དག་

པར་བསྡུ་བ་དང༌། རྩིས་ཀྱི་གྲངས་ཀྱི་མིང་བསྡུ་བ། རྒྱུད་ཀྱི་ཡོན་ཏན་བསྔགས་པ་རྣམས་བསྟན་ཏེ། 

འདིས་ནི། ཆོས་ཡང་དག་པར་སྡུད་པ་དང་རྩིས་ཀྱི་མིང་བསྡུས་པའི་གནས་པ་དང་སྦྱར་རོ། །དེ་

ནས་ཕུང་པོ་ལྔ་སྒྲིབ་བྲལ་དུ་གྱུར་པའི་ཡེ་ཤེས་ལྔ་མཐར་ཐུག་པ་ཕྱག་འཚལ་བའི་ཚུལ་བསྟན་པས། 

འདི་ནི་ཡི་གེ་ལྔ་དང་ཡི་གེ་དྲུག་གི་སྟོང་པ་ཆེན་པོ་དང༌། ཐིག་ལེ་སྟོང་པ་ལ་བསྟོད་པའི་ངོ་བོ་ཉིད་ཀྱི་

གནས་པ་བསྟན་པ་ཡིན་ནོ།།

གསུམ་པ་ནི། དེ་ལྟར་ན་ལེའུ་འདིར་སྐུ་བཞི་ལ་བཅུ་དྲུག་དུ་ཕྱེ་བའི་ཚུལ་དང༌། མཆོག་

མི་འགྱུར་དུ་ལྷན་སྐྱེས་ཀྱི་སྐུ་མཐར་ཐུག་པ་བསྟན་ཅིང༌། ཕུང་པོ་ལྔ་སྒྲིབ་བྲལ་དུ་དག་པའི་སྟོང་



ཡེ་ལེའི་མདོར་བསྡུས་དང་པོའ་ིརྣམ་བཤད། 15

ཆེན་ཡིག་ལྔའི་ངོ་བོ་མཐར་ཐུག་ཡེ་ཤེས་ལྔ་བསྟན་པ་སོགས་ཀྱི་ཐོབ་བྱའི་འབྲས་བུ་བསྟན་པ་ཡིན་

ནོ། །དེ་འཐོབ་པའི་ལམ་ལ་བསྐྱེད་རྫོགས་གཉིས་ལས་རྫོགས་རིམ་ནི་མི་འགྱུར་བའི་བདེ་བ་སྒྲུབ་

དགོས་པ་དང་སྒྲུབ་པའི་ཐབས་ནང་ལུས་ལ་གནད་དུ་བསྣུན་པ་དང༌། ཕྱི་ཕྱག་རྒྱ་དང་མཉམ་པར་

སྦྱོར་བ་སོགས་དང༌། སྦྱོར་བ་ཡན་ལག་དྲུག་དང༌། ཟབ་ལམ་བསྒོམས་པས་མངོན་ཤེས་ཐོབ་པ་

དང༌། སྲོག་ཐུར་བཀག་པས་ཡོན་ཏན་འཐོབ་ཚུལ་སོགས་མཐའ་ཡས་པ་ཞིག་བསྟན་ལ། བསྐྱེད་

རིམ་ནི། དབྱངས་གསལ་གྱི་ཡི་གེ་སོ་དྲུག་ས་བོན་དུ་བྱས་པའི་ལྷ་རྣམས་བསྐྱེད་ཚུལ། རྩ་འཁོར་

དྲུག་གི་གནས་ནས་དུས་ཀྱི་འཁོར་ལོའ་ིལྷ་རྣམས་སྤྲོ་ཚུལ། ལུས་ཀྱི་རུས་པ་ལ་སོགས་པའི་ཁམས་

དང༌། ལུས་ངག་ཡིད་ཡེ་ཤེས་བཞི། རྟེན་གཞལ་ཡས་ཁང་གི་ངོ་བོ་དང་བརྟེན་པ་སྐུ་བཞི་དང་

རིགས་དྲུག་ཏུ་བསྒོམ་ཚུལ། སྦྱང་གཞི་མངལ་སྐྱེས་ཀྱི་ཕུང་ཁམས་སོགས་རིམ་གྱིས་གྲུབ་པ་དང་

མཐུན་པར་ལྷ་ལྔའི་དཀྱིལ་འཁོར་ནས་ལྷ་སོ་དྲུག་གི་དཀྱིལ་འཁོར་དུ་འགྱུར་ཚུལ་སོགས་དང༌། 

དཀྱིལ་འཁོར་རྒྱལ་མཆོག་སོགས་བཞི་དང་བསྙེན་སྒྲུབ་བཞི། ཡེ་ཤེས་པ་དགུག་གཞུག །རྒྱས་

འདེབས་ཀྱི་རྣམ་གཞག་སོགས་རྒྱ་ཆེར་བསྟན་པ་ཡིན་ནོ།།

དེ་འདྲ་བའི་བསྐྱེད་རྫོགས་གཉིས་ཉམས་སུ་ལེན་པ་ལ་དང་པོར་དབང་རྣམ་པར་དག་པ་

ལམ་བསྒོམ་པའི་སྣོད་རུང་དུ་འགྲུབ་ངེས་པ་ཞིག་ཐོབ་དགོས་ལ། དེ་ནི་འདིར་ནི་དབང་བསྐུར་རྣམ་

པ་གཉིས་ཀྱང༌། ཞེས་སོགས་ཀྱིས་འཇིག་རྟེན་ལས་འདས་མ་འདས་ཀྱི་དབང་གི་རྣམ་དབྱེ། དངོས་

བརྒྱུད་ཀྱི་རྫོགས་རིམ་གྱི་སྣོད་རུང་དུ་འགྱུར་ཚུལ་དང་བཅས་པ་སྟོན་ཅིང༌། གཞན་ཡང་རིགས་ཀྱི་

སྲས་བསྐྲུན་པས་མཚོན་ནས་དབང་གི་དུས་སུ་ཕྱག་རྒྱ་བསྟེན་པ། བྱང་ཆུབ་ཀྱི་སེམས་ཀྱི་དམ་

ཚིག་བསྲུང་བས་དམ་ཚིག་གཞན་བསྲུང་དགོས་པའང་མཚོན་པས་དབང་དང་དམ་ཚིག་རྣམས་

ཀྱང་ལེགས་པར་བསྟན་ཅིང༌། ཆོས་ཡང་དག་པར་བསྡུ་བས་ནི། དབང་བསྐུར་བ་ལ་ལམ་ཐུན་མོང་

བས་རྒྱུད་སྦྱངས་པ་ཞིག་དགོས་པར་བསྟན་ཏེ། དེ་ལྟར་ན། འདི་ཙམ་གྱིས་ཀྱང་སྐྱེས་བུའི་དོན་

ཐམས་ཅད་ཕུན་སུམ་ཚོགས་པ་ཡིན་ནོ། །ཞེས་སོགས་དང་ཚུལ་མཐུན་པར་ལེའུ་འདིར་ཡང་ལམ་

དང་འབྲས་བུའི་ཆ་རྣམས་ཕལ་ཆེ་བ་རགས་པ་ཙམ་ཞིག་བསྟན་པ་ཤེས་པར་བྱའོ།།

གཉིས་པ་ལ། མདོར་བསྡུས་བཞི་སྟེ། ཕུང་ཁམས་སྐྱེ་མཆེད་སྒྲིབ་བྲལ་དུ་དག་པའི་ཆ་རྟེན་



དྲི་མེད་འོད་ཀྱི་ཡེ་ལེའི་འགྲེལ་བཤད།16

བརྟེན་པའི་དཀྱིལ་འཁོར་དུ་སྟོན་པ། རྣལ་འབྱོར་མའི་རྒྱུད་ལ་སོགས་པ་སྤྲོ་བའི་དང༌། སྒྲིབ་བྲལ་གྱི་

སྐུ་བཞི་ལ་སོགས་པའི་མཚན་ཉིད་སྟོན་པ། སྐུ་བཞི་ལ་སོགས་པ་རྣམ་པར་དག་པ་ངེས་པའི་དང༌། 

ལྷན་སྐྱེས་ཀྱི་སྐུ་ལ་བཏགས་པའི་ཆོས་བཀག་ནས་ཕྱག་རྒྱ་ཆེན་པོའ་ིདངོས་གྲུབ་སྟོན་པ་མཆོག་

ཏུ་མི་འགྱུར་བའི་ཡེ་ཤེས་གྲུབ་པའི་དང༌། སངས་རྒྱས་ནས་སེམས་ཅན་གྱི་དོན་སྣ་ཚོགས་བྱེད་

པའི་མཚོན་བྱེད་འདུལ་བའི་ཐབས་སྣ་ཚོགས་ཀྱི་མདོར་བསྡུས་སོ། །དང་པོ་ལ་བདུན་ཏེ། ལུས་ཀྱི་

ཁམས་རྣམས་སྒྲིབ་བྲལ་དུ་དག་པ་རྟེན་གྱི་དཀྱིལ་འཁོར་དུ་སྟོན་པ་དང་པོར་ལུས་ཀྱི་རུས་པ་ལ་

སོགས་པའི་ཁམས་རྣམ་པར་དག་པའི་དཀྱིལ་འཁོར་གྱི་གནས་པ་དང༌། ལུས་ངག་ཡིད་ཡེ་ཤེས་

རྡོ་རྗེ་བཞིའི་རིགས་དྲུག་ཏུ་དག་ཚུལ་སྟོན་པ་སྐུ་དང་གསུང་དང་ཐུགས་དང་རིགས་དྲུག་གི་ལྷའི་

དང༌། རླུང་དང་རྩ་སྒྲིབ་བྲལ་དུ་དག་པ་རིགས་དྲུག་ཏུ་སྟོན་པ་ཨ་ལ་སོགས་པ་དང་ཀ་ལ་སོགས་

པ་སྔགས་ཀྱི་རིགས་དྲུག་གི་དང༌། ཕུང་ཁམས་སོ་དྲུག་སྒྲིབ་བྲལ་དུ་དག་པ་རྒྱུད་སྡེའི་ལྷར་སྟོན་པ་

ཐབས་དང་ཤེས་རབ་ཀྱི་རྒྱུད་སུམ་ཅུ་རྩ་དྲུག་གི་དང༌། དག་པ་ལས་སྤྲོས་པའི་རྒྱུད་སྡེ་སོ་སོའ་ིལྷའི་

རྣམ་དག་སྟོན་པ་ཐབས་དང་ཤེས་རབ་བྱ་བ་དང་རྣལ་འབྱོར་རྗེས་སུ་རིག་པ་དང་སྡོམ་པ་ཆེན་པོ་

དང་འཁོར་ལོས་བསྒྱུར་བ་དྲུག་སྤྲོ་བའི་དང༌། ཐེག་པ་ཆེན་པོའ་ིསྤྱོད་པ་རླབས་པོ་ཆེའི་རྟེན་ཀུན་རྫོབ་

བྱང་ཆུབ་ཀྱི་སེམས་སྟོན་པ། བྱང་ཆུབ་ཀྱི་སེམས་བསྟེན་པའི་སྒྲུབ་ཐབས་ཀྱི་གནས་པ། མཆོག་ཏུ་

མི་འགྱུར་བའི་ཡེ་ཤེས་བསྒྲུབ་པའི་ཕྱི་ནང་གི་ཐབས་དྲང་ངེས་ཀྱི་བསྙེན་པའི་ཁྱད་པར་དང་བཅས་པ་

སྟོན་པ་དབང་བཞི་པ་མཆོག་ཏུ་མི་འགྱུར་བ་ཕྱག་རྒྱ་ཆེན་པོའ་ིཡེ་ཤེས་ཀྱི་དངོས་གྲུབ་སྒྲུབ་ཐབས་

ཀྱི་གནས་པའི་དུམ་བུ་བཤད་པའོ། །དང་པོ་ནི། ད་ནི་ཁམས་རྣམ་པར་དག་པ་ཞེས་སོགས་ཀྱིས་

མཚམས་སྦྱར་ནས་ཀ་བ་རྣམས་ཞེས་པ་ལ་སོགས་པ་སྟེ། འདིར་ལུས་ཀྱི་རུས་པ་རྣམས་ཀྱིས་ལུས་

ཀྱི་སྐུའི་དཀྱིལ་འཁོར་ལ་ཀ་བ་རྣམས་མཛོད་ཅིག་ཅེས་པ་རྟོག་པས་བཏགས་པའི་ཚུལ་གྱིས་སྡོམ་

པར་གྱིས་ཤིག་ཅེས་པ་སྟེ། འདི་དག་གིས་ལུས་ཀྱི་རུས་པ་སོགས་ཡོངས་སུ་གྱུར་པ་ལས་དཀྱིལ་

འཁོར་གྱི་ཀ་བ་སོགས་སུ་འགྱུར་བར་བསྒོམ་པར་སྟོན་པ་མ་ཡིན་གྱི། ལུས་ཀྱི་རུས་པ་སོགས་

ཀ་བ་སོགས་ཀྱི་ངོ་བོར་བསྒོམ་པར་སྟོན་པ་ཡིན་ནོ། །དེ་བཞིན་དུ་རྡོ་རྗེ་འཕྲེང་བ་དང་སའི་དཀྱིལ་

འཁོར་དང་རྩིག་པ་ཡང་རུས་པ་རྣམས་ཀྱིས་ཏེ། མཛོད་ཅེས་ཚིགས་སུ་བཅད་པ་གསུམ་དུ་འབྲེལ་

ལོ། །རྩིག་པ་ཡང་རུས་པ་རྣམ་པར་དག་པའི་ངོ་བོར་བསྒོམ་པ་འདིས་རུས་པའི་ཕྱེ་མ་ལ་སོགས་

པ་རྡུལ་ཚོན་གྱི་ནང་དུ་བླུགས་པར་བྱའོ། །ཤ་ཁྲག་ཆུ་དང་བཤང་བ་རྣམས་ཀྱིས་ཞེས་པ་ནི་ཤ་རྣམ་

པར་དག་པས་ལྷའི་ཕྱོགས་ཏེ་ཤར་དུ་རྡུལ་ཚོན་ནག་པོ་གདབ་པའོ། །དེ་བཞིན་དུ། ཁྲག་དང་ཆུ་དང་

བཤང་བ་དང་ཁུ་བ་རྣམ་པར་དག་པས་རིམ་པ་བཞིན་གཤིན་རྗེ་ལྷོ་དང་ནོར་སྦྱིན་བྱང་དང༌། གཞན་

ཏེ་ནུབ་དང་དབུས་སུ་རྡུལ་ཚོན་དམར་དཀར་སེར་ལྗང་གི་རིམ་པས་གདབ་པའོ། །གང་དུ་རྡུལ་

ཚོན་དྲུག་པ་དགྱེ་བར་བྱ་བ་ཡིན་པ་དེར་ནི་རྡུལ་རྣམ་པར་དག་པས་རྡུལ་ཚོན་སྔོན་པོ་གདབ་པའོ།།

དེ་ལྟར་ཞེས་པ་ནས། རྡོ་རྗེ་མེ་ལྕེའོ། །ཞེས་པའི་བར་གྱིས་ནི། དེ་ལྟར་ཤ་ལ་སོགས་

པ་རྣམ་པར་དག་པས་དེ་བཞིན་གཤེགས་པ་དྲུག་ཏུ་བསྟན་ཏེ། ཤ་དོན་གྲུབ། ཁྲག་རིན་འབྱུང༌། 

གཅིན་འོད་དཔག་མེད། བཤང་བ་རྣམ་སྣང༌། ཁུ་བ་མི་བསྐྱོད་པ། རྡུལ་རྡོ་རྗེ་སེམས་དཔའ་སྟེ་དྲུག་

གོ །མཁྲིས་པའི་ཁམས་རྣམ་པར་དག་པས་ཉི་མའི་གདན་རྣམས་དང་བད་ཀན་གྱི་ཁམས་དག་པས་

ཟླ་བའི་གདན་རྣམས་མཛོད་ཅིག་གོ །ཆུ་རྒྱུས་རྣམ་པར་དག་པས་ཆུ་སྐྱེས་རྣམས་ཏེ་ཟླ་ཉིའི་གདན་

གྱི་འོག་ཏུ་པདྨའི་གདན་དང་རྭ་བ་ལྔའི་རེ་ཁཱ་སྟེ་རྩིག་པ་རིམ་པ་ལྔ་ནི་ཕྱི་ནས་རིམ་བཞིན་སེར་

དཀར་དམར་ནག་ལྗང་བ་སྟེ་དེ་དག་ནི་རིམ་པ་བཞིན་ས་ཆུ་མེ་རླུང་ནམ་མཁའི་ཁམས་ལྔ་ལས་

སྐྱེས་པའི་མཐེ་བོང་དང་མཛུབ་མོ་དང་གུང་མོ་དང་མིང་མེད་དང་མཐེའུ་ཆུང་རྣམས་རྣམ་པར་དག་

པ་ཉིད་ཀྱིས་མཛོད་ཅིག་པའོ། །དུས་ཀྱི་རྩ་ཨ་ཝ་དྷཱུ་ཏཱི་དག་པས་གཙོ་བོའ་ིཔདྨའོ། །ལྷག་མ་འཁོར་

རྣམས་ཀྱི་པདྨ་རྣམས་ནི་ལ་ལ་ན་ལ་སོགས་པ་ལུས་ཀྱི་རྩ་སྟོང་ཕྲག་བདུན་ཅུ་རྩ་གཉིས་ཀྱི་མཐར་

ཐུག་པ་རྣམས་ཀྱིས་མཛོད་ཅིག་པའོ། །པགས་པ་དག་པས་ཁོར་ཡུག་གི་རླུང་གི་དཀྱིལ་འཁོར་

དང༌། ཁྲག་དང་དྲོད་ཀྱི་ཁམས་དག་པས་མེའི་དཀྱིལ་འཁོར། རྡུལ་དག་པས་ཆུའི་དཀྱིལ་འཁོར། རྣ་

བའི་བུག་པ་གཉིས་དང༌། མིག་ལ་གཉིས་ཀྱི་དང༌། སྣ་ལ་གཉིས་ཀྱི་དང༌། ཁ་ལ་གཅིག་དང༌། གཅི་

བ་དང་བཤང་བ་དང་ཁུ་བའི་བུག་པ་གསུམ་དང་ནུ་མ་ལ་གཉིས་སོ། །དེ་ལྟར་བུག་པ་བཅུ་གཉིས་

རྣམ་པར་དག་པས་རྡུལ་ཚོན་གྱི་དཀྱིལ་འཁོར་ལ་ཉི་མའི་སྒོ་རྣམས་ཞེས་པ་སྒོ་བཅུ་གཉིས་པོ་

མཛོད་ཅིག་ཅེས་པའོ། །སོའ་ིའཕྲེང་བས་ནོར་བུའི་རང་བཞིན་བཀོད་པའི་དོ་ཤལ་དང༌། རྐང་ལག་

གི་སོར་མོ་རྣམས་ཀྱི་སེན་མོས་དུར་ཁྲོད་དུ་འཁོར་དང༌། བ་སྤུ་རྣམས་ཀྱིས་རྡོ་རྗེའི་འཕྲེང་བ་དང་

དཀྱིལ་འཁོར་གྱི་མཐའ་རུ་ཕྱོགས་དང་ཕྱོགས་བྲལ་དག་ལ་གནས་པའི་རྡོ་རྗེའི་མེ་ལྕེ་སྟེ་འོད་ཟེར་གྱི་

འཕྲེང་བ་མཛོད་ཅིག་ཅེས་པའོ།།

གཉིས་པ་ལ་ལྔ་སྟེ། ལུས་སྐུ་རྡོ་རྗེའི་རིགས་དྲུག་ཏུ་དག་ཚུལ། ངག་གསུང་རྡོ་རྗེའི་དང། 

རྣམ་ཤེས་ཐུགས་རྡོ་རྗེའི་དང༌། ཡེ་ཤེས་ཡེ་ཤེས་རྡོ་རྗེའི་རིགས་དྲུག་དུ་དག་ཚུལ་དང༌། དོན་བསྡུ་

བའོ། །དང་པོ་ནི། ལུས་ཀྱི་ཁམས་རྣམ་པར་དག་པ་དཀྱིལ་འཁོར་དུ་གསུངས་པ་དེ་ལྟར་ན། ངེས་

པར་སྐུའི་རྡོ་རྗེ་ནི་ཁམས་དྲུག་གི་བདག་ཉིད་ཀྱི་ལུས་ཏེ། ས་ལ་སོགས་པ་ཁམས་དྲུག་གི་དབྱེ་བས་

ཁམས་དྲུག་རྣམ་པར་དག་པ་རྒྱལ་བ་མཆོག་གི་ཡོན་ཏན་རྣམ་པ་མང་པོ་མཚོན་བྱེད་དཀྱིལ་འཁོར་

གྱི་ནི་རྣམ་པར་གསུངས་ཞེས་པ་ལུས་སྐུ་རྡོ་རྗེའི་དཀྱིལ་འཁོར་དུ་དག་པའི་ངེས་པའོ། །གཉིས་པ་

ནི། ད་ནི་ལྷའི་ཞེས་པ་ནས། རྣམ་པར་མཛོད་ཅིག་ཅེས་པའོ། །ཞེས་པའི་བར་ཏེ། དབྱངས་གསལ་

གྱི་ཡི་གེའི་ཚོགས་ནི་གསུང་རྡོ་རྗེ་སྟེ་དེ་དག་ཡོངས་སུ་གྱུར་པའི་ལྷའི་ཚོགས་མཐའ་དག་རྡུལ་ཚོན་

གྱི་དཀྱིལ་འཁོར་ལ་ལྷའི་རྣམ་པར་མཛོད་ཅིག་ཅེས་པའོ། །གསུམ་པ་ནི། སྟོང་པ་དྲུག་གིས་ཞེས་

པ་ནས། གཅིག་པུར་མཛོད་ཅིག །ཅེས་པའི་བར་ཏེ། མིག་གི་རྣམ་ཤེས་ནས་ཡིད་ཀྱི་རྣམ་ཤེས་

རྣམ་པར་དག་པའི་བར་གྱི་སྟོང་པ་དྲུག་དང་གཟུགས་སོགས་ཡུལ་དྲུག་སྒྲིབ་པ་མེད་པ་དེ་དག་ཉིད་

ཐུགས་རྡོ་རྗེ་ཁམས་གསུམ་གྱི་སྲིད་པ་རྣམ་པ་གསུམ་སྒྲིབ་བྲལ་གྱི་སྲིད་པ་ལ་གནས་པའི་འཁོར་གྱི་

ལྷ་ཀུན་གྱི་ཁྱབ་བདག་གཙོ་བོའ་ིརྣམ་པ་དཔེ་མེད་པ་གཅིག་པུར་མཛོད་ཅིག་ཅེས་པའོ།།

བཞི་པ་ནི། དེ་བཞིན། ཞེས་པ་ནས། ཞེས་པ་པོའ་ིབར་ཏེ་ཡེ་ཤེས་རྡོ་རྗེ་གཟུང་བར་བྱ་

བའི་སེམས་རྣམ་པ་གསུམ་གྱི་སྲིད་པ་ལ་གནས་པ་དེ་ཉིད། སྣ་ཚོགས་ཡུམ་གྱི་རང་བཞིན་གཙོ་

མོར་མཛོད་གཅིག་པའོ། །ལྔ་པ་ནི། དེ་ལྟར་ནང་ལུས་ལ་སྐུ་དང་གསུང་དང་ཐུགས་དང་ཡེ་ཤེས་

ཀྱི་ཁམས་རྣམས་སྐུ་གསུང་ཐུགས་ཡེ་ཤེས་རྡོ་རྗེ་བཞི་དང༌། ཕྱི་རོལ་ཏུ་སྟེ་གཞན་བསྐྱེད་རིམ་ལ་

དཀྱིལ་འཁོར་སྐུ་དང་ལྷའི་ཚོགས་གསུང་དང་གཙོ་བོ་ཐུགས་དང་གཙོ་མོ་ཡེ་ཤེས་རྡོ་རྗེ་སྟེ་ཀུན་

རྫོབ་ཏུའོ། །ཞེས་རྨ་འགྱུར་ལས་འབྱུང་བ་ལྟར། ཀུན་རྫོབ་ཏུ་སྟེ་མོས་པ་ཙམ་གྱིས་རྡོ་རྗེ་བཞིར་

བསྒོམ་པའོ། །དོན་དམ་པར་ཏེ་དངོས་གནས་ལ་སྤྲུལ་བ་སྐུ་དང་ལོངས་སྤྱོད་རྫོགས་པ་གསུང་དང་

ཆོས་ཐུགས་དང་ལྷན་ཅིག་སྐྱེས་པ་ཡེ་ཤེས་རྡོ་རྗེ་སྟེ་རེ་རེའང་རིགས་དྲུག་དྲུག་གོ་ཞེས་གྲུབ་བོ།།

གསུམ་པ་རླུང་དང་རྩ་སྒྲིབ་བྲལ་དུ་དག་པ་རིགས་དྲུག་ཏུ་སྟོན་པ་ཨ་ལ་སོགས་པ་དང་ཀ་

ལ་སོགས་པ་སྔགས་ཀྱི་རིགས་དྲུག་གི་གནས་པ་ལ་གཉིས། སྔགས་ཀྱི་ཡི་གེ་སྒྲིབ་པ་དང་བྲལ་བ་

རིགས་དྲུག་ཏུ་བསྟན་པ་དང༌། རྒྱས་འདེབས་ཀྱི་གཙུག་ཏོར་ལ་སོགས་པའི་རིགས་དྲུག་སོ་སོར་

བཤད་པའོ། །དང་པོ་ནི། ད་ནི་སྔགས་ཞེས་སོགས་ཏེ། སྡེ་པ་ཞེས་པ་འདིར་ཀ་ལ་སོགས་པ་སྡེ་པ་

དྲུག་ནི་ཀ་ཙ་ཊ་པ་ཏ་ས་ཞེས་པའོ། །སྡེ་པ་དེ་རྣམས་ཀྱི་རིགས་1ནི་རྒྱལ་བ་རྣམས་ཀྱི་ཕྱག་མཚན་རྡོ་

རྗེ་ལ་སོགས་པའི་མཚན་མ་རིམ་པར་ཡོངས་སུ་བཀོད་པ་རྣམས་ཀྱིས་ཤེས་པར་བྱ་སྟེ་རྡོ་རྗེ་ནས་

གྲི་གུག་གི་བར་དྲུག་པོ་ཀ་སྡེ་ནས་ས་སྡེའི་བར་དྲུག་རིགས་ཏེ། ཉིད་ཅེས་པ་མཐའ་གཅིག་ཏུ་ངེས་

པའོ། །དེ་ཡང་ནམ་མཁའ་རླུང་མེ་ཆུ་ས་ཡེ་ཤེས་ཀྱི་ཁམས་དྲུག་གི་རིམ་པས་བསྟན་ཅིང༌། འདིར་

སྔགས་དང་ཕྱག་མཚན་དང་ལྷ་རྣམས་ངོ་བོ་ཐ་མི་དད་པའི་དབང་དུ་བྱས་པ་སྟེ། སྡེ་པའི་རིགས་

ངེས་པའོ། །སླར་ཡང་སྡེ་པ་དེ་དག་རེ་རེ་ལ་ཡང་གང་དུ་ཁམས་གཅིག་ཡོད་པ་ཡིན་པ་དེར་ཀུན་

འབྱུང་གི་བདེན་པས་ཁམས་དང་རིགས་ལྔ་རྣམས་སུ་འགྱུར་ཏེ། འཇིག་རྟེན་པའི་དངོས་གྲུབ་ཞི་

རྒྱས་སོགས་ཀྱི་སླད་དུ་སྡེ་ཚན་རེ་རེ་ལ་ཡང་ཡི་གེ་ལྔ་ལྔ་པོ་དེ་རྣམས་ཀྱི་དབྱེ་བ་རིགས་སོ་སོར་ཐ་

སྙད་བྱེད་དོ། །དེའི་ཕྱིར་སྡེ་པ་རེ་རེ་ལ་ཡང་སོ་སོར་ཡི་གེ་ལྔ་ལྔའི་དབྱེ་བ་ས་ཆུ་མེ་རླུང་ནམ་མཁའི་

དངོས་ལ་ལྔར་དབྱེ་སྟེ། སྡེ་ཚན་སོ་སོར་བརྗོད་པའི་ཀློག་ཚུལ་གྱིས་སྡུད་རིམ་གྱིས་བཀླགས་པའོ།།

སླར་ཡང་ང་ལ་སོགས་པ་སྐྱེ་རིམ་གྱིས་བཀླགས་པ་ང་ཉ་ཎ་མ་ན་དང༌། �་དང་དབྱངས་

དང་པོ་ཨ་དང་ཧ་ཡིག་སྟེ་བརྒྱད་པོ་ནམ་མཁའི་ཁམས་པ་སྟེ། རྒྱུ་མཚན་ནི་དེའི་དབུས་སུ་ལྷུང་བ་

ཞེས་པ་འགྱུར་མངས་སུ་དེའི་ནང་དུ་འོངས་པ་ཅེས་འདོན་པ་ལྟར། ཨ་ཡིག་ནམ་མཁའི་ཁམས་པ་

ཡིན་ལ། དེ་ཐོག་མར་སྨོས་པས་དེའི་སྡེ་ཚན་གྱི་ནང་དུ་འོངས་པ་ང་ལ་སོགས་པ་རྣམས་ཀྱང་ནམ་

མཁའི་ཁམས་པར་གཟུང་བའི་ཕྱིར་རོ། །ཞེས་པའི་བརྡའི་སྐད་ཀྱིས་འགྲུབ་བོ། །དེ་བཞིན་དུ་སྡེ་པ་

དྲུག་དང་ཧ་ཡ་ར་ཝ་ལ་དང་ཨ་ཨི་རྀ་ཨུ་ལྀ་སྟེ། སྡེ་ཚན་བརྒྱད་པོའ་ིཡི་གེ་རེ་རེ་བསྡུས་པ་རྣམས་

ནམ་མཁའ་རླུང་མེ་ཆུ་སའི་བསྐྱེད་རིམ་གྱིས་བསྟན་ཏེ་ལྷག་མ་དག་གོ་སླའོ།།

གཉིས་པ་ནི། ད་ནི་གཙུག་ཏོར། ཞེས་སོགས་ཏེ། གཙུག་ཏོར་ཆེན་པོའ་ིརིགས་ཆེན་

1  ཞོལ། ཤོག ༡༣ བ ༥ རིགས་དྲུག་ནི་

གཟིགས་ཞེས་པ་གང་ཡིན་པ་དེ་ནི་སྟོང་པ་ཆེན་པོ་འགྱུར་མེད་ལྔ་སྟེ་འཇིག་རྟེན་ཁམས་ལེར་བརྗོད་

པའི་རྡོར་སེམས་སོ། །རིགས་གསུམ་ལ་ནི་རྣམ་པར་གཟིགས་ཞེས་པ་རྡོ་རྗེ་གསུམ་སྟེ་ཨོཾ་ཨཱཿཧཱུཾ་

ཞེས་པའོ། །ཨ་ཨི་རྀ་ཨུ་ལྀ་སྟེ། དེས་ནི་རང་གི་རིགས་ཅན་གྱི་ལྷའི་ཚོགས་རྒྱས་གདབ་པའི་སླད་

དུ་ཕྱག་རྒྱ་ཆེན་པོའ་ིརིགས་མཆོག་དང་ཞེས་པ་མི་བསྐྱོད་པ་ལ་སོགས་རིགས་ལྔ་བསྟན་ཏེ། དེ་

དག་ནི་རྒྱས་འདེབས་བྱེད་དོ། །དེ་དག་གིས་རྒྱས་གདབ་པར་བྱ་བའི་རིགས་ལ་འཇིག་རྟེན་སྣང་

བྱེད་རིགས་ཆེན་དང་ཞེས་པ་ཧ་ཡ་ར་ཝ་ལ་ཀྵ་དང་ལྡན་པའི་ཀ་སོགས་སྡེ་པ་མཐའ་དག་རྣམས་ཏེ་

གསལ་བྱེད་སོ་དྲུག་གི་རིགས་ཀྱི་ལྷ་སོ་དྲུག་རྣམས་སོ།།

དེ་བཞིན་དུ་ཧ་ཡ་ར་ཝ་ལ་ར་ལྡན་དབྱངས་དང་བཅས་པའི་སྡེ་པ་རྣམས་ཏེ་ཧ་ལ་སོགས་

པ་ལྔ་དབྱངས་བཅུ་གཉིས་ཀྱིས་ཕྱེ་བ་དང་བཅས་པ་ཞག་རེ་རེའི་ཆུ་ཚོད་དྲུག་ཅུའི་ས་བོན་གྱི་

རིགས་རྣལ་འབྱོར་མ་དྲུག་ཅུ་སྔར་སྒྲུབ་ལེར་གསུངས་པ་རྣམས་དང་ཀ་ལ་སོགས་པའི་གསལ་བྱེད་

སུམ་ཅུ་དབྱངས་བཅུ་གཉིས་ཀྱིས་ཕྱེ་བ་ལོ་གཅིག་གི་ཚེས་སུམ་བརྒྱ་དྲུག་ཅུའི་ས་བོན་གྱི་རིགས་

ཚེས་ལྷ་དང་བཅས་པ་ནི་འཇིག་རྟེན་པའི་ཞག་དང་ལོའ་ིཚེས་རྣམ་པར་དག་པ་མཚོན་བྱེད་ཙམ་

ཡིན་པས་འཇིག་རྟེན་པའི་རིགས་དང༌། སླར་ཡང་ཧ་ཡ་ར་ཝ་ལ་ཀྵ་དང་བཅས་པའི་སྡེ་པ་དྲུག་སྟེ་

སུམ་ཅུ་རྩ་དྲུག་པོ་ཡོན་ཏན་དང་འཕེལ་བ་དང་ཡ་ཎར་བསྒྱུར་བའི་དབྱངས་ཐུང་རིང་གཉིས་ཀྱིས་ཕྱེ་

བ་སུམ་ཅུས་བསྒྱུར་བས་དབུ་མའི་ལོ་གསུམ་གྱི་ཞག་སྟོང་བརྒྱད་ཅུའི་རིགས་ནི་དབུ་མའི་ཞག་དག་

པས་འཇིག་རྟེན་ལས་འདས་པའི་རིགས་ཞེས་ཐ་སྙད་བྱའོ། །གསལ་བྱེད་བརྩེགས་པ་ནི་ལྷ་མཐའ་

དག་སྤྲོ་བར་བྱེད་པའི་རིག་སྔགས་འཆང་གི་དབང་པོ་མཐའ་དག་སྟེ་ཡུམ་གྱི་རིགས་དག་ཏུ་འགྱུར་

ཏེ་ཡུམ་ནུས་མ་རྣམས་ལས་རབ་གཏུམ་མ་རྣམས་སྤྲོས་པ་ཡིན་ལ། སྤྲོས་པ་དེ་རྣམས་ཀྱི་ས་བོན་

གྱི་རིགས་ནི་བརྩེགས་པ་སྡེ་ཚན་བརྒྱད་པོ་འདི་ཡིན་ནོ།།

བཞི་པ་ཕུང་ཁམས་སོ་དྲུག་སྒྲིབ་བྲལ་དུ་དག་པ་རྒྱུད་སྡེའི་ལྷར་སྟོན་པ་ཐབས་དང་ཤེས་

རབ་ཀྱི་རྒྱུད་སུམ་ཅུ་རྩ་དྲུག་གི་གནས་པ་ལ་བཞི་ཡི་གེ་སོ་དྲུག་ལས་རྒྱུད་སྡེ་སོ་དྲུག་ཏུ་དབྱེ་བ། 

སྔགས་ཀྱི་ལྷའི་ནང་གི་རྣམ་དག་རྒྱས་བཏབ་དང་བཅས་པ། ཞལ་ལ་སོགས་པའི་དབྱེ་བས་རིགས་

ཀྱི་དག་པ་བསྟན་པ། སེམས་ཅན་མངལ་ནས་སྐྱེ་བའི་རིམ་པ་སྒྲིབ་བྲལ་དུ་དག་པ་སྔགས་ཀྱི་ལྷ་



ཡེ་ལེའི་མདོར་བསྡུས་དང་པོའ་ིརྣམ་བཤད། 21

རྣམས་ཀྱི་བསྐྱེད་པའི་རིམ་པར་དག་ཚུལ་ལོ། །དང་པོ་ལ་གསུམ། ཡི་གེ་རེ་རེ་ལ་རྒྱུད་སོ་དྲུག་

ཏུ་དབྱེ་བ། ཇི་ལྟར་འབྱེད་པའི་ཚུལ་རྒྱས་པར་བཤད་པ། རིགས་གཅིག་ལས་དུ་མར་འགྱུར་ཚུལ་

གྱི་དོན་བསྡུ་བའོ། །དང་པོ་ནི། ད་ནི་ཀ་ལ་སོགས་པ་ཞེས་སོགས་ཏེ། འདིར་ཀ་ལ་སོགས་པའི་

གསལ་བྱེད་སུམ་ཅུ་ཧ་ཡ་ར་ཝ་ལ་ཀྵ་དང་བཅས་པ་ནི་སུམ་ཅུ་རྩ་དྲུག་ཉིད་དེ། དེ་རྣམས་ནི་ཡི་གེ་

ཞེས་བྱའོ། །ཡི་གེ་རྣམས་དབྱངས་ཀྱི་རྣམ་པར་འགྱུར་བས་ཕྱེ་བ་ཞེས་པ་ལ། དབྱངས་ནི་ཨ་ཨི་རྀ་

ཨུ་ལ་ྀཨཾ་ཞེས་པ་ཐུང་ངུ་དྲུག་དང་ཨཱ་ཨཱི་རཱ་ྀཨཱུ་ལཱ་ྀཨཱཿཞེས་པ་རིང་པོ་དྲུག་སྟེ་བཅུ་གཉིས་དང༌། ཡོན་

ཏན་དང་འཕེལ་བར་བཞག་པར་བྱ་བ་ཨ་ཨེ་ཨར་ཨོ་ཨལ་ཨལ་ཞེས་པ་དང༌། ཨཱ་ཨཻ་ཨཱར་ཨཽ་ཨཱལ་

ཨཱལཿཞེས་པ་བཅུ་གཉིས་དང༌། ཨཱ་ཨཻ་ཨཱར་ཨ་ཽཨཱལཿཞེས་པ་བཅུ་གཉིས་དང་། ཡ་ཎར་བསྒྱུར་བ་ཧ་

ཡ་ར་ཝ་ལ་ཧཾ་སྟེ། ཐུང་ངུ་དང༌། ཧཱ་ཡཱ་རཱ་ཝཱ་ལཱ་ཧཱཿསྟེ་རིང་པོ་བཅུ་གཉིས་ཏེ། དབྱངས་ཀྱི་རྣམ་པར་

འགྱུར་བ་འདི་རྣམས་ཀྱི་དྲུག་དྲུག་གིས་ཕྱེ་བར་གྱུར་པ་ནི་རོ་ཡིས་བསྒྱུར་བའི་རོ་ཞེས་པ་དྲུག་ལ་

དྲུག་གིས་བསྒྱུར་བ་རྩ་བའི་རིགས་སུམ་ཅུ་རྩ་དྲུག་ལས་ནི་ཕྱེ་བར་གྱུར་པ་རྣམས་དཀྱིལ་འཁོར་གྱི་

འཁོར་ལོའ་ིམགོན་པོ་སྟེ། གཙོ་བོ་རྣམས་སུ་འགྱུར་རོ། །དེ་ལྟར་ན་གསལ་བྱེད་ཀྱི་ཡི་གེ་སོ་སོ་རེ་

རེ་ལ་སུམ་ཅུ་རྩ་དྲུག་གི་དབྱེ་བས་ཕྱེ་བར་འགྱུར་ཏེ། དེ་ལྟར་ཕྱེ་བས་ཐམས་ཅད་ལ་སུམ་ཅུ་རྩ་དྲུག་

གོ །ལྷའི་རྒྱུད་སུམ་ཅུ་རྩ་དྲུག་པོ་རྣམས་ལ་གསལ་བྱེད་སུམ་ཅུ་རྩ་དྲུག་གི་རང་བཞིན་གྱིས་བསྐྱེད་

པའི་འཁོར་ལོའ་ིམགོན་པོར་ཡང་འགྱུར་རོ།།

གཉིས་པ་ལ་གསུམ། ཀ་རྡོ་རྗེའི་རྒྱུད་ལ་སྦྱར་ཏེ་བཤད། དེ་གཞན་ལ་མཚོན་ཅིང་བསམ་ངོ་

ལ་ལྟོས་པའི་ཐབས་ཤེས་ཀྱི་རྒྱུད་སོ་སོར་དབྱེ། བླ་མེད་ཀྱི་རྒྱུད་ཐམས་ཅད་ངོ་བོའ་ིསྒོ་ནས་གཉིས་

མེད་ཀྱི་རྒྱུད་དུ་བསྟན་པའོ། །དང་པོ་ནི། དང་པོར་གསལ་བྱེད་ཀ་གཙོ་བོ་ཡིས། ཞེས་པ་ནས། 

བྱང་དང་ནུབ་ཏུ་གནས་སོ་ཞེས་པའི་བར་ཏེ། འདི་དག་གི་དོན་མདོར་བསྡུས་པ་ཙམ་ནི་འདི་ལྟར། 

ལྷ་ལྔའི་དཀྱིལ་འཁོར་ནས། ལྷ་སོ་དྲུག་གམ་སོ་བདུན་བར་གྱི་དཀྱིལ་འཁོར་གྱི་ལྷ་རྣམས་ཀྱིའང་

ས་བོན་བསྟན་པ་ཡིན་ལ། དེ་ཡང་ཨ་ཨི་རྀ་ཨུ་ལྀ་ཐུང་ངུས་ཕྱེ་བའི་ཀ་ཡིག་ལས་ཨ་ཐུང་གིས་ཕྱེ་

བའི་ཀ་ཡིག་ནི་དཔའ་བོ་གཅིག་པ་གཙོ་བོའ་ིས་བོན་དང་ཨཱ་རིང་པོས་ཕྱེ་བའི་ཀ་ཡིག་ནི་གཙོ་བོ་

ལ་འཁྱུད་པའི་ཡུམ་གྱི་ས་བོན་ཏེ། དེ་ལྟར་ན་ཀཱ་ཀི་�ྀ་ཀུ་ཀླྀ་ཞེས་པ་ལྷ་ལྔ་མའི་དཀྱིལ་འཁོར་གྱི་



དྲི་མེད་འོད་ཀྱི་ཡེ་ལེའི་འགྲེལ་བཤད།22

ལྷ་རྣམས་ཀྱི་ས་བོན་ནོ། །ལྷ་ལྔའི་ས་བོན་གྱི་སྟེང་དུ་ཁམས་བཞིའམ། ཡུམ་བཞིའི་ས་བོན་རིང་

པོ་བཞི་བསྣན་ཏེ། ཀཱ་ཀི་ཀཱི་�ྀ་ ་ཀུ་ཀཱུ་ཀླྀ་ ཞེས་པའོ། །འདི་དང་སྔ་མ་གཉིས་ཀའི་ཐོག་མའི་ཀཱ་

རིང་པོ་ནི་གཙོ་བོའ་ིཡུམ་གྱི་ས་བོན་ཏེ། དེ་ལྟར་ན་ལྷ་དགུ་མའི་ས་བོན་ནོ། །ས་བོན་དགུ་ལ་ལས་

དབང་བཞིའམ། སྒོ་པ་1བཞིའི་ས་བོན་�་�་ ་ཀླ་བསྣན་པ་ནི་ལྷ་བཅུ་གསུམ་མའི་ས་བོན་ནོ། །དེའི་

སྟེང་དུ་ཡུལ་དྲུག་གམ་སེམས་མ་དྲུག་གི་ས་བོན་ཀ་ཀེ་ཀར་ཀོ་ཀལ་ཀཾ་ཞེས་པ་དྲུག་བསྣན་པས་ལྷ་

བཅུ་དགུ་མའི་ས་བོན་ནོ། །དེའི་སྟེང་དུ་དབང་པོ་དྲུག་གམ་སེམས་དཔའ་དྲུག་གི་ས་བོན། ཀཱ་ཀཻ་

ཀཱར་ཀ་ཀཽལ་ཀཱཿཞེས་པ་བསྣན་པས་ལྷ་ཉེར་དྲུག་མའི་ས་བོན་ནོ། །ས་བོན་དེ་དག་གི་སྟེང་དུ་ལས་

དབང་གི་བྱ་བ་ལྔ་དང་ལས་དབང་ལྔ་པའི་ས་བོན་ ་ ་ ་ ་ ་ ཿཞེས་པ་དྲུག་བསྣན་པས་ལྷ་སོ་

གཉིས་མའི་ས་བོན་ཏེ། འདིར་སྙིང་པོའ་ིཤེས་རབ་མ་ཐ་དད་པར་བགྲངས་པའོ། །དེའི་སྟེང་དུ་ལས་

དབང་དྲུག་པ་དང་ལས་དབང་གི་བྱ་བ་དྲུག་པའི་ས་བོན། ཀཾ་ཀཿཞེས་པ་བསྣན་པས་ལྷ་སོ་བཞི་མའི་

ས་བོན་ནོ། །འདིར་རྒྱ་དཔེ་ལ་ཀྷཾ་ཀྷིཿཞེས་པར་ཡོད་ཀྱང་འཇིག་རྟེན་ཁམས་ལེར་ས་བོན་ཧཾ་ཧར་

གསུངས་ལ། དེ་ལྟར་ཀྷཾ་ཀྷཿཞེས་པར་འགྱུར་རོ་ཞེས་ཀྱང་བཤད་དོ།།

དེ་དག་གི་སྟེང་དུ་ཕུང་པོ་དྲུག་པ་དང་ཁམས་དྲུག་པའི་ ཾ་ ཿཞེས་པ་བསྣན་པས་ལྷ་

སོ་དྲུག་མའི་ས་བོན་ནོ། །འདིར་ཡང་འཇིག་རྟེན་ཁམས་ལེར་ཨཾ་ཨཿརུ་གསུངས་པ་ལྟར་ན་ཀཾ་

ཀཿདང་བཅས་པར་བྱའོ། །དེ་རྣམས་ཐམས་ཅད་དུ་ལྷ་སོ་བདུན་མར་བྱེད་ན། དབུས་སུ་ཧཱུཾ་ལས་

གཙོ་བོ་དང༌། སོ་དྲུག་གི་དཀྱིལ་འཁོར་བ་རྣམས་དང་བཅས་པར་བྱའོ། །གཙོ་བོའ་ིས་བོན་གྱི་

ལྷག་མའི་དབྱངས་ཀྱིས་ཕྱེ་བ་རྣམས་ཀྱིས་འཁོར་གྱི་ལྷ་རྣམས་ཀྱི་ས་བོན་བསྟན་པ་ཡིན་ནོ། །ཁྲོ་

བོ་དྲུག་ཏུ་ཧ་སོགས་ཀྱིས་འགྱུར་ཞེས་པ་ནི། གང་དུ་ཁྲོ་བོ་བཅུ་བཀོད་པ་དེར་སྔར་གྱི་སྒོ་སྐྱོང་བཞི་

དང༌། མཚམས་བཞི་དང་སྟེང་འོག་གི་ཁྲོ་བོ་དྲུག་པོ་དག་གི་ས་བོན། ཀྷ་ ་ ་ ་ ་ ་ཞེས་པ་དྲུག་

གོ །གང་དུ་ཁྲོ་བོ་ཧཱུཾ་མཛད་དང་རྡོ་རྗེ་ཤ གས་བསྒོམ་བྱ་ཡིན་པ་དེར་ས་བོན་ནི་ཀཾ་ཀཿཞེས་པ་སྟེ་ཁྲོ་

བོ་བཅུ་གཉིས་སོ། །དེ་ལྟར་ན་རིགས་དྲུག་རྒྱུད་དང་ཀ་རྡོ་རྗེའི་རྒྱུད་ལྟ་བུ་རིགས་གཅིག་གི་རྒྱུད་ལ་

ཡང་དབྱངས་དྲུག་དབྱེ་བས་ཕྱེ་བའི་ལྷ་རྣམས་གནས་སོ། །ཞེས་པ་ནི་ངེས་པའོ། །འོ་ན་ཕྱོགས་གང་

1  ཞོལ། ཤོག ༡༥ བ ༦། གཙང་། ཤོག ༡༢ བ ༧ སྒོ་བ་བཞིའི་ས་བོན་�་�་ཀྺ་ཀླ་

དུ་གང་གནས་ཞེ་ན། རང་རིགས་ཕྱོགས་སུ་གནས་ཞེས་ཏེ། མཁའ་ཁམས་པ་རྣམས་སྟེང་ཡེ་ཤེས་

ཁམས་པ་རྣམས་འོག་ལྷ་གཞན་རྣམས་ནི་རླུང་གི་ཁམས་པའི་དབྱངས་ལ་སོགས་པའི་དབྱེ་བ་ཡིས་

རླུང་ཁམས་པ་རྣམས་ཤར་དང་མེ་ཁམས་པ་ལྷོ། ཆུ་ཁམས་པ་བྱང༌། ས་ཁམས་པ་རྣམས་ནུབ་ཏུ་

གནས་སོ། །ལྷག་མ་རྣམས་ནི་གོ་སླའོ།།

གཉིས་པ་ནི་ཀ་རྡོ་རྗེའི་རྒྱུད་ལས་བཤད་པ་དེ་ལྟར་སོ་སོར་ཀ་ཡིག་ལ་སོགས་པའི་གསལ་

བྱེད་རྣམས་དབྱངས་ཀྱི་ཡི་གེའི་དབྱེ་བ་རྣམས་ཀྱིས་ཕྱེ་བས་རོ་ཡིས་བསྒྱུར་བའི་རོ་ཞེས་པ་སུམ་

ཅུ་རྩ་དྲུག་ཏུ་ཕྱེ་བ་རྣམས་ནི། རྣལ་འབྱོར་མ་དང་རྣལ་འབྱོར་གྱི་རྒྱུད་ཅེས་པར་བཞག་སྟེ། གང་

ལ་ཇི་ལྟར་བཞག་སྙམ་ན། རྣལ་འབྱོར་ཕ་མའི་རྒྱུད་གཉིས་ཀ་རང་གི་ངོ་བོ་གཉིས་མེད་ཀྱི་རྒྱུད་དུ་

གནས་ཀྱང་ཀུན་རྫོབ་ཏུ་སེམས་ཅན་གྱི་བསམ་པའི་དབང་ཉིད་ཀྱིས་དཀྱིལ་འཁོར་གང་དུ་ལྷ་དམ་

ཚིག་པ་ལ་ཡེ་ཤེས་པ་དགུག་པ་ལ་སོགས་པའི་བྱ་བ་བྱེད་པ་ལ་རྣལ་འབྱོར་མ་རྣམས་ཡང་དག་

པར་རྒྱུ་ཞིང་གཙོ་བོ་མི་གཡོ་བ་དེ་ནི་རྣལ་འབྱོར་མའི་རྒྱུད་དོ། །གང་དུ་བྱ་བ་དེ་ལ་ཐབས་ལྷ་ཕོ་

ཡང་དག་པར་རྒྱུ་ཞིང་ཤེས་རབ་ལྷ་མོ་མི་གཡོ་བ་དེ་ནི་ཐབས་ཀྱི་རྒྱུད་དོ། །རྡོ་རྗེ་སྙིང་འགྲེལ་ལས་

ཀྱང༌། གང་དུ་ཐབས་ནི་ལེགས་གནས་ཤིང༌། །རྣལ་འབྱོར་མ་རྣམས་ཀུན་སྤྱོད་པ། །ཀུན་རྫོབ་རྣལ་

འབྱོར་མ་རྒྱུད་དུ། །བྱིས་པ་རྣམས་ལ་བདག་གིས་བསྟན།1།ཞེས་དང༌། གང་དུ་ཐབས་ནི་འཕོ་བྱེད་

ཅིང༌། །ཤེས་རབ་ཡང་དག་གནས་འགྱུར་བ། །ཐབས་ཀྱི་རྒྱུད་ཉིད་དུ་ནི་བཤད། །ཇི་ལྟར་དེ་ལྟར་

ཀུན་རྫོབ་ཏུའོ།2།ཞེས་གསུངས་སོ། །གཞན་ཡང་འགྲེལ་ཆེན་ལས། རྒྱུད་གང་ལ་འཇིག་རྟེན་གྱི་

ཀུན་རྫོབ་ཏུ་མེ་ལོང་ལྟ་བུའི་ཡེ་ཤེས་ལ་སོགས་པའི་དབྱེ་བས་ཕུང་པོ་དང་ཁམས་རྣམ་པར་དག་པ་

ལས་ཐབས་དང་ཤེས་རབ་ཀྱི་ཕྱོགས་སུ་དབང་པོ་རྟུལ་པོའ་ིསེམས་ཅན་གྱི་བསམ་པའི་དབང་གིས་

དེ་བཞིན་གཤེགས་པས་གསུངས་སོ།3།ཞེས་ཕུང་པོ་དག་པ་ལས་ཐབས་སུ་བཞག་པའི་ལྷ་ཕོ་དང༌། 

ཁམས་དག་པ་ལས་ཤེས་རབ་དུ་བཞག་པའི་ལྷ་མོའ་ིསྒོ་ནས་ཐབས་ཤེས་སོ་སོ་བའི་རྒྱུད་དུ་བཞག་

1  བསྟན་འགྱུར། དཔེ་བསྡུར་མ། དེབ། ༡ ཤོག ༨༠༤ ཕྲེང་། ༡༤

2  བསྟན་འགྱུར། དཔེ་བསྡུར་མ། དེབ། ༡ ཤོག ༨༠༤ ཕྲེང་། ༡༦

3  བསྟན་འགྱུར། དཔེ་བསྡུར་མ། དེབ། ༦ ཤོག ༢༨༦ ཕྲེང་། ༥

གོ །འཇོག་ཚུལ་འདི་དག་ལྟར་ན། ཡེ་ཤེས་པ་དགུག་གཞུག་སོགས་ཀྱི་བྱ་བ་ལ་རྡོ་རྗེ་ཤ གས་རྒྱུ་

བས་དུས་འཁོར་ཐབས་རྒྱུད་དུ་འདོད་དགོས་ལ། དེ་ལྟར་ན་འགྲེལ་ཆེན་ལས། ལོ་གསུམ་གྱི་དབྱེ་

བས་རྣལ་འབྱོར་མའི་རྒྱུད་ཀྱི་ངེས་པའོ།1།ཞེས་ལོ་གསུམ་གྱི་དབུ་མའི་ཞག་གིས་རྣལ་འབྱོར་མའི་

རྒྱུད་ཀྱི་ལྷ་གྲངས་བསྟན་པའི་སྐབས་སུ། དུས་འཁོར་རྣལ་འབྱོར་མའི་རྒྱུད་དུ་བཤད་པ་དང་འགལ་

ཞེ་ན། རྒྱུད་གཉིས་ཀྱི་འཇོག་ཚུལ་ལྷ་ཕོ་མོའ་ིསྒོ་ནས་བཞག་པ་དེ་ཡང་ཤས་ཆེ་ཆུང་ལ་དགོངས་ཀྱི་

ངེས་པ་ནི་མིན་ཏེ། གསང་འདུས་འཕགས་ལུགས་ལྟ་བུ་ཐབས་རྒྱུད་ལ་ཡེ་ཤེས་པ་དགུག་གཞུག་

སོགས་ལྷ་ཕོས་མི་བྱེད་ཅིང༌། ཁྱད་པར་སྐུ་གསུང་ཐུགས་བྱིན་རླབས་ཀྱི་སྐབས་སུ་སྤྱན་སོགས་ལྷ་

མོ་རྣམས་ཀྱིས་ཡེ་ཤེས་པ་སྤྱན་འདྲེན་པའང་ཡོད་ལ། དེ་བཞིན་དུ་ལྷ་མོས་དགུག་གཞུག་སོགས་

མི་བྱེད་པའི་མ་རྒྱུད་ཀྱི་གཞུང་ཚད་ལྡན་ཡང་ཡོད་པ་དང་རྒྱུད་གཉིས་ཀའི་ཐུན་མོང་གི་རྣམ་གཞག་

སྟོན་པའི་རྒྱུད་འགའ་ཞིག་ལ་དེ་གཉིས་ཀ་སྟོན་པའང་མི་འགལ་བའི་ཕྱིར་རོ།།

དེས་ན་རྡོ་རྗེ་འཕྲེང་བ་རྒྱུད་གཉིས་ཀའི་ཐུན་མོང་གི་བཤད་རྒྱུད་ཡིན་ཀྱང་རང་གི་ངོ་བོ་

ཐབས་རྒྱུད་དུ་གསུངས་པ་ལྟར། དུས་འཁོར་ལས་ཀྱང་ཐབས་ཤེས་སོ་སོ་བའི་རྒྱུད་དུ་འཇོག་ཚུལ་

བཤད་མ་ཐག་པ་དང་གཉིས་མེད་ཀྱི་རྒྱུད་དུ་དོན་དམ་པའི་ཐབས་ཤེས་ཀྱི་སྒོ་ནས་འཇོག་ཚུལ་ད་

ལྟ་འཆད་མ་ཐག་པ་ལྟར་ཚུལ་གཉིས་གསུངས་ཀྱང་རང་གི་ངོ་བོ་རྣལ་འབྱོར་མའི་རྒྱུད་དུ་བཞེད་པ་

ནི་རྗེ་བླ་མའི་དགོངས་པ་དམ་པ་ཡིན་ནོ། །འགྲེལ་པར་དབང་པོ་རྟུལ་པོའ་ིསེམས་ཅན་གྱི་བསམ་

པའི་དབང་གིས།2 ཞེས་གསུངས་པ་ལ་བརྟེན་ནས་བླ་མེད་ཀྱི་རྒྱུད་ལ་ཐབས་ཤེས་ཀྱི་རྒྱུད་སོ་སོར་

ཕྱེ་བ་དྲང་དོན་དང༌། བླ་མེད་ཀྱི་རྒྱུད་ཐམས་ཅད་གཉིས་མེད་ཀྱི་རྒྱུད་དུ་བསྟན་པ་ངེས་དོན་དུ་འདོད་

པ་ནི་དོན་མིན་ཏེ། འགྲེལ་ཆེན་གྱི་ཚིག་དེས་ལྷ་ཕོ་མོའ་ིཐབས་ཤེས་ཀྱི་སྒོ་ནས་རྒྱུད་གཉིས་སོ་སོར་

བཞག་པ་དེ་དབང་རྟུལ་གྱི་བསམ་ངོ་ལ་ལྟོས་པར་བསྟན་གྱི། ཕ་མའི་རྒྱུད་ཐབས་ཤེས་ཀྱི་རྒྱུད་དུ་ཕྱེ་

བ་དྲང་དོན་དུ་བསྟན་པ་མིན་པའི་ཕྱིར་རོ།།

གསུམ་པ་ནི། རང་གི་ངོ་བོས་ནི་བླ་མེད་ཀྱི་རྣལ་འབྱོར་ཕ་མའི་རྒྱུད་ཐམས་ཅད་ཤེས་རབ་

1  བཀའ་འགྱུར། དཔེ་བསྡུར་མ། དེབ། ༩༩ ཤོག ༣༡༦ ཕྲེང་། ༨

2  བཀའ་འགྱུར། དཔེ་བསྡུར་མ། དེབ། ༩༩ ཤོག ༣༥ ཕྲེང་། ༡



ཡེ་ལེའི་མདོར་བསྡུས་དང་པོའ་ིརྣམ་བཤད། 25

སྟོང་པ་ཉིད་རྟོགས་པའི་བློ་དང་ཐབས་བདེ་བ་ཆེན་པོའ་ིཡེ་ཤེས་གཉིས་སྙོམས་པར་འཇུག་པའི་

བདག་ཉིད་ཅན་རྣལ་འབྱོར་གྱི་རྒྱུད་ཉིད་དུ་རྣམ་པར་བཞག་སྟེ། འདུས་པ་ཕྱི་མར། རྣལ་འབྱོར་

ཆེན་པོའ་ིརྒྱུད་ཅེས་པའི་རྣལ་འབྱོར་གྱི་དོན་ཞུས་པའི་ལན་དུ་ཐབས་དང་ཤེས་རབ་སྙོམས་འཇུག་

པ། །རྣལ་འབྱོར་ཞེས་ནི་མངོན་པར་བརྗོད།1།ཞེས་གསུངས་པའི་ཕྱིར་རོ།།

དེ་འདྲ་བའི་བདེ་སྟོང་གི་ཐབས་ཤེས་ཀྱི་དབང་དུ་བྱས་ན་ནི་བླ་མེད་ཀྱི་རྒྱུད་ཐམས་ཅད་དེ་

འདྲ་ཞིག་བརྗོད་བྱའི་དོན་མཆོག་ཏུ་བྱེད་པ་ལ་འདྲ་བ་ཡིན་པས། བླ་མེད་ཀྱི་རྒྱུད་ཐམས་ཅད་རང་

གི་ངོ་བོའ་ིགནས་ཚུལ་ནི་གཉིས་མེད་ཀྱི་རྒྱུད་ཉིད་དུ་གནས་པ་ཡིན་ནོ། །དེའི་ཕྱིར་ཐབས་ཤེས་དེ་

གཉིས་ཀྱི་དབང་དུ་བྱས་ནས་ཐབས་ཤེས་ཕྱོགས་རེ་བའི་རྒྱུད་དུ་འཇོག་པ་མིན་པས་གཉིས་མེད་

ཀྱི་རྒྱུད་ནི་ཕ་རྒྱུད་མ་རྒྱུད་གཉིས་ཀའི་དབྱེ་གཞིར་བྱ་ཡི། དབྱེ་བའི་ཡ་གྱལ་དུ་མི་བྱའོ། །གལ་ཏེ་དེ་

འདྲ་བའི་ཐབས་ཤེས་ཀྱི་སྒོ་ནས་ཕ་རྒྱུད་མ་རྒྱུད་སོ་སོ་བའི་རྒྱུད་དུ་འཇོག་ན་ཀྱཻ་རྡོར་ཤེས་རབ་ཀྱི་

རྒྱུད་དུ་མི་འགྱུར་ཞིང༌། འདུས་པ་ཐབས་རྒྱུད་དུ་མི་འགྱུར་ཏེ། དེ་གཉིས་ཀས་ཀྱང་དེ་འདྲ་བའི་ཐབས་

ཤེས་མཉམ་པར་སྦྱོར་བ་བརྗོད་བྱའི་གཙོ་བོར་བྱེད་པ་ལ་ཁྱད་པར་མེད་པའི་ཕྱིར་རོ། །དེ་ལྟར་

ཡང་དེ་བཞིན་དུ་དགྱེས་པའི་རྡོ་རྗེ་ལས་གསུངས་པ། ཧེ་ཡིག་གིས་ནི་སྙིང་རྗེ་ཆེ། །བཛྲ་ཤེས་རབ་

ཅེས་བརྗོད་དེ། །ཤེས་རབ་ཐབས་ཀྱི་བདག་ཉིད་རྒྱུད། །དེ་ནི་བདག་གིས་བཤད་ཀྱིས་ཉོན།2།ཞེས་

གསུངས་པའི་ཕྱིར་དགྱེས་པའི་རྡོ་རྗེ་ནི་ཤེས་རབ་ཀྱི་རྒྱུད་དུ་མི་འགྱུར་ཏེ། ཤེས་རབ་ཀྱི་རྒྱུད་ཉོན་

ཞེས་གསུངས་པ་མེད་པའི་ཕྱིར་རོ། །དེ་བཞིན་དུ་འདུས་པ་ལས། ཐབས་དང་ཤེས་རབ་སྙོམས་

འཇུག་པ། །རྣལ་འབྱོར་ཞེས་པ་མངོན་པར་བརྗོད། །འདུས་པ་སྦྱོར་བར་རབ་གསུངས་ཏེ། །སངས་

རྒྱས་ཐམས་ཅད་མངོན་རྗོད་བྱེད།3།ཅེས་གསུངས་པའི་ཕྱིར་འདི་ནི་ཐབས་ཀྱི་རྒྱུད་དུ་མི་འགྱུར་

རོ། །དེ་བཞིན་དུ་དང་པོའ་ིསངས་རྒྱས་ལས། ཐབས་ཀྱི་ལུས་ཀྱིས་རྣལ་འབྱོར་མིན། །ཤེས་རབ་

གཅིག་པུས་འགྱུར་མ་ཡིན། །ཐབས་དང་ཤེས་རབ་སྙོམས་འཇུག་པ། །དེ་བཞིན་གཤེགས་པས་

1  བཀའ་འགྱུར། དཔེ་བསྡུར་མ། དེབ། ༨༡ ཤོག ༥༨༨ ཕྲེང་། ༡༡

2  བསྟན་འགྱུར། དཔེ་བསྡུར་མ། དེབ། ༢ ཤོག ༩༡༢ ཕྲེང་། ༢

3  བཀའ་འགྱུར། དཔེ་བསྡུར་མ། དེབ། ༨༡ ཤོག ༥༨༨ ཕྲེང་། ༡༡



དྲི་མེད་འོད་ཀྱི་ཡེ་ལེའི་འགྲེལ་བཤད།26

རྣལ་འབྱོར་གསུངས།1།ཞེས་སོ། །འདི་དག་ཏུ། ཤེས་རབ་ཀྱི་རྒྱུད་དུ་མི་འགྱུར་ཞེས་སོགས་ནི། 

བདེ་སྟོང་གི་ཐབས་ཤེས་རེ་རེ་བ་ལ་ལྟོས་ན། ཀྱཻ་རྡོར་ཤེས་རབ་ཀྱི་རྒྱུད་དང༌། འདུས་པ་ཐབས་རྒྱུད་

དུ་མི་འགྱུར་ཞེས་སྟོན་པ་ཡིན་གྱི། ཀྱཻ་རྡོར་མ་རྒྱུད་མིན། འདུས་པ་ཕ་རྒྱུད་མིན་ཞེས་སྟོན་པ་མིན་

ནོ། །འདི་དག་དང་མཐུན་པར་རྡོ་རྗེ་སྙིང་འགྲེལ་ལས་ཀྱང༌། ཀྱཻ་རྡོ་རྗེ་གཉིས་རྟོག་མེད། །འདུས་པ་

ལ་སོགས་ཐམས་ཅད་རྣམས། །ཤེས་རབ་ཐབས་ཀྱི་བདག་ཉིད་ངེས། །ཐམས་ཅད་རྣལ་འབྱོར་རྒྱུད་

ཡིན་ཏེ།2།ཞེས་གསུངས་སོ།།

གསུམ་པ་ནི། དེ་བཞིན་དུ་ཀ་ཡིག་ལ་སོགས་པའི་ཡི་གེ་སོ་སོ་ནི་རོ་ཡིས་བསྒྱུར་བའི་

རོ་ཞེས་པ་རྣལ་འབྱོར་མ་དང་རྣལ་འབྱོར་གྱི་རྒྱུད་སུམ་ཅུ་རྩ་དྲུག་གི་དཀྱིལ་འཁོར་ལ་ནི་གསལ་

བྱེད་རེ་རེའང་དཀྱིལ་འཁོར་གྱི་དབང་པོ་སྟེ་གཙོ་བོའ།ོ །དེ་ལྟར་ན་རིགས་གཅིག་གི་རྒྱུད་དང་དེ་

ལས་ཕྱེ་ན་རིགས་གསུམ་དང༌། དེ་ལས་ཀྱང་རིགས་ལྔར་གྲུབ་པ་གང་ཡིན་པ་དེ་ཉིད་ལ་ཕྱེ་ན་

སྟོང་དང་འབུམ་དང་བྱེ་བའི་རིགས་ཀྱི་དབྱེ་བས་ཕྱེ་བ་ན་རིགས་གྲངས་མེད་པར་འགྱུར་ཏེ། མཐའ་

ཡས་པའི་སེམས་ཅན་གྱི་ལྷག་པར་མོས་པའི་བསམ་པའི་དབང་གིས་འདུས་པ་དང་ཀྱཻ་རྡོར་ལ་

སོགས་པའི་རྒྱུད་རྣམས་ལ་གྲངས་ཀྱི་ཚད་མེད་དོ་ཞེས་པ་ནི་རྒྱུད་ཀྱི་དབྱེ་བསྡུའི་ངེས་པའོ། །ཀྱཻ་

རྡོ་རྗེ་ལས། སེམས་ནི་ཆེན་པོ་གཅིག་ཉིད་ལ། །ལྔ་ཡི་གཟུགས་ཀྱིས་རྣམ་པར་མཚོན། །རིགས་

ནི་ལྔ་པོ་དེ་ཉིད་ལས། །སྟོང་ཕྲག་དུ་མ་སྐྱེ་བ་ཉིད། །དེ་ཕྱིར་འདི་དག་རང་བཞིན་གཅིག3།ཅེས་

དང༌། གངྒཱའི་ཀླུང་ནི་བཅུ་ཡི་བྱེ་སྙེད་ཉིད། །རིགས་གཅིག་ལ་ནི་དེ་བཞིན་གཤེགས་པའི་

ཚོགས། །རིགས་ཀྱི་ཚོགས་ལ་རིགས་ནི་དུ་མ་རྣམས། །དེ་རྣམས་རིགས་ལ་རིགས་ནི་རྣམ་པ་

བརྒྱད། །དེ་རྣམས་ལ་ཡང་འབུམ་ཕྲག་རིགས་ཆེན་རྣམས། །བྱེ་བའི་རིགས་ལ་གྲངས་ནི་མེད་པར་

འགྱུར། །དེ་ལ་རིགས་ལ་གྲངས་མེད་རིགས་རྣམས་ཉིད། །མཆོག་ཏུ་དགའ་བའི་རིགས་ལས་བྱུང་བ་

རྣམས།4།ཞེས་གསུངས་པ་ལྟར་རོ།།

1  བཀའ་འགྱུར། དཔེ་བསྡུར་མ། དེབ། ༡༠༠ ཤོག ༡༣ ཕྲེང་། ༡༠

2  བསྟན་འགྱུར། དཔེ་བསྡུར་མ། དེབ། ༡ ཤོག ༨༠༤ ཕྲེང་། ༡༢

3  བཀའ་འགྱུར། དཔེ་བསྡུར་མ། དེབ། ༨༠ ཤོག ༤༠ ཕྲེང་། ༡༤

4  བཀའ་འགྱུར། དཔེ་བསྡུར་མ། དེབ། ༨༠ ཤོག ༤༠ ཕྲེང་། ༡༧



ཡེ་ལེའི་མདོར་བསྡུས་དང་པོའ་ིརྣམ་བཤད། 27

གཉིས་པ་སྔགས་ཀྱི་ལྷའི་ནང་གི་རྣམ་དག་རྒྱས་གདབ་དང་བཅས་པ་ལ་གཉིས། ཕུང་

ཁམས་སོ་དྲུག་ལྷ་སོ་དྲུག་ཏུ་དག་ཚུལ་དང༌། དག་པའི་ལྷ་ལ་རྒྱས་གདབ་བསྟན་པའོ། །དང་པོ་ནི། 

ད་ནི་སྔགས་ཀྱི་ལྷ་རྣམས་ཀྱི་ཕུང་སོགས་ནང་གི་ཆོས་རྣམས་ལྷར་དག་ཚུལ་གསུངས་པ་ཞེས་པ་

ནས། ལས་ཀྱི་དབང་པོའ་ིབྱ་བ་དྲུག་སྟེ། ཞེས་པའི་བར་ནི། སྔར་ཡི་གེ་སོ་དྲུག་ལྷ་དང་སྦྱར་བའི་

སྐབས་ལྟར་ཏེ་དེ་འདྲ་བའི་ཁམས་སོ་དྲུག་སྒྲིབ་བྲལ་དུ་དག་པ་རྣམས་ནི་ཁྱབ་བྱ་དཀྱིལ་འཁོར་པ་

རྣམས་སོ། །དེ་རྣམས་ལ་ཁྱབ་པར་བྱེད་པ་ནི་བསམ་པར་དཀའ་བའི་སེམས་ཐུགས་རྡོ་རྗེ་ཡབ་དང་

ཡེ་ཤེས་རྡོ་རྗེ་ཡུམ་གཉིས་དབྱེར་མི་ཕྱེད་པ་ནི་ཐམས་ཅད་ཀྱི་གཙོ་བོ་སྟེ། དེ་ལྟར་དབྱངས་ཀྱི་དབྱེ་

བས་ཕྱེ་བའི་གསལ་བྱེད་རྣམས་ཀྱིས་དཀྱིལ་འཁོར་མཐའ་དག་གི་ཚོགས་ཀྱི་རིགས་ཁམས་སོ་

དྲུག་ནི་སྦྱང་བ་སྟེ་རྣམ་པར་དག་པར་བྱའོ། །ཞེས་སོ།།

གཉིས་པ་ནི། སྟོང་པ་གཞོམ་མེད་ལ་སོགས་ཞེས་པ་ནི་འདིར་ཡེ་ཤེས་ཀྱི་ཁམས་སྒྲིབ་

བྲལ་དུ་དག་པ་ལ་སོགས་པ་སྟོང་པ་དྲུག་སྟེ། མཐའ་དག་རྒྱལ་བའི་རིགས་ཕུང་པོ་དག་སྒྲིབ་བྲལ་

དུ་དག་པའི་རིགས་དྲུག་རྣམས་ཀྱིས་ནི་ལྷ་རྣམས་ལ་རྒྱ་ཡིས་གདབ་པ་སྟེ། དེ་ཡང་གཙུག་ཏོར་

ནས་ནི་གསང་བའི་ཆུ་སྐྱེས་ཀྱི་མཐར་ཐུག་པ་རུ་མི་མཉམ་པའི་རིགས་ལ་འཁོར་ལོའ་ིདབུས་ཀྱི་

གདན་ལའོ། །ཞེས་པ་ནི། འདིར་གཙུག་ཏོར་གྱི་འཁོར་ལོར་ནམ་མཁའི་དཀྱིལ་འཁོར་ཐིག་ལེ་ལྗང་

ཁུ་ལ་མི་བསྐྱོད་པའི་ས་བོན། ཨ་ཡིག་གིས་རྒྱས་བཏབ་པའོ། །དེ་བཞིན་དུ་སྙིང་ཁར་སྒྲ་གཅན་གྱི་

དཀྱིལ་འཁོར་ཐིག་ལེ་ནག་པོ་ལ་དོན་ཡོད་གྲུབ་པའི་ཨིའོ། །དཔྲལ་བར་ཟླ་དཀྱིལ་ལ་སྣང་མཐའི་

ཨུ་སྟེ་ཐབས་ཀྱི་རིགས་མི་མཉམ་པའི་འཁོར་ལོ་གསུམ་ལ་ཆུ་ཀླུང་ནམ་མཁའ་ཡབ་ཀྱི་སྐུ་གསུང་

ཐུགས་ཞེས་པ་ལྟར་མི་མཉམ་པའི་རིགས་ཡབ་ཀྱི་ཐུགས་གསུང་སྐུ་ཡིས་རྒྱས་གདབ་བོ། །དེ་

བཞིན་དུ་ཤེས་རབ་ཀྱི་རིགས་མཉམ་པའི་འཁོར་ལོ་གསུམ་ལ་མཉམ་པའི་རིགས་1མེ་ཡེ་ཤེས་ཡུམ་

གྱི་སྐུ་གསུང་ཐུགས་ཞེས་པ་ལྟར། ལྟེ་བར་དུས་ཀྱི་མེ་ཐིག་ལེ་སེར་པོ་ལ་རྣམ་པར་སྣང་མཛད་ཀྱི་

ལྀའ།ོ །མགྲིན་པར་ཉི་མ་ལ་རིན་ཆེན་དབང་པོའ་ིརྀའ།ོ །གསང་བར་ཡེ་ཤེས་ཀྱི་འཁོར་ལོར་ཐིག་

ལེ་སྔོན་པོ་ལ་རྡོ་རྗེ་སེམས་དཔའི་ཨཾ་ཞེས་པ་ཡུམ་གྱི་སྐུ་གསུང་ཐུགས་ཀྱི་སྟེ། སྐུ་ཡི་རྒྱས་གདབ་

1  ཞོལ། ཤོག ༡༩ བ ༣། གཙང་། ཤོག ༡༥ བ ༣ རིགས་ས་མེ་ཡེ་ཤེས་



དྲི་མེད་འོད་ཀྱི་ཡེ་ལེའི་འགྲེལ་བཤད།28

པ་ལྷ་རྣམས་ཀྱི་རྒྱས་གདབ་པའོ། །ཞེས་པ་སྐུ་ལ་རྒྱས་གདབ་པའི་ངེས་པའོ། །གསུང་སྲོག་གི་རླུང་

ལ་རྒྱས་གདབ་པ་ལ་ནི་ལྟེ་བར་ས་དཀྱིལ་ལ་ལྀའ།ོ །སྙིང་ཁར་ཆུ་དཀྱིལ་ལ་ཨུའོ། །མགྲིན་པར་མེ་

དཀྱིལ་ལ་རྀའ།ོ །དཔྲལ་བར་རླུང་དཀྱིལ་ལ་ཨིའོ། །གཙུག་ཏོར་དུ་སྟོང་པའི་དཀྱིལ་འཁོར་ལ་ཨ་སྟེ་

ས་ལ་སོགས་པའི་དཀྱིལ་འཁོར་ལ་དགོད་པར་བྱའོ། །དེ་བཞིན་དུ་ཐུགས་ཀྱི་བདག་ཉིད་ཐིག་ལེའི་

རང་བཞིན་ལ་རྒྱས་གདབ་པ་ལ་ནི་དཔྲལ་བར་ཟླ་དཀྱིལ་ལ་ཨོཾ་མགྲིན་པར་ཉི་དཀྱིལ་ལ་ཨཱཿསྙིང་

ཁར་སྒྲ་གཅན་གྱི་དཀྱིལ་འཁོར་ལ་ཧཱུཾ། ལྟེ་བར་དུས་མེའི་དཀྱིལ་འཁོར་ལ་ཧོ། དེ་བཞིན་དུ་ཡེ་ཤེས་

ཀྱི་རྒྱས་གདབ་པ་ལ་ཨ་ཡིག་ནི་གདོད་མ་ནས་མ་སྐྱེས་པའི་ཕྱིར་ཆོས་ཐམས་ཅད་ཀྱི་སྒོའ།ོ །ཞེས་

པའི་རིགས་པས་རྡོ་རྗེ་ནོར་བུ་ལ་ཡིག་འབྲུ་ཀུན་གྱི་མཆོག་ཨ་ཞེས་པས་རྒྱས་འདེབས་པར་གྲུབ་

བོ། །དེ་ལྟར་སྐུ་རིགས་དྲུག་དང་གསུང་རིགས་ལྔ་དང་ཐུགས་རིགས་བཞི་དང་ཡེ་ཤེས་རིགས་

གཅིག་རྣམས་ཀྱིས་རྒྱས་གདབ་པའོ།།

གསུམ་པ་ཞལ་ལ་སོགས་པའི་དབྱེ་བས་རིགས་ཀྱི་དག་པ་བསྟན་པ་ལ་གསུམ། སྤྱིར་

རིགས་ཀྱི་དག་པས་ཞལ་གྱི་དབྱེ་བ། ཁྱད་པར་དུ་དུས་འཁོར་ཡབ་ཡུམ་གྱི་ཞལ་ཕྱག་གི་དག་པ། 

རྒྱས་འདེབས་ཀྱི་རིགས་ཀྱི་དག་པའོ། །དང་པོ་ནི། ད་ནི་ཞལ་གྱི་ཞེས་སོགས་ཏེ། ཕུང་པོ་དྲུག་

དག་པའི་རིགས་དྲུག་ནི་མི་མཐུན་ཕྱོགས་ཀྱིས་མི་ཕྱེད་པའི་ཕྱིར་རྡོ་རྗེར་གསུངས་ཤིང༌། རྡོ་རྗེ་དེ་

རྣམས་ཀྱིས་ཞལ་གྱི་དབྱེ་བར་འགྱུར་ཏེ། རིགས་གཅིག་གིས་དག་པ་ཞལ་གཅིག་པ་ནས། རིགས་

དྲུག་གིས་དག་པ་ཞལ་དྲུག་ཏུ་འགྱུར་ཏེ་ཁྲོ་བོའ་ིརྒྱལ་པོ་གདོང་དྲུག་འཇིགས་ཞེས་སོ། །དེ་བཞིན་

དུ་ཐུན་ཕྱེད་བརྒྱད་དམ་རྣམ་ཐར་བརྒྱད་དག་པས་ཞལ་བརྒྱད་པ་ནས། རིགས་བརྒྱ་དག་པས་ཧ་

ལ་ཧ་ལ་གདོང་བརྒྱ་པའི་བར་དུ་ཁམས་རྣམས་ཀྱི་དག་པ་གཙོ་བོར་འགྱུར་རོ་ཞེས་རྒྱུད་གཞན་

དུ་གསུངས་པའི་ལྷའི་ཞལ་གྱི་ངེས་པ་སྟེ། དེ་ཡང་རྒྱལ་བའི་བདག་པོ་གཙོ་བོ་རྡོ་རྗེ་སེམས་ 

དཔའི་ཞལ་གྱི་ངེས་པའོ།།

གཉིས་པ་ནི། དེ་བཞིན་དུ་དུས་ཀྱི་འཁོར་ལོ་དཀྱིལ་འཁོར་གྱི་བདག་པོ་ཡང་ཞལ་གཅིག་

ལ་སོགས་པ་མཐའ་ཡས་ཞལ་དང་ཕྱག་དང་ཞབས་མང་དུ་མའི་ཁ་དོག་ནི་རྣམ་རྟོག་མ་རིག་ཆེན་

པོའ་ིམུན་པའི་མཐར་གྱུར་པ་མི་རྟོག་ཡེ་ཤེས་ཀྱི་སྐུ་ཞེས་པ་ལ་སོགས་པ་སྒྲུབ་ལེ་ལས་གསུངས་



ཡེ་ལེའི་མདོར་བསྡུས་དང་པོའ་ིརྣམ་བཤད། 29

སོ། །འདིར་དུས་ཀྱི་འཁོར་ལོ་ཕྱག་ཉི་ཤ ་རྩ་བཞི་པའི་ཕྱག་རྣམས་ཀྱི་དབྱེ་བ་ནི། དབྱངས་ཀྱི་དབྱེ་

བ་ཡིས་ཞེས་པ་ལ། ཧ་ཡིག་ལ་ཨ་ཨི་རྀ་ཨུ་ཞེས་པ་ཐུང་རིང་གིས་ཕྱེ་བ་བརྒྱད་ནི་གཡོན་དང་

གཡས་སུ་ཕྱག་ནག་པོ་བརྒྱད་པོ་དེ་མུན་པའི་ཡོན་ཏན་རྣམ་པར་དག་པ་ཐུགས་ཀྱི་རང་བཞིན་ལས་

སོ། །ཧ་ཡིག་ཨ་ཨེ་ཨར་ཨོ་ཞེས་པ་ཐུང་རིང་གིས་ཕྱེ་བ་བརྒྱད་ནི་དམར་པོ་བརྒྱད་དེ་རྡུལ་གྱི་ཡོན་

ཏན་རྣམ་པར་དག་པ་གསུང་གི་རང་བཞིན་ལས་སོ། །ཧ་ཡིག་ལ་ཧ་ཡ་ར་ཝ་ཞེས་པ་ཐུང་རིང་གིས་

ཕྱེ་བ་བརྒྱད་ནི་དཀར་པོ་བརྒྱད་དེ་སྙིང་སྟོབས་ཀྱི་ཡོན་ཏན་རྣམ་པར་དག་པ་སྐུའི་རང་བཞིན་ལས་

སོ་ཞེས་པ་གཙོ་བོ་དུས་ཀྱི་འཁོར་ལོའ་ིཕྱག་གི་དག་པའོ། །དེ་བཞིན་དུ་གཙོ་མོ་སྣ་ཚོགས་ཡུམ་གྱི་

ཕྱག་བརྒྱད་ནི་ཡོན་ཏན་གསུམ་དང་ཡུལ་ལྔའི་ཡོན་ཏན་བརྒྱད་པོ་ཐམས་ཅད་རྣམ་པར་དག་པ་ལས་

ཧ་ཡིག་ལ་ཐིག་ལེ་དང་རྣམ་བཅད་དང་དབྱངས་ལྷག་མ་ལ་དང་ཨལ་དང་ལྀ་ཡིག་རིང་ཐུང་གིས་ཧཾ་

ཧཿཧླ་ ་ཧ་ལ་ཧཱ་ལ་ ་ ་ཞེས་པ་སེར་པོ་བརྒྱད་དེ། ཕྱག་བརྒྱད་ཀ་སེར་པོར་བྱེད་པ་ནི་སྣ་ཚོགས་

ཡུམ་ཡེ་ཤེས་ཀྱི་ཞལ་གྱི་རང་བཞིན་ཡིན་པ་ལས་སོ་ཞེས་པ་ཡུམ་གྱི་ཕྱག་གི་ངེས་པའོ།།

གསུམ་པ་ནི། དེ་ཉིད་རྣམས་ཀྱིས་ཞེས་སོགས་ནི། ཨཱ་ཨཱི་རཱྀ་ཨཱུ་ལཱྀ་ཨཱཿཞེས་པ་ནམ་མཁའ་

རླུང་མེ་ཆུ་ས་ཡེ་ཤེས་ཀྱི་ཁམས་ཀྱི་དབྱེ་བས་རྒྱལ་བ་དྲུག་གི་ས་བོན་ཏེ། ལྷའི་ཚོགས་ཐམས་ཅད་

ཀྱི་ས་བོན་གྱིས་ལུས་ལ་རྒྱས་གདབ་པའོ། །དེ་བཞིན་དུ་དཔྲལ་མགྲིན་སྙིང་ཁ་ལྟེ་བར་སྐུ་གསུང་

ཐུགས་ཡེ་ཤེས་རྡོ་རྗེ་བཞི་དང་རྡོ་རྗེ་ནོར་བུ་ལ་གཞོམ་དུ་མེད་པ་ཨ་ཡིག་གོ་ཞེས་པ་སྟེ། དེ་ལྟར་

རིགས་དྲུག་སོགས་ཀྱིས་སྔར་བསྟན་པའི་སུམ་ཅུ་རྩ་དྲུག་རྣལ་འབྱོར་གྱི་རྒྱུད་རྣམས་ལ་རྒྱས་གདབ་

བོ། །དཔག་མེད་ཡོན་ཏན་ཞེས་སོགས་ཀྱིས་བཤད་མ་ཐག་པའི་རྡོ་རྗེ་ལ་སོགས་པའི་ཡི་གེ་སུམ་

ཅུ་རྩ་དྲུག་གི་མིང་ཅན་མཉམ་པའི་རིགས་ཤེས་རབ་དང་མི་མཉམ་པའི་རིགས་ཐབས་ཀྱི་རྒྱུད་ལ་

ལྷ་ཕོ་མོ་རྣམས་རྒྱས་བཏབ་པའི་ངེས་པ་སྟེ་ཕྱི་རོལ་ཏུ་ལག་གདུབ་ལ་སོགས་པ་ཕྱག་རྒྱ་དྲུག་གིས་

རྒྱས་གདབ་པ་དང༌། ནང་དུ་སངས་རྒྱས་ཀྱི་བདག་ཉིད་ཀྱི་ས་བོན་དྲུག་གིས་འཁོར་ལོ་དྲུག་ལ་རྒྱས་

གདབ་པ་ཉིད་དོ། །ཞེས་པ་སྟེ་ལྷག་མ་དག་ནི་གོ་སླའོ།།

བཞི་པ་སེམས་ཅན་མངལ་ནས་སྐྱེ་བའི་རིམ་པ་སྒྲིབ་བྲལ་དུ་དག་པ་སྔགས་ཀྱི་ལྷ་རྣམས་

ཀྱི་བསྐྱེད་པའི་རིམ་པར་དག་ཚུལ་ལ་གཉིས། སྐྱེ་བའི་རིམ་པ་སྔགས་ཀྱི་ལྷར་དག་ཚུལ་རྒྱས་པར་



དྲི་མེད་འོད་ཀྱི་ཡེ་ལེའི་འགྲེལ་བཤད།30

བཤད། བསྙེན་སྒྲུབ་བཞིའི་རིམ་པས་དོན་བསྡུ་བའོ། །དང་པོ་ལ་གསུམ། སྐྱེ་བའི་རིམ་པ་ལྷར་དག་

ཚུལ་ཀ་རྡོ་རྗེའི་རྒྱུད་ལ་སྦྱར་ནས་བཤད། དེས་ཁ་རྡོ་རྗེའི་རྒྱུད་ལ་སོགས་པའང་མཚོན། དཀྱིལ་

འཁོར་ལ་འགོད་ཚུལ་གཙོ་བོའ་ིརྣམ་དག་དང་བཅས་པའོ།། 

དང་པོ་ནི། ད་ནི་སྔགས་ཀྱི་ལྷ་རྣམས་ཀྱི་ཞེས་སོགས་ཀྱིས་མཚམས་སྦྱར་ནས་ས་བོན་

ཞེས་པ་ལ་སོགས་པ་སྟེ། འདིར་ཇི་ལྟར་མངལ་འཛིན་པ་ན་བྱང་ཆུབ་སེམས་ཀྱི་རྟེན་དང་བཅས་

པའི་ཡིད་ཀྱི་རྣམ་པར་ཤེས་པའམ་རྭ་འགྱུར་ལས་ཀུན་གཞི་ཞེས་ཏེ། དེ་འདྲ་བའི་རྣམ་པར་ཤེས་

པ་གཅིག་པུ་ཡུལ་ཆོས་ཀྱི་དབྱིངས་དང་གཅིག་ཏུ་འདྲེས་པར་གྱུར་པ་ནི་མངལ་ནས་སྐྱེས་པའི་

དཔའ་བོ་གཅིག་པར་གསུངས་ཤིང་ཐ་སྙད་བྱས་པ་སྟེ། གལ་ཏེ་ཡུལ་ཆོས་དབྱིངས་ཡུམ་ཡིན་

པས་དཔའ་བོ་གཅིག་པར་ཇི་ལྟར་འགྱུར་ཞེ་ན། ཆོས་དབྱིངས་ནི་རང་འོད་ཀྱི་ཤེས་རབ་མ་ཡིན་

ལ་དེ་ནི་གཙོ་བོ་དང་དབྱེར་མེད་ཅིང་གཙོ་བོའ་ིནང་དུ་འདུས་སོ། །ནང་སེམས་ཅན་ལ་ཇི་ལྟ་བ་

དེ་བཞིན་དུ་གཞན་དཀྱིལ་འཁོར་གྱི་ལྷ་ལ་ནི་ཀ་ཡིག་གཅིག་པུས་དཔའ་བོ་གཅིག་པར་གྲུབ། ཕྱི་

ནས་ས་བོན་ཏེ་རྡུལ་ལ་རོ་མཉམ་པ་ནི་མངལ་སྐྱེས་དཔའ་གཅིག་པ་དེ་ཤེས་རབ་དག་གིས་འཁྱུད་

པར་འགྱུར་ཞེས་པ་དེ་ནི་ཀུན་གཞི་དེའི་བག་ཆགས་སད་པའི་དབང་ལས་མངལ་སྐྱེས་ཀྱི་རྣམ་པར་

ཤེས་པའི་ཕུང་པོ་དེ་ཤེས་རབ་ཆོས་དབྱིངས་ཀྱིས་འཁྱུད་པ་ཇི་ལྟ་བ་དེ་བཞིན་དུ་གཞན་དཀྱིལ་

འཁོར་གྱི་ལྷ་ལ་མི་བསྐྱོད་པ་ཡུམ་དང་བཅས་པ་དེ་ཉིད་ས་བོན་ཀཱཿཞེས་པར་འགྱུར་ཏེ། མངལ་དུ་

བཞི་པའི་གནས་སྐབས་ཀྱི་སྦྱོར་བ་ཁུ་བ་འཕོས་པ་དང་འདྲ་བ་ལས་སོ། །ཞེས་པ་ནང་དང་གཞན་ 

ཆོས་མཐུན་པའི་ངེས་པའོ།།

དེ་བཞིན་དུ་ནང་ལ་ཕུང་པོ་ལྔ་རྫོགས་པ་ན་མངལ་དུ་མངལ་སྐྱེས་ཀྱི་ལྷ་ལྔའི་བདག་ཉིད་དུ་

འགྱུར་ཏེ། དེ་བཞིན་གཞན་ལྷ་ལ་ཡང་སངས་རྒྱས་ལྔ་ཡི་བདག་ཉིད་ཅན་ཀ་ཀི་�ྀ་ཀུ་ཀླྀ་ཞེས་པ་ལྷ་

ལྔའི་བདག་ཉིད་དོ། །དེ་བཞིན་དུ་མངལ་སྐྱེས་ཀྱི་རུས་པ་ས་ཁམས་དང་ཁུ་བ་ཆུ་དང་དྲོ་བ་མེ་དང༌། 

གཡོ་བ་རླུང་གི་ཆོས་སྐྱེས་པ་ན་ཕུང་པོ་ལྔ་དང་ཁམས་བཞི་ཉིད་ཀྱིས་བྱིན་གྱིས་བརླབས་པས་

མངལ་དུ་མངལ་སྐྱེས་ཀྱི་ལྷ་དགུའི་བདག་ཉིད་ཇི་ལྟ་བ་དེ་བཞིན་དུ་གཞན་ལྷ་ལ་ཡང་རིགས་ལྔ་

ཡུམ་བཞིའི་ས་བོན་ཀ་ཀི་ཀཱི་�ྀ་ ་ཀུ་ཀཱུ་ཀླྀ་ ཞེས་པ་ལྷ་དགུའི་བདག་ཉིད་གྲུབ་པའོ། །དེ་བཞིན་



ཡེ་ལེའི་མདོར་བསྡུས་དང་པོའ་ིརྣམ་བཤད། 31

དུ་མངལ་སྐྱེས་ཀྱི་ངག་དང་ལག་པ་དང་རྐང་པ་དང་བཤང་ལམ་སྟེ་ལས་དབང་བཞི་རྫོགས་པ་ན་

སྔར་གྱི་ཕུང་ཁམས་དགུ་དང་བཅས་པས་བཅུ་གསུམ་གྱི་བདག་ཉིད་གྲུབ་པ་བཞིན་དུ་གཞན་ལྷ་ལ་

ཡང་རིགས་ལྔ་ཡུམ་བཞི་སྒོ་སྐྱོང་བཞི་དང་བཅས་པ་ལྷ་བཅུ་གསུམ་མའི་ས་བོན་རྣམས་གྲུབ་བོ།།

དེ་དག་གི་སྟེང་དུ་ཡུལ་དྲུག་སྐྱེས་པ་དང༌། དེའི་སྟེང་དུ་མིག་སོགས་དབང་པོ་དྲུག་སྐྱེས་

པ་ན་དགུ་བཅུ་དང་ཉི་ཤ ་རྩ་ལྔར་འགྱུར་བ་བཞིན་དུ་སྔར་གྱི་སྟེང་དུ་སེམས་མ་དྲུག་བསྣན་པས་

བཅུ་དགུ་དང་སེམས་དཔའ་དྲུག་བསྣན་པས་ཉི་ཤ ་རྩ་ལྔའི་བདག་ཉིད་ཀྱི་ས་བོན་རྣམས་གྲུབ་

བོ། །དེ་ནས་མངལ་དུ་ལས་དབང་ལྔ་པ་སྐྱེས་ཏེ་དེ་རྣམས་ཀྱི་སྦྱོར་བ་སྟེ་བྱ་བ་བརྗོད་པ་དང་ལེན་པ་

དང་བཤང་བ་འདོར་བ་དང་གཅི་བ་འཛག་པའི་བྱ་བ་ནི་རབ་ཏུ་སྐྱེས་པ་ན་ནང་ལ་སུམ་ཅུ་རྩ་གཉིས་

ཀྱི་བདག་ཉིད་དུ་འགྱུར་ཏེ། དེ་བཞིན་གཞན་དཀྱིལ་འཁོར་གྱི་ལྷ་ལ་ཡང་སྔར་གྱི་སྟེང་དུ་ཁྲོ་བོ་

གཅིག་དང་ཁྲོ་མོ་ལྔ་བསྣན་པའམ། ཡང་ཁྲོ་བོ་དྲུག་བསྣན་པ་སོ་གཉིས་ཀྱི་ས་བོན་རྣམས་ཏེ། འདིར་

གཙོ་བོ་ཡབ་ཡུམ་སོ་སོར་བགྲང་ངོ༌། །དེ་ལྟར་ནང་དུ་བྱིས་པའི་ལོ་བཅུ་གཉིས་ཀྱི་མཚམས་རྫོགས་

པ་དང་ཆོས་མཐུན་པའོ།།

དེ་ནས་ལོ་བཅུ་དྲུག་གི་མཚམས་སུ་ཇི་ལྟར་བྱིས་པའི་ཁུ་བ་འཕོ་བ་ན་བཞི་པའི་གནས་

སྐབས་སུ་འགྱུར་ཞིང༌། མཚམས་འདི་ནས་མངལ་སྐྱེས་རྣམས་ཀྱི་སྐུ་བཞི་པ་དང༌། ཕུང་པོ་དྲུག་པ་

དང་ཁམས་དྲུག་པ་དང་དབང་པོ་དྲུག་པ་དང་ཡུལ་དྲུག་པ་དང་ལས་དབང་དྲུག་པ་དང་ལས་དབང་གི་

བྱ་བ་དྲུག་པ་དང་བཅས་པར་འགྱུར་ཏེ། སྔར་གྱི་སོ་གཉིས་ལ་ལས་དབང་དྲུག་པ་དང༌། བྱ་བ་དྲུག་པ་

བསྣན་པས་ལྷ་སོ་བཞིར་འགྱུར་ཞིང༌། ཕུང་པོ་དྲུག་པ་དང་ཁམས་དྲུག་པ་བསྣན་པས་ལྷ་སོ་དྲུག་གི་

བདག་ཉིད་དང༌། དེ་ལྟར་མངལ་སྐྱེས་ཀྱི་ལྷ་སུམ་ཅུ་རྩ་དྲུག་ནི་ལྷ་སུམ་ཅུ་རྩ་བདུན་པ་མངལ་སྐྱེས་ཀྱི་

བདེ་བའི་ཡེ་ཤེས་དང་རྣམ་ཤེས་སེམས་ཀྱི་བརྟེན་པར་གྱུར་པའོ།།

དེ་བཞིན་དུ་ནང་སེམས་ཅན་གྱི་ཕུང་པོ་ལ་སོགས་པ་རྫོགས་པ་ཇི་ལྟ་བར་གཞན་དཀྱིལ་

འཁོར་གྱི་ལྷ་རྫོགས་པ་སྟེ། འདི་དག་གི་ས་བོན་གྱི་སྔགས་རྣམས་དང་སྦྱོར་ཚུལ་སོགས་མ་བཤད་

པ་རྣམས་ནི་གོ་བར་སླའོ། །ཁམས་སོ་དྲུག་པོའ་ིརིགས་ཀྱི་ལྷ་འདི་རྣམས་ལ་ཁྱབ་བྱེད་ཀྱི་གཙོ་བོ་ནི་

ཐབས་སྟོང་ཆེན་ཡིག་ལྔ་དང༌། ཤེས་རབ་ཐིག་ལེ་སྟོང་པ་ཡིག་དྲུག་སྟེ་ཝཾ་ཡིག་དང་ཨེ་ཡིག་གོ །ཨེ་



དྲི་མེད་འོད་ཀྱི་ཡེ་ལེའི་འགྲེལ་བཤད།32

ཝཾ་གྱི་ཡི་གེའི་དོན་ནི་གཙོ་བོར་ལྷན་ཅིག་སྐྱེས་པའི་བདེ་བ་ཆེན་པོ་སྟོང་པ་ཉིད་དང་དབྱེར་མི་ཕྱེད་

པ་སྟེ་ཡང་དག་པའི་དཀྱིལ་འཁོར་གྱི་བདག་པོའ།ོ།

གཉིས་པ་ནི། ཀ་རྡོ་རྗེའི་རྒྱུད་ལ་རིགས་ལྔ་ནས་སོ་དྲུག་གི་བར་དུ་རྣམ་གཞག་ཇི་ལྟར་

བྱས་པ་དེ་བཞིན་དུ་ཁ་རྡོ་རྗེ་ལ་སོགས་པའི་རྒྱུད་ལ་ཡང་རིགས་ཀྱི་དབྱེ་བ་སོ་དྲུག་གི་བར་དུ་

རྫོགས་པར་གྲུབ་བོ། །གསུམ་པ་ནི། དེ་ལྟར་བཤད་མ་ཐག་པའི་ལྷ་དེ་རྣམས་དཀྱིལ་འཁོར་གྱི་

གནས་གང་དུ་ལྷ་གང་བཞུགས་པ་ནི་སྙིང་པོའ་ིའཕར་མ་ལ་ཕུང་པོ་དང་ཁམས་ཀྱི་ལྷ་རྣམས་

སོ། །ཕྱིའི་འཕར་མ་ལྷ་སྣམ་ལ་སྐྱེ་མཆེད་བཅུ་གཉིས་དང་སྒོ་བཞིར་སྒོ་སྐྱོང་རྣམས་དང༌། ལས་

དབང་ཡུལ་དང་བཅས་པའི་ལྷ་རྣམས་སོ། །འདིར་ནང་སེམས་ཅན་ལ་གཞོན་ནུ་ལོ་བཅུ་དྲུག་གི་

རྗེས་ལ་ཡེ་ཤེས་ཀྱི་ཁམས་རྫོགས་པས། བུ་དང་བུ་མོའ་ིཕུང་པོ་རྣམས་སྐྱེད་པར་བྱེད་པ་ཉིད་ཀྱི་

ཕྱིར་མིའི་དབང་ཕྱུག་མཐའ་ཡས་འཁོར་ལོ་ཅན་ཅེས་ཐ་སྙད་བྱ་ལ་དེ་ཇི་ལྟ་བ་དེ་བཞིན་དུ་གཙོ་བོ་

ཡབ་ཡུམ་རྫོགས་ནས་དེ་བཞིན་གཤེགས་པ་ལྔ་ལ་སོགས་པའི་བཀོད་པ་སྣ་ཚོགས་སྤྲོ་བའི་ཕྱིར་

དཀྱིལ་འཁོར་གྱི་ལྷའི་གཙོ་བོ་ནི་དཀྱིལ་འཁོར་གྱི་དབང་ཕྱུག་མཐའ་ཡས་པའི་ལྷའི་ཚོགས་ཀྱི་

འཁོར་ལོ་བསྐོར་བ་ཅན་དུ་འགྱུར་ཞེས་པ་མངལ་སྐྱེས་དང་ཆོས་མཐུན་པར་ལྷ་སྤྲོ་བའི་ངེས་པའོ།།

གཉིས་པ་ནི། འདིར་མངལ་གྱི་གནས་སྐབས་ན་བྱིས་པའི་ལུས་བསྐྱེད་པ་ཇི་ལྟ་བ་དེ་

བཞིན་ལྷ་རྫོགས་པ་ལ་དཀྱིལ་འཁོར་རྒྱལ་མཆོག་དང་བསྙེན་པའི་ཡན་ལག་གོ །བྱིས་པའི་ངག་

བསྐྱེད་པ་ཇི་ལྟ་བ་དེ་བཞིན་དུ་ལྷ་བསྐྱེད་པ་ལ་ལས་རྒྱལ་མཆོག་དང་ཉེ་བའི་བསྒྲུབ་པའོ། །བྱིས་

པའི་བྱང་ཆུབ་ཀྱི་སེམས་ཀྱི་ཐིག་ལེ་བསྐྱེད་པ་ཇི་ལྟ་བ་དེ་བཞིན་དུ་ལྷ་བསྐྱེད་པ་ལ་ཐིག་ལེའི་རྣལ་

འབྱོར་དང་བསྒྲུབ་པའོ། །བྱིས་པའི་ཁུ་བ་འཕོ་བ་ན་བདེ་བ་བསྐྱེད་པ་ཇི་ལྟ་བ་དེ་བཞིན་དུ་ལྷ་བསྐྱེད་

པ་ལ་ཕྲ་མོའ་ིརྣལ་འབྱོར་དང་བསྒྲུབ་པ་ཆེན་པོ་སྟེ། དེ་ལྟར་བསྙེན་སྒྲུབ་ཡན་ལག་བཞིའི་བསྒྲུབ་

པ་རྣམས་ཀྱིས་ནང་གི་ལེའུ་ལས་སྔར་མངལ་སྐྱེས་ཀྱི་སྐུ་བཞི་དང་རྡོ་རྗེ་བཞི་གསུངས་པ་དེ་རྒྱ་

ཆེར་སྦྱང་བ་སྟེ་རྣམ་དག་དང་ཆོས་མཐུན་སྦྱར་ཏེ་ཤེས་པར་བྱའོ། །ཞེས་པ་ནི་ལུས་དང་ལྷ་བསྐྱེད་ 

པ་སྦྱར་བའི་ངེས་པའོ།།

ལྔ་པ་དག་པ་ལས་སྤྲོས་པའི་རྒྱུད་སྡེ་སོ་སོ་ལ་ལྷའི་རྣམ་དག་སྟོན་པ་ཐབས་དང་ཤེས་རབ་



ཡེ་ལེའི་མདོར་བསྡུས་དང་པོའ་ིརྣམ་བཤད། 33

བྱ་བ་དང༌། རྣལ་འབྱོར་རྗེས་སུ་རིག་པ་དང་སྡོམ་པ་ཆེན་པོ་དང༌། འཁོར་ལོས་བསྒྱུར་བ་དྲུག་སྤྲོ་བའི་

གནས་པ་ལ་དགུ་སྟེ། དུས་འཁོར་གྱི་ལྷ་སྤྲོ་བ། ཤེས་རབ་ཀྱི་རྒྱུད་སྡོམ་ཆུང་གི་ལྷ་སྤྲོ་བ། ཐབས་རྒྱུད་

ཀྱི་ལྷ་སྤྲོ་བ། སྡོམ་ཆེན་གྱི་ལྷ་སྤྲོ་བ། དེ་རྣམས་ཀྱི་རྣམ་དག་བསྟན་པ། བྱ་བའི་རྒྱུད་ཀྱི་ལྷ་སྤྲོ་བ། ལུས་

བསམ་གྱི་སྒོ་ནས་དེ་དག་གི་ཐབས་ཤེས་ངེས་པར་བྱ་བ། རྒྱུད་སྡེའི་ལྷ་ལ་སོགས་པ་གང་ནས་གང་སྤྲོ་

ཚུལ་རྒྱུ་མཚན་དང་བཅས་པ་གོ་སླར་བསྟན་པ། ལྷ་རྣམས་ཀྱི་བརྟེན་པ་བཅུའི་རྣམ་དག་བསྟན་པའོ།།

དང་པོ་ལ་བདུན། འོད་དཔག་མེད་ཀྱི་དང༌། དོན་ཡོད་གྲུབ་པའི་དང༌། རིན་ཆེན་འབྱུང་

ལྡན་གྱི་དང༌། རྣམ་པར་སྣང་མཛད་ཀྱི་དང༌། མི་བསྐྱོད་པའི་དང༌། རྡོ་རྗེ་སེམས་དཔའི་རིགས་ཀྱི་

ལྷ་སྤྲོ་བ་དང༌། དེ་རྣམས་ཀྱི་རྒྱས་གདབ་ཀྱི་རྣམ་གྲངས་བསྟན་པའོ། །དང་པོ་ནི། ད་ནི་གནས་པ་

ལྔ་པའི་དུམ་བུ་འཁོར་ལོས་བསྒྱུར་བ་དྲུག་སྤྲོ་བ་བསྟན་པའི་ཕྱིར་འཁོར་ལོ་དྲུག་པོ་རྣམས་སུ་དག་

པའི་ཁམས་དྲུག་ལས་ཁམས་སོ་སོའ་ིརིགས་ཀྱི་ལྷ་རྣམས་སྤྲོ་བ་གསུངས་པ། དག་པར་ཞེས་པ་

ལ་སོགས་པ་སྟེ་འདིར་མི་རྣམས་ཀྱི་ལོ་བཅུ་དྲུག་གི་རྗེས་ལ་ཁམས་དྲུག་གི་རང་བཞིན་གྱི་བྱང་

ཆུབ་ཀྱི་སེམས་ཀྱིས་བུ་དང་ཚ་བོ་སོགས་སྣ་ཚོགས་སྤྲོ་བར་བྱེད་པ་ཇི་ལྟ་བ་དེ་བཞིན་དུ་གཙོ་བོ་

དུས་ཀྱི་འཁོར་ལོ་ཡི་ཡང་དག་པའི་ཁམས་དྲུག་གི་དབྱེ་བས་ལྷ་རྣམས་སྤྲོ་བར་བྱེད་དེ་འདི་ལྟར་

དག་པར་ཞེས་པ་དུས་ཀྱི་འཁོར་ལོའ་ིདཔྲལ་བའི་འཁོར་ལོར་ཡང་དག་པའི་ཆུ་ལས་ཞེས་པ་སྒྲིབ་

པ་མེད་པའི་ཆུའི་ཁམས་དང་དག་པའི་འདུཤེས་ཀྱི་ཕུང་པོ་ལས་ལྷའི་ཚོགས་རི་བོང་འཛིན་པ་

ལྟར་དཀར་པདྨའི་མཚན་མ་ཅན་རྣམས་སྤྲོ་བ་ནི་འདི་ལྟ་སྟེ། འོད་དཔག་མེད་དང༌། མཱ་མ་ཀི་དང༌། 

པདྨ་མཐར་བྱེད་དང༌། མི་གཡོ་བ་དང༌། ང་རྒྱལ་མ་དང༌། ཙུན་དྷ་དང༌། འཇིག་རྟེན་དབང་ཕྱུག་

དང༌། གཟུགས་རྡོ་རྗེ་དང༌། དྲག་མོ་དང༌། རྒྱ་མཚོ་དང༌། ཚོགས་ཀྱི་བདག་པོ་དང༌། ཀླུ་མཐའ་ཡས་

དང༌། རིགས་ལྡན་དང༌། སྟག་གདོང་མ་དང༌། འུག་གདོང་མ་སྟེ། དེ་ལྟར་ལྷ་འདི་དག་གཡོན་གྱི་

ཞལ་ནས་ཞེས་པ་དུས་ཀྱི་འཁོར་ལོའ་ིསྐུའི་ཞལ་དཀར་པོ་མངོན་པར་འདུ་མི་བྱེད་པའི་རྣམ་པར་

ཐར་པའི་སྒོ་ནས་མཆོག་གི་སྙིང་རྗེ་ཚད་མེད་པ་ཡིས་སྤྲོས་པའོ། །ཞེས་པ་ནི་བཅོམ་ལྡན་འདས་ 

དུས་ཀྱི་འཁོར་ལོའ་ིངེས་པའོ།།

འདི་ལྟར་སྣང་བ་མཐའ་ཡས་ལ་རྣམ་པར་ཤེས་པ་མི་བསྐྱོད་པས་རྒྱས་གདབ་ཅིང་གཞན་



དྲི་མེད་འོད་ཀྱི་ཡེ་ལེའི་འགྲེལ་བཤད།34

རྣམས་ལ་སྣང་བ་མཐའ་ཡས་ཀྱིས་རྒྱས་གདབ་པའོ། །པདྨའི་མཚན་མ་ཅན་ཞི་བ་དང་རྒྱས་པའི་

ལས་ཀྱི་དངོས་གྲུབ་སྟེར་བ་ཆུའི་ཁ་དོག་ལས་དཀར་པོ་སྟེ། དེ་ལྟར་སྣང་བ་མཐའ་ཡས་ཀྱི་རིགས་

ཀྱི་ལྷ་སྤྲོ་བ་དང་བསྡུ་བ་ནི་སོ་སོར་རྟོག་པའི་ཡེ་ཤེས་ལས་བྱུང་བ་རྣམས་སོ།།

གཉིས་པ་ནི། ད་ནི་དོན་ཡོད་གྲུབ་པའི་རིགས་ཀྱི་ལྷ་རྣམས་སྤྲོ་བ་གསུངས་པ། ཆོས་ལ་

ཞེས་པ་ལ་སོགས་པ་སྟེ། འདིར་སྙིང་ཁ་ཆོས་ཀྱི་འཁོར་ལོ་སྒྲིབ་པ་དང་བྲལ་བས་ཡང་དག་པར་

དག་པའི་རླུང་གི་ཁམས་དང་དག་པའི་འདུ་བྱེད་ལས་ཕྱག་གི་པདྨར་གནས་པའི་རལ་གྲིའི་མཚན་

མའི་ལྷའི་ཚོགས་སྤྲོ་བ་ནི་འདི་ལྟ་སྟེ། དོན་ཡོད་གྲུབ་པ་ནས། ཁྱི་གདོང་མའི་བར་བཅུ་དྲུག་སྟེ། འདི་

དག་ནི་ངེས་པར་བྱམས་པ་ཚད་མེད་པའི་ཐུགས་ཀྱིས་སྒྲིབ་བྲལ་གྱི་སྲིད་པ་གསུམ་གྱི་བདག་པོ་སྟེ་

གཙོ་བོས་ཤར་གྱི་ཞལ་མཚན་མ་མེད་པའི་རྣམ་པར་ཐར་པའི་སྒོ་ནས་ཞེས་པ་ཐུགས་ཀྱི་ཞལ་ནས་

སྤྲོས་པའོ། །འདིར་དོན་ཡོད་གྲུབ་པ་ལ་རྣམ་པར་ཤེས་པ་མི་བསྐྱོད་པ་དང༌། དོན་གྲུབ་ཀྱི་རིགས་ཀྱི་

ལྷའི་ཚོགས་ལ་དོན་ཡོད་གྲུབ་པས་རྒྱས་གདབ་པ་རལ་གྲིའི་མཚན་མ་ཅན་བསྐྲད་པ་དང་དབྱེ་བའི་

ལས་ཀྱི་དངོས་གྲུབ་སྟེར་བ་རླུང་གི་ཁ་དོག་ལས་ནག་པོ་སྟེ། དེ་ལྟར་དོན་ཡོད་གྲུབ་པའི་རིགས་ཀྱི་

ལྷ་རྣམས་སྤྲོ་བ་དང་བསྡུ་བ་ནི་བྱ་བ་ནན་ཏན་གྱི་ཡེ་ཤེས་ལས་བྱུང་བ་རྣམས་སོ།།

གསུམ་པ་ནི། ད་ནི་རིན་ཆེན་འབྱུང་ལྡན་གྱི་རིགས་སྤྲོ་བ་གསུངས་པ་ལོངས་སྤྱོད་རྫོགས་

པར་དག་པའི་མེ་ལས་ཞེས་པ་སྟེ། འདིར་མགྲིན་པའི་འཁོར་ལོར་དག་པའི་མེ་དང་དག་པའི་ཚོར་

བ་ལས་ཉི་མ་འཆར་ཀ་དང་མཚུངས་ཞེས་པ་ཁ་དོག་དམར་པོ་སྟེ་རིན་ཆེན་འཛིན་ཅེས་པ་རིན་ཆེན་

འབྱུང་ལྡན་དང༌། དེ་བཞིན་དུ་གོས་དཀར་མོ་སྟེ་འདི་ནས་དུང་སྐྱོང་གི་བར་ཏེ། ལྷ་བཅུ་དྲུག་པོ་འདི་

དག་དཔལ་ལྡན་གཡས་ཀྱི་ཞལ་སྨོན་པ་མེད་པའི་རྣམ་ཐར་གྱི་སྒོ་ནས་མཆོག་གི་དགའ་བ་ཚད་མེད་

པ་ཡིས་ནི་སྣ་ཚོགས་གཙོ་བོས་སྤྲོས་པའོ། །ཞེས་པ་གསུང་གི་ཞལ་གྱི་རང་བཞིན་ལས་ལྷ་ཐམས་

ཅད་ཁ་དོག་དམར་པོ་རིན་ཆེན་འབྱུང་ལྡན་གྱིས་རྒྱས་གདབ་པ་དབང་དང་དགུག་པའི་དངོས་གྲུབ་

སྟེར་བའོ། །དེ་ལྟར་རིན་ཆེན་འབྱུང་ལྡན་གྱི་རིགས་ཀྱི་ལྷ་རྣམས་སྤྲོ་བ་ལ་སོགས་པ་ནི་མཉམ་པ་

ཉིད་ཀྱི་ཡེ་ཤེས་ལས་བྱུང་བ་རྣམས་ཏེ། འདིར་ཡང་རིན་ཆེན་འབྱུང་ལྡན་ནི་རྣམ་པར་ཤེས་པ་མི་

བསྐྱོད་པས་རྒྱས་བཏབ་པའོ།།



ཡེ་ལེའི་མདོར་བསྡུས་དང་པོའ་ིརྣམ་བཤད། 35

བཞི་པ་ནི། ད་ནི་རྣམ་པར་སྣང་མཛད་ཀྱི་རིགས་ཀྱི་ལྷ་སྤྲོ་བ་གསུངས་པ། ལྟེ་བར་ཡང་

དག་པའི་ས་ལས་ཞེས་པ་ལ་སོགས་པ་སྟེ། འདིར་ལྟེ་བར་ཞེས་པ་སྤྲུལ་པའི་འཁོར་ལོར་སྒྲིབ་

པས་དག་པའི་གཟུགས་ཀྱི་ཕུང་པོ་དང་སའི་ཁམས་ལས་མཆོག་གི་གསེར་དང་མཚུངས་པ་ཁ་

དོག་སེར་པོའ་ིཐུབ་པ་ཕྱག་ན་འཁོར་ལོ་ཞེས་པ་རྣམ་པར་སྣང་མཛད་དེ། དེ་བཞིན་དུ་སྤྱན་མ་སྟེ་

འདི་གཉིས་ནས་མཁའ་ལྡིང་གདོང་མའི་བར་འདིར་སྨོས་ལྷ་བཅུ་དྲུག་པོ་འདི་རྣམས་གཙོ་བོ་ཡིས་

ནི་བཏང་སྙོམས་ཚད་མེད་པ་དག་གིས་ནུབ་ཀྱི་ཞལ་སྟོང་པ་ཉིད་ཀྱི་རྣམ་ཐར་གྱི་སྒོ་ནས་ཞེས་པ་

ཡེ་ཤེས་ཀྱི་ཞལ་ནས་སྐྱེ་བོ་ཀུན་ལ་ཕན་རྣམས་སྤྲོས་པ་སྟེ། ཁ་དོག་སེར་པོ་རེངས་པ་ལ་སོགས་

པའི་ལས་ཀྱི་དངོས་གྲུབ་སྟེར་བ་རྣམ་པར་སྣང་མཛད་ཀྱིས་རྒྱས་བཏབ་ཅིང༌། རྣམ་པར་སྣང་

མཛད་ལ་ཡང་རྣམ་པར་ཤེས་པ་མི་བསྐྱོད་པས་རྒྱས་བཏབ་པའོ། །དེ་ལྟར་རྣམ་པར་སྣང་མཛད་

ཀྱི་རིགས། སྤྲོ་བ་ལ་སོགས་པ་ནི་མེ་ལོང་ལྟ་བུའི་ཡེ་ཤེས་ལས་བྱུང་བ་རྣམས་སོ། །འདིར་རིགས་

བཞི་ག་ལ་མི་བསྐྱོད་པས་རྒྱས་བཏབ་པ་ནི་ཡེ་ཤེས་གཞན་བཞི་ཆོས་དབྱིངས་ཡེ་ཤེས་ལས་བྱུང་བ་ 

མཚོན་པར་བྱེད་པ་ཡིན་ནོ།།

ལྔ་པ་ནི་ད་ནི་མི་བསྐྱོད་པའི་རིགས་སྤྲོ་བ་གསུངས་པ། གཙུག་ཏོར་དག་པའི་སྟོང་པ་ལས་

ནི་ཞེས་པ་སྟེ། གཙུག་ཏོར་གྱི་འཁོར་ལོ་ལ་དག་པའི་རྣམ་པར་ཤེས་པའི་ཕུང་པོ་དང༌། དག་པའི་

ནམ་མཁའི་ཁམས་ལས་མཆོག་གི་རྡོ་རྗེ་འཛིན་པ་མི་བསྐྱོད་པ་ཡེ་ཤེས་ཀྱི་རྒྱས་བཏབ་པ་ཁ་དོག་

ལྗང་ཁུ་སྟེ། དེ་བཞིན་དུ་རྡོ་རྗེ་དབྱིངས་ཀྱི་དབང་ཕྱུག་མ་སྟེ། འདི་གཉིས་ནས་ཀླུ་རྒྱལ་པ་སྟེ། ལྷ་

བཅུ་གཅིག་པོ་འདི་དག་སྟེང་གི་ཞལ་ནས་སྤྲོས་པ་ཡོན་ཏན་མང་པོའ་ིགནས་ཏེ། ལས་ཐམས་ཅད་

ཀྱི་དངོས་གྲུབ་སྟེར་བ་རྡོ་རྗེའི་མཚན་མ་ཅན་ཏེ་དེ་རྣམས་ལ་ཡང་མི་བསྐྱོད་པས་རྒྱས་བཏབ་པ་ནམ་

མཁའི་ཁ་དོག་ལས་ལྗང་ཁུའོ། །དེ་ལྟར་མི་བསྐྱོད་པའི་རིགས་ཀྱི་ལྷ་སྤྲོ་བ་ལ་སོགས་པ་ནི་ཤིན་ཏུ་

རྣམ་པར་དག་པའི་ཆོས་ཀྱི་དབྱིངས་ཀྱི་ཡེ་ཤེས་ལས་བྱུང་བ་རྣམས་སོ།།

དྲུག་པ་ནི། ད་ནི་རྡོ་རྗེ་སེམས་དཔའི་རིགས་སྤྲོ་བ་གསུངས་པ། གསང་བར་དག་པ་ལས་

ནི་ཞེས་པ་ལ་སོགས་པ་སྟེ། འདིར་གསང་བའི་འཁོར་ལོ་དག་པའི་ཡེ་ཤེས་ཀྱི་ཕུང་པོ་དང་དག་

པའི་ཡེ་ཤེས་ཀྱི་ཁམས་ལས་རྡོ་རྗེ་སེམས་དཔའ་སྔོན་པོ་རྡོ་རྗེ་རྩེ་གསུམ་པའི་མཚན་མ་ཅན་རྣམ་

པར་ཤེས་པ་མི་བསྐྱོད་པས་རྒྱས་བཏབ་པ་དང༌། དེ་བཞིན་དུ་ཡེ་ཤེས་ཀྱི་ཁམས་ཤེར་ཕྱིན་མ་སྔོན་

མོ་སྟེ། འདི་གཉིས་ནས། ཀླུ་རྣམ་པར་རྒྱལ་བའི་ལྷ་བཅུ་གཅིག་པོ་སྐྱེ་བོ་ཀུན་ལ་ཕན་པ་འདི་དག་ནི་

སྲོག་ཆགས་ཀྱི་ཐར་པའི་རྒྱུ་རུ་འོག་གི་ཞལ་ཡེ་ཤེས་ཀྱི་ཆོས་ལས་སྤྲོས་པ་ཤིན་ཏུ་རྣམ་པར་དག་

པའི་ཆོས་ཀྱི་དབྱིངས་ཀྱི་ཡེ་ཤེས་ལས་ཁ་དོག་སྔོན་པོ་དབྱིབས་སོགས་མི་བསྐྱོད་པའི་སྐུ་སྔོན་

པོ་དང་རྡོ་རྗེ་སེམས་དཔས་རྒྱས་བཏབ་པ་ལས་ཐམས་ཅད་སྒྲུབ་པར་བྱེད་པའོ། །འདིར་རྭ་འགྱུར་

ལས། མི་བསྐྱོད་པའི་སྐུ་ཁ་དོག་སྔོན་པོས་རྡོ་རྗེ་སེམས་དཔའ་ལ་རྒྱས་བཏབ་པ་ཅེས་འབྱུང་བ་

ལྟར་མི་བསྐྱོད་པའི་སྐུ་ཁ་དོག་སྔོན་པོས་རྡོར་སེམས་ཀྱི་རིགས་ཀྱི་ལྷ་རྣམས་རྒྱས་བཏབ་པའོ་ཞེས་

པའོ། །དེ་ལྟར་དུས་ཀྱི་འཁོར་ལོའ་ིའཁོར་ལོ་དྲུག་དུ་སྟེ་དྲུག་ལས་རིགས་དྲུག་གི་ལྷ་རྣམས་སྤྲོ་བ་

དག་འགྲོ་བའི་དོན་བྱེད་པ་སྟེ་མི་རྣམས་ལོ་བཅུ་དྲུག་གི་རྗེས་ལ་བུ་དང་བུ་མོ་ལ་སོགས་པ་སྤྲོ་བ་

བཞིན་དུ་དུས་ཀྱི་འཁོར་ལོ་ཡང་ལྷ་དང་ལྷ་མོའ་ིཚོགས་སྐྱེད་པར་བྱེད་པ་ཉིད་ཀྱིས་ཆོས་མཐུན་པར་

གྲུབ་པའོ་ཞེས་པ་ངེས་པའོ། །འདིར་ཡང་རྣམ་པར་ཤེས་པའི་ཕུང་པོ་རྣམ་པར་དག་པ་མི་བསྐྱོད་པ་

ལྗང་ཁུ་ལ་རྡོ་རྗེ་སེམས་དཔའ་མི་བསྐྱོད་པའི་གཟུགས་ཅན་ཏེ་ཆ་བྱད་ཅན་སྔོན་པོས་རྒྱས་བཏབ་པ་

དང༌། ཡེ་ཤེས་ཀྱི་ཕུང་པོ་དག་པ་རྡོར་སེམས་སྔོན་པོ་ལ་མི་བསྐྱོད་པ་ལྗང་ཁུས་རྒྱས་བཏབ་པའོ།།

དེ་ལྟར་ན་སྐབས་འདིར་དུས་ཀྱི་འཁོར་ལོའ་ིལྷ་བརྒྱད་ཅུ་རྩ་དྲུག་གི་སྐུ་མདོག་གསལ་བར་

གསུངས་ཤིང༌། དེ་ཡང་ཁྱབ་འཇུག་དང་གཤིན་རྗེ་མི་བསྐྱོད་པའི་རིགས་སྐུ་མདོག་ལྗང་ཁུ་དང༌། 

དྲག་པོ་དང་ནོར་སྦྱིན་གཉིས་རྡོ་རྗེ་སེམས་དཔའི་རིགས་སྐུ་མདོག་སྔོན་པོར་གསུངས་པ་འདི་དག་

གིས་ཚེས་ལྷའི་སྐབས་སུ་མཆུ་དབོ་གཉིས་ལྗང་ཁུ་དང༌། མགོ་རྒྱལ་གཉིས་སྔོན་པོར་གྲུབ་ལ། སྔ་

མ་དག་གིས་ཀྱང་དེ་བཞིན་དུ་བཤད་དོ། །འོ་ན་ཁྱེད་རང་གི་ལུགས་ཀྱི་སྒྲུབ་ཐབས་པདྨ་དཀར་པོའ་ི

ཞལ་གྱི་ལུང་ལས། ཁྱབ་འཇུག་ལ་སོགས་མཆུའི་ཟླ་བའི་ལྷ་རྣམས་ནག་པོ། །གཤིན་རྗེ་ལ་སོགས་

པ་དབོའ་ིཟླ་བའི་ལྷ་རྣམས་དམར་པོ། །དྲག་པོ་སོགས་མགོ་ཡི་ཟླ་བའི་ལྷ་རྣམས་དཀར་པོ། ནོར་

སྦྱིན་སོགས་རྒྱལ་གྱི་ཟླ་བའི་ལྷ་རྣམས་སེར་པོར་བྱས་པ་ཇི་ལྟར་ཡིན་སྙམ་ན། སྐྱོན་མེད་དེ་སྒྲུབ་

ཐབས་ཀྱི་དེ་ནི་རྣལ་འབྱོར་རྫོགས་འཕྲེང་གི་རྗེས་སུ་འབྲངས་པ་ཡིན་ལ། རྫོགས་འཕྲེང་གི་འདི་

ཡང༌། དབང་ལེར་རྡུལ་ཚོན་གྱི་ཚོན་ས་བསྟན་པའི་སྐབས་སུ་ཤར་དུ་དཔལ་ལྡན་ནག་པོའ་ིས་རུ་

འགྱུར་ཞིང་ལྷོ་རུ་ཉི་མ་མཚུངས་པ་དག་སྟེ་ནུབ་དུ་ཡང༌། །གསེར་མདོག་བྱང་དུ་གཞན་ཏེ་རི་བོང་

འཛིན་པ་ལྟར་དཀར་རྡོ་རྗེ་ཅན་གྱི་ཞལ་གྱི་དབྱེ་བས་སོ།1།ཞེས་དང༌། འགྲེལ་པར་ཡང༌། དེ་ལྟར་

རྡོ་རྗེ་ཅན་གྱི་ཞལ་གྱི་དབྱེ་བས་ཕྱོགས་རྣམས་སུ་རྡུལ་ཚོན་དགྱེ་བར་བྱའོ།2།ཞེས་སོགས་ཀྱིས་རྡོ་

རྗེ་ཅན་གྱི་ཞལ་གྱི་དབྱེ་བས་ཤར་ཕྱོགས་ནག་པོ་སོགས་སུ་གསུངས་ལ། ལྷའི་ཁ་དོག་ཀྱང་དེ་དང་

རིགས་མཚུངས་པར་བྱས་ནས་ཤར་ཕྱོགས་པ་ཕལ་ཆེར་ནག་པོ་སོགས་ཞལ་གྱི་ཕྱོགས་མདོག་

ལྟར་མཛད་པ་ཡིན་ལ། ཕྱོགས་མདོག་ཏུ་ངེས་པ་ནི། ཨ་བྷྱ་ཡང་མི་བཞེད་དེ་རྣལ་འབྱོར་རྫོགས་

འཕྲེང་ལས། ཕྱག་རྡོར་ཡབ་ཡུམ་ལྗང་ཁུ་དང༌། ཀུན་བཟང་ཡབ་ཡུམ་སྔོན་པོར་བྱས་ཏེ་དཀྱིལ་

འཁོར་གྱི་ཕྱོགས་བཞིར་བཀོད་པའི་ཕྱིར་རོ། །སྒྲུབ་ཐབས་ཀྱི་དགོངས་པ་ཡང༌། ཚེས་ལྷའི་ཁ་དོག་

སྐབས་འདིར་བཤད་པའི་ཁྱབ་འཇུག་སོགས་ཀྱི་སྐུ་མདོག་ལྟར་དང༌། རྣལ་འབྱོར་རྫོགས་འཕྲེང་

ལས་བཤད་པ་གང་ལྟར་བྱས་ཀྱང་རྒྱུད་ཀྱི་དགོངས་པ་དང་མི་འགལ་བར་བཞེད་པ་ཡིན་ནོ།།

འོ་ན་བླ་མ་ཤེར་སེང་སོགས་ཀྱིས་ཨ་བྷ་ཡ་ལ་ལྷ་ལུག་ཁྱུ་ཙམ་གྱི་སྐུ་མདོག་ནོར་རོ་ཞེས་

སྐྱོན་བརྗོད་པའི་ལན་དུ། ཁྱེད་རང་གི་སྒྲུབ་ཐབས་ལས་སྐྱོན་བརྗོད་མང་དུ་བྱས་པ་ཇི་ལྟ་ཡིན་ཅེ་ན། 

དེ་ནི་ཨ་བྷ་ཡ་འགོག་པ་རྣམས་ཀྱིས་ནམ་མཁའི་ཁམས་པ་ཡིན་ན་ལྗང་ཁུ་དང༌། ཡེ་ཤེས་ཁམས་པ་

ཡིན་ན་སྔོན་པོ་ཡིན་པས་ཁྱབ་པ་སོགས་ཞེ་ལ་བཞག་ནས་སྐྱོན་བརྗོད་པར་འདུག་པས་དེ་དག་མི་

འཐད་པར་བཤད་པ་ཙམ་ཡིན་ནོ། །དེས་ན་ཐུར་ཁྱབ་གཅིག་ལ་རིགས་པ་ཡང་དག་ཏུ་བཟུང་ནས་

པཎྜི་ཏ་མཁས་པ་ལ་སྙིང་ཁམས་སྐྱེད་དེ་མ་སྨྲ་བར་ལྷ་ལུག་ཁྱུ་ཙམ་གྱི་སྐུ་མདོག་ནོར་པ་མ་བྱེད་

ཅིག །ཅེས་གསུངས་པ་ཡང་ལྷ་དེ་ནམ་མཁའི་ཁམས་པ་ཡིན་ན་ལྗང་ཁུས་ཁྱབ་པ་སོགས་སུ་བཟུང་

ནས་སྐུ་མདོག་གི་རྣམ་དབྱེ་བྱས་ན་ལྷ་ལུག་ཁྱུ་ཙམ་གྱི་སྐུ་མདོག་ནོར་པ་ཁས་ལེན་དགོས་པས་དེ་

ལྟར་མ་སྨྲ་ཤིག །ཅེས་གསུང་བ་ཡིན་གྱི། མཆུ་དབོ་སོགས་ཀྱི་ལྷ་རྣམས་ལྗང་ཁུ་སོགས་སུ་སྨྲས་ན་

ལྷ་ལུག་ཁྱུ་ཙམ་གྱི་སྐུ་མདོག་ནོར་བར་འགྱུར་རོ་ཞེས་སྟོན་པ་མིན་ནོ།།

བདུན་པ་ནི། ཡང་ན་སྐུ་དང་གསུང་དང་ཐུགས་དང་ཡེ་ཤེས་ཀྱི་རིགས་བཞིའི་དབྱེ་བའི་སྒོ་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༡༥༠ ཕྲེང་། ༡༦

2  བཀའ་འགྱུར། དཔེ་བསྡུར་མ། དེབ། ༩༩ ཤོག ༦༧༧ ཕྲེང་། ༡

ནས་ལྷ་གང་དུ་རྒྱས་གདབ་པར་བྱ་བ་དེར་ཟླ་བའི་ཆོས་ལས་རྣམ་པར་སྣང་མཛད་དཀར་པོ་དང༌། 

ཉི་མའི་ཆོས་ལས་སྣང་བ་མཐའ་ཡས་དམར་པོ་དང༌། སྒྲ་གཅན་གྱི་ཆོས་ལས་མི་བསྐྱོད་པ་ནག་པོ་

དང༌། དུས་མེའི་ཆོས་ལས་རྡོ་རྗེ་སེམས་དཔའ་ཁ་དོག་སེར་པོས་རྒྱས་གདབ་པར་བྱའོ། །ཡང་ན་

སྒྲུབ་ཐབས་ཀྱི་ལེའུ་ལས་གསུངས་པའི་ཆོ་གས་རྟེན་དང་བརྟེན་པའི་འབྲེལ་པས་རྒྱས་གདབ་སྟེ། 

དེ་བཞིན་དུ་མི་བསྐྱོད་པས་ནི་རྣམ་པར་སྣང་མཛད་ལ་རྒྱས་གདབ་སྟེ། མི་བསྐྱོད་པ་རྣམ་ཤེས་དག་

པ་དང༌། རྣམ་སྣང་གཟུགས་ཕུང་དག་པ་ཡིན་ལ། རྣམ་ཤེས་ལུས་ལ་བརྟེན་པའི་ཕྱིར་འདིར་འགྱུར་

མངས་ལས་ཀྱང༌། མི་བསྐྱོད་པས་རྣམ་པར་སྣང་མཛད་ལ་རྒྱས་བཏབ་ཅེས་འབྱུང་ངོ༌། །རྣམ་པར་

སྣང་མཛད་ནི་སྣང་བ་མཐའ་ཡས་ཀྱི་རྒྱས་འདེབས་བྱེད་དེ། ལུས་ཀྱི་གནས་ལྔ་ནས་སྒྲ་བརྗོད་པའི་

ཕྱིར་རོ། །སྣང་བ་མཐའ་ཡས་ནི་རིན་ཆེན་འབྱུང་ལྡན་གྱི་རྒྱས་འདེབས་བྱེད་དེ། རྡུལ་གྱི་ཁམས་ཆུ་

ལས་བྱུང་བའི་ཕྱིར་རོ། །རིན་ཆེན་འབྱུང་ལྡན་ནི་དོན་ཡོད་གྲུབ་པའི་རྒྱས་འདེབས་བྱེད་དེ། ཤ་ལས་

ཁྲག་འབྱུང་བའི་ཕྱིར་རོ། །ཞེས་པ་བརྟེན་པས་རྟེན་ལ་རྒྱས་འདེབས་པའི་ངེས་པའོ། །དེ་ལྟར་ཁམས་

གསུམ་པའི་དབང་ཕྱུག་ཆེན་པོ་མཐའ་ཡས་པའི་འཁོར་ལོ་ཅན་ལས་ལྷ་རྣམས་སྤྲོ་བ་ནི་རིགས་དྲུག་

གི་རྒྱུད་ལས་རྒྱུད་གཞན་ཐམས་ཅད་ལ་རིག་པར་བྱ་སྟེ། ཇི་ལྟ་བུ་ཞེ་ན། རིགས་གསུམ་དང་རིགས་

ལྔའི་རྒྱུད་ལ་ཡང་ངོ༌། །ཞེས་པའོ།།

གཉིས་པ་ཤེས་རབ་ཀྱི་རྒྱུད་སྡོམ་ཆུང་གི་ལྷ་སྤྲོ་བ་ལ་གཉིས། ཞི་སོགས་ཀྱི་ལས་ཀྱི་

དབང་གིས་ལྷ་རྣམས་ཀྱི་ཞལ་དང་ཁ་དོག་གི་རྣམ་དག་སྤྱིར་བསྟན་པ། གོ་སླས་རྒྱས་པར་བཤད་

པའོ། །དང་པོ་ནི། ད་ནི་གནས་པ་ལྔ་པའི་དུམ་བུ་ཤེས་རབ་ཀྱི་རྒྱུད་སྤྲོ་བ་གསུངས་པ་ཅེས་མཚམས་

སྦྱར་ནས། ཕྱོགས་ཀྱི་འདབ་མར་ཞེས་པ་ལ་སོགས་པ་སྟེ་འདིར་འཁོར་ལོ་སྡོམ་པ་བསྡུས་པའི་རྒྱུད་

རྣམས་ལས་གྲགས་པ་རྡོ་རྗེ་མཁའ་འགྲོ་མ་ལ་སོགས་པ་སྙིང་པོའ་ིརྣལ་འབྱོར་མ་བཞི་ནི་སྤྱན་མ་ལ་

སོགས་པ་ཡུམ་བཞིའི་ངོ་བོ་སྟེ། ས་ལ་སོགས་པའི་རང་བཞིན་གྱིས་ནི་ཞི་བ་ལ་སོགས་པའི་དངོས་

གྲུབ་སྟེར་བའོ། །ཞེས་གསུངས་པ་དེ་དག་ཀྱང་ཐུགས་ཀྱི་ཞལ་ལ་སོགས་པའི་ཞལ་བཞིའི་ཁ་དོག་

ནག་པ་ལ་སོགས་པའི་དབྱེ་བས་ཕྱེ་བ་བསྐྲད་པ་ལ་སོགས་པའི་དངོས་གྲུབ་སྟེར་བ་སྟེ། བདེན་པར་

རམ་ངེས་པར་ཞལ་གྱི་དབྱེ་བ་དང་མི་མཐུན་པ་ས་ལ་སོགས་པའི་རང་བཞིན་ཞི་སོགས་ཀྱི་ལས་ཀྱི་



ཡེ་ལེའི་མདོར་བསྡུས་དང་པོའ་ིརྣམ་བཤད། 39

དངོས་གྲུབ་སྟེར་བར་མི་འགྱུར་རོ། །དེ་བཞིན་དུ་རྩ་རྒྱུད་ལས་ཀྱང་གསུངས་པ། སེར་པོས་རྨོངས་

པ་དང་རེངས་པའི་བྱ་བ་དང༌། དཀར་པོས་ས་ལ་ཞི་བ་དང་རྒྱས་པའོ། །དམར་པོས་དབང་དང་

དགུག་པ་སྟེ། ནག་པོས་བསད་པ་དང་བསྐྲད་པ་ལ་སོགས་པའོ། །ཞེས་སོ། །ཞལ་གྱི་ཁ་དོག་ལས་

ལས་སོ་སོར་ངེས་པའི་ཚུལ་དེ་ལྟར་ཡིན་པ་དེའི་ཕྱིར་ཐུགས་ཀྱི་ཞལ་ཁ་དོག་ནག་པོའ་ིདབང་གིས་

རྡོ་རྗེ་མཁའ་འགྲོ་མ་ནི་རླུང་གི་ཁམས་སོ། །དེས་ན་སྒྲོལ་མའི་རིགས་ཡིན་གྱི་ས་ཁམས་སྤྱན་མའི་

རིགས་ནི་མ་ཡིན་ཅིང༌། འདིས་བསད་བསྐྲད་སོགས་བྱེད་ཀྱི། ཞི་སོགས་བྱེད་པ་མ་ཡིན་ནོ། །དེ་

བཞིན་དུ་གསུང་གི་ཞལ་ཁ་དོག་དམར་པོ་ལས་ལཱ་མ་ནི་མེ་ཁམས་གོས་དཀར་མོའ།ོ །ཡེ་ཤེས་ཀྱི་

ཞལ་ཁ་དོག་སེར་པོ་ལས་དུམ་སྐྱེས་མ་ནི་ས་ཁམས་སྤྱན་མའོ། །སྐུའི་ཞལ་གྱི་ཁ་དོག་དཀར་པོ་

ལས་གཟུགས་ཅན་མ་ནི་མཱ་མ་ཀི་སྟེ་ཆུའི་ཁམས་སོ། །འདི་དག་ནི་རིམ་པ་བཞིན་དབང་དགུག་དང་

རྨོངས་རེངས་དང་ཞི་རྒྱས་ཀྱི་ལས་འགྲུབ་པར་བྱེད་པ་རྣམས་སོ།།

དེ་ལྟར་ཐུགས་དང་གསུང་དང་ཡེ་ཤེས་དང་སྐུའི་ཞལ་རྣམས་རིམ་པ་བཞིན་ནག་པོ་དང་

དམར་པོ་སེར་པོ་དང་དཀར་པོའ་ིཁ་དོག་ཡིན་པ་ཇི་ལྟ་བ་དེ་བཞིན་དུ་དེའི་ཕྱོགས་ཀྱི་ཆར་གནས་

པ་རབ་གཏུམ་མ་ལ་སོགས་པ་ལྷ་མོ་དགུ་དགུ་པོ་རྣམས་ཀྱི་ཁ་དོག་ཀྱང་རིག་པར་བྱ་སྟེ། ཇི་ལྟར་

ཞེ་ན། འཁོར་ལོ་སྡོམ་པའི་རྩ་རྒྱུད་མངོན་བརྗོད་འབུམ་པ་ཆེན་པོ་ལས་གསུངས་པའི་ཚུལ་གྱིས་

སོ། །ཞེས་པ་བཅོམ་ལྡན་འདས་ཀྱི་ངེས་པ་སྟེ། བསྡུས་རྒྱུད་རྣམས་སུ་འདི་དག་དང་མི་མཐུན་པ་

གསུངས་པ་ནི་དགོངས་པ་ཅན་ཡིན་ནོ། །ཞེས་པའོ། །རྩ་རྒྱུད་དུ་གསུངས་པ་དེ་ཉིད་ངེས་དོན་ཡིན་

པ་དེས་ན་བརྩོན་འགྲུས་ཆུང་བ་དང་ལྡན་པ་རྩ་རྒྱུད་ཆེན་པོས་སྐྲག་པ་རྣམས་ལ་འཇམ་དཔལ་གྱིས་

དུས་ཀྱི་འཁོར་ལོའ་ིབསྡུས་རྒྱུད་འདིར་གཞུང་ཉེ་བར་བསྟན་པ་ཉུང་ངུ་ཡིས་རྩ་རྒྱུད་ཀྱི་སྤྲོས་པ་རྒྱ་

ཆེན་པོ་དེ་ཉིད་མདོར་བསྡུས་པས་རབ་ཏུ་བསྟན་ཏོ།།

དེ་ལ་ཕྱོགས་ཀྱི་འདབ་མར་སྤྱན་མ་ལ་སོགས་ཞེས་པ་ནི། ནུབ་ཀྱི་འདབ་མར་སྤྱན་མའི་

ཁ་དོག་ལས་དུམ་སྐྱེས་མ་སེར་མོའ།ོ །དེ་ཡང་དུས་ཀྱི་འཁོར་ལོ་ཧེ་རུ་ཀའི་ཡེ་ཤེས་ཀྱི་ཞལ། ནུས་

མ་སེར་པོའ་ིདབང་གིས་བྱུང་བ་སྟེ་ཞལ་སེར་པོ་ཡང་སའི་ཁ་དོག་དང་བཤང་བའི་རྩའི་རང་བཞིན་

རྣམ་པར་དག་པ་ལས་སོ། །བྱང་གི་འདབ་མར་ཆུའི་ཁ་དོག་ལས་གཟུགས་ཅན་མ་དཀར་མོ་དང༌། 

བྱང་གི་སྐུའི་ཞལ་དཀར་པོ་སྟེ། ལ་ལ་ནའི་རང་བཞིན་རྣམ་པར་དག་པ་ལས་སོ། །ལྷོར་མེའི་ཁ་དོག་

ལས་ལཱ་མ་དམར་མོ་དང་གསུང་གི་ཞལ་དམར་མོ་སྟེ། ར་ས་ནའི་རང་བཞིན་རྣམ་པར་དག་པ་ལས་

སོ། །ཤར་གྱི་འདབ་མར་རླུང་གི་ཁ་དོག་ལས་རྡོ་རྗེ་མཁའ་འགྲོ་མ་ནག་མོ་དང༌། ཐུགས་ཀྱི་ཞལ་

ནག་པོ་སྟེ། གཅི་བའི་རྩའི་རང་བཞིན་རྣམ་པར་དག་པ་ལས་སོ། །དེ་བཞིན་དུ་ཨ་ཝ་དྷཱུ་ཏཱིའི་རང་

བཞིན་རྣམ་པར་དག་པ་ཉིད་ཀྱིས་རྡོ་རྗེ་ཕག་མོ་ལྗང་ཁུའོ། །དུང་ཅན་མའི་རང་བཞིན་རྣམ་པར་དག་

པ་ལས་བཅོམ་ལྡན་འདས་དུས་ཀྱི་འཁོར་ལོ་ཧེ་རུ་ཀ་ཁ་དོག་སྔོན་པོའ།ོ །དེ་བཞིན་དུ་ཐུགས་དང་

གསུང་སྐུའི་འཁོར་ལོའ་ིརྩིབས་རྣམས་ལ་ཤར་དང་མེར་མཁའ་འགྲོ་མ་ནག་མོ་དྲུག་རྣམས་སོ། །ལྷོ་

དང་བདེན་བྲལ་དུ་དམར་མོ་དྲུག་རྣམས་སོ། །ནུབ་དང་རླུང་དུ་སེར་མོ་དྲུག་རྣམས་སོ། །བྱང་དང་

དབང་ལྡན་དུ་དཀར་མོ་དྲུག་རྣམས་ཏེ། དེ་རྣམས་ནི་འཁོར་ལོའ་ིརྩིབས་ལ་གནས་པའོ། །དེ་བཞིན་

དུ་སྒོ་དང་མཚམས་ཀྱི་དུར་ཁྲོད་བརྒྱད་དུ་ལྷ་མོ་བརྒྱད་པོ་རྣམས་ཀྱི་ཁ་དོག་ཀྱང་སྔ་མ་བཞིན་དུ་

རིག་པར་བྱའོ། །འདི་རྣམས་ཀྱི་ལས་རབ་འབྱམས་ལ་སོགས་པ་བསྒྲུབ་པའི་ཚུལ་རྒྱ་ཆེར་རྩ་རྒྱུད་

ལས་གསུངས་པ་ནི་ཕྱག་ན་རྡོ་རྗེ་ཟླ་བ་བཟང་པོས་མཛད་པའི་འགྲེལ་བཤད་སྟོང་ཕྲག་དྲུག་ཅུ་པ་

ལས་རྟོགས་པར་བྱ་སྟེ། དེས་ན་བསྡུས་པའི་རྒྱུད་འདིར་མ་བྲིས་སོ།།

གཉིས་པ་ནི། ཕྱོགས་བྲལ་འདབ་མ་ལ་གནས་ཞེས་པ་ལ་སོགས་པ་ནི་གོ་སླ་བས་འགྲེལ་

པ་མ་མཛད་ལ། དེ་བཞིན་དུ་གསང་བ་འདུས་པ་དང་སྒྱུ་འཕྲུལ་དྲ་བའི་དཀྱིལ་འཁོར་ཡང་བསྡུས་

རྒྱུད་རྣམས་ལས་རབ་ཏུ་གྲགས་ཏེ་གོ་སླ་བར་དགོངས་པས་འགྲེལ་པ་མ་མཛད་པའོ། །དེས་ན་

འགྲེལ་པ་འདིར་ནི་འཁོར་ལོ་སྡོམ་པའི་དཀྱིལ་འཁོར་ལ་ཐུགས་དང་གསུང་དང་སྐུ་རྡོ་རྗེ་སྤྲོ་བ་ཙམ་

ལས་འགྲེལ་པར་མ་བྲིས་སོ། །ཞེས་གསུངས་སོ།།

གོ་སླར་བཞག་པ་དེ་དག་གི་དོན་ཅུང་ཟད་བཤད་ན། ཕྱོགས་བྲལ་འདབ་མ་ལ་གནས་

ཏེ་བདེ་ཆེན་འཁོར་ལོའ་ིམཚམས་ཀྱི་འདབ་མ་བཞི་ལ་ཁྲག་གིས་གང་བའི་ཐོད་པ་བཞི་སྟེ། གཙོ་

བོ་བདེ་མཆོག་ནི་པདྨའི་ལྟེ་བར་ཉི་མའི་སྟེང་དུ་ཞབས་གཡས་བསྐུམ་གཡོན་བརྐྱང་བའི་སྟབས་

ཀྱིས་ལྷ་མོ་ཨུ་མ་དང་བཅས་པའི་ལྷ་དབང་ཕྱུག་ཆེན་པོ་མནན་ཅིང་སྐུ་མདོག་མཐིང་ནག་བསྐལ་

པ་འཇིག་པའི་དུས་ཀྱི་སྤྲིན་དང་མཚུངས་པ་དབུ་རེ་རེ་ལ་ཐོད་པ་སྐམ་པོ་ལྔ་ལྔ་རྣམས་ཀྱི་འཕྲེང་

བ་བཅིངས་ཤིང་རྡོ་རྗེ་བཞི་དག་པའི་ཆུའི་གཏེར་གྱི་ཞལ་ཏེ་རྩ་ཞལ་ནག །གཡས་ཞལ་དམར། 

རྒྱབ་སེར། གཡོན་དཀར་བའི་ཞལ་བཞི་དང་ལྡན་པ་དང༌། དུས་སྦྱོར་དང་རྟེན་འབྲེལ་བཅུ་གཉིས་

འགགས་ཤིང་ས་བཅུ་གཉིས་དག་པའི་ཉི་མ་སྟེ་བཅུ་གཉིས་ཀྱི་ཕྱག་དང་ལྡན་པའི་ཧེ་རུ་ཀ་ཕྱག་

རྒྱ་དྲུག་དང་སྦྲུལ་བཅུའི་རྒྱན་དང་སྟག་གི་པགས་པའི་ཤམ་ཐབས་གྲོལ་བ་མི་བཟད་པའི་གླང་པོའ་ི

བདག་པོའ་ིཔགས་པ་བཤས་པ་རློན་པ་ཁྲག་དང་བཅས་པ་སྡིགས་མཛུབ་དང་བཅས་པའི་བར་པ་

གཉིས་ཀྱིས་འཛིན་པ་རྡོ་རྗེ་ཕག་མོ་ལྗང་ཁུ་ཞལ་གཅིག་ཕྱག་གཉིས་གྲི་ཐོད་འཛིན་པས་འཁྱུད་པའི་

རྣམ་པ་ཅན་ནོ། །བདེ་ཆེན་འཁོར་ལོའ་ིཕྱི་རོལ་ཏུ་ཐུགས་འཁོར་གནག་པ་དང་གསུང་འཁོར་དམར་

བ་དང་སྐུ་འཁོར་དྲི་མེད་རི་བོང་ཅན་གྱི་ལུས་ལྟར་དཀར་བ་སྟེ་འདི་འཁོར་ལོ་གསུམ་གྱི་ཁ་དོག་ལ་

སྦྱར་རྒྱུ་ཡིན་གྱི་ལྷ་མོའ་ིཁ་དོག་སྟོན་པ་མིན་པས་སྙེ་མདོ་བ་སོགས་ཀྱིས་ཐུགས་འཁོར་གྱི་ལྷ་མོ་

ཐམས་ཅད་ཁ་དོག་ནག་པོར་བསྟན་པར་འདོད་པ་མི་རིགས་སོ།།

པདྨའི་ཕྱི་རོལ་ཏུ་ནི་གནས་པའི་འཁོར་ལོ་གསུམ་གྱི་ལྷ་མོ་སྒྲ་རྡོ་རྗེ་མ་ལ་སོགས་པ་དྲུག་

དང་ཁྲོ་བོའ་ིརིགས་ལས་སྐྱེས་པ་ཁྲོ་མོ་བཅུ་དང༌། དེ་བཞིན་དུ་ཙ་རྩི་ཀ་ལ་སོགས་པ་འབྱུང་པོ་

ལས་སྐྱེས་པ་བརྒྱད་རྣམས་ཀྱི་རིགས་ཏེ། ཉེར་བཞི་པོ་ཐམས་ཅད་ཀྱང་ཕྱག་གཉིས་པ་ཟླ་ཞལ་ཏེ་

ཞལ་གཅིག་པ་རྣམས་དང༌། སྒོ་བཞིར་གཏུམ་མོ་བཞི་དང༌། ཕྱོགས་བྲལ། མཚམས་བཞི་དག་ཏུ་

ཡང་ངེས་པར་གཏུམ་མོ་བཞི་གནས་ཏེ། དེ་ཐམས་ཅད་ཀྱང་རོ་གདན་ལ་གནས་ཤིང་ཕྱག་ན་གྲི་

གུག་དང་ཐོད་པ་ཐོགས་པ་སྟེ། ལྷ་མོ་སོ་དྲུག་པོ་ཐམས་ཅད་ཀྱང་སྲོག་འགགས་པ་ཉིད་ཀྱིས་རོ་ལ་

གནས་པར་ཕྱག་རྡོར་གྱིས་གསུངས་སོ། །དཔའ་བོ་ཉེར་བཞི་པོ་རྣམས་ཀྱི་རིག་བྱེད་ཕྱག་ན་སྟེ་ཕྱག་

བཞིའོ། །གཡས་གཉིས་ན་རྡོ་རྗེ་དང་ཌཱ་མ་རུ་དང༌། གཡོན་གཉིས་ན་དྲིལ་བུ་དང་ཁ་ཊྭཱཾ་ག་བསྣམས་

པ་སྟེ། དེ་དག་ནི་སྡོམ་པ་ཆུང་ངུའི་ལྷ་ཚོགས་སོ། །དཔལ་ལྡན་ལྷུན་པོའ་ིརྩེ་མོར་པད་འདབ་བརྒྱད་

ལ་ལྟེ་བར་གཙོ་བོ་དང་འདབ་མར་མཁའ་འགྲོ་མ་བཞིའོ། །དེའི་ཕྱི་རོལ་གྱི་ཕྱོགས་བརྒྱད་དུ་ནི་སའི་

ཁོར་ཡུག་གི་ཕྱོགས་བཞིར་གནས་དང་མཚམས་བཞིར་ཉེ་བའི་གནས་ཀུན་ཏེ། ཆུའི་ཕྱེད་སྔ་མ་དག་

ལ་ཕྱོགས་སུ་ཞིང་དང་ཕྱོགས་བྲལ་དུ་ཉེ་བའི་ཞིང་དང༌། ཆུའི་ཕྱེད་ཕྱི་མ་ལ་ཕྱོགས་སུ་ཚནྡྷོ་ཧ་དང༌། 

ཕྱོགས་བྲལ་དུ་ཉེ་བའི་ཚནྡྷོ་ཧ། མེའི་ཕྱེད་སྔ་མ་ལ་ཕྱོགས་སུ་འདུས་པ་ཅན་དང༌། ཕྱོགས་བྲལ་དུ་



དྲི་མེད་འོད་ཀྱི་ཡེ་ལེའི་འགྲེལ་བཤད།42

ཉེ་བའི་འདུས་པ་ཅན། མེའི་ཕྱེད་ཕྱི་མ་ལ་ཕྱོགས་སུ་འཐུང་གཅོད་དང༌། མཚམས་སུ་ཉེ་བའི་འཐུང་

གཅོད། རླུང་གི་དབུས་ཀྱི་ཕྱེད་སྔ་མའི་ཕྱོགས་སུ་དུར་ཁྲོད་དང༌། མཚམས་སུ་ཉེ་བའི་དུར་ཁྲོད། 

ཡཾ་ཡིག་གིས་རླུང་གི་མཐའ་ལ་ཕྱོགས་རྣམས་སུ་དུར་ཁྲོད་ཆེན་པོ་བརྒྱད་གནས་སོ། །ཞེས་པ་སྟེ། 

དེ་དག་ནི་འཇིག་རྟེན་ཁམས་ལེར་བཤད་པ་ལྟར་རོ། །སྟོད་འགྲེལ་ལྟར་ན་ཕྱི་རོལ་ཏུ་རི་རབ་ཀྱི་རྩེ་

མོར་པདྨ་འདབ་བརྒྱད་ལ་གཙོ་བོ་མཁའ་འགྲོ་བཞི་དང་བཅས་པ་སྟེ་དེ་ནས་ནམ་མཁའ་ལ་ཐུགས་

ཀྱི་འཁོར་ལོའ་ིརི་རབ་ཀྱི་ཕྱོགས་བརྒྱད་པོ་རྣམས་སུ་ཕྱོགས་གཡས་སྐོར་དང༌། མཚམས་གཡོན་

སྐོར་གྱིས་ཕྱོགས་བཞིར་གནས་དང་མཚམས་བཞིར་ཉེ་བའི་གནས་ཀུན་ཏེ་ཐུགས་འཁོར་རོ།།

དེ་ནས་གསུང་འཁོར་ལ་ཤར་དང་ལྷོར་ཞིང་དང་ནུབ་དང་བྱང་དུ་ཉེ་བའི་ཞིང་བྱང་ཤར་

དང་རླུང་དུ་ཚནྡྷོ་ཧ། བདེན་བྲལ་དང་མེར་ཉེ་བའི་ཚནྡྷོ་ཧ་དང་སྐུ་དཀྱིལ་གྱི་ཤར་དང་ལྷོར་འདུས་པ་

ཅན་དང༌། ནུབ་དང་བྱང་དུ་ཉེ་བའི་འདུས་པ་ཅན་དང་དབང་ལྡན་དང་རླུང་དུ་དུར་ཁྲོད་དང༌། བདེན་

བྲལ་དང་མེར་ཉེ་བའི་དུར་ཁྲོད་དང༌། ས་འོག་ཏུ་ནི་མེ་དང་རླུང་གི་ཁོར་ཡུག་གི་དབུས་སུ་ཡང་མི་

བཟད་པའི་ངུ་བའི་དམྱལ་བ་ཆེན་པོར་མདུང་གིས་འབིགས་པ་ལ་སོགས་པའི་དུར་ཁྲོད་བརྒྱད་དུ་ཁྱི་

གདོང་མ་ལ་སོགས་པ་བརྒྱད་གནས་པར་ཕྱག་རྡོར་གྱིས་གསུངས་སོ། །དེ་ལྟར་ཕྱི་རོལ་ཏུ་འཇིག་

རྟེན་གྱི་ཁམས་སྤྱི་ལ་གནས་ལ་སོགས་པ་ཚང་བ་དེ་བཞིན་དུ་གྲོང་བྱེ་བའི་བདག་ཉིད་ཀྱི་ཡུལ་དང་

གྲོང་འབུམ་གྱི་བདག་ཉིད་གྲོང་ཁྱེར་རེ་རེ་ལ་ཡང་ནི་ཕྱོགས་དང་ཕྱོགས་བྲལ་དུ་གནས་པའི་གནས་

དང་ཉེ་བའི་གནས་ལ་སོགས་པའི་རང་བཞིན་གྱི་ལྷ་དང་ལྷ་མོ་དེ་རྣམས་གནས་པར་རིག་པར་བྱ་

སྟེ། དེ་ལྟར་ཤེས་རབ་རྒྱུད་ཀྱི་མངོན་པར་བརྗོད་པ་བླ་མ་ནི་སྲིད་པ་གསུམ་གྱི་བླ་མ་དུས་ཀྱི་འཁོར་

ལོས་ཤར་ཐུགས་ཀྱི་ཞལ་ནས་སྤྲོས་པའོ།།

གསུམ་པ་ཐབས་རྒྱུད་ཀྱི་ལྷ་སྤྲོ་བ་ལ་གསུམ། གསང་བ་འདུས་པའི་རྒྱུད་ཀྱི་ལྷ་སྤྲོ་བ། སྒྱུ་

འཕྲུལ་དྲ་བའི་རྒྱུད་ཀྱི་ལྷ་སྤྲོ་བ། ཞར་ལ་རྟོག་པའི་རྒྱུད་ཀྱི་ལྷ་སྤྲོ་ཚུལ་མཚོན་པའོ། །དང་པོ་ནི། 

དཀྱིལ་འཁོར་གྱི་སྙིང་པོར་འཁོར་ལོ་ཆ་དགུ་པ་སྟེ། ཚངས་ཐིག་ལས་སོར་ཕྱེད་གསུམ་དང་ཕྱེད་

དང་གཉིས་དོར་ནས་ཐིག་རེ་རེ་དང་དེ་ནས་སོར་ཕྱེད་དྲུག་དོར་བར་ཟླུམ་ཐིག་གཅིག་དང༌། དེ་ནས་

སོར་ཕྱེད་གཉིས་དོར་བར་ཟླུམ་ཐིག་གཅིག་སྟེ། དེ་ཡན་ཆད་དཀྱིལ་འཁོར་ལས་ནི་ཕྱེད་ཀྱི་ཆ་ཤས་



ཡེ་ལེའི་མདོར་བསྡུས་དང་པོའ་ིརྣམ་བཤད། 43

སོ། །དེའི་ལེའུ་ཚེ་དགུ་པོ་ལ་ཟླ་བ་ཉི་མ་དག་དང་པདྨ་ལ་ཡང་ཕུང་པོ་ལྔ་དང་ཁམས་བཞི་རྣམས་

ཀྱི་ལྷག་པའི་ལྷ་ཆེན་པོ་རིགས་ལྔ་དང་ཡུམ་བཞིའོ། །མུ་ཁྱུད་ལ་རྡོ་རྗེ་འཕྲེང་བ་དང་ཀ་བ་ལ་ཕྱོགས་

ཀྱི་དེ་བཞིན་གཤེགས་པའི་མཚན་མ་དག་གིས་སྤྲས་པ་ཡང་སྟེ་དེའི་ཕྱི་རོལ་ཏུ་ནི་རྭ་བའི་རྩིག་པའི་

ངོས་ནས་ནང་དུ་སོར་ཕྱེད་དྲུག་གི་ལྷ་སྣམ་དག་ལ་ཡུལ་གཟུགས་རྡོ་རྗེ་མ་སོགས་སེམས་མ་དྲུག་

དང༌། ཡུལ་ཅན་ས་སྙིང་སོགས་སེམས་དཔའ་དྲུག་ཟླ་བ་ཉི་མའི་གདན་ལ་གནས་པ་དང་སྒོ་སྐྱོང་

ཁྲོ་བོ་བཞི་རྣམས་ནི་ཉི་མའི་གདན་ལ་གནས་པའོ། །དེ་རྣམས་ལས་གཞན་པ་མཆོད་ལྷའི་རིགས་

གཟུངས་མ་རྣམས་ནི་ཁ་ཁྱེར་སྟེགས་བུ་དག་ལ་ཀུན་ནས་གནས་སོ། །དེ་དག་གིས་འདུས་པ་ཉེར་

ལྔ་མའི་བཀོད་པ་བསྟན་ཏོ།།

ཉེར་ལྔ་མའི་འདུས་པ་འདི་དང༌། དེ་བཞིན་དུ་ལ་སོགས་པས་འདུས་པ་ལྷ་དགུ་མ། བཅུ་

གསུམ་མ། བཅུ་དགུ་མ། སོ་གཉིས་མ། སོ་བཞི་མ་རྣམས་ལ་ནི་རྣལ་འབྱོར་གྱི་རྒྱུད་ལས་ཀྱང་

འདུས་པ་རྣམ་པ་དྲུག་ཏུ་གསུངས་པ་སྟེ། སོ་གཉིས་མ་ནི་སྔར་གྱི་ཉེར་ལྔའི་སྟེང་དུ་ཟུར་དུ་ཁྲོ་བོ་

བཞི་དང་སྟེང་འོག་གི་ཁྲོ་བོ་གཉིས་ཏེ་དྲུག་རྣམས་དང༌། རྩིག་པའི་ལོགས་སུ་ཡུལ་ཡུམ་དང་བཅས་

པའི་ཡུལ་ཅན་ཛམྦྷ་ལ་ནི་ཕྱག་ན་འབྲས་སོ་བ་བསྣམས་པ་བསྣན་པས་སོ་གཉིས་སོ། །དེ་ལ་ཁྲོ་བོ་

བཅུ་ནི་ངག་དང་རྐང་པ་དང་ལག་པ་དང་བཤང་བ་དང་བྷ་ག་རང་རང་གི་བྱ་བ་ལྔ་དང་བཅས་པའི་

རང་བཞིན་ཏེ། དེ་ལྟ་བུའི་ཤེས་རབ་ཡུམ་དང་ཐབས་ཡབ་རྣམས་མཐའ་དག་ཉི་མ་རྩ་གཡས་པ་དང་

རི་བོང་ཅན་གཡོན་པའི་རྩ་དང༌། དུས་ཀྱི་རྩ་དབུ་མའི་རང་བཞིན་རྣམས་དག་པས་ཞལ་གསུམ་པ་

སྟེ། རྩ་གསུམ་པོ་དེ་ཡང་སྟེང་འོག་གིས་ཕྱེ་བས་དྲུག་ཏུ་འགྱུར་ལ། དྲུག་པོ་དག་པས་རོའ་ིཕྱག་ལྡན་

ཏེ་ཕྱག་དྲུག་པ་རྣམས་དུས་ཀྱི་འཁོར་ལོའ་ིགཡས་གསུང་གི་ཞལ་ནས་སྤྲོས་པའོ།།

གཉིས་པ་ནི། སྒྱུ་འཕྲུལ་དྲ་བའི་དཀྱིལ་འཁོར་ཞེ་གསུམ་མ་ནི། དཀྱིལ་འཁོར་གྱི་སྙིང་པོར་

ཡེ་ཤེས་ཀྱི་འཁོར་ལོ་ལེའུ་ཚེ་དགུ་པ་ཕྱི་རོལ་ཏུ་ཆུ་གཏེར་ཟུར་ཏེ་ཟུར་བཞི་ཉིད་དུ་འགྱུར་ཏེ། དེའི་

ཚད་ནི་ཀྱཻ་མིའི་བདག་པོ་ཞེས་ཟླ་བཟང་ལ་བོས་ནས་དཀྱིལ་འཁོར་ལས་ནི་གསུམ་གྱི་ཆར་བགོས་

པའི་ཆ་གཅིག་གོ །དེ་ལ་ཕུང་པོ་ལྔ་དང་ཁམས་བཞི་རྣམས་ཀྱི་ལྷག་པའི་ལྷ་རིགས་ལྔ་ཡུམ་བཞི་

གནས་པ་ཉིད་དོ། །སླར་ཡང་དེའི་ཕྱི་རོལ་གྱི་འཕར་མ་གཞན་ལ་སྒྲའི་རྡོ་རྗེ་མ་ལ་སོགས་པ་དྲུག་



དྲི་མེད་འོད་ཀྱི་ཡེ་ལེའི་འགྲེལ་བཤད།44

ལ་དྲག་ཅན་མ་དང་ཤིན་ཏུ་སྔོན་མོ་བསྣན་པས་བརྒྱད་དེ། འདི་དག་སྒྱུ་འཕྲུལ་དྲ་བ་བསྡུས་རྒྱུད་དུ་

ནི་མིང་གཞན་སེམས་མ་རྡོ་རྗེ་མ་དང༌། རིན་ཆེན་རྡོ་རྗེ་མ་དང༌། ཆོས་ཀྱི་རྡོ་རྗེ་མ། ལས་ཀྱི་རྡོ་རྗེ་

མ། ཙུནྡ། རིན་ཆེན་སྐར་མདའ། ཁྲོ་གཉེར་ཅན། རྡོ་རྗེ་ལྕགས་སྒྲོག་མ་ཞེས་བཤད་དོ། །དེའི་ཕྱི་

རོལ་ཏུ་གནས་པའི་དཀྱིལ་འཁོར་གྱི་སྒོ་དང་མཚམས་སྟེང་འོག་ལ་ནི་ཕྱོགས་བཅུར་བསྐོར་བའི་ཉི་

མའི་གདན་ལ་གནས་པའི་ཁྲོ་བོ་བཅུའི་ཚོགས་རྣམས་ཏེ་དཀྱིལ་འཁོར་དེར་ནི་རྭ་བའི་རྩིག་པ་དག་

ལ་ཉེ་བའི་སྣམ་བུ་ལ། དུས་ཏེ་བཞི་ལ་ཆུ་གཏེར་ཏེ་བཞི་ཉིད་ཀྱིས་བསྣུན་པ་བྱང་ཆུབ་སེམས་དཔའ་

བཅུ་དྲུག་པོ་མཐའ་དག་རྣམས་གནས་ཏེ། དེ་ཡང་བསྡུས་རྒྱུད་ལྟར་ན། ཤར་དུ་བྱམས་པ། འཇམ་

དབྱངས། སྤོས་ཀྱི་གླང་པོ། ཡེ་ཤེས་ཏོག །ལྷོར་བཟང་སྐྱོང༌། བློ་གྲོས་རྒྱ་མཚོ། བློ་གྲོས་མི་ཟད་པ། 

སྤོབས་པ་བརྩེགས་པ། ནུབ་ཏུ་མཐུ་ཆེན་ཐོབ། ངན་སོང་ཀུན་འདྲེན། མྱ་ངན་དང་མུན་འཇོམས། དྲ་

བ་ཅན་གྱི་འོད། བྱང་དུ་ཟླ་འོད། འོད་དཔག་མེད། ནམ་མཁའ་མཛོད། སྒྲིབ་པ་རྣམ་སེལ་ལོ། །ཨ་

བྷ་ཡས་སྒོ་གསུམ་རིམ་དུ་མཛད་ཀྱང༌། འདིར་སྒོ་རྐྱང་དུ་གསལ་ལོ་ཞེས་གསུངས་སོ། །དེ་དག་ནི་

སྒྱུ་དྲ་ཞེ་གསུམ་མའི་བཀོད་པའོ། །གཞན་ཡང་སྒྱུ་འཕྲུལ་དྲ་བའི་དབྱེ་བ་ནི་ཞེ་གསུམ་མ་ཞེ་ལྔ་མ་ཞེ་

དགུ་མ་གསུམ་སྟེ་ཐམས་ཅད་ཀྱང་ལྷའི་སྐུ་གསུང་ཐུགས་ཀྱི་དབྱེ་བ་ལས་ཞལ་གསུམ་པ་ཡབ་ཡུམ་

གྱི་སྐུ་གསུམ་གྱི་དབྱེ་བས་རོ་ཡི་སྟེ་དྲུག་གི་ཕྱག་ནི་ལྡན་པ་ཅན་ནོ།།

འདིར་རྩ་བའི་རྒྱུད་ལས། སྒྱུ་འཕྲུལ་དྲ་བའི་ནང་ཐིག་གི་མཚན་ཉིད་གསུངས་པ་ནི། ཚངས་

ཐིག་ལས་ཕྱིར་གཙོ་བོའ་ིལེའུ་ཚེའི་དོན་དུ་ཆ་ཆེན་གཅིག་གི་དྲུག་ཆ་སོར་ཕྱེད་གཉིས་དང༌། རྡོ་རྗེ་

འཕྲེང་བའི་དོན་དུ་སོར་ཕྱེད་གཅིག་དང༌། དེ་བཞིན་དུ་བདེ་གཤེགས་འཕར་མའི་དོན་དུ་གསུམ་

དང༌། ཕྱེད་བཅས་ཕྱེད་ཏེ་བསྡོམས་པས་བཞི་དང༌། རྡོར་འཕྲེང་གི་དོན་དུ་གཅིག་དང༌། རྡོ་རྗེ་མ་

རྣམས་ཀྱི་གནས་ཀྱི་དོན་དུ་དུས་ཏེ་བཞི་དང༌། རྡོར་འཕྲེང་གི་དོན་དུ་རི་བོང་ཅན་ཏེ་གཅིག་དང༌། 

ཁྲོ་བོའ་ིགནས་ཀྱི་དོན་དུ་དུས་ཏེ་བཞི་དང༌། རྡོར་འཕྲེང་གི་དོན་དུ་གཅིག་དང༌། སེམས་དཔའ་བཅུ་

དྲུག་གི་གནས་ཀྱི་དོན་དུ་དུས་ཏེ་བཞི་དང༌། རྡོར་འཕྲེང་གི་དོན་དུ་གཅིག་དང༌། ལྷག་མ་གཅིག་ནི་

ཚོན་གྱིས་སྟེ། དེ་ལྟར་བདེ་གཤེགས་འཕར་མའི་ཕྱི་རོལ་ཏུ་གཡས་གཡོན་གྱི་ཆ་ནི་སུམ་ཅུ་གཉིས་

སོ། །སོགས་ཀྱི་སྒྲས་དབུས་སུ་དཀྱིལ་འཁོར་གྱི་སུམ་ཆ། ཆ་བཅུ་དྲུག་ལ་སྙིང་པོའ་ིའཁོར་ལོ་གྲུ་



ཡེ་ལེའི་མདོར་བསྡུས་དང་པོའ་ིརྣམ་བཤད། 45

བཞི་པ་བྱའོ། །དེ་ལྟར་ན་ཆ་བཞི་བཅུ་རྩ་བརྒྱད་དོ། །ལྷག་མ་རྭ་བ་ལ་སོགས་པ་ནི་དུས་ཀྱི་འཁོར་

ལོའ་ིདཀྱིལ་འཁོར་བཞིན་ནོ། །འདི་ལྟར་བཤད་པ་ནི་བུའི་བཞེད་པ་ལྟར་ཡིན་ལ། ཁ་ངམ་ཕྱོགས་ཅིག་

ཐིག་གི་རྣམ་གཞག་འདི་དག་སྡོམ་ཆུང་ལ་སྦྱོར་བར་མཛད་དོ། །གསུམ་པ་ནི། རྟོག་པའི་རྒྱུད་དམ་

བྱ་རྒྱུད་དང༌། ལ་སོགས་པས་སྤྱོད་པའི་རྒྱུད་གང་ཡིན་པ་དེ་མཐའ་དག །སད་པའི་གནས་སྐབས་

ཀྱི་རང་བཞིན་མི་ཤེས་པའི་བླུན་པོའ་ིསྙིང་གི་སྟེ་སེམས་ཀྱི་བག་ཆགས་ཀྱི་དབང་གིས་གཡོན་གྱི་

སྐུའི་ཞལ་ནས་སྤྲོས་པའོ།།

བཞི་པ་འཁོར་ལོ་སྡོམ་པ་ཆེན་པོའ་ིརྒྱུད་ཀྱི་ལྷ་སྤྲོ་བ་ལ་གཉིས། རྣལ་འབྱོར་རྗེས་རིག་དང་

སྡོམ་ཆེན་གྱི་ལྷ་སྤྲོ་ཚུལ་མདོར་བསྟན། སྡོམ་ཆེན་གྱི་རང་བཞིན་རྒྱས་པར་བཤད་པའོ། །དང་པོ་ནི། 

རྣལ་འབྱོར་རྗེས་སུ་རིག་པའི་རྒྱུད་འདིར་ནི། སྡོམ་ཆུང་གི་ཉིས་འགྱུར་སྡོམ་པ་ཆེན་པོའ་ིམཁའ་འགྲོ་

མ་དོན་གཉིས་རྣམས་ཀྱི་ལྷ་དང༌། ཡེ་ཤེས་ནམ་མཁའ་རླུང་མེ་ཆུ་སའི་འཁོར་ལོ་དྲུག་ནི་སྟེ་དྲུག་ཏུ་

གནས་པའི་རིགས་དྲུག་དང་མི་བདག་སྟེ་བཅུ་དྲུག་གི་དུར་ཁྲོད་ཀྱི་ས་རྣམས་ཀྱིས་ནི་སྡོམ་པ་ཆེན་

པོའ་ིདཀྱིལ་འཁོར་ཏེ་དེ་དག་ནི་གཙོ་བོའ་ིནུབ་ཀྱི་ཡེ་ཤེས་ཀྱི་ཞལ་ནས་སྤྲོས་པའོ།།

གཉིས་པ་ལ་བདུན། སྡོམ་ཆེན་གྱི་དཀྱིལ་འཁོར་གྱི་མཚན་ཉིད། དཀྱིལ་འཁོར་གྱི་ལྷའི་

ངེས་པ། ལྷའི་གནས་དང་ཉེ་བའི་གནས་ལ་སོགས་པའི་ངེས་པ། རྩ་དང་རླུང་ལྷའི་རྟེན་དང་ལྷར་

བསྟན་པ། གཙོ་བོའ་ིགདན་གྱི་ངེས་དོན་བསྟན་པ། སྔགས་ཀྱི་བཟླས་པའི་ངེས་པ། དབུ་མའི་རླུང་

སངས་རྒྱས་ཐམས་ཅད་ཀྱི་སྡོམ་པར་བསྟན་པའོ། །དང་པོ་ནི། ད་ནི་སྡོམ་པ་ཆེན་པོའ་ིདཀྱིལ་

འཁོར་གསུངས་པ། ཐིག་ནི་ཞེས་པ་ལ་སོགས་པ་སྟེ་འདིར་དུས་ཀྱི་འཁོར་ལོའ་ིནུབ་ཀྱི་ཞལ་ཡེ་

ཤེས་ཀྱི་ཞལ་ནས་སྤྲོས་པ་འཁོར་ལོ་སྡོམ་པ་ཆེན་པོ་ནི་འཁོར་ལོ་གསུམ་གྱི་སྡོམ་པའི་ཉིས་འགྱུར་

ཏེ། གང་གི་ཕྱིར་འཁོར་ལོ་དྲུག་དང་དུར་ཁྲོད་བཅུ་དྲུག་པོ་རྣམས་ཀྱིས་སྡོམ་ཆེན་གྱི་དཀྱིལ་འཁོར་

དུ་འགྱུར་བས་སོ། །ཉིས་འགྱུར་ཡིན་པ་དེས་ན་ཁ་ལ་སོགས་པའི་སྒོ་བརྒྱད་རྣམ་པར་སྦྱང་བའི་སླད་

དུ་ཕྱོགས་དང་ཕྱོགས་བྲལ་དག་ཏུ་སྒོ་ནི་བརྒྱད་རྣམས་བྱ་སྟེ། དེས་ན་འདིའི་དཀྱིལ་འཁོར་ཆེན་པོ་

ནི་དབྱིབས་ཟླུམ་པོའ།ོ །དེའི་ཕྱིར་དཀྱིལ་འཁོར་འདིའི་ཐིག་གི་མཚན་ཉིད་གསུངས་པ་རྩ་ཐིག་གི་

ནང་ལ་ཐིག་ནི་དྲུག་དང་བུག་པའི་ཆ་ཤས་ཞེས་པ་ནི་ཆ་ཆེན་བཅུ་དྲུག་པོ་རེ་རེ་ལ་སོར་ཕྱེད་ཀྱི་ཆ་



དྲི་མེད་འོད་ཀྱི་ཡེ་ལེའི་འགྲེལ་བཤད།46

ཆུང་དྲུག་དྲུག་ཡོད་པས་དགུ་བཅུ་རྩ་དྲུག་གི་ཆ་ཤས་སུ་ཕྱེ་བ་རྣམས་སོ། །དེ་ནི་གཡོ་བའི་རླུང་གི་

དཀྱིལ་འཁོར་ལ་གནས་པ་རྣམས་ཀྱིས་ཞེས་པ་འཇིག་རྟེན་གྱི་ཁམས་ལ་རླུང་གི་དཀྱིལ་འཁོར་གྱི་

མཐའ་ནས་མཐའ་ལ་དཔག་ཚད་འབུམ་ཕྲག་བཞིར་གནས་པ་དང༌། ལུས་ལ་ཁྲུ་བཞིར་གནས་པ་

རྣམས་ཀྱི་དབང་དུ་བྱས་པ་སྟེ། དེ་ལྟར་ཐིག་དགུ་བཅུ་རྩ་དྲུག་རྣམས་ཀྱིས་དཀྱིལ་འཁོར་ལ་ཐིག་

གདབ་ནས་ཐིག་དེ་རྣམས་ཀྱི་དབུས་སུ་སྙིང་པོ་ལས་ནི་ཕྱི་རོལ་ཏུ་ཆ་ཆུང་དྲུག་དྲུག་གི་ཆ་རྣམས་

ཀྱིས་སོ་སོར་འཁོར་ལོ་དྲུག་བྱས་ཏེ་དེ་ལྟར་ན་འཁོར་ལོ་ནི་ཆ་དྲུག་དྲུག་རྣམས་ཀྱིས་སོ། །པདྨའི་

འདབ་མ་ལ་ཆ་ཕྲན་བཞི་དང་དེའི་ཕྱེད་ཆ་ཕྲན་གཉིས་ཀྱིས་ལྟེ་བར་ལྡན་པ་དྲུག་གི་ཆ་རྣམས་ཀྱིས་

ཏེ། དེ་ལྟར་བདུན་པོ་རྣམས་ལ་ཤར་དུ་ཆ་བཞི་བཅུ་རྩ་གཉིས་སོ། །དེ་བཞིན་དུ་ནུབ་དང་ལྷོ་དང་

བྱང་དུ་སྟེ་ཐམས་ཅད་གཅིག་ཏུ་བསྡུས་པ་ཆ་བརྒྱད་ཅུ་རྩ་བཞི་དབུས་སུ་སོང་སྟེ་སྤྱིར་ན་དགུ་བཅུ་

རྩ་དྲུག་ཡོད་པ་ལས་སོ། །ཕྱོགས་གཉིས་ཀྱི་ལྷག་མ་བསྡོམས་པས། ཆ་བཅུ་གཉིས་པོ་རྣམས་ལས་

ཆ་དྲུག་གིས་ཤར་གྱི་ཚོན་སའོ། །ནུབ་ཏུ་ཡང་དེ་བཞིན་ཏེ་བྱང་དང་ལྷོ་རུ་ཡང་དེ་བཞིན་ནོ་རྭ་བ་

ནས་རྭ་བའི་བར་གྱི་ཕྱོགས་ཐམས་ཅད་དུ་ཐིག་རྣམས་དག་པའོ།།

དེ་ལ་སྔར་གསུངས་པའི་དབུས་ཀྱི་ཆ་དྲུག་རྣམས་ཀྱི་ནང་ནས་ཕྱི་མ་བཞི་ཡིས་པདྨའི་

འདབ་མའོ་ནང་མ་གཉིས་ཀྱིས་ལྟེ་བ་ཕྱེད་དོ། །དེ་བཞིན་དུ་འཁོར་ལོ་དྲུག་ལ་ཡང་ཆ་ཆུང་བཞིས་

འཁོར་ལོའ་ིརྩིབས་རྣམས་དང་ཆ་ཆུང་གཉིས་གཉིས་ཀྱི་ཆ་རྣམས་ཀྱིས་གྲི་གུག་དང༌། ལ་སོགས་

པས་འཁོར་ལོ་ཆུ་སྐྱེས་རིན་ཆེན་རལ་གྲི་མཆོག་གི་རྡོ་རྗེ་རྣམས་ཀྱི་མཚན་མའི་འཕྲེང་བའོ། །དེའི་

གཡས་གཡོན་དུ་ཆ་ཆུང་བཅུ་གཉིས་ཀྱིས་ཚོན་ས་དང༌། དེ་ནས་ཉི་མ་སྟེ་བཅུ་གཉིས་རྣམས་ཀྱིས་

སྒོ་དང་སྒོ་ཁྱུད་ཀྱི་ས་དང༌། དུས་ཏེ་དྲུག་གིས་ཁ་ཁྱེར་གྱི་ས་དང་ནི་རོ་སྟེ་དྲུག་རྣམས་ཀྱིས་ཀྱང་དོ་

ཤལ་གྱི་སའོ། །གསུམ་གྱིས་ཀྱང་ནི་གཡས་གཡོན་གྱི་རྭ་བ་ལྔའི་རེ་ཁ་དང༌། རྩེ་མོ་ཅན་ནི་གསུམ་

སྟེ་གསུམ་གྱིས་གཡས་གཡོན་དུ་དོ་ཤལ་གྱི་རྩ་བར་རིན་ཆེན་སྣམ་བུའི་སའོ། །ཉི་མ་སྟེ་ཆ་བཅུ་

གཉིས་པོ་རྣམས་ཀྱིས་སྒོ་ལོགས་དང་འགྲམ་གྱི་ས་སྟེ། ཉིན་བྱེད་དེ་ཆ་ཆུང་བཅུ་གཉིས་གསུམ་

འགྱུར་ཆ་སོ་དྲུག་རྣམས་ཀྱིས་གཡས་གཡོན་དུ་ཀ་བའི་སྟེང་དུ་རྟ་བབས་སོ།།

ཕྱོགས་བཞི་དང་ཕྱོགས་བྲལ་མཚམས་བཞི་དག་ཏུ་སྒོ་ནི་བརྒྱད་རྣམས་བྱ་སྟེ་སྡོམ་



ཡེ་ལེའི་མདོར་བསྡུས་དང་པོའ་ིརྣམ་བཤད། 47

ཆེན་གྱི་དཀྱིལ་འཁོར་ཆེན་པོ་འདི་ནི་ཟླུམ་པོའ།ོ །དབུས་སུ་ཆུ་སྐྱེས་པདྨ་ནི་སྣ་ཚོགས་མདོག་

སྟེ། འདབ་མ་བཅུ་དྲུག་པའོ། །དེའི་ལྟེ་བ་ལ་ནི་ཉི་མ་དང་རི་བོང་ཅན་ཟླ་བ་དག་སྦྱར་བའི་གདན་

ནོ། །པདྨའི་འདབ་མའི་ཕྱི་རོལ་ཏུ་གྲི་གུག་གི་འཕྲེང་བ་སྔོན་པོ་སྟེ། དེའི་འོག་ཏུ་ས་གཞི་ནི་ལྗང་

ཁུའོ། །དེ་བཞིན་དུ་དེའི་ཕྱི་རོལ་ཏུ་ཡེ་ཤེས་ཀྱི་ཁམས་ཀྱི་འཁོར་ལོ་ལ་འཁོར་ལོའ་ིརྩིབས་ཀྱང་སྔོན་

པོའ།ོ །དེ་ནས་སའི་ཁམས་ཀྱི་འཁོར་ལོ་ལ་འཁོར་ལོའ་ིའཕྲེང་བ་སེར་པོ་དང༌། དེ་བཞིན་དུ་འཁོར་

ལོའ་ིརྩིབས་སེར་པོ་སྟེ་འོག་ཏུ་ས་གཞི་ནག་པོའ།ོ །ཆུའི་ཁམས་ཀྱི་འཁོར་ལོ་ལ་པདྨའི་འཕྲེང་བ་

དང་འཁོར་ལོའ་ིརྩིབས་དཀར་པོ་སྟེ་འོག་ཏུ་ས་གཞི་དམར་པོའ།ོ །མེའི་ཁམས་ཀྱི་འཁོར་ལོ་ལ་རིན་

པོ་ཆེའི་འཕྲེང་བ་དང༌། འཁོར་ལོའ་ིརྩིབས་དམར་པོ་སྟེ་འོག་ཏུ་ས་གཞི་ནི་དཀར་པོའ།ོ །རླུང་གི་

ཁམས་ཀྱི་འཁོར་ལོ་ལ་རལ་གྲིའི་འཕྲེང་བ་དང༌། འཁོར་ལོའ་ིརྩིབས་དཀར་པོ་མིན་པ་ནག་པོ་སྟེ་

འོག་ཏུ་ས་གཞི་ནི་སེར་པོའ།ོ །ནམ་མཁའི་ཁམས་ཀྱི་འཁོར་ལོ་ལ་རྡོ་རྗེ་འཕྲེང་བ་དང་འཁོར་ལོའ་ི

རྩིབས་ལྗང་ཁུའི་མདོག་ཏུ་འགྱུར་ཏེ་འོག་ཏུ་ས་སྔོན་པོའ་ོདེ་ནས་ཆ་ཆུང་དྲུག་གིས་ནི་ཚོན་གྱི་ས་

སྟེ་འཁོར་གྱི་ལྷའི་སྐྱེད་བྱེད་གཙོ་བོའ་ིཞལ་གྱི་དབང་གིས་བཞག་གོ་ཞེས་པ་ནི་ཤར་དང་མེར་ནག་

པོའ།ོ །ལྷོ་དང་བདེན་བྲལ་དུ་དམར་པོ། ནུབ་དང་རླུང་དུ་སེར་པོ། བྱང་དང་དབང་ལྡན་དུ་དཀར་

པོའ།ོ །སྒོའ་ོའཁོར་ལོ་དེ་བཞིན་ནོ། །ཞེས་པ་སྟེ། སྒོ་བརྒྱད་ཀྱི་རྩིག་པ་ནས་ནང་དུ་ཚོན་གྱི་སའི་

མཐར་དུར་ཁྲོད་ཆེན་པོ་བརྒྱད་ཀྱི་འཁོར་ལོ་རྣམས་དང་སྒོ་བརྒྱད་ཀྱི་བར་བར་རྣམས་སུ་དུར་ཁྲོད་

བརྒྱད་ཀྱི་འཁོར་ལོ་གཞན་རྣམས་ཏེ་དེ་ལྟར་ན་འཁོར་ལོའ་ིཕྱི་རོལ་ཏུ་ཚོན་གྱི་ས་ལ་ནི་དུར་ཁྲོད་ཀྱི་

འཁོར་ལོ་རྩིབས་བརྒྱད་པ་བརྒྱད་གཉིས་བཅུ་དྲུག་སྟེ། ཁ་དོག་གཙོ་བོའ་ིཞལ་གྱི་རིགས་ཀྱི་དབང་

གིས་ཚོན་གྱི་ས་དེ་བཞིན་ནོ།།

དེ་བཞིན་དུ་སྙིང་པོའ་ིཔདྨའི་འདབ་མ་བརྒྱད་ལ་གཙོ་བོའ་ིཞལ་གྱི་དབང་གིས་ལྷ་མོ་ནུས་

མ་བརྒྱད་རྣམས་ཉིད་དོ། །ལྷ་མོ་བརྒྱད་ཀྱི་བར་གྱི་འདབ་མ་རྣམས་ལ་ནི་ཐོད་པ་བདུད་རྩིའི་རོས་

གང་བ་དང་ལྡན་པ་བརྒྱད་དོ། །འཁོར་ལོ་དྲུག་གི་རྩིབས་བརྒྱད་པོ་རྣམས་ལ་གནས་དང་ཉེ་བའི་

གནས་ལ་སོགས་པའི་ལྷ་མོ་བཞི་བཅུ་རྩ་བརྒྱད་དང༌། དེ་བཞིན་དུ་དེ་རྣམས་ལ་འཁྱུད་པའི་དཔའ་

བོ་རྣམས་ཀྱང་གནས་པར་རིག་པར་བྱའོ། །ཕྱི་རོལ་གྱི་ཁ་ཁྱེར་དང་རྟ་བབས་ཀྱི་ཀ་བའི་རྩ་བར་



དྲི་མེད་འོད་ཀྱི་ཡེ་ལེའི་འགྲེལ་བཤད།48

སྒེག་མོ་ལ་སོགས་པ་དང་ཀླུའི་རྒྱལ་པོ་བརྒྱད་དོ་ཞེས་འགྱུར་མངས་ལྟར་ཏེ། ཕྱི་རོལ་ཏུ་ཁ་ཁྱེར་

གྱི་སྣམ་བུ་ལ་ནི་སྒེག་མོ་ལ་སོགས་པའི་མཆོད་པའི་ལྷ་མོ་ཕྱོགས་དང་ཕྱོགས་བྲལ་དུ་གནས་པ་

རྣམས་དང༌། དེ་བཞིན་དུ་རྟ་བབས་ཀྱི་ཀ་བའི་རྩ་བར་ཀླུའི་རྒྱལ་པོ་བརྒྱད་དགོད་པ་ཉིད་དོ། །དེའི་

ཕྱི་རོལ་ཏུ་ནི་ས་དང་ཆུ་དང་མེ་དང་གཡོ་བའི་དཀྱིལ་འཁོར་ཉིད་དང༌། རྡོ་རྗེའི་རྭ་བ་དང་མེ་ལྕེའི་

འཕྲེང་བའོ། །ལྷག་མ་སྒོ་ལ་སོགས་པའི་མཚན་ཉིད་ནི་དུས་ཀྱི་འཁོར་ལོའ་ིདཀྱིལ་འཁོར་བཞིན་དུ་

བྱ་བར་རིག་པར་བྱའོ།།

གཉིས་པ་ལ་གསུམ་སྟེ། དཀྱིལ་འཁོར་ལ་དགོད་པའི་ལྷའི་ས་བོན། ས་བོན་ཅན་གྱི་ལྷའི་

འགོད་ཚུལ་ནང་གི་ངེས་པ་དང་བཅས་པ། ལྷ་རྣམས་ཀྱི་རྣམ་དག་མཚན་ཉིད་དང་བཅས་པ་གོ་སླར་

བསྟན་པའོ། །དང་པོ་ནི། ད་ནི་ཞེས་པ་ནས་གསུངས་པ་ཅེས་མཚམས་སྦྱར་ནས། རིང་པོ་ཞེས་པ་

ལ་སོགས་པ་སྟེ། རིང་པོའ་ིདབྱངས་ལྔ་ལཱྀ་ཨཱུ་རཱྀ་ཨཱི་ཨཱ་ཞེས་པ་དང༌། ཐུང་ངུ་ཨ་ཨི་རྀ་ཨུ་ལྀ་ཞེས་

པ་འདི་རྣམས་ཀྱིས་ཕྱེ་བ་ས་ཏ་པ་ཊ་ཙ་ཀའི་སྡེ་པ་དྲུག་པོ་རྣམས་ཀྱི་གོ་རིམས་ས་སོགས་སྡུད་

རིམ་དང་སྟོང་སོགས་སྤྲོ་བའི་རིམ་པས་བསྟན་པའི་ཡི་གེ་ནི་ལྷ་མོའ་ིས་བོན་རྣམས་སོ། །དེ་རྣམས་

དགོད་པའི་ཚུལ་ཡང་རླུང་སོགས་མཚམས་བཞི་དང་འོག་གི་རྩིབས་རྣམས་ལ་ནི་དབྱངས་རིང་པོ་

ས་སོགས་ཀྱི་ཁམས་ཀྱི་རང་བཞིན་རྣམས་གནས་ལ། སྟེང་དང་ཤར་སོགས་ཕྱོགས་ཀྱི་རྩིབས་ལ་

དབྱངས་ཐུང་ངུ་ཅན་གྱི་གསལ་བྱེད་ནམ་མཁའ་ལ་སོགས་པའི་ཁམས་ཀྱི་རང་བཞིན་རྣམས་རང་

རང་གི་གདན་འཁོར་ལོའ་ིརྩིབས་ཀྱི་སྟེང་དུ་གནས་ཞེས་པའོ།།

ཇི་ལྟར་གནས་པའི་ཚུལ་ནི་འདི་ལྟར། འདིར་ཡེ་ཤེས་ཀྱི་འཁོར་ལོ་ལ་སའི་སྡེ་པ་ལྷག་

པའི་ལྷ་སྟེ། དེའི་ནང་ནས་ ་རླུང་གི་རྩིབས་ལའོ། ་ལྡན་དུའོ། ་བདེན་བྲལ་དུའོ། །ཤཱི་མེར་

རོ། །�་བསྒོམ་བྱ་ས་འོག་ཏུ་སྟེ་བྲི་བྱ་ལ་རླུང་དང་ནུབ་ཀྱི་དུར་ཁྲོད་ཀྱི་འཁོར་ལོ་གཉིས་པོའ་ིདབུས་

སུ་བྲིའོ། །མཁའ་འགྲོ་མ་ལྔ་པོ་འདི་དག་ནི་སྡིག་པའི་དུས་སྦྱོར་གྱི་དཀྱིལ་འཁོར་ལྔའི་གཙོ་མོ་

སྟེ། སེམས་ཅན་ཐམས་ཅད་ཀྱི་སྣ་བུག་གཡས་པ་ལས་སྡུད་པའི་རིམ་པས་སྲོག་འབབ་པའི་ཕྱིར་

རོ། །དེ་ནས་གཞུའི་དུས་སྦྱོར་ལ་སྟེང་དུ་�་སྟེ་རླུང་དང་བྱང་གི་དུར་ཁྲོད་ཀྱི་འཁོར་ལོ་གཉིས་ཀྱི་

དབུས་སུ་བྲིའོ། །ཡེ་ཤེས་ཀྱི་འཁོར་ལོའ་ིཤར་གྱི་རྩིབས་ལ་ཤིའོ། །ལྷོར་ འོ། །བྱང་ འོ། །ནུབ་ཏུ་

སླྀའ།ོ ཞེས་པ་ནི་གཞུའི་དུས་སྦྱོར་ལ་གཡོན་པའི་རྩ་ནས་སྲོག་འབབ་པའོ། །དེ་ནས་སའི་འཁོར་ལོ་

ལ་ཏའི་སྡེ་པ་ལྷག་པའི་ལྷ་སྟེ། དེའི་ཏླྀ་རླུང་དུའོ། །ཐཱུ་དབང་ལྡན་དུའོ། ྀ་བདེན་བྲལ་དུའོ། །དྷྲྀ་མེར་

རོ། །ནཱ་འོག་ཏུ་སྟེ་རླུང་གི་སྒོའ་ིདུར་ཁྲོད་ཀྱི་འཁོར་ལོའ་ིདབུས་སུའོ། །ཞེས་པ་ནི་བུ་མོའ་ིདུས་སྦྱོར་

ལའོ། །དེ་བཞིན་དུ་སྲང་ལ་སྟེང་དུ་ན་སྟེ་ནུབ་ཀྱི་སྒོར་རོ།།

འདི་དག་གི་སྐབས་སུ་ཡི་གེ་གཉིས་སྟེང་འོག་ཏུ་འགོད་པ་ནི་བསྒོམ་བྱ་ལ་ཡིན་ལ་བྲི་བྱ་

ལ་འགྲེལ་པར་བཤད་པ་ལྟར་རོ། །ཤར་དུ་དྷིའོ། །ལྷོར་�ྀའ།ོ །བྱང་དུ་ཐུའོ། །ནུབ་དུ་ཏླྀའ།ོ །དེ་ནས་

ཆུ་ཁམས་ཀྱི་འཁོར་ལོ་ལ་པ་སྡེ་དང༌། ཀ་རྐ་ཊའི་དུས་སྦྱོར་དང༌། སེང་གེའི་དུས་སྦྱོར་དང་སྦྱར་

ཞིང༌། མེའི་འཁོར་ལོ་ལ་ཊ་སྡེ་དང༌། གླང་དང་འཁྲིག་པའི་དུས་སྦྱོར་གཉིས་སྦྱར་རོ། །རླུང་གི་འཁོར་

ལོ་ལ་ཙ་སྡེ་དང༌། ཉ་དང་ལུག་གི་དུས་སྦྱོར་གཉིས་སྦྱར་ལ་ནམ་མཁའི་འཁོར་ལོ་ལ་ཀའི་སྡེ་པ་དང༌། 

ཆུ་སྲིན་དང་བུམ་པའི་དུས་སྦྱོར་གཉིས་སྦྱར་བར་བྱ་སྟེ། དབྱངས་རིང་ཐུང་གིས་ཕྱེ་བའི་ཡི་གེ་རིང་

ཐུང་རྣམས་མཚམས་དང་ཕྱོགས་དང་སྟེང་འོག་ཏུ་འགོད་ཚུལ་རྣམས་རིགས་འགྲེའོ། །སྒོ་དང་

སྒོའ་ིབར་དུ་ཧ་ཀྵ་དང་ལྡན་ནམ་མཁའི་མཐིལ་ན་གནས་པའི་སྡེ་པར་བཅས་པ་རྣམས་སོ། །ཞེས་

པ་ནི་འདིར་སྒོ་དང་སྒོའ་ིབར་དུ་གནས་པ་སྡེ་པ་དྲུག་པ་རྣམས་ཀྱི་ནམ་མཁའི་མཐིལ་གནས་པ་

སྟེ་སྟོང་པའི་དཀྱིལ་འཁོར་འབབ་པར་བྱེད་པའི་ཡི་གེ་རིང་པོ་དང་ཐུང་ངུ་བཅུ་གཉིས་པོ་རྣམས་

ཏེ་�་�་ནཱ་ན་མཱ་མ་ཎཱ་ཎ་ཉཱ་ཉ་ ་ང་ཞེས་པ་ནི་དུར་ཁྲོད་བཅུ་གཉིས་ཀྱི་ལྷ་མོ་རྣམས་ཀྱི་ས་བོན་གྱི་

ཡི་གེའོ། །ཡི་གེ་གཞན་བཞི་ནི་ཐུན་མཚམས་བཞིའི་དབྱེ་བས་དུས་སྦྱོར་གསུམ་གསུམ་གྱི་ས་

བོན་གྱི་མཐར་ཧཱ་ཧ་ཀྵཱ་ཀྵ་ཡེ་གེ་བཞི་སྟེ་བྱང་དང་དབང་ལྡན་དང་ལྷ་1དང་བདེན་བྲལ་གྱི་དུར་ཁྲོད་

བཞི་རྣམས་སུའོ། །དེ་ལྟར་དུར་ཁྲོད་བཅུ་དྲུག་པོ་རྣམས་ལ་ལྷ་མོ་བཅུ་དྲུག་དང་འཁོར་ལོ་དྲུག་པོ་ 

རྣམས་ལ་བཞི་བཅུ་རྩ་བརྒྱད་དོ།།

སྙིང་པོའ་ིཔདྨའི་འདབ་མ་ལ་ལྷ་མོ་བརྒྱད་དེ་དེ་རྣམས་ཀྱི་ས་བོན་ནི་ཤར་གྱི་འདབ་མ་ལ་

ཨའོ་ལྷོའ་ིའདབ་མ་ལ་ཨཿའོ། །བྱང་གི་འདབ་མ་ལ་ཨཾ་མོ། །ནུབ་ཀྱི་འདབ་མ་ལ་ཨཱའོ། །མེའི་འདབ་

མ་ལ་ཧའོ། །བདེན་བྲལ་གྱི་འདབ་མ་ལ་ཧཿའོ། །དབང་ལྡན་གྱི་འདབ་མ་ལ་ཧཾ་མོ། །རླུང་གི་འདབ་

1  ཞོལ། ཤོག ༣༥ ན ༣། གཙང་། ཤོག ༢༧ ན ༥ ལྷོ་དང་

མ་ལ་ཧཱའོ། །དེ་རྣམས་ཀྱི་བར་བར་གྱི་འདབ་མ་བརྒྱད་པོ་རྣམས་ལ་ཐོད་པ་བརྒྱད་དོ། །དབུས་སུ་རྡོ་

རྗེ་མཁའ་འགྲོ་མ་དང་བཅོམ་ལྡན་འདས་དུས་ཀྱི་འཁོར་ལོ་ཧེ་རུ་ཀ་གཙོ་བོ་སྟེ་ཧཱུཾ་ཕྲེཾ་མོ།།

གཉིས་པ་ལ་གསུམ། ལྷ་དང་ལྷ་མོ་རྣམས་ཀྱི་མིང་དང༌། དེ་གནས་དང་ཉེ་བའི་གནས་

ལ་སོགས་པ་ལ་ལུགས་འབྱུང་ལུགས་ལྡོག་དུ་འགོད་ཚུལ་དང༌། དེ་ནང་དུ་རླུང་རྒྱུ་བའི་དག་པ་

དང་སྦྱར་བའོ། །དང་པོ་ནི། མཁའ་འགྲོ་མ་དང་མཁའ་འགྲོ་འདི་རྣམས་ཀྱི་ས་བོན་གྱི་མཐར་རྡོ་རྗེ་

སྟེ། དེ་དང་བཅས་པའི་མིང་ ་རྡོ་རྗེ་མ་དང་ ་རྡོ་རྗེ་མ་ཞེས་པ་ལ་སོགས་པ་ཀླྀ་རྡོ་རྗེ་མའི་མཐར་

ཐུག་པ་རྣམས་སོ། །འདི་རྣམས་ཀྱི་ཡབ་མཁའ་འགྲོ་བཞི་བཅུ་རྩ་བརྒྱད་ནི་གཙོ་མོ་ལ་རྒྱབ་བསྟན་

པས་བསམ་པའི་དབྱེ་བས་ཤཱི་རྡོ་རྗེ་དང་ ་རྡོ་རྗེའོ། །འགྱུར་མངས་དང་རྭ་འགྱུར་ལ་ལ་སོགས་

པའོ། །ཞེས་འབྱུང་ངོ༌། །གང་དུ་མཁའ་འགྲོ་མའི་ས་བོན་དབྱངས་རིང་པོ་ཡིན་པ་དེར་མཁའ་འགྲོའ་ི

ས་བོན་དབྱངས་ཐུང་ངུ་དང༌། གང་དུ་མཁའ་འགྲོ་མའི་ས་བོན་དབྱངས་ཐུང་ངུ་ཡིན་པ་དེར་མཁའ་

འགྲོའ་ིས་བོན་དབྱངས་རིང་པོ་སྟེ། དཔེར་ན་ ་རྡོ་རྗེ་མ་དང་ཤི་རྡོ་རྗེ་ཞེས་པ་ནི་ཤེས་རབ་དང་

ཐབས་སོ། ། ་རྡོ་རྗེ་མ་དང་། ་རྡོ་རྗེ་ཞེས་པ་ཤེས་རབ་དང་ཐབས་ཡིན་པ་བཞིན་ཏེ། དེ་བཞིན་དུ་

འོག་ནས་འཆད་པར་འགྱུར་བའི་མཁའ་འགྲོ་མ་ཡབ་ཡུམ་ཐམས་ཅད་དུ་ཤེས་པར་བྱའོ། །དེ་ལྟར་

ན་སྡོམ་པ་ཆེན་པོའ་ིདཀྱིལ་འཁོར་ལ་མཁའ་འགྲོ་མའི་དྲ་བ་སྡོམ་པ་ཉིས་འགྱུར་གྱི་ལྷ་རྣམས་མཆོད་

པར་བྱའོ། །ཞེས་པ་ནི་མཆོད་བྱ་ལྷའི་ངེས་པའོ།།

གཉིས་པ་ནི། འདིར་སྡིག་པ་དང་གཞུ་ལ་སོགས་པ་ཁྱིམ་གྱི་ལུགས་དང་མཐུན་ཡང་ཉེ་

བའི་གནས་དང་གནས་ཞེས་པ་ལ་སོགས་པས་ལུགས་ལས་ལྡོག་པས་དབུས་ནས་དགོད་པ་སྔར་

གསུངས་པ་གང་ཡིན་པ་དེ་དག་ཀུན་རྫོབ་སྤྲོས་པའི་རིམ་པས་གསུངས་པ་སྟེ། འདིར་རྩ་རྒྱུད་ལས་

ཡན་ལག་བཅུ་གཉིས་འགོག་པས་སྒྲིབ་པ་མེད་པར་གྱུར་པ་ནི་ཀུན་རྫོབ་མ་ཡིན་པས་དོན་དམ་

པའི་བདེན་པར་གཞུ་དང་སྡིག་པ་ལ་སོགས་པ་ཁྱིམ་གྱི་ལུགས་ལས་ལྡོག་པས་གནས་དང་ཉེ་བའི་

གནས་ལ་སོགས་པ་ལུགས་དང་མཐུན་པར་དབུས་ནས་དགོད་པར་གསུངས་པའོ། །དེ་ལ་ཆུ་

སྲིན་དང་བུམ་པ་ལ་སོགས་པའི་རིམ་པས་ཉེ་བའི་པི་ལ་སྟེ་ཉེ་བའི་འཐུང་གཅོད་དང་འཐུང་གཅོད་

ལ་སོགས་པས་དགོད་པ་ནི་ཀུན་རྫོབ་ཀྱི་བདེན་པའི་དབང་དུ་བྱས་པ་སྟེ། ཆུ་སྲིན་མ་རིག་པ་དང༌། 

བུམ་པ་འདུ་བྱེད་ཡིན་པ་ལ་སོགས་པ་རྟེན་འབྲེལ་ཡན་ལག་བཅུ་གཉིས་ལུགས་འབྱུང་དང་མཐུན་

པ་ལས་རྣམ་པར་བཞག་པས་སོ། །ཇི་ལྟར་འཁོར་ལོ་གསུམ་གྱི་སྡོམ་པ་ལ་ལྷ་འགོད་ཚུལ་གཉིས་

གསུངས་པ་ལས། གཅིག་ནི་རབ་གཏུམ་མ་དང་གཏུམ་པའི་མིག་མ་ལ་སོགས་པ་རྟེན་འབྲེལ་

ལུགས་ལས་ལྡོག་པས་གནས་དང་ཉེ་བའི་གནས་ལ་སོགས་པའི་རིམ་པས་དང་པོར་ཕྱོགས་དང་

དེ་ནས་མཚམས་ནས་དགོད་པ་སྟེ། འགོད་ཚུལ་གཉིས་པ་ནི་བརྩོན་འགྲུས་ཆེན་མོ་དང་འཁོར་

ལོས་སྒྱུར་མ་ལ་སོགས་པ་རྟེན་འབྲེལ་ལུགས་འབྱུང་གོ་རིམ་གྱིས་ཉེ་བའི་དུར་ཁྲོད་དང་དུར་ཁྲོད་ལ་

སོགས་པའི་རིམ་པས་ལུགས་ལས་ལྡོག་པས་དང་པོར་མཚམས་དང༌། དེ་ནས་ཕྱོགས་ནས་དགོད་

པར་གསུངས་སོ། །ལུགས་འབྱུང་མཐའ་ནས་དགོད་པའི་སྐབས་འདིར་ཕྱི་རོལ་ཏུ་འཇིག་རྟེན་

པའི་ཐ་སྙད་ལ་རྟེན་འབྲེལ་ལུགས་འབྱུང་ལྟར་ཀུན་རྫོབ་སྤྲོས་པས་ཆུ་སྲིན་དང་བུམ་པ་ལ་སོགས་

པ་གསུངས་པ། གང་ཡིན་པ་དེ་ནི་ནང་ལ་ཆུ་སྲིན་འགགས་པས་མ་རིག་པ་འགག་པ་སོགས་

དོན་དམ་པའི་བདེན་པས་བརྩོན་འགྲུས་ཆེན་མོ་དང་འཁོར་ལོས་སྒྱུར་མ་ལ་སོགས་པར་འགྱུར་ 

རོ། །ཞེས་ཤེས་པར་བྱའོ།།

གསུམ་པ་ནི། དེ་ལྟར་རླུང་སོགས་མཚམས་ཀྱི་རྩིབས་དང་འོག་རྣམས་ལ་ནི་ཉི་མའི་

རྒྱུ་བའི་དབང་གིས་ཞེས་པ་གཡས་ཀྱི་རྩ་ལ་སྲོག་རྒྱུ་བའི་དབང་གིས་ས་བོན་དབྱངས་རིང་པོ་ལྔ་

སྦྱར་བ་རྣམས་སོ། །སྟེང་དང་ཤར་སོགས་ཕྱོགས་ཀྱི་རྩིབས་ལ་ཟླ་བའི་རྒྱུ་བའི་དབང་གིས་ཞེས་

པ་གཡོན་གྱི་རྩ་ལ་སྲོག་རྒྱུ་བའི་ས་བོན་དབྱངས་ཐུང་ངུ་ལྔ་སྦྱར་བ་རྣམས་སོ་ཞེས་པ་ནི་ལྷ་དགོད་

པའི་ས་བོན་ནོ་གསུངས་པ་སྟེ། ས་བོན་དགོད་པའི་རིམ་པ་ཡིས་ཀྱང་ཀུན་རྫོབ་ཀྱི་བདེན་པས་ཉེ་

བའི་པི་ལ་བ་ལ་སོགས་པས་ལུགས་ལས་ལྡོག་པས་ཆུ་སྲིན་ལ་སོགས་པའི་དཀྱིལ་འཁོར་རྣམས་

ལ་ས་བོན་ཀ་ཙ་ཊ་པ་ཏ་སའི་སྡེ་པ་ལུགས་འབྱུང་རྣམས་ཀྱི་ཡི་གེ་ཀ་ཡིག་ལ་སོགས་པ་རྣམས་

ལ་ལྀ་ཡིག་ལ་སོགས་པའི་དབྱངས་སྡུད་རིམ་གྱིས་ཕྱེ་བ་རིང་པོ་དང་ཐུང་ངུ་རྣམས་དགོད་པར་

བྱའོ། །དོན་དམ་པས་སྡེ་པ་ལུགས་ལྡོག་ས་ཏ་པ་ཊ་ཙ་ཀའི་སྡེ་པའི་�་ཡི་གེ་ལ་སོགས་པ་ལ་ཨ་

ཡིག་ལ་སོགས་པའི་དབྱངས་སྤྲོ་རིམ་གྱིས་ཕྱེ་བ་ཐུང་ངུ་དང་རིང་པོ་རྣམས་གཞུ་དང་སྡིག་པ་ལ་

སོགས་པའི་དབྱེ་བས་དགོད་པར་གསུངས་སོ། །དེ་ལྟར་རླུང་མཚམས་ལ་སོགས་པའི་རྩིབས་

རྣམས་ལ་སའི་ཁམས་ལ་སོགས་པ་སྡུད་རིམ་དང་མཐུན་པར་ལྷ་རྣམས་དགོད་དེ་གཡས་ཀྱི་དཀྱིལ་

འཁོར་འབབ་པའི་དབང་ལས་སོ། །སྟེང་དང་ཤར་ལ་སོགས་པའི་རྩིབས་རྣམས་ལ་ནམ་མཁའ་ལ་

སོགས་པ་སྤྲོ་རིམ་དང་མཐུན་པར་ལྷ་དགོད་དེ་གཡོན་གྱི་དཀྱིལ་འཁོར་རབ་ཏུ་འབབ་པའི་དབང་

ལས་སོ། །ཞེས་པ་ནི་ནང་སྲོག་གི་དབང་ལས་ཕྱིའི་ལྷ་དགོད་པའི་ངེས་པའོ།།

གསུམ་པ་ལྷ་རྣམས་ཀྱི་རྣམ་དག་མཚན་ཉིད་དང་བཅས་པ་གོ་སླར་བསྟན་པ་ལ་བརྒྱད། 

འཁོར་ལོ་དྲུག་གི་མཁའ་འགྲོ་མ་རྣམས་ཀྱི་མཚན་ཉིད། མཁའ་འགྲོ་རྣམས་ཀྱི་མཚན་ཉིད། གཙོ་

བོའ་ིམཚན་ཉིད། དགའ་བའི་འཁོར་ལོའ་ིལྷ་མོ་ཐོད་པ་དང་བཅས་པའི་མཚན་ཉིད། ལྷ་རྣམས་ཀྱི་

སྤྱིའི་ཁ་དོག་གི་ངེས་པ། གཙོ་བོའ་ིཁ་དོག་དང་ཕྱག་མཚན་གྱི་ངེས་པ། ཕན་ཚུན་ཐབས་ཤེས་སུ་

འགྱུར་ཚུལ། དེ་རྣམས་ཀྱི་རྣམ་དག་བསྟན་པའོ། །དང་པོ་ནི། འདིར་ལྷག་མ་ཚིགས་སུ་བཅད་པ་

ལྔ་ནི་གོ་སླའོ། །ཞེས་སོགས་མདོར་བསྡུས་ཙམ་བཤད་ན་འདི་ལྟར་དཀྱིལ་འཁོར་ལ་ལྷ་དགོད་

པ་ན། འཁོར་ལོའ་ིརྩིབས་བརྒྱད་དང་དུར་ཁྲོད་བརྒྱད་ལ་གནས་པའི་མཁའ་འགྲོ་མ་རྣམས་ས་

བོན་དབྱངས་ཐུང་བ་དང་རིང་བའི་དངོས་པོ་ལས་སྐྱེས་པ་རི་བོང་འཛིན་ཞལ་ཏེ་ཞལ་གཅིག་པ་

ཕྱག་གཉིས་ན་གྲི་གུག་དང་ཐོད་པ་ཅན་ཞབས་གཡས་བརྐྱང་ཞིང་རང་རང་གི་སྣོད་ཐོད་པ་རྣམས་

ཀྱིས་ནི་ཞེས་པའམ། འགྱུར་མངས་ལས། རང་རང་འདབ་མར་གཡས་བརྐྱང་གནས། ཞེས་

སོ། །ཐོད་པ་ནས་ལྷ་མིན་གྱི་ཁྲག་འཐུང་ཞིང་སྐྲ་གྲོལ་གོས་དང་བྲལ་བ་གཅེར་བུ་སྟེ་རྐང་པ་དང་

རྐེད་པ་དང་དཔྲལ་བ་དང་ནི་རྣ་བ་དང་མགྲིན་པ་དང་ལག་པ་དྲིལ་བུ་གཡེར་ཁ་དང་སོགས་པས་

འོག་པགས་དང་དར་དཔྱངས་དང་རུས་པའི་ཕྱག་རྒྱ་ལྔས་བརྒྱན་ཅིང་མགོ་ལ་ཐོད་པ་སྐམ་པོ་ལྔའི་

དུམ་བུ་རྒྱལ་བ་རྣམས་ཀྱི་ཁ་དོག་སྟེ་རིགས་ལྔ་དག་པས་བརྒྱན་ཅིང་རྐེད་པའི་ངོས་ལ་ཐོད་པ་སྐམ་ 

པོའ་ིའཕྲེང་བ་འཕྱང་བའོ།།

གཉིས་པ་ནི། འཁོར་ལོ་དྲུག་གི་ཐབས་མཁའ་འགྲོ་ཞེ་བརྒྱད་ནི། ཞལ་གཉིས་པ་ཕྱག་

བཞིའི་གཡས་གཉིས་ནི་རྡོ་རྗེ་མཆོག་དང་ཌཱ་མ་རུ་དང་གཡོན་གྱི་གཉིས་པ་ན་རྡོ་རྗེ་ཁ་ཊྭཱཾ་ག །དང་

པོ་ན་དྲིལ་བུ་བསྣམས་པའོ། །འདིར་ཞལ་གཉིས་པར་གསུངས་པའི་དོན་ལ། ཁ་ཅིག་ཕྱེད་གཟུགས་

ལ་འཆད། གཞན་དག་རྩ་ཞལ་གཅིག །རྒྱས་འདེབས་ཀྱི་ཞལ་དང་བཅས་པས་ཞལ་གཉིས་པའམ། 



ཡེ་ལེའི་མདོར་བསྡུས་དང་པོའ་ིརྣམ་བཤད། 53

ཡང་ན་དེས་གསལ་བྱེད་ཉིས་བརྩེགས་མཚོན་ཞིང༌། དེ་ཉི་མ་ཡིན་ལ། དེས་ཀྱང་བསམ་པའི་དབྱེ་

བས་ཐབས་མཚོན་པས་ཞལ་གཉིས་ཞེས་གསུངས་པར་འཆད་དོ། །མགྲིན་པར་དཔལ་ལྡན་མགོ་

རློན་བརྒྱའམ་ལྔ་བཅུའི་འཕྲེང་བ་འཕྱང་བ། མགོ་བོར་ཅོད་པན་ལ་ཡང་རྡོ་རྗེ་དར་དཔྱངས་དང་ནི་སྤྱི་

བོར་ནོར་བུའོ། །དཔལ་ལྡན་མགུལ་པ་ན་མགུལ་རྒྱན་དང་རྐང་པ་ལ་རྐང་གདུབ་དང་ཕྱག་ལ་ཕྱག་

གདུབ་དང་ནི་རྐེད་པ་ལ་སྐ་རགས་དག་དང༌། རྣ་བར་རྣ་རྒྱན་ཏེ་རུས་པའི་ཕྱག་རྒྱ་དང༌། རྫོགས་

པའི་ཐོད་པ་ལྔ་རྣམས་ཀྱི་ཕྲེང་བས་དབུ་ལ་བརྒྱན་པ། མཆེ་བ་ཅན་གདུག་པའི་སྦྲུལ་གྱི་རྒྱན་མཐའ་

དག་ལུས་ལ་གནས་པ་དང༌། རྒྱན་དྲུག་པ་ཐལ་བ་ཡིས་རྒྱས་བཏབ་པའོ།།

གསུམ་པ་ནི། གཙོ་བོ་དུས་འཁོར་སྡོམ་ཆེན་ནི། ཞལ་བཞི་ཕྱག་ཉི་ཤ ་རྩ་དྲུག་པ་དབུ་རེ་

རེ་ལ་ཐོད་པ་རྫོགས་པ་ལྔ་ལྔའི་འཕྲེང་བས་བརྒྱན་པ། མགྲིན་པར་བདུད་རིགས་བརྒྱའི་འཕྲེང་བ་

སྟེ་མགོ་བོ་བརྒྱ་རྣམས་ཀྱི་མགོ་བོའ་ིའཕྲེང་བ་འཕྱང་བའོ། །སྤྱི་བོར་ཟླ་བ་ཕྱེད་པ་དང་རྡོ་རྗེ་ཅོད་

པན་འཛིན་པ་སྟེ། རང་གི་རྐེད་པར་སྟག་ལྤགས་དང་ཕྱག་ལྷག་མ་གཉིས་ལ་གནས་པ་ནི་གླང་པོའ་ི

པགས་པ་རློན་པ་ཁྲག་འཛག་པ་བསྣམས་པའོ། །དེ་ཡང་དཀྱིལ་འཁོར་གྱི་དབུས་སུ་པདྨ་འདབ་

མ་བཅུ་དྲུག་པའི་ལྟེ་བར་ཟླ་ཉི་དང་སྲེད་གཟའ་དུས་མེའི་དཀྱིལ་འཁོར་ལ་ནི་གཡས་བརྐྱང་གིས་

བཞུགས་པའི་ཞབས་གཡས་ཀྱི་རྩ་བར་ཏེ་འོག་ཏུ་བདུད་དང༌། གཡོན་པའི་འོག་ཏུ་དབང་ལྡན་

ཏེ་དྲག་པོ་མནན་པ། ལུས་ལ་ཐལ་བ་ལ་སོགས་པའི་རྒྱན་དྲུག་གིས་བརྒྱན་པ་སྟེ། ཀླུའི་དབང་པོ་

བཅུའི་ཕྱག་རྒྱས་བཏབ་པ་དང་ལྡན་པ། ཡུམ་བསྐལ་པ་འཇིག་པའི་དུས་ཀྱི་རྩེ་མོ་ཅན་ཏེ་མེ་དང་

མཚུངས་པའི་མཁའ་འགྲོ་མ་ཞལ་གཅིག་ཕྱག་གཉིས་གྲི་ཐོད་ཅན་ཕྱག་རྒྱ་ལྔས་བརྒྱན་པ་ལ་འཁྱུད་

ཅིང་འོ་དག་བྱེད་པའོ།།

བཞི་པ་ནི། སྙིང་པོའ་ིཕྱོགས་བརྒྱད་ཀྱི་འདབ་མ་བརྒྱད་ལ་ལྷག་པར་དབང་དུ་བྱེད་པའི་

མཁའ་འགྲོ་མ་རྣམས་ཞལ་གཅིག་ཕྱག་གཉིས་ཀྱི་གཡས་ཌཱ་མ་རུ་དང་གཡོན་རྡོ་རྗེ་ཁ་ཊྭཱཾ་ག་འཛིན་

པ་ཉིད་དོ། །དེ་བཞིན་དུ་སྙིང་པོའ་ིཔདྨར་ནུབ་བྱང་དུ་བཤང་བ་དང༌། བྱང་ཤར་དུ་གཅི་བ་དང༌། 

ལྷོ་ནུབ་ཏུ་ཁྲག་དང༌། ལྷོ་ཤར་དུ་མི་ཤ་རྣམས་ཀྱིས་གང་བའི་ཐོད་པ་ནི་ཕྱོགས་བྲལ་གྱི་འདབ་མ་

ལ་གནས་པའི་ལྷ་མོ་རྣམས་ཀྱི་ཕྱག་གཡོན་པ་ན་སྟེ་ཁུ་བ་དཀར་དམར་གྱིས་གང་བའི་སྣོད་ཀྱང་



དྲི་མེད་འོད་ཀྱི་ཡེ་ལེའི་འགྲེལ་བཤད།54

གཙོ་མོ་དང་གཙོ་བོའ་ིཕྱག་ནའོ། །སྣ་ཚོགས་ཡུམ་དེ་བཞིན་དུ་ནི་ལྷ་མོ་ནུས་མ་བརྒྱད་ཀྱང་གཙོ་

བོའ་ིཡུམ་ཡིན་པས་ཐབས་ཤེས་གཉིས་ཀ་སྦྱར་བའི་བདེ་བ་ལ་སྙོམས་པར་ཞུགས་པ་རྣམས་

དགའ་བའི་འཁོར་ལོའ་ིལྷའོ།།

ལྔ་པ་ནི། ལྷ་རྣམས་ཀྱི་སྤྱིའི་ཁ་དོག་ནི། ནུབ་དང་ནུབ་བྱང་བ་སེར་བ་དང་བྱང་དང་བྱང་

ཤར་བ་དཀར་བ་དང༌། ལྷོ་དང་ལྷོ་ནུབ་པ་དམར་བའི་མདོག་དང༌། ཤར་དང་ཤར་ལྷོ་བ་ནག་པོ། 

སྟེང་གི་ལྷ་ལྗང་ཁུའི་ལུས་དང༌། འོག་གི་ལྷ་སྔོན་པོའ་ིམདོག་སྟེ། དེ་རྣམས་རང་རང་གི་རིགས་ཀྱི་

ཕྱོགས་སུ་གནས་པར་ཁམས་ཀྱི་དབྱེ་བས་ཤེས་པར་བྱའོ། །དྲུག་པ་ནི། རྒྱལ་བ་སྐྱེད་མཛད་རྡོ་

རྗེ་སེམས་དཔའི་རིགས་ལ་གཙོ་བོའ་ིཁ་དོག་དང་ཕྱག་གི་མཚན་མ་རྣམས་ནི་སྔར་རྡོ་རྗེ་ཤ གས་

ལ་བཤད་པ་བཞིན་ཡིན་ལ། ཞལ་རེ་རེ་ལའང་སྤྱན་གསུམ་དག་གི་ཚོགས་མངའ་བའོ། །བདུན་པ་

ནི། ཡབ་ཡུམ་ཕན་ཚུན་དུ་ནི་འཁྱུད་པ་དག་ཀྱང་རང་དང་གཞན་གྱི་རིགས་ཀྱི་དབང་གིས་ནག་པོ་

ལ་སེར་མོས་འཁྱུད་པ་ལྟ་བུ་རིགས་མི་མཐུན་པའི་ཁ་དོག་དག་གིས་འཁྱུད་པར་རིག་པར་བྱ་སྟེ་

ཀུན་ནས་ངེས་པའོ། །བརྒྱད་པ་ནི། དེ་ལྟར་ན་སྦྱིན་པ་ལ་སོགས་པའི་ཕར་ཕྱིན་བཅུ་དང༌། ཕུང་

པོ་ལྔ་འབྱུང་བ་ལྔ་ཡུལ་དྲུག་དང་ཡུལ་ཅན་དྲུག །གཞན་ཡང་དབང་པོ་ལྔ་དང༌། ལ་སོགས་པས་

སྟོབས་ལྔ་དང་ཕྱོགས་པ་སྟེ་ས་བཅུ་དང་ཕྱོགས་ཀྱི་སྟེ་སྟོབས་བཅུ་དང༌། དཔལ་ལྡན་རྒྱལ་སྲས་

ཀྱི་དབང་ཕྱུག་རྣམས་སྦྱངས་ཏེ་དག་པར་བྱས་པ་རྣམས་ཀྱིས་ཀྱང་འཁོར་གྱི་ལྷ་མོ་དོན་གཉིས་སུ་ 

འགྱུར་བར་ཤེས་པར་བྱའོ།།

གསུམ་པ་ལྷའི་གནས་དང་ཉེ་བའི་གནས་ལ་སོགས་པའི་ངེས་པ་ལ་གཉིས། དྲང་ངེས་ཀྱི་

གནས་ལ་སོགས་པ་བཅུ་གཉིས་ངོས་བཟུང་བ་དང༌། གནས་དེར་རྣལ་འབྱོར་མའི་ཀུན་ཏུ་སྤྱོད་པ་

བྱེད་ཚུལ་བསྟན་པའོ། །དང་པོ་ལ་གསུམ། ལྷའི་གནས་ཀྱི་བཀོད་པ་སྤྱིར་བསྟན་པ། ངེས་དོན་གྱི་

གནས་ལ་སོགས་པ་བསྟན་པ། ཕྱི་རོལ་གྱི་གནས་སོགས་དྲང་དོན་དུ་བསྟན་ཏེ་ངེས་དོན་གྱི་གནས་

ངོས་བཟུང་བའོ། །དང་པོ་ལ་གཉིས། ནང་ལུས་དང་ཕྱི་འཇིག་རྟེན་གྱི་ཁམས་དཀྱིལ་འཁོར་དུ་བསྟན་

པ། དཀྱིལ་འཁོར་གྱི་བཀོད་པ་ཕྱི་ནང་གི་རྣམ་དག་དང་སྦྱར་ཏེ་བསྟན་པའོ། །དང་པོ་ནི། ད་ནི་ལྷ་

མི་རྣམས་ཀྱི་གནས་དང་ཉེ་བའི་གནས་ལ་སོགས་པས་བཅུ་གཉིས་པོའ་ིམིང་གསུངས་པ་ཞེས་



ཡེ་ལེའི་མདོར་བསྡུས་དང་པོའ་ིརྣམ་བཤད། 55

མཚམས་སྦྱར་ནས་ལྷུན་པོ་ཞེས་པ་ལ་སོགས་པ་སྟེ། འདིར་ལྷུན་པོའ་ིསྟེང་དང་འོག་ཏུ་སའི་ཕྱོགས་

བརྒྱད་རྣམས་ལ་རྣལ་འབྱོར་མའི་འཁོར་ལོ་རླུང་གི་དཀྱིལ་འཁོར་གྱི་མཐར་ཐུག་པར་སེམས་ཅན་

གྱི་དོན་གྱི་སླད་དུ་ཡང་དག་པར་རྒྱུའོ། །ཞེས་རྭ་འགྱུར་ལྟར་ལེགས་སོ། །དེ་བཞིན་དུ་རྒྱ་མཚོ་དང་

མེ་དང་རླུང་གི་དཀྱིལ་འཁོར་དང་ནམ་མཁའི་མཐར་ཐུག་པར་རྣལ་འབྱོར་མ་རྣམས་རྒྱུའོ། །ཞེས་

པ་སྟེ་བསྒོམ་བྱ་ལ་འཇིག་རྟེན་གྱི་ཁམས་ཀྱི་དཀྱིལ་འཁོར་ལ་དཔག་ཚད་འབུམ་ཕྲག་ལྔའི་ཁྱོན་ཇི་

སྲིད་པར་རོ། །ནང་དུ་སེམས་ཅན་རྣམས་ཀྱི་ལུས་ལ་སྐྲའི་མཐར་ཁྲུ་1ལྔ་ལ་ཁྱབ་པར་བྱེད་པ་ཉིད་དེ་

ཇི་ལྟར་ན། བཅོམ་ལྡན་འདས་ཀྱིས་ཕྱི་ལ་ནམ་མཁའ་དང་ནང་ལ་སྐྲའི་མཐར་རྣལ་འབྱོར་མ་རྣམས་

ཡང་དག་པར་རྒྱུ་བར་གསུངས་པ་ལས་སོ།།

གཉིས་པ་ནི། དེ་ལྟར་ཕྱི་ལ་སྦྱར་ན། འདིར་ལྷུན་པོའ་ིསྟེང་ལ་དཔག་ཚད་སྟོང་ཕྲག་ལྔ་བཅུ་

ནི་བཅོམ་ལྡན་འདས་ཀྱི་སྙིང་པོའ་ིཔདྨ་འདབ་མ་བཅུ་དྲུག་པའོ། །དེའི་སུམ་ཆ་ནི་ལྟེ་བ་སྟེ། ལྟེ་བའི་

སྟེང་དུ་ཉི་མའི་དཀྱིལ་འཁོར་རོ། །ཉི་མའི་སྟེང་དུ་དུས་ཀྱི་འཁོར་ལོའ་ིཞབས་གཡས་པའི་འོག་ཏུ་

བདུད་དང་གཡོན་པའི་འོག་ཏུ་ཉོན་མོངས་པ་སྟེ་དེ་ཡང་དྲག་པོ་དབང་ཕྱུག་ཆེན་པོའ།ོ །འདབ་མ་

བརྒྱད་ལ་དུ་བ་མ་ལ་སོགས་པའི་རྡོ་རྗེ་མཁའ་འགྲོ་མ་བརྒྱད་དོ། །དེ་རྣམས་ཀྱི་བར་བར་གྱི་འདབ་

མ་རྣམས་ལ་བདུད་རྩིས་གང་བའི་ཐོད་པ་བརྒྱད་དོ། །དེ་ལྟར་འདབ་མ་བཅུ་དྲུག་གི་དགའ་བའི་

འཁོར་ལོ་སྟེ་དགའ་བ་བཅུ་དྲུག་གི་དབྱེ་བས་ལྷ་མོ་རྣམས་དང་ཐོད་པ་རྣམས་སོ། །བཅོམ་ལྡན་

འདས་ནི་ཚངས་པའི་གནས་བཞི་མཚོན་པའི་ཐིག་ལེ་བཞི་འཛིན་པའི་ཕྱིར་ཞལ་བཞི་པའོ། །ལོ་

གཅིག་གི་ཟླ་བའི་ཕྱོགས་ཉི་ཤ ་རྩ་བཞི་འགོག་པའི་ཕྱིར་ཕྱག་ཉི་ཤ ་རྩ་བཞི་པའོ། །ལྷག་པའི་ཟླ་བའི་

ཕྱོགས་གཉིས་འགོག་པའི་ཕྱིར་གཉིས་ལྷག་རྒྱལ་བའི་ཕྱག་སྟེ་སྔར་གསུངས་པའི་རྡོ་རྗེ་ཤ གས་

སོ། །འདི་རྡོ་རྗེ་ཤ གས་དང་འདྲ་བས་འདི་ལྟར་གསུངས་ཀྱི། རྡོ་རྗེ་ཤ གས་དང་དོན་མི་གཅིག་པར་

འདོད་པ་སོགས་མི་འཐད་པའི་ཚུལ་ནི་གོང་དུ་བླ་མ་ཉིད་ཀྱིས་དཔྱད་ཟིན་ཏོ། །བཅོམ་ལྡན་འདས་

མའི་ཞལ་གཅིག་ནི་སྟོང་པ་ཉིད་དོ། །ཕྱག་གཉིས་ནི་མཚན་མ་མེད་པ་དང་སྨོན་པ་མེད་པའོ། །གྲི་

གུག་དང་ཕྱག་རྒྱ་དང་ཐོད་པ་ལ་སོགས་པ་རྣམས་ནི་མངོན་པར་འདུས་མ་བྱས་པ་སྟེ། བཅོམ་ལྡན་

1  ཞོལ། ཤོག ༣༨ བ ༣ སྐྲའི་མཐར་ཁྷུ་ལྔ་ལ་ཁྱབ་



དྲི་མེད་འོད་ཀྱི་ཡེ་ལེའི་འགྲེལ་བཤད།56

འདས་མ་ནི་རྣམ་ཐར་བཞིའི་བདག་ཉིད་ཅན་ནོ།།

དེ་ནས་པདྨའི་ཕྱི་རོལ་ཏུ། ཞེས་པ་ནས། ཡེ་ཤེས་ཀྱི་འཁོར་ལོ་སྟེ། དེའི་ལྟེ་བར་སུམ་

ཆའི་ས་ལ་གྲི་གུག་གི་འཕྲེང་བའོ། །འདིས་ནི་མཚན་མའི་འཕྲེང་བ་རྩིབས་ཀྱི་ཕྱི་རོལ་ཏུ་མུ་ཁྱུད་ལ་

འདོད་པ་བསལ་བ་ཡིན་ནོ། །དེ་ཡང་འཁོར་ལོ་སོ་སོའ་ིས་པདྨ་ལྟར་ཆ་མཉམ་གསུམ་དུ་བྱས་ནས། 

ཆ་རེ་རེས་ལྟེ་བ་དང༌། གཉིས་གཉིས་ཀྱིས་རྩིབས་བྱ་བར་གསུངས་པས་ཕྱིའི་མུ་ཁྱུད་མ་བཤད་

དོ། །ཆ་གཉིས་ཀྱིས་རྩིབས་བརྒྱད་དོ། །དེ་བཞིན་དུ་རྒྱ་མཚོའི་ཕྱེད་ནང་མ་ལ་སའི་འཁོར་ལོ་ཕྱེད། 

ཕྱི་མ་ལ་ཆུའི་འཁོར་ལོའ།ོ །དེ་བཞིན་དུ་མེའི་དཀྱིལ་འཁོར་ཕྱེད་སྔ་ཕྱི་ལ་མེ་དང་རླུང་གི་འཁོར་

ལོའ།ོ །རླུང་དཀྱིལ་གྱི་ཕྱེད་སྔ་ཕྱི་ལ་ནམ་མཁའི་འཁོར་ལོ་དང་ཚོན་སའོ། །ནམ་མཁའི་དཀྱིལ་

འཁོར་ལ་དུར་ཁྲོད་ཆེན་པོ་བཅུ་དྲུག་རྣམས་ཞེས་པ་ནི་ངེས་པའོ། །འདིར་སྐུ་དཀྱིལ་གྱི་མཐར་ཐུག་

པ་ཁྲུ་ལྔ་ནི་ལུས་ཀྱི་སྐྲའི་མཐར་ཐུག་པའི་ཚད་དུ་བཞག་གོ །དེས་ན་ནམ་མཁའི་དཀྱིལ་འཁོར་ལ་ཕྱི་

རོལ་གྱི་དུར་ཁྲོད་རྣམས་གནས་པ་སྟེ། ལུས་དང་དཀྱིལ་འཁོར་དེའི་རྣམ་པར་དག་པས་ཕྱི་རོལ་ཏུ་

འཇིག་རྟེན་གྱི་ཁམས་ཀྱང་དཔག་ཚད་འབུམ་ཕྲག་ལྔའོ་ཞེས་པ་འཁོར་ལོ་སྡོམ་པ་ཆེན་པོ་ལ་ཕྱི་ནང་

གཞན་གསུམ་སྦྱར་བའི་ངེས་པའོ།།

གཉིས་པ་ལ་གཉིས། ལྷའི་གནས་རྣམས་དུས་སྦྱོར་བཅུ་གཉིས་འགགས་པའི་གནས་ལ་

སོགས་པར་བསྟན། དེ་བདེན་དོན་བཅུ་གཉིས་དང་དེ་ཉིད་བཅུ་དྲུག་ཏུ་བསྡུ་བའོ། །དང་པོ་ལ་སྤྱི་

དོན་དང༌། ཡན་ལག་གི་དོན་ནོ། །དང་པོ་ནི། འདིར་སྐབས་སུ་བབས་པ་བདེན་དོན་བཅུ་གཉིས་

གནས་སོགས་དང་སྦྱར་བའི་ཚུལ་མདོར་བསྡུས་ཙམ་བཤད་པར་བྱ་སྟེ། དེ་ཡང་ཀྱཻ་རྡོ་རྗེའི་རྒྱུད་

ལས། གནས་དང་ཉེ་བའི་གནས་དང་ནི། །ཞིང་དང་ཉེ་བའི་ཞིང་ཉིད་དང༌། །ཚནྡོ་ཉེ་བའི་ཚནྡོ་

ཉིད། །དེ་བཞིན་འདུ་བ་ཉེ་འདུ་བ། །འཐུང་གཅོད་ཉེ་བའི་འཐུང་གཅོད་ཉིད། །དུར་ཁྲོད་ཉེ་བའི་དུར་

ཁྲོད་ཉིད། །འདི་རྣམས་ས་ནི་བཅུ་གཉིས་ཏེ།1།ཞེས་གནས་སོགས་བཅུ་གཉིས་པ་བཅུ་གཉིས་སུ་

གསུངས་ལ། འཁོར་ལོ་སྡོམ་པ་ཆུང་བ་ལྟར་ན། གནས་དང་ཉེ་བའི་གནས་ལ་བཞི་བཞིར་ཕྱེ་གཞན་

རྣམས་གཉིས་གཉིས་སུ་ཕྱེ་ནས་ཉི་ཤ ་རྩ་བཞིར་བྱས་ཤིང༌། ཕྱག་ཆེན་ཐིག་ལེར་ཉི་ཤ ་རྩ་བརྒྱད་དུ་

1  བཀའ་འགྱུར། དཔེ་བསྡུར་མ། དེབ། ༨༠ ཤོག ༡༩ ཕྲེང་། ༥

གསུངས་ལ། སྡོམ་ཆེན་ལས། བཞི་བཅུ་རྩ་བརྒྱད་དུ་ཡང་གསུངས་ཤིང༌། རྒྱུད་གཞན་ལས་ཀྱང་དུ་

མ་ཞིག་གསུངས་སོ། །འདི་དག་ཀྱང་ཕྱི་ནང་གཞན་གསུམ་ལ་སྦྱར་ཏེ་བཤད་པར་བྱ་བ་ལས། ཕྱི་

ལ་སྦྱར་བ་ལའང་འཇིག་རྟེན་སྤྱི་ལ་སྦྱར་ན། གླིང་བཞི་ནི་གནས། གླིང་བཞིའི་མཚམས་བཞི་ནི་ཉེ་

བའི་གནས། ཆུ་དཀྱིལ་གྱི་ཕྱེད་སྔ་མའི་ཕྱོགས་དང་མཚམས་སུ་ཞིང་དང་ཉེ་བའི་ཞིང༌། ཕྱེད་ཕྱི་མའི་

ཕྱོགས་དང་མཚམས་སུ་ཚནྡོ་དང་ཉེ་བའི་ཚནྡོ། མེ་དཀྱིལ་གྱི་ཕྱེད་སྔ་མའི་ཕྱོགས་དང་མཚམས་སུ་

འདུ་བ་དང་ཉེ་བའི་འདུ་བ། ཕྱེད་ཕྱི་མའི་ཕྱོགས་མཚམས་སུ་འཐུང་གཅོད་དང་ཉེ་བའི་འཐུང་གཅོད། 

རླུང་དཀྱིལ་གྱི་ཕྱེད་སྔ་མའི་ཕྱོགས་མཚམས་སུ་དུར་ཁྲོད་དང་ཉེ་བའི་དུར་ཁྲོད། ཕྱེད་ཕྱི་མ་ལ་དུར་

ཁྲོད་ཆེན་པོ་བརྒྱད་དུ་གསུངས་སོ།།

རྩ་རྒྱུད་ལས། ཤར་གྱི་ལུས་འཕགས་གནས་ཡིན་ཏེ། །ལྷོ་རུ་འཛམ་བུའི་གླིང་དང་ནི། །ནུབ་

ཏུ་ནུབ་ཀྱི་བ་ལང་སྤྱོད། །བྱང་དུ་བྱང་གི་སྒྲ་མི་སྙན། །ཕྱོགས་བྲལ་རྣམས་སུ་ཉེ་བའི་གླིང༌། །ཉེ་བའི་

གནས་གྱུར་ས་བཞི་ལའོ། །དེ་བཞིན་ཞིང་ལ་སོགས་པ་རྣམས། །རྒྱ་མཚོའི་དཀྱིལ་འཁོར་སོགས་

རྣམས་ལ།1།ཞེས་གསུངས་སོ། །འཛམ་གླིང་གི་ཡུལ་ལ་སྦྱར་ན། བདེ་མཆོག་ལས། པཱུ་ལིར་མ་ལ་

ཡ་དང༌། ཛ་ལན་ངྷ་ར་སོགས་ཡུལ་ཉི་ཤ ་རྩ་བཞི་གསུངས་ལ། ཀྱཻ་རྡོ་རྗེ་ལས། གནས་ནི་ཛ་ལན་དྷ་

ར་དང༌།2 ཞེས་སོགས་གསུངས་ཤིང༌། ཕྱག་ཆེན་ཐིག་ལེར་ཡང་དེ་བཞིན་དུ་གསུངས་སོ། །སྡོམ་

ཆེན་ལ་ནི་རྩ་རྒྱུད་ལས། ཀ་མ་རུ་པ་ཛཱ་ལར་གྲགས། །པཱུ་ར་ཎ་གི་རི་དེ་བཞིན་གནས། །ཨོ་ཊི་ཡ་ན་

བཞི་པར་འགྱུར།3།ཞེས་སོགས་གསུངས་པ་ལྟར་རོ།།

ཡུལ་རེ་རེའི་གྲོང་ལ་སྦྱར་ན། བོད་དང་རྒྱ་ནག་ལ་སོགས་པའི་གྲོང་གཅིག་ལ་ཡང་གནས་

རྣམས་ཚང་སྟེ། དམངས་རིགས་རྒྱལ་རིགས་རྗེ་རིགས་བྲམ་ཟེའི་རིགས་མ་རྣམས་ཀྱི་ཁྱིམ་ནི་

གནས་དང་ཉེ་བའི་གནས། གར་མཁན་མ་སོགས་ཀྱི་ཁྱིམ་ནི་ཞིང་དང་ཉེ་བའི་ཞིང༌། ཤ་འཚོང་མ་

སོགས་ཀྱི་ཁྱིམ་ནི་ཚནྡོ་དང་ཉེ་བའི་ཚནྡོ། རྒྱ་སྐྱེགས་མཁན་མ་སོགས་ཀྱི་ཁྱིམ་ནི་འདུས་པ་དང་ཉེ་

1  བསྟན་འགྱུར། དཔེ་བསྡུར་མ། དེབ། ༦ ཤོག ༡༡༤༡ ཕྲེང་། ༢༠

2  བཀའ་འགྱུར། དཔེ་བསྡུར་མ། དེབ། ༨༢ ཤོག ༧༠༨ ཕྲེང་། ༡༡

3  བཀའ་འགྱུར། དཔེ་བསྡུར་མ། དེབ། ༧༧ ཤོག ༡༦༤ ཕྲེང་། ༥

བའི་འདུས་པ། ཀླ་ཀློ་མ་ལ་སོགས་པའི་ཁྱིམ་ནི་དུར་ཁྲོད་དང་ཉེ་བའི་དུར་ཁྲོད། གདོལ་པ་མོ་ལ་

སོགས་པའི་ཁྱིམ་ནི་འཐུང་གཅོད་དང་ཉེ་བའི་འཐུང་གཅོད་དོ། །ནང་ལ་སྦྱར་ན། བུད་མེད་ཀྱི་པདྨ་

དང་སྐྱེས་པའི་རྡོ་རྗེ་ནི་གནས་དང་ཉེ་བའི་གནས། སྐྱེ་མཆེད་དྲུག་ནི་ཞིང་དང་ཉེ་བའི་ཞིང༌། མཉམ་

གནས་སོགས་རླུང་བརྒྱད་ནི་ཚནྡོ་དང་ཉེ་བའི་ཚནྡོའ།ོ །ལས་དབང་བཅུ་ནི་འདུས་པ་དང་ཉེ་བའི་

འདུས་པ། སྣ་བུག་གཉིས་ལས་དྲི་མ་འབྱུང་བ་སོགས་ནི་དུར་ཁྲོད་དང་ཉེ་བའི་དུར་ཁྲོད་དོ། །དེ་

བཞིན་དུ་ལུས་ཀྱི་གཡོན་དང་མདུན་གྱི་ཡན་ལག་ནི་གནས། གཡས་དང་རྒྱབ་ཀྱི་ཡན་ལག་ནི་ཉེ་

བའི་གནས། དབང་པོ་ནི་ཞིང་དང་ཉེ་བའི་ཞིང༌། རུས་སྦལ་ལ་སོགས་པའི་རླུང་ནི་ཚནྡོ་དང་ཉེ་བའི་

ཚནྡོའ།ོ །ལས་དབང་ནི་འདུས་པ་དང་ཉེ་བའི་འདུས་པ། རྣ་བའི་བུ་ག་སོགས་ལས་དྲི་མ་འབྱུང་བ་ནི་

དུར་ཁྲོད་དང་ཉེ་བའི་དུར་ཁྲོད་དོ། །གཞན་ཡང་དཔུང་པའི་ཚིགས་གཉིས་ལ་ཞིང་དང༌། བརླ་གཉིས་

ལ་ཉེ་བའི་ཞིང༌། གྲུ་མོ་དང་པུས་མོའ་ིཚིགས་གཉིས་ལ་ཚནྡོ་དང་ཉེ་བའི་ཚནྡོ། མཁྲིག་མ་དང་ལོང་

བུའི་ཚིགས་གཉིས་ལ་འདུས་པ་དང་ཉེ་བའི་འདུས་པ། ལག་པ་དང་རྐང་པའི་མཐིལ་གཉིས་ལ་དུར་

ཁྲོད་དང་ཉེ་བའི་དུར་ཁྲོད་དོ། །འདིར་ཕྲག་པ་དང་དཔྱི་གཉིས་ནི་གནས་དང་ཉེ་བའི་གནས་སུ་དོན་

གྱིས་ཐོབ་བོ་ཞེས་ཀྱང་བཞེད་དོ།།

ནང་རྩ་ལ་སྦྱར་ན། དགྱེས་པ་རྡོ་རྗེའི་རྩ་རྒྱུད་ལས། སྤྱི་བོ་དང་ནི་སྤྱི་གཙུག་དང༌། །རྣ་བ་

གཡས་དང་རྩིབས་ལོགས་དང༌། །དེ་བཞིན་རྣ་གཡོན་སྨིན་དབུས་དང༌། །ལག་པ་མཆན་ཁུང་དག་

དང་ནི། །ནུ་མ་གཉིས་དང་ལྟེ་བ་དང༌། །སྣ་རྩེ་དང་ནི་ཁ་ཡི་ལམ། །ཕྲག་གོང་གཉིས་དང་ཕོ་མཚན་

དང༌། །རྟགས་དང་བཤང་ལམ་བྲང་གི་གནས། །བྱིན་པ་དང་ནི་སོར་མོ་དང༌། །རྐང་པའི་བོལ་དང་མཐེ་

བོང་དང༌། །པུས་མོ་རྣམས་སུ་གོ་རིམ་བཞིན། །གནས་དང་ས་སོགས་བལྟ་བར་བྱ།1།ཞེས་གསུངས་

པ་ལྟར། གནས་དང་ཉེ་བའི་གནས་ལ་སོགས་པ་ལུས་ཀྱི་གནས་དེ་དག་གི་རྩ་ལ་གོ་བར་བྱའ།ོ།

སྡོམ་པ་ཆུང་བ་ལྟར་ན། སྐྲ་མཚམས་དང་སྤྱི་གཙུག་དང༌། རྣ་བ་གཡས་པ་དང༌། ལྟག་

པའི་རྩ་བཞི་ནི་གནས་དང༌། རྣ་བ་གཡོན་པ་དང༌། སྨིན་མཚམས་དང༌། མིག་གཉིས་དང༌། ཕྲག་པ་

གཉིས་ཀྱི་རྩ་བཞི་ནི་ཉེ་བའི་གནས་དང༌། དེ་བཞིན་དུ་མཆན་ཁུང་གཉིས་དང༌། ནུ་མ་གཉིས་ཀྱི་རྩ་ནི་

1  བསྟན་འགྱུར། དཔེ་བསྡུར་མ། དེབ། ༡ ཤོག ༩༡༨ ཕྲེང་། ༦ ནང་དུ་དྲངས།



ཡེ་ལེའི་མདོར་བསྡུས་དང་པོའ་ིརྣམ་བཤད། 59

ཞིང་དུ་གསུངས་པ་ནས། མཐེ་བོང་གཉིས་དང་པུས་མོའ་ིརྩ་ཉེ་བའི་དུར་ཁྲོད་དུ་གསུངས་པའི་བར་

དུ་སྟེ། རྩ་དེ་དག་ཀྱང་མི་ཕྱེད་མ་ནས། ཡིད་བཟང་མའི་བར་གྱི་རྩ་ཉི་ཤ ་རྩ་བཞིར་བཤད་དོ། །སྙིང་

ཁའི་རྩ་གསུམ་སྐོར་མ་ལ་སོགས་པ་བཞི་ནི་འཐུང་གཅོད་དང་ཉེ་བའི་འཐུང་གཅོད་དུ་ཤ གས་ལ་

གོ་བར་བྱའོ། །ཞེས་བཞེད་དོ། །ནང་རླུང་ལ་སྦྱར་ན། གནས་དང་ཉེ་བའི་གནས་ལ་སོགས་པ་བཅུ་

གཉིས་ཀྱི་རྩ་ལ་རླུང་སྟོང་བརྒྱད་བརྒྱ་རེ་ལོངས་སྤྱོད་པ་དང༌། དབང་བ་དང༌། བདག་པོ་དང༌། ཐིམ་

པའི་དབྱེ་བས་གནས་ཤིང༌། ཡུལ་ཉི་ཤ ་རྩ་བཞིའི་ཆ་ལ། དུས་སྦྱོར་ཕྱེད་ཀྱི་རླུང་དགུ་བརྒྱ་རྒྱུ་ཞིང༌། 

ཡུལ་སུམ་ཅུ་རྩ་གཉིས་ལ་ཡུད་ཙམ་གྱི་དབྱེ་བས་རྒྱུ་སྟེ། དེ་ཡང་ཆུ་སྲིན་དང་བུམ་པ་ལ་གཙུག་ཏོར་

དང༌། ཉ་དང་ལུག་ལ་སྙིང་ཁ་དང༌། གླང་འཁྲིག་གཉིས་ལ་མགྲིན་པ་དང༌། ཀར་ཀ་ཊ་དང་སེང་གེ་

ལ་དཔྲལ་བ་དང༌། བུམ་པ་དང་སྲང་ལ་ལྟེ་བ་དང༌། སྡིག་པ་དང་གཞུ་ལ་གསང་གནས་ཀྱི་འཁོར་

ལོར་སྲོག་གཙོ་བོའ་ིརྣམ་པས་རྒྱུ་བར་བྱེད་དོ། །དེ་བཞིན་དུ་སོ་དང་སེན་མོ་ལ་སོགས་པ་ལུས་ཀྱི་

ཁམས་དྭངས་མ་དང༌། སྙིགས་མའི་ཆ་ཐམས་ཅད་ཀྱང་གནས་ལ་སོགས་པར་ཤེས་པར་བྱའོ།།

གཞན་ལ་སྦྱར་བ་ལ། སྨིན་བྱེད་དབང་དང༌། གྲོལ་བྱེད་ལམ་དང༌། གྲོལ་བ་འབྲས་བུ་ལ་

སྦྱར་བ་གསུམ་ལས། དང་པོ་ནི། བྱིས་པ་འཇུག་པའི་དབང་བདུན་ལ་ས་བདུན་དུ་བྱས་པ་དང༌། 

དབང་གོང་མ་གསུམ་ལ་ས་གསུམ་དུ་བྱས་པས་བཅུ། ཤེས་རབ་ཡེ་ཤེས་ཆེན་པོ་ལ་དཔེ་དོན་

གཉིས་སམ་ཐབས་དང་ཐབས་བྱུང་གཉིས་སམ། དེ་བཞིན་གཤེགས་པ་དང་རྡོ་རྗེ་འཛིན་པར་

འབྱུང་བའི་ལམ་ཐོབ་པའི་ཕྱིར་དེ་གཉིས་ཀྱི་དབུགས་དབྱུང་གཉིས་ལ་ས་རེ་རེར་བྱས་པའི་ས་བཅུ་

གཉིས་གནས་སོགས་བཅུ་གཉིས་སུ་བྱས་སོ། །མན་སྙེར་ཡང༌། ཐབས་དང་ཐབས་བྱུང་དབྱེ་བ་

ཡིས། །བཞི་པའི་དོན་ནི་གཉིས་སུ་འདོད། །གཅིག་ནི་དེ་བཞིན་གཤེགས་དངོས་གྲུབ། །གཞན་ནི་

རྡོ་རྗེ་འཛིན་པའི་འདོད།1།ཅེས་བཤད་དོ།།

གཉིས་པ་ལ་བསྐྱེད་རྫོགས་ལ་སྦྱར་བ་ལ་གཉིས་ལས། དང་པོ་དུས་ཀྱི་འཁོར་ལོའ་ིདཀྱིལ་

འཁོར་ལ་སྦྱར་ན། བདེ་གཤེགས་འཕར་མ་ཡན་ཆད་ནི་གནས་དང་ཉེ་གནས། སྒྲ་རྡོ་རྗེ་ལ་སོགས་

པའི་གནས་ཞིང་དང་ཉེ་བའི་ཞིང༌། གསུང་གི་རྣལ་འབྱོར་མའི་གནས་ནི་ཚནྡོ་དང་ཉེ་བའི་ཚནྡོ། 

1  བསྟན་འགྱུར། དཔེ་བསྡུར་མ། དེབ། ༤ ཤོག ༡༥༦ ཕྲེང་། ༥



དྲི་མེད་འོད་ཀྱི་ཡེ་ལེའི་འགྲེལ་བཤད།60

རྨུགས་བྱེད་མ་ལ་སོགས་པའི་གནས་ནི་འདུས་པ་དང་ཉེ་བའི་འདུས་པ་དང༌། རླུང་གི་འཁོར་ལོའ་ི

ཕྱོགས་མཚམས་སུ་དུར་ཁྲོད་དང་ཉེ་བའི་དུར་ཁྲོད། ནམ་མཁའི་འཁོར་ལོའ་ིཕྱོགས་མཚམས་

ལ་འཐུང་གཅོད་དང་ཉེ་བའི་འཐུང་གཅོད་དོ། །འཁོར་ལོ་སྡོམ་པ་ཆུང་བ་ལ། ཐུགས་འཁོར་གྱི་

ཕྱོགས་དང་མཚམས་ནི་གནས་དང་ཉེ་བའི་གནས། གསུང་འཁོར་གྱི་ཕྱོགས་ནི་ཞིང་དང་ཉེ་བའི་

ཞིང༌། མཚམས་ནི་ཚནྡོ་དང་ཉེ་བའི་ཚནྡོ། སྐུ་འཁོར་གྱི་ཕྱོགས་ནི་འདུས་པ་དང་ཉེ་བའི་འདུས་པ། 

མཚམས་ནི་དུར་ཁྲོད་དང་ཉེ་བའི་དུར་ཁྲོད། དེ་དག་གི་དོན་གྱི་ཤ གས་ཀྱི་དམ་ཚིག་འཁོར་ལོ་དང༌། 

བདེ་ཆེན་འཁོར་ལོ་ནི་འཐུང་གཅོད་དང་ཉེ་བའི་འཐུང་གཅོད། སྡོམ་ཆེན་ལ་ནི་དོན་དམ་པའི་དབྱེ་

བས་རྒ་ཤི་དང་གཞུ་ལ་སོགས་པ་ལུགས་ལྡོག་གི་ཚུལ་གྱིས་གནས་དང་ཉེ་བའི་གནས་དང༌། ཀུན་

རྫོབ་ཀྱི་དབྱེ་བས་མ་རིག་པ་དང་ཆུ་སྲིན་ལ་སོགས་པ་ལུགས་འབྱུང་གི་ཚུལ་གྱིས་འཐུང་གཅོད་

དང་ཉེ་བའི་འཐུང་གཅོད་ལ་སོགས་པ་གནས་བཞི་བཅུ་རྩ་བརྒྱད་དུ་གསུངས་པ་ལ། ཡེ་ཤེས་ཀྱི་

འཁོར་ལོའ་ིཕྱོགས་མཚམས་གནས་དང་ཉེ་བའི་གནས། དེ་བཞིན་དུ་ས་ཆུ་མེ་རླུང་ནམ་མཁའི་

འཁོར་ལོའ་ིཕྱོགས་མཚམས་ལ་རིམ་པ་བཞིན་ཞིང་དང་ཉེ་བའི་ཞིང༌། ཚནྡོ་དང་ཉེ་བའི་ཚནྡོ། འདུས་

པ་དང་ཉེ་བའི་འདུས་པ། དུར་ཁྲོད་དང་ཉེ་བའི་དུར་ཁྲོད། འཐུང་གཅོད་དང་ཉེ་བའི་འཐུང་གཅོད་དོ།།

གཉིས་པ་རྫོགས་རིམ་ལ་སྦྱར་ན། སྦྱོར་བ་ཡན་ལག་དྲུག་བསྒོམས་པའི་སྟོབས་ལས། མི་

འགྱུར་བའི་བདེ་བ་སྐད་ཅིག་མ་བརྒྱ་ཕྲག་བཅོ་བརྒྱད་ཐོབ་ཅིང༌། དུས་སྦྱོར་རེའི་རླུང་སྟོང་བརྒྱད་

བརྒྱ་འགགས་པས་ས་རེ་རེར་འགྱུར་ཏེ། དེ་ཡང་གསང་བའི་པདྨ་དང། ལྟེ་བ་དང༌། སྙིང་ཁ་དང༌། 

མགྲིན་པ་དང༌། དཔྲལ་བ་དང༌། གཙུག་ཏོར་དུ་དུས་སྦྱོར་གྱི་རླུང་དེ་ཙམ་རེ་འགགས་པས་རིམ་པ་

བཞིན། ས་གཉིས་དང་བཞི་དང་དྲུག་དང་བརྒྱད་དང་བཅུ་དང་ས་བཅུ་གཉིས་སུ་འགྱུར་ལ། གཞན་

ཡང་གོང་དུ་ལུས་ཀྱི་རྩ་ལ་སོགས་པ་གནས་ལ་སོགས་པར་བཤད་པ་དེ་རྣམས་སུ་བུམ་པ་ཅན་གྱི་

སྦྱོར་བ་སོགས་བརྟེན་ནས་རླུང་འགོག་པར་བྱེད་པ་ཡང་གནས་ལ་སོགས་པ་ཡིན་ཅིང༌། དེ་འདྲ་

བའི་གནས་ལ་སོགས་པའི་རྩ་དང་ཁམས་རྣམས་སྒྲིབ་བྲལ་དུ་བྱས་པས་ས་བཅུ་གཉིས་རིམ་བཞིན་

འཐོབ་ཅིང༌། སྒྲིབ་བྲལ་གྱི་ཆ་རྣམས་འབྲས་བུ་དང་སྒྲིབ་པ་དང་བྲལ་བར་བྱེད་པ་ནི་ལམ་གྱི་ཆར་

འཇོག་པ་ཡིན་ནོ། །དེ་ཡང་འདི་ལྟར། མཆོག་ཏུ་མི་འགྱུར་བའི་བདེ་བས་འགྱུར་བའི་བག་ཆགས་

འཇོམས་ཤིང༌། དེ་བཅོམ་པས་དུག་གསུམ་གྱི་བདག་ཉིད་མ་རིག་པ་འགོག །དེ་འགགས་པས་འདུ་

བྱེད་ནས་རྒ་ཤིའི་བར་གྱི་ཡན་ལག་རྣམས་འགག་གོ།

དེ་ལྟར་ཡན་ལག་བཅུ་གཉིས་འགགས་པས་ཕྱི་ལ་ཟླ་བ་བཅུ་གཉིས་ཞག་སུམ་བརྒྱ་དྲུག་

ཅུ་ཆུ་ཚོད་ཉི་ཁྲི་ཆིག་སྟོང་དྲུག་བརྒྱ་ལ་སོགས་པ་འགག་ཅིང༌། ནང་དུ་དུས་སྦྱོར་བཅུ་གཉིས་ཀྱི་

བདག་ཉིད་ཀྱི་རླུང་འཕོ་བ་བཅུ་གཉིས་ཀྱི་དབུགས་རྣམས་འགག་གོ །དབུགས་འགགས་པ་ལས་

ལུས་འགག་སྟེ། དེ་ལྟར་སྲིད་པའི་འཁོར་ལོ་འགགས་པས་ཁམས་བཅོ་བརྒྱད་ཀྱི་རྣམ་པར་འགྱུར་

བ་དང་བྲལ་བ་སྒྲིབ་པ་མེད་པའི་སངས་རྒྱས་ཉིད་དུ་འགྱུར་ནས་འགྲོ་བའི་དོན་མཛད་པ་ཡིན་

ནོ། །དེ་ལྟར་ཡང་རྩ་རྒྱུད་ལས། སྲོག་ལ་སོགས་རླུང་མ་དག་པ། །ཡན་ལག་བཅུ་གཉིས་རིགས་

འབྱུང་བ། །དེ་རྣམས་ཁྱིམ་དུ་ཡང་དག་བཤད། །དེ་རྣམས་ལ་ནི་གཟའ་རྣམས་འབྱུང༌། །རྣམ་པ་བཅུ་

གཉིས་འཁོར་ལོ་ནི། །ཡན་ལག་བཅུ་གཉིས་སྲིད་པར་བཤད། །ཡན་ལག་བཅུ་གཉིས་འགགས་པ་

ཡིས། །འཇིག་རྟེན་འདྲེན་པར་རྫོགས་སངས་རྒྱས།1།ཞེས་གསུངས་སོ།།

ཡང་གནས་ལ་སོགས་པ་འདི་དག་ས་བཅུ་དང་སྦྱར་ཏེ་བཤད་ན། སཾ་བྷུ་ཊ་ལས། གནས་

ནི་རབ་ཏུ་དགའ་བའི་ས། །དེ་བཞིན་ཉེར་གནས་དྲི་མ་མེད། །ཞིང་ནི་འོད་བྱེད་ཤེས་པར་བྱ། །ཉེ་

བའི་ཞིང་ནི་འོད་འཕྲོ་ཅན། །ཚནྡོ་མཆོག་ཏུ་གྱུར་པར་ཤེས། །ཉེ་བའི་ཚནྡོ་སྦྱང་དཀའ་བ། །འདུས་

པ་རིང་དུ་སོང་བའོ། །ཉེ་བའི་འདུས་པ་མི་གཡོ་བ། །དུར་ཁྲོད་ལེགས་པའི་བློ་གྲོས་ཉིད། །ཉེ་བའི་

དུར་ཁྲོད་ཆོས་ཀྱི་སྤྲིན། །ཕ་རོལ་ཕྱིན་བཅུའི་ས་རྣམས་ལ། །རྣལ་འབྱོར་མ་ཡི་ཀླ་ཀློའ་ིསྐད། །པཱུ་ལ་

སོགས་པ་ཅི་གསུངས་པ། །ཕྱི་དང་ནང་དུ་བསམ་པར་བྱ།2།ཞེས་གསུངས་པ་ལྟར། ས་དང་པོ་རབ་

ཏུ་དགའ་བ་ནི་གནས་ཀྱི་མིང་གིས་གསུངས་ཏེ། དེ་ལ་གནས་ཀྱི་དོན་ནི་རྟེན་ལ་བྱ་ལ། ས་དང་པོར་

སྦྱིན་པའི་ཕར་ཕྱིན་གྱི་ཉམས་ལེན་ལྷག་པ་ལ་བརྟེན་ནས། ས་དང་པོའ་ིརང་གཞན་གྱི་དོན་གྱི་ཡོན་

ཏན་གྱི་རྟེན་བྱེད་པས་གནས་དང་དེ་བཞིན་དུ་ཕར་ཕྱིན་གཞན་ལའང་སྦྱར་ཏེ་ས་གཉིས་པར་ཚུལ་

ཁྲིམས་ལ་བརྟེན་ནས་དགེ་བཅུ་རྣམ་པར་དག་པ་དང༌། ཏིང་ངེ་འཛིན་དང་མངོན་ཤེས་ལ་སོགས་

1  བསྟན་འགྱུར། དཔེ་བསྡུར་མ། དེབ། ༧ ཤོག ༦༦ ཕྲེང་། ༨

2  བཀའ་འགྱུར། དཔེ་བསྡུར་མ། དེབ། ༧༩ ཤོག ༢༨༤ ཕྲེང་། ༡༨

པ་དབང་དུ་བྱེད་པའི་རྟེན་ཡིན་པས་ཉེ་བའི་གནས་ཏེ། གནས་དང་ཉེ་བའི་དོན་ནི། ཕན་གདགས་བྱ་

འདོགས་བྱེད་དུ་འབྲེལ་བའི་སྒོ་ནས་བཞག་སྟེ། ཞིང་དང་ཉེ་བའི་ཞིང་ལ་སོགས་ལའང་དེ་བཞིན་ནོ།།

ས་གསུམ་པར་བཟོད་པ་ལ་བརྟེན་ནས་ཟག་པ་མེད་པའི་ཏིང་ངེ་འཛིན་གྱི་སྟོབས་ཀྱིས་

ཆོས་ཀྱི་སྣང་བ་ཆེན་པོ་སྐྱེ་བའི་ཞིང་དུ་གྱུར་པས་ན་ཞིང་དང༌། ས་བཞི་པར་བརྩོན་འགྲུས་ལ་བརྟེན་

ནས་སྔ་མ་ལས་ཀྱང་ཡོན་ཏན་ལྷག་པར་སྐྱེ་བས་ཉེ་བའི་ཞིང་ངོ༌། །ས་ལྔ་པ་ནི་ཚནྡོ་ཧ་སྟེ། དེ་ལ་

ཚནྡོ་ནི་སྨོན་པའམ་འདུན་པ་སྟེ། རང་བཞན་གྱི་དོན་ཕུན་ཚོགས་ལ་སྨོན་ཞིང་འདུན་པའོ། །ཨུ་ཧ་

ནི་ཇི་ལྟར་སྨོན་པ་བཞིན་བདག་གིས་བྱའོ་ཞེས་གོ་གྱོན་པ་སྟེ། དེ་ལྟར་བསམ་གཏན་ལ་བརྟེན་ནས་

སེམས་ཅན་སྨིན་པ་དང༌། སངས་རྒྱས་ཀྱི་ཆོས་ལ་སྦྱོར་ཞིང་རྫོགས་པར་བྱེད་པས་ཚནྡོ་ཧའོ། །ས་

དྲུག་པ་ནི། ཤེས་རབ་ལ་བརྟེན་ནས་བཤད་མ་ཐག་པའི་ཡོན་ཏན་ལ་ཤིན་ཏུ་སྦྱོར་བས་ཉེ་བའི་ཚནྡོ་

ཧའོ། །ས་བདུན་པ་ནི་ཐབས་ཀྱི་ཕར་ཕྱིན་ལ་བརྟེན་ནས་བསམ་གཏན་དང་རྣམ་ཐར་ལ་སོགས་

པའི་ཡོན་ཏན་རྣམས་མཚན་མ་མེད་ཅིང་སྩོལ་བས་འདུས་པར་བྱེད་པས་ན་འདུས་པ་དང༌། ས་

བརྒྱད་པར་སྨོན་ལམ་གྱི་ཕར་ཕྱིན་ལ་བརྟེན་ནས། སྣོད་བཅུད་ཀྱི་ཞིང་དག་པ་འབད་མེད་ལྷུན་གྲུབ་

ཏུ་འདུས་པར་བྱེད་པས་ཉེ་བའི་འདུས་པའོ།།

ས་དགུ་པར་སྟོབས་ཀྱི་ཕར་ཕྱིན་ལ་རྟེན་ནས་ཆོས་ཐམས་ཅད་བདག་མེད་པ་དུར་ཁྲོད་

དང་འདྲ་བར་རྟོགས་ནས་གཞན་ལ་སྟོན་ཅིང་རང་བཞན་གྱི་དོན་རྫོགས་པར་བྱེད་པས་དུར་ཁྲོད་

དང༌། ས་བཅུ་པ་ནི་ཡེ་ཤེས་ཀྱི་ཕར་ཕྱིན་གྱི་ཉམས་ལེན་ལྷག་པ་ལ་བརྟེན་ནས་རང་གཞན་གྱི་དོན་

མཐར་ཕྱིན་པ་དང། མཐར་ཐུག་པའི་དབང་པོ་རྫོགས་པར་བྱེད་པས་ན་ཉེ་བའི་དུར་ཁྲོད་དོ། །འཐུང་

གཅོད་དང་ཉེ་བའི་འཐུང་གཅོད་ས་དང་སྦྱོར་བ་སཾ་བྷུ་ཊར་དངོས་སུ་མ་གསུངས་ལ། མན་སྙེར། 

འཐུང་གཅོད་མོས་སྤྱོད་ཀྱི་ས་དང༌། ཉེ་བའི་འཐུང་གཅོད་སངས་རྒྱས་ཀྱི་སར་བཤད་ལ། ཀུ་མུ་ཊི་

ལས། འཐུང་གཅོད་དཔེ་མེད་ཡེ་ཤེས་ཏེ། །ཉེ་བའི་འཐུང་གཅོད་ཡེ་ཤེས་ཆེ།1།ཞེས་ལུང་དྲངས་པས་

ས་བཅུ་གཅིག་པ་ནི་འཐུང་གཅོད་དེ་འཐུང་བ་ནི་ཉོན་མོངས་པ་དང༌། སྤྱོད་པ་ནི་དགེ་བ་ལ་སྤྱོད་

པ་སྟེ། ཉོན་མོངས་པའི་ཕུང་པོ་གཅོད་པར་བྱེད་པས་འཐུང་གཅོད་དོ། །ས་བཅུ་གཉིས་པ་ནི་བག་

1  བསྟན་འགྱུར། དཔེ་བསྡུར་མ། དེབ། ༢ ཤོག ༧༧༦ ཕྲེང་། ༡༢



ཡེ་ལེའི་མདོར་བསྡུས་དང་པོའ་ིརྣམ་བཤད། 63

ཆགས་དང་བཅས་པའི་སྒྲིབ་པ་སྤངས་པས་ཉེ་བའི་འཐུང་གཅོད་དུ་བཤད་དོ།།

ས་འདི་དག་གི་མིང་དོན་ནི། བྷ་ཝ་བྷ་ཊས་ཀྱཻ་རྡོ་རྗེའི་འགྲེལ་པར། འཇིག་རྟེན་ལས་

འདས་པའི་ཡེ་ཤེས་མཉེས་ནས་དགའ་བ་དང་བདེ་བ་རྒྱ་ཆེན་པོ་ཐོབ་པས་ས་རབ་ཏུ་དགའ་བ་དང༌། 

འཆལ་ཁྲིམས་ཀྱི་དྲི་མ་དང་བྲལ་བས་ན་དྲི་མ་མེད་པའི་ས་ཞེས་སོགས་གསུངས་ཤིང༌། མན་སྙེར་

ཡང་ཕལ་ཆེར་འདི་དག་དང་མཐུན་པར་གསུངས་ལ། མདོ་སྡེ་རྒྱན་ལས་ཀྱང༌། བྱང་ཆུབ་ལ་ནི་ཉེ་

བ་དང༌། །སེམས་ཅན་དོན་སྒྲུབ་མཐོང་བ་ལ། །རབ་ཏུ་དགའ་བ་སྐྱེ་འགྱུར་ཏེ། །དེ་ཕྱིར་རབ་དགའ་

ཞེས་བརྗོད་དོ། །འཆལ་ཚུལ་སྩོལ་བའི་དྲི་བྲལ་ཕྱིར། །དྲི་མ་མེད་པའི་ས་ཞེས་བྱ། །ཆོས་ཀྱི་སྣང་

བ་ཆེན་པོ་ནི། །བྱེད་པའི་ཕྱིར་ན་འོད་བྱེད་པའོ། །འདི་ལྟར་བྱང་ཆུབ་ཕྱོགས་མཐུན་ཆོས། །རབ་ཏུ་

སྲེག་བྱེད་འོད་ལྟ་བུ། །དེ་དང་ལྡན་ཕྱིར་ས་དེ་ནི། །གཉིས་པོ་བསྲེག་པས་འོད་འཕྲོ་ཅན། །སེམས་

ཅན་རྣམས་ཡོངས་སྨིན་བྱེད་ཅིང༌། །རང་གི་སེམས་ཀྱང་བསྲུང་བའི་ཕྱིར། །བློ་ལྡན་རྣམས་ཀྱིས་

སྦྱང་དཀའ་བ། །དེ་ཕྱིར་སྦྱང་དཀའ་ཞེས་བརྗོད་དོ། །ཤེས་རབ་ཕ་རོལ་ཕྱིན་བརྟེན་ནས། །འཁོར་

བ་དང་ནི་མྱ་ངན་འདས། །གཉིས་འདིར་མངོན་དུ་གྱུར་པའི་ཕྱིར། །མངོན་དུ་གྱུར་པའི་ས་ཞེས་

བྱ། །བགྲོད་གཅིག་ལམ་དང་འབྲེལ་བའི་ཕྱིར། །རིང་དུ་སོང་བའི་སར་འདོད་དོ། །འདུ་ཤེས་གཉིས་

ཀྱིས་མི་གཡོའ་ིཕྱིར། །མི་གཡོ་བ་ཞེས་ངེས་པར་བརྗོད། །སོ་སོ་ཡང་དག་རིག་བློ་བཟང༌། །ས་དེ་

ལེགས་པའི་བློ་གྲོས་ཡིན། །སྤྲིན་བཞིན་གཉིས་ཀྱིས་ནམ་མཁའི་ཆོས། །ཁྱབ་པའི་ཕྱིར་ན་ཆོས་ཀྱི་

སྤྲིན།1།ཞེས་གསུངས་པ་ལྟར་རོ།།

ས་རྣམས་ཀྱི་མིང་དོན་ཐུན་མོང་མ་ཡིན་པ་རྒྱུད་སྡེ་ལས་གསུངས་པ་ནི། རྡོ་རྗེ་སྙིང་པོ་

རྒྱན་གྱི་རྒྱུད་ལས། ཀུན་ཏུ་འོད་ཀྱི་ས་ཆེན་པོ། །དེ་ཉིད་ཉི་མའི་དཀྱིལ་འཁོར་འདྲ། །བདུད་རྩིའི་

འོད་ནི་གཉིས་པ་སྟེ། །ཤིན་ཏུ་འོད་གསལ་ཟླ་བ་འདྲ། །ནམ་མཁའི་འོད་ནི་གསུམ་པ་སྟེ། །ནམ་

མཁའ་ཇི་བཞིན་རབ་ཏུ་གནས། །རྡོ་རྗེ་འོད་ནི་བཞི་པ་སྟེ། །ས་དེའི་འོད་ནི་ཡིད་དགའ་བའོ། །ལྷག་

པའི་བསམ་པ་བརྟན་སྦྱོར་བས། །རྡོ་རྗེ་ཞེས་ནི་ཡོངས་སུ་བཏགས། །ལྔ་པ་རིན་ཆེན་འོད་ཅེས་

བྱ། །དབང་བསྐུར་བ་ལ་རབ་ཏུ་གནས། །པདྨའི་འོད་ནི་དྲུག་པ་སྟེ། །པདྨ་བཞིན་དུ་རབ་ཏུ་སྐྱེ། །རང་

1  བསྟན་འགྱུར། དཔེ་བསྡུར་མ། དེབ། ༧༠ ཤོག ༨༨༦ ཕྲེང་། ༢༠



དྲི་མེད་འོད་ཀྱི་ཡེ་ལེའི་འགྲེལ་བཤད།64

བཞིན་དག་པའི་སེམས་ཉིད་ཀྱིས། །དྲི་མ་མེད་པའི་ཡོངས་སུ་འཛིན། །བདུན་པ་ལས་ཀྱི་འོད་ཅེས་

པ། །སངས་རྒྱས་འཕྲིན་ལས་བྱེད་པར་འདོད། །བརྒྱད་པ་དཔེ་མེད་ཅེས་པ་སྟེ། །དེ་ལ་དཔེ་ནི་

ཡོད་མ་ཡིན། །དཔེ་ལྡན་ཞེས་པ་དགུ་པ་སྟེ། །ཐམས་ཅད་དཔེ་ནི་སོ་སོར་རྟོགས། །བཅུ་པ་ཤེས་

རབ་འོད་ཅེས་པ། །སངས་རྒྱས་པ་ནི་བླ་ན་མེད། །བཅུ་གཅིག་ཐམས་ཅད་མཁྱེན་པ་ཉིད། །ས་

ཆེན་རབ་ཏུ་འོད་གསལ་བ། །བཅུ་གཉིས་སོ་སོའ་ིབདག་ཉིད་རིག །རྣལ་འབྱོར་ཡེ་ཤེས་རབ་ཏུ་

རྫོགས།1།ཞེས་གསུངས་ཏེ། འདི་དག་གིས་ནི་མཆོག་ཏུ་མི་འགྱུར་བའི་སྐད་ཅིག་ཉི་ཁྲི་ཆིག་སྟོང་

དྲུག་བརྒྱས་ས་བཅུ་གཉིས་རྫོགས་པ་དང༌། མི་འགྱུར་བའི་སྐད་ཅིག་སྟོང་བརྒྱད་བརྒྱ་རེས་མ་རིག་

པ་ལ་སོགས་པའི་ཡན་ལག་བཅུ་གཉིས་འགག་ཅིང༌། དེས་དུས་སྦྱོར་བཅུ་གཉིས་འགགས་པས་ས་

བཅུ་གཉིས་སུ་འགྱུར་ཏེ། རྒ་ཤི་དང་གཞུ་འགགས་པས་ས་དང་པོ་ཀུན་ཏུ་འོད་སྟེ། འཛག་བདེའི་མ་

རིག་པའི་མུན་པ་སེལ་བར་བྱེད་པ་ཉི་མའི་དཀྱིལ་འཁོར་ཆེན་པོ་མཛེས་པའི་སའོ།།

ས་གཉིས་པ་ནི། བྱང་ཆུབ་ཀྱི་སེམས་ཀྱི་ཟླ་བ་འཛག་པའི་དྲི་མ་དང་བྲལ་ཞིང་འོད་གསལ་

བས་བདུད་རྩི་འོད་ཀྱི་སའོ། །ས་གསུམ་པ་ནི། ཆོས་ཐམས་ཅད་ནམ་མཁའ་ལྟར་རྟོགས་པ་ལ་

གནས་པས་ནམ་མཁའ་འོད་ཀྱི་སའོ། །ས་བཞི་པ་ནི། ལྷག་པའི་བསམ་པ་བརྟན་པོས་སྦྱོར་བས་

རྟོག་པས་མི་ཕྱེད་པའི་ཡིད་དགའ་བ་དང་ལྡན་པས་ན་རྡོ་རྗེ་འོད་ཀྱི་སའོ། །ས་ལྔ་པ་ནི་མངོན་པར་

དབང་བསྐུར་བ་ལ་གནས་པས་ན། རིན་ཆེན་འོད་ཀྱི་སའོ། །ས་དྲུག་པ་ནི་པདྨ་བཞིན་དུ་རང་བཞིན་

གྱིས་དག་ཅིང་དྲི་མ་མེད་པའི་ཆོས་འཛིན་པས་ན་པདྨ་འོད་ཀྱི་སའོ། །ས་བདུན་པ་ནི། སངས་རྒྱས་

ཀྱི་འཕྲིན་ལས་བྱེད་པའི་ཕྱིར་ལས་ཀྱི་འོད་ཀྱི་སའོ། །ས་བརྒྱད་པ་ནི་ས་བདུན་པ་མན་ཆད་ཀྱི་དཔེ་

ལས་འདས་པའི་ཡེ་ཤེས་སྐྱེས་པའི་ཕྱིར་དཔེ་མེད་པའི་སའོ། །ས་དགུ་པ་ནི། དཔེ་ཐམས་ཅད་

ཀྱིས་ཆོས་རྣམས་ཀྱི་དཔེ་སོ་སོར་རྟོགས་པར་བྱེད་པས་ན་དཔེ་དང་ལྡན་པའི་སའོ། །ས་བཅུ་པ་ནི་

སངས་རྒྱས་ཀྱི་ས་དང་ཉེ་བའི་ཡེ་ཤེས་བླ་ན་མེད་པ་དང་ལྡན་པའི་ཕྱིར་ཤེས་རབ་འོད་ཀྱི་སའོ། །ས་

བཅུ་གཅིག་པ་ནི་སྒྲིབ་པའི་མུན་པ་ཐམས་ཅད་སེལ་བའི་འོད་གསལ་བ་དང་ལྡན་པས་ཐམས་ཅད་

མཁྱེན་པའི་སའོ། །ས་བཅུ་གཉིས་པ་ནི་རྣལ་འབྱོར་པའི་ཡེ་ཤེས་ཡོངས་སུ་རྫོགས་པར་བྱེད་པའི་

1  བཀའ་འགྱུར། དཔེ་བསྡུར་མ། དེབ། ༨༦ ཤོག ༡༣༣ ཕྲེང་། ༡༧

ཕྱིར་སོ་སོ་རང་གིས་རིག་པའི་སའོ། །འདི་དག་ཀྱང་སྐྱེ་བ་དང་སྡིག་པ་ལ་སོགས་པའི་ཡན་ལག་

བཅུ་གཉིས་དང༌། དུས་སྦྱོར་བཅུ་གཉིས་འགགས་པའི་ཆ་ནས་བསྟན་པ་ཡིན་ཅིང༌། དེ་ཡང་འབྲས་

བུའི་དབང་དུ་བྱས་ཏེ་ལུགས་ལྡོག་ཏུ་བསྟན་པར་ཤེས་པར་བྱའོ།།

འདིར་སྐབས་སུ་བབ་པའི་རྩོད་སྤང་ཅུང་ཟད་བཤད་ན། གནས་དང་ཞིང་ལ་སོགས་པ་འདི་

རྣམས་འཁོར་ལོ་སྡོམ་པ་དང་ཀྱཻ་རྡོར་ལ་སོགས་པར་མི་མཐུན་པར་སྣ་ཚོགས་སུ་གསུངས་ཏེ། འདི་

ལྟར། ཨར་བུ་ཏ་ནི་འཁོར་ལོ་སྡོམ་པ་ལས་གནས་སུ་གསུངས་ལ། ཀྱཻ་རྡོར་ལས་ཉེ་བའི་གནས་སུ་

གསུངས་ཤིང༌། ཡང་འཁོར་ལོ་སྡོམ་པ་ལས། ཀ་མ་རུ་པ་ཞིང་དང༌། ཀྱཻ་རྡོར་དང་ཕྱག་ཆེན་ཐིག་

ལེར་གནས་སུ་གསུངས་པ་དང༌། འཁོར་ལོ་སྡོམ་པར་ཀུ་ལུ་ཏ་ཉེ་བའི་དུར་ཁྲོད་དུ་བཤད་ཀྱང༌། ཀྱཻ་

རྡོར་སོགས་སུ་ཉེ་བའི་ཞིང་དུ་བཤད་པ་དང༌། གོ་ད་ཝ་རི་ནི་འཁོར་ལོ་སྡོམ་པར་ཉེ་བའི་གནས་སུ་

གསུངས་པ་ལ། ཀྱཻ་རྡོར་དུ་ཉེ་བའི་ཞིང་དུ་གསུངས་ཤིང༌། ཕྱག་ཆེན་ཐིག་ལེར་ཚནྡོ་ཧ་ར་གསུངས་

པ་དང༌། སྡོམ་ཆེན་དུ་ཙ་རི་ཊ་འཐུང་གཅོད་དུ་གསུངས་པ་ལ་ཕྱག་ཆེན་ཐིག་ལེར་ཉེ་བའི་དུར་ཁྲོད་

དུ་གསུངས་པ་ལ་སོགས་པ་མི་མཐུན་པར་བཤད་པ་འདི་རྣམས་འགལ་བར་འགྱུར་རོ་ཞེ་ན། སྐྱོན་

མེད་དེ་གནས་དང་ཉེ་བའི་གནས་ལ་སོགས་པ་ཚ་གྲང་ལྟར་དངོས་པོ་ལ་འགལ་བར་གནས་པ་མེད་

ཀྱི་དོན་གཅིག་ཉིད་ལའང་གནས་དང་ཞིང་ལ་སོགས་པའི་ཐ་སྙད་དུ་མ་སྦྱར་བས་ཆོག་པའི་ཕྱིར་ཏེ། 

དོན་གཅིག་ལ་མིང་དུ་མ་དང་མིང་གཅིག་ཉིད་ཀྱང་དོན་དུ་མ་ལ་འཇུག་པར་མདོ་སྔགས་ཀྱི་ཕྱོགས་

ནས་མང་དུ་གསུངས་པའི་ཕྱིར་རོ།།

དེ་ཡང་གདུལ་བྱའི་དབང་དུ་མཛད་ནས་གནས་ལ་སོགས་པ་སྣ་ཚོགས་སུ་གསུངས་པ་

ཡིན་ཏེ། གདུལ་བྱ་དབང་པོ་རྟུལ་པོ་དང་འབྲིང་དང་རྣོན་པོ་ལ་ཆུང་འབྲིང་ཆེ་གསུམ་སྟེ་སྔར་ཕྱེ་

ནས་དྲང་བ་དང་ངེས་པའི་དོན་གྱིས་གསུངས་པ་སྟེ། བྱིས་པ་སྐྱེ་བོ་དབང་རྟུལ་རྣམས་རང་ཡུལ་གྱི་

ཆགས་ཞེན་སྤངས་ནས་ཡུལ་གཞན་དུ་འཁྱམས་པའི་དོན་དང༌། འཇིག་རྟེན་པའི་དངོས་གྲུབ་ཀྱི་

དོན་དུ་ཛ་ལན་དྷ་ར་ལ་སོགས་པ་རྣམས་གནས་སུ་གསུངས་པ་སོགས་སུ་མན་སྙེ་ལས་གསུངས་

ཏེ། དེའི་ཤེས་བྱེད་དུ་དྲི་མ་མེད་པའི་འོད་ལས་གསུངས་པ། འདིར་ཐུན་མོང་དུ་བྱིས་པ་རྣམས་ཡུལ་

དུ་འཁྱམས་པའི་དོན་དུ་ཛ་ལན་དྷ་ར་ལ་སོགས་པ་གནས་ལ་སོགས་པར་གསུངས་སོ། །དེ་ཉིད་ནི་



དྲི་མེད་འོད་ཀྱི་ཡེ་ལེའི་འགྲེལ་བཤད།66

ཐམས་ཅད་དུ་ཁྱབ་པར་བྱེད་པར་མི་འགྱུར་ཏེ། རྣལ་འབྱོར་མ་རྣམས་ཀྱི་རིགས་སུམ་ཅུ་རྩ་དྲུག་ནི་

གྲོང་ཁྱེར་གཅིག་ཏུ་ཡང་གནས་སོ། །དེས་ན་དབང་པོ་རྣོན་པོའ་ིཕྱོགས་འཛིན་དགྲོལ་བའི་ཕྱིར་དུ་

ལ་ལའི་ཞིང༌། ལ་ལའི་གནས་ལ་སོགས་པར་ཁྲགས་ཁྲུགས་སུ་གསུངས་པ་ཡིན་པས་སྐྱོན་མེད་

དོ། །དེའི་ཕྱིར་གནས་ལ་སོགས་པ་ནི་འཇིག་རྟེན་གྱི་ཁམས་སྤྱི་དང་ཡུལ་ཆུང་གཅིག་ལའང་ཁྱབ་

པར་གདུལ་བྱ་དབང་རྟུལ་གྱི་ངོ་བོར་འཛམ་བུའི་གླིང་གི་ཡུལ་དེ་དང་དེ་ནས་མཁའ་འགྲོ་མ་རྣམས་

བྲམ་ཟེ་ལ་སོགས་པའི་སྐྱེ་གནས་སུ་སྐྱེས་ནས་སྤྲུལ་པའི་གཟུགས་ཀྱིས་གནས་ཏེ་དེ་དང་ཕྲད་ན་

དངོས་གྲུབ་ཐོབ་པར་འགྱུར་རོ་ཞེས་གསུངས་པ་ཡིན་ནོ། །རྡོ་རྗེ་མཁའ་འགྲོ་ལས་ཀྱང༌། མཁའ་

འགྲོ་མ་ནི་མཉམ་སྒྲག་པའི། །རྡོ་རྗེ་དཀྱིལ་འཁོར་གཙོ་མོ་ནི། །ཡེ་ཤེས་ལྡན་པ་རང་ཉིད་ནི། །ཡུལ་

གྱི་སྐྱེ་གནས་རྣམས་སུ་སྐྱེ། །ཞེས་དང༌། ཞིང་འདི་རྣམས་ཀྱི་བུ་མོ་གང༌། །དཔའ་བོ་རྣམས་ལ་གྲུབ་

སྟེར་མ། །མཚན་མོ་རྟག་ཏུ་རྒྱུ་བྱས་ནས། །འདུ་བ་ཅན་དུ་བྱེད་གྱུར་ན། །མཁའ་སྤྱོད་གནས་སུ་རྙེད་

དཀའ་བས། །དངོས་གྲུབ་རྒྱ་ཆེན་སྟེར་བར་བྱེད། །སྒྲུབ་པ་པོ་ཡི་ལས་རྣམས་ཀུན། །འགྲུབ་པར་

འགྱུར་བ་གདོན་མི་ཟ།1།ཞེས་པ་ལ་སོགས་པ་གསུངས་སོ།།

དབང་པོ་འབྲིང་གི་དོན་དུ་དཀྱིལ་འཁོར་གྱི་རྩིབས་རྣམས་ལ་གནས་པ་ལ་སོགས་པར་

བཞག་པ་དང༌། གདུལ་བྱ་ཆེན་པོ་ལ་ཆུང་འབྲིང་ཆེ་གསུམ་དུ་བྱས་པའི་ཆུང་ངུའི་དོན་དུ་ནང་གི་

ལུས་ཀྱི་གནས་ཉི་ཤ ་རྩ་བཞི་ལ་གནས་ལ་སོགས་པ་དང༌། དེ་དང་དེར་གནས་པའི་རྩ་རྣམས་མཁའ་

འགྲོ་མ་དང༌། ཁམས་རྣམས་དཔའ་བོ་རྣམས་སུ་གསུངས་ཏེ། སྡོམ་འབྱུང་ལས། རང་ལུས་རྩ་ཡི་

གཟུགས་ལ་འདིར། །གནས་ཀྱི་མིང་དུ་རབ་ཏུ་གྲགས། །དེ་གཟུགས་ལྷ་ཡི་རྣམ་པ་སྟེ། །དེས་ན་

ནང་གི་བདག་ཏུ་གནས། །དེ་ཕྱིར་དེ་ཡི་གོང་བུའི་དངོས། །ལུས་འདི་སངས་རྒྱས་སངས་རྒྱས་

མཚུངས།2།ཞེས་དང༌། རྡོ་རྗེ་དྲིལ་བུ་པས་ཀྱང༌། འདི་དག་གནས་སུ་མཁའ་འགྲོ་མ། །རྩ་གཟུགས་

མཛེས་པས་ཡང་དག་གནས། །ལུས་ཀྱི་ཁམས་ནི་ཉི་ཤ ་བཞི། །དཔའ་བོ་རྣམས་སུ་བརྟག་

1  བཀའ་འགྱུར། དཔེ་བསྡུར་མ། དེབ། ༧༨ ཤོག ༨༠༠ ཕྲེང་། ༨

2  བཀའ་འགྱུར། དཔེ་བསྡུར་མ། དེབ། ༧༨ ཤོག ༨༠༠ ཕྲེང་། ༨

པར་བྱ།1།ཞེས་གསུངས་སོ།།

རྣོན་པོའ་ིའབྲིང་གི་དོན་དུ་རྫོགས་རིམ་པས་ས་བོན་གྱི་ཡི་གེ་སོགས་ལ་མི་བལྟོས་པར། 

སྤྱི་བོ་ལ་སོགས་གནས་ལ་སོགས་པར་དང༌། རྩ་རྣམས་ལྷ་མོར་མོས་པར་བྱེད་པ་དང༌། རྣོན་པོའ་ི

ཆེན་པོའ་ིདོན་དུ་སྟོང་ཉིད་སྙིང་རྗེ་དབྱེར་མེད་པའི་བྱང་ཆུབ་ཀྱི་སེམས་རབ་དགའ་སོགས་ལ་གནས་

ལ་སོགས་པར་བཞག་སྟེ། འདི་དག་ལས་དང་པོ་བཞི་ནི་ལྔ་པ་ལ་བལྟོས་ན་དྲང་དོན་དང༌། ལྔ་པའི་

ངེས་པའི་དོན་ཏེ། རབ་དགའ་སོགས་གནས་ལ་སོགས་པར་བཞག་པའི་ས་དེ་དང་དེར་མོས་པ་

ལས་འཇིག་རྟེན་ལས་འདས་པའི་ས་རྣམས་གསལ་བའི་ཆེད་དུ་འབད་པར་གྱུར་ན་ཅི་མ་རུང་སྙམ་

དུ་དགོངས་པའོ་ཞེས་འཆད་དོ།།

དྲང་ངེས་ཀྱི་ཚུལ་གོང་ལྟར་ཡིན་པའི་ཤེས་བྱེད་དུ། མངོན་བརྗོད་ལས། མཁའ་འགྲོ་མ་

རྣམས་འདི་ཉིད་དུ། །ཐུགས་རྗེ་ལྡན་རྣམས་རྣམ་པར་གནས། །སངས་རྒྱས་བྱང་ཆུབ་སེམས་དཔའ་

ཀུན། །འགྲོ་བ་གསུམ་པོའང་འདི་ཉིད་དུ། །ཉི་ཤ ་རྩ་བཞིའི་དབྱེ་བ་ཡིས། །གནས་སོགས་འདི་ཁོ་

ན་ལ་གནས། །དེ་བས་དེ་རུ་བསྐོར་བ་ཡིས། །སྐྱོ་བྱ་དེ་ཉིད་ཅན་གྱིས་མིན། །གལ་ཏེ་དེ་ཉིད་མེད་

གྱུར་ན། །དེ་རྣམས་བསྐོར་བས་ཅུང་ཟད་མིན། །གལ་ཏེ་དེ་ཉིད་ལྡན་གྱུར་ན། །དེ་རྣམས་བསྐོར་

བས་ཅི་ཞིག་དགོས། །ཕྱི་རོལ་རྣལ་འབྱོར་པ་དེ་རྣམས། །བསྐོར་བས་ཁམས་རྣམས་ཟད་པར་

འགྱུར། །དེ་བས་ཕྱི་རོལ་སྤངས་ནས་ནི། །རྣལ་འབྱོར་རོལ་པས་གནས་པར་བྱ། །དཔལ་ལྡན་རྡོ་རྗེ་

རྣལ་འབྱོར་མ། །རྣམ་དག་ཡེ་ཤེས་ཅན་རྣམས་ཀྱིས། །ཐུགས་རྗེས་ཁྱབ་པའི་ཐུགས་ཀྱིས་ནི། །དེ་

རྣམས་དགྱེས་པས་དངོས་གྲུབ་མཆོག །ཇི་ལྟར་འདོད་བཞིན་སྩོལ་བར་མཛད།2།ཅེས་དང༌། རང་

གི་ལྷག་པའི་ལྷ་དམིགས་ཏེ། །དེ་ཁོ་ན་ཉིད་གཅིག་པུ་བསམ། །ལྐུགས་པའི་དངོས་པོར་རབ་གྱུར་

པའི། །ཟླ་དྲུག་ཙམ་གྱིས་ངེས་པར་ནི། །རྣལ་འབྱོར་མ་ཡིས་ཉེར་བསྟེན་པའི། །རྣལ་འབྱོར་ཆེན་པོ་

འདི་གསལ་འགྱུར། །ཡེ་ཤེས་འོད་ཟེར་མཆོག་མཐོང་ནས། །རྣལ་འབྱོར་མ་རྣམས་ལེགས་འདུས་

ཏེ། །པདྨའི་འབྱུང་གནས་ཉམས་དགའ་བར། །ངང་པའི་ཚོགས་འདུ་ཇི་བཞིན་ནོ། །དཔལ་ལྡན་

1  བསྟན་འགྱུར། དཔེ་བསྡུར་མ། དེབ། ༩ ཤོག ༨༥༨ ཕྲེང་། ༡༨

2  བཀའ་འགྱུར། དཔེ་བསྡུར་མ། དེབ། ༧༧ ཤོག ༡༠༠༢ ཕྲེང་། ༡༠

རྡོ་རྗེ་འཛིན་དངོས་སུ། །འགྱུར་བ་འདི་ལ་ཐེ་ཚོམ་མེད། །མིག་འཁྲུལ་མཁན་བཞིན་འཇིག་རྟེན་

དུ། །སེམས་ཅན་ཀུན་གྱི་དོན་བྱེད་རྣམས། །སེམས་ནི་དག་པར་གྱིས་ཤིག་ཅེས། །སེམས་ཅན་

རྣམས་ལ་བདག་གསོལ་འདེབས།1།ཞེས་པ་རྣམས་མན་སྙེར་དྲངས་ཏེ། བདེ་སྟོང་གི་ལམ་ལ་ངེས་

པ་ཆེན་པོ་སྟེར་བར་བྱེད་དོ།།

གཞན་ཡང་འདི་དག་གི་སྐབས་སུ་ས་བཅུ་གཉིས་སུ་བྱེད་ན། ཕར་ཕྱིན་ཐེག་པར་ས་བཅུ་

གཅིག་ཏུ་གསུངས་པ་དང་འགལ་ཞེ་ན། འདི་ལ་ཁ་ཅིག་ན་རེ། ཕ་རོལ་ཏུ་ཕྱིན་པའི་ཀུན་ཏུ་འོད་

ནི་རྒྱུ་ལ་འབྲས་བུའི་མིང་གིས་བཏགས་ནས་སངས་རྒྱས་སུ་གསུངས་ཀྱི། སངས་རྒྱས་དངོས་ནི་

མིན་ནོ་ཞེས་ཟེར་བ་མི་འཐད་དེ། མན་སྙེ་དང་བྷ་ཝ་བྷ་ཊ་དང༌། མུ་ཏིག་ཕྲེང་བ་རྣམས་ལས་ཀུན་ཏུ་

འོད་ཀྱི་ས་སངས་རྒྱས་ཀྱི་སར་གསུངས་པའི་ཕྱིར་རོ། །དེས་ན་ཕ་རོལ་ཏུ་ཕྱིན་པའི་ལུགས་ཀྱི་ས་

བཅུ་པ་ལ་ས་བཅུ་པ་ཙམ་དང་ཁྱད་པར་ལམ་དང་བར་ཆད་མེད་ལམ་གསུམ་དུ་ཕྱེ་ནས་བར་ཆད་

མེད་ལམ་ནི་འདིའི་ལུགས་ཀྱི་ས་བཅུ་གཅིག་པ་ཡིན་ཅིང་ཀུན་ཏུ་འོད་ནི་ས་བཅུ་གཉིས་པར་བྱེད་

པ་ཡིན་ནོ། །འདི་དག་གི་སྐབས་སུ་ཤཱནྟི་པ་སོགས་ཀྱིས་མོས་སྤྱོད་ཀྱི་ས་དང༌། བྱང་ཆུབ་སེམས་

དཔའི་ས་བཅུ་དང༌། ཀུན་ཏུ་འོད་ཀྱི་ས་བཅུ་གཉིས་པ་ཡིན་ནོ་ཞེས་འདོད་ཀྱང་དབུགས་འགག་ཚུལ་

དང་མི་འགྲིག་གོ །ཞེས་བླ་མ་ཁ་ཅིག་གསུང་ངོ༌། །འོ་ན་མངོན་བརྗོད་བླ་མ་ལས། རབ་ཏུ་དགའ་དང་

དྲི་མ་མེད། །འོད་བྱེད་པ་དང་འོད་འཕྲོ་བ། །སྦྱང་དཀའ་བ་དང་མངོན་དུ་གྱུར། །རིང་དུ་སོང་དང་མི་

གཡོ་བ། །ལེགས་པའི་བློ་གྲོས་ཆོས་ཀྱི་སྤྲིན། །དཔེ་མེད་པ་དང་ཡེ་ཤེས་ལྡན། །རྡོ་རྗེའི་ས་ནི་བཅུ་

གསུམ་པ།2།ཞེས་དང༌། དགོངས་པ་ལུང་སྟོན་ལས་ཀྱང༌། སངས་རྒྱས་རྣམས་ཀྱིས་གང་བསྟེན་

པ། །སར་གྱུར་དེ་ནི་བཅུ་གསུམ་པ།3།ཞེས་ས་བཅུ་གསུམ་དུ་བཤད་པ་དང་འགལ་ལོ་ཞེ་ན། འདི་

ལའང༌། ཨ་བྷ་ཡས་ཚོགས་ཀྱི་ས་དང་མོས་སྤྱོད་ཀྱི་ས་སྟེ་བཅུ་གསུམ་དུ་མཛད་ལ། ཡང་ན་ས་བཅུ་

པའི་ཁྱད་པར་ལམ་ནི་དཔེ་མེད་ཀྱི་ས་དང་བར་ཆད་མེད་པའི་ལམ་ནི་ཡེ་ཤེས་ལྡན་གྱི་ས་ཡིན་པའི་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༡༠༠༣ ཕྲེང་། ༧

2  བཀའ་འགྱུར། དཔེ་བསྡུར་མ། དེབ། ༧༧ ཤོག ༨༧༦ ཕྲེང་། ༣

3  བཀའ་འགྱུར། དཔེ་བསྡུར་མ། དེབ། ༨༡ ཤོག ༦༡༧ ཕྲེང་། ༡༡

ཕྱིར་སྐྱོན་མེད་དེ། དེ་ལྟར་ཡང་མན་སྙེ་ལས། ཆོས་ཀྱི་སྤྲིན་གྱི་མཐར་ཐུག་པའི་བྱང་ཆུབ་སེམས་ཀྱི་

ས་རྣམས་ཀྱི་འབྲས་བུའི་གནས་སྐབས་ཀྱི་སངས་རྒྱས་ཀྱི་ས་བཅུ་གཅིག་པའོ། །ཞེས་པ་ས་བཅུ་

གཅིག་པའོ། །མོས་པ་སྤྱོད་པའི་ས་དང་ལྷན་ཅིག་བཅུ་གཉིས་པའོ། །ལས་དང་པོ་པའི་ས་དང་ལྷན་

ཅིག་བྱས་པས་བཅུ་གསུམ་པའོ།།

ཡང་ན་ཁྱད་པར་གྱི་ལམ་གྱི་ངོ་བོའ་ིདཔེ་མེད་པའི་ས་དང་ལྷན་ཅིག་བཅུ་གཉིས་པ་ལ་

སངས་རྒྱས་ཀྱི་ས་བར་ཆད་མེད་པའི་ལམ་གྱི་བདག་ཉིད་ཅན་དུ་ཡེ་ཤེས་དང་ལྡན་པའི་ས་དང་བཅུ་

གསུམ་མོ། །ཞེས་པ་ནི་ཇི་ལྟར་གདུལ་བྱའི་བསམ་པས་མདོ་དང་རྒྱུད་ལ་སོགས་པར་རྣམ་པར་

བཞག་པའོ།1།ཞེས་གསུངས་སོ། །ཡེ་ཤེས་ཐིག་ལེའི་རྒྱུད་ལས་ས་བཅོ་ལྔར་བཤད་པ་དང་ཡང་མི་

འགལ་ཏེ། མོས་སྤྱོད་ལ་ས་དང་པོ་བྱང་ཆུབ་སེམས་དཔའི་ས་བཅུ་སྟེ། བཅུ་གཅིག་སངས་རྒྱས་ཀྱི་

ས་དང་བཅུ་གཉིས། སངས་རྒྱས་ཀྱི་སྐུ་གསུམ་པོ་ས་རེ་རེར་བཞག་པས་བཅོ་ལྔ་ཡིན་པའི་ཕྱིར་ཏེ། 

རྒྱུད་དེ་ཉིད་ལས། མོས་པ་སྤྱོད་པ་ས་དང་པོ། གཉིས་པ་རབ་ཏུ་དགའ་བ། གསུམ་པ་དྲི་མ་མེད་པ། 

བཞི་པ་འོད་བྱེད་པ། ལྔ་པ་འོད་འཕྲོ་བ། དྲུག་པ་སྦྱང་དཀའ་བ། བདུན་པ་མངོན་དུ་གྱུར་པ། བརྒྱད་

པ་རིང་དུ་སོང་བ། དགུ་པ་མི་གཡོ་བ། བཅུ་པ་ལེགས་པའི་བློ་གྲོས། དེ་རྣམས་ནི་བྱང་ཆུབ་སེམས་

དཔའི་སའོ། །ཆོས་ཀྱི་སྤྲིན་སངས་རྒྱས་ཀྱི་ས། ཀུན་ཏུ་འོད་ནི་ཡང་དག་པར་རྫོགས་པའི་སངས་

རྒྱས་ཀྱི་ས། ཀུན་ཏུ་སྣང་བ་མཆེད་པའི་འོད་ནི་དཔལ་ལྡན་རྡོ་རྗེ་སེམས་དཔའི་བཅོམ་ལྡན་འདས་

ཀྱི་སྤྲུལ་པའི་ས། ཀུན་ཏུ་སྣང་བ་འཐོབ་པའི་འོད་ནི་ལོངས་སྤྱོད་རྫོགས་པའི་སྐུའི་ས། བརྗོད་དུ་མེད་

པ་ཚད་མེད་པའི་འོད་ནི་བདེ་བ་ཆེན་པོའ་ིས་སྟེ། དེ་ཀུན་དགའ་བའི་བྱེ་བྲག་ལས། །སར་ནི་ཀུན་ཏུ་

བཏགས་པའོ།2།ཞེས་གསུངས་པ་ལྟར་རོ། 

གཉིས་པ་ཡན་ལག་གི་དོན་ནི། དེ་ལྟར་རིམ་པ་བཞིན་དུ་ལྷུན་པོའ་ིཕྱོགས་བརྒྱད་རྣམས་

སུ་ཡེ་ཤེས་ཀྱི་འཁོར་ལོའ་ིཕྱོགས་ཀྱི་རྩིབས་རྣམས་ལ་གནས་རྣམས་ནི། ས་དང་པོ་ཀུན་ཏུ་འོད་

ནི་ཉི་མའི་དཀྱིལ་འཁོར་ཆེན་པོ་མཛེས་པའི་ས་ཡིན་ཏེ། ནང་དུ་གཞུའི་དུས་སྦྱོར་ལ་གཡོན་པའི་རྩ་

1  བསྟན་འགྱུར། དཔེ་བསྡུར་མ། དེབ། ༤ ཤོག ༧༨ ཕྲེང་། ༨

2  བཀའ་འགྱུར། དཔེ་བསྡུར་མ། དེབ། ༨༠ ཤོག ༣༧༣ ཕྲེང་། ༣

ལ་སྲོག་འབབ་པ་འགགས་པས་རྟེན་འབྲེལ་བཅུ་གཉིས་ལས་རྒ་ཤི་འགག་པའི་ཕྱིར་རོ། །ཕྱོགས་

བྲལ་གྱི་རྩིབས་རྣམས་ལ་ཉེ་བའི་གནས་རྣམས་ནི་ས་གཉིས་པ་བདུད་རྩི་འོད་ཟླ་བ་ཆེན་པོ་འོད་

གསལ་བའི་ས་ཡིན་ཏེ། ནང་དུ་སྡིག་པའི་དུས་སྦྱོར་ལ་གཡས་ནས་སྲོག་འབབ་པ་འགགས་པས་ 

སྐྱེ་བ་འགག་པའི་ཕྱིར་རོ།།

དེ་ལྟར་རྩིབས་བརྒྱད་ལ་རིམ་པ་ཇི་ལྟ་བ་དེ་བཞིན་དུ་རླུང་གི་སྒོའ་ིགཡས་གཡོན་གྱི་དུར་

ཁྲོད་གཉིས་ཏེ། དེ་དག་ཀྱང་ནང་དུ་གཞུ་དང་སྡིག་པའི་རླུང་འགགས་པ་ལས་བཞག་པའི་ཕྱིར་

རོ། །དེ་བཞིན་དུ་སྦྱར་ཏེ། དེ་ནས་སའི་ཁམས་ཀྱི་འཁོར་ལོའ་ིཕྱོགས་ཀྱི་རྩིབས་ལ་ཞིང་བཞི་ནི་

ས་གསུམ་པ་ནམ་མཁའི་འོད་ནམ་མཁའ་ལྟར་རབ་ཏུ་གནས་པའི་ས་སྟེ། སྲང་འགགས་པས་སྲིད་

པ་འགག་པའི་ཕྱིར་རོ། །ཕྱོགས་བྲལ་གྱི་རྩིབས་ལ་ཉེ་བའི་ཞིང་རྣམས་ནི། ས་བཞི་པ་རྡོ་རྗེའི་འོད་

ཡིད་དགའ་བའི་ས་སྟེ། བུ་མོ་འགགས་པས་ལེན་པ་འགག་པའི་ཕྱིར་རོ། །དེ་བཞིན་དུ་ནུབ་དང་

རླུང་གི་སྒོའ་ིདུར་ཁྲོད་གཉིས་སོ། །དེ་ནས་ཆུའི་ཁམས་ཀྱི་འཁོར་ལོའ་ིཕྱོགས་ཀྱི་རྩིབས་ལ་ཚནྡོ་

ཧ། འདུན་རྟོག་བཞི་ནི་ས་ལྔ་པ་རིན་ཆེན་འོད་མངོན་པར་དབང་བསྐུར་བ་ལ་གནས་པའི་ས་སྟེ། 

སེང་གེ་འགགས་པས་སྲེད་པ་འགག་པའི་ཕྱིར་རོ། །ཕྱོགས་བྲལ་གྱི་རྩིབས་རྣམས་ལ་ཉེ་བའི་ཚནྡོ་

ཧ་རྣམས་ནི་ས་དྲུག་པ་པདྨའི་འོད་རང་བཞིན་གྱིས་དག་པའི་ཆོས་དྲི་མ་མེད་པ་ཡོངས་སུ་འཛིན་

པའི་ས་སྟེ། ཀརྐ་ཊ་འགགས་པས་ཚོར་བ་འགག་པའི་ཕྱིར་རོ། །དེ་བཞིན་དུ་བྱང་དང་དབང་ལྡན་

གྱི་སྒོའ་ིདུར་ཁྲོད་གཉིས་སོ། །དེ་ནས་མེའི་དཀྱིལ་འཁོར་གྱི་ཕྱོགས་ཀྱི་རྩིབས་རྣམས་ལ་འདུས་

པ་བཞི་ནི་ས་བདུན་པ་སངས་རྒྱས་ཀྱི་འཕྲིན་ལས་བྱེད་པའི་ས་སྟེ། འཁྲིག་པ་འགགས་པས་རེག་ 

པ་འགག་པའི་ཕྱིར་རོ།།

ཕྱོགས་བྲལ་གྱི་རྩིབས་རྣམས་ལ་ཉེ་བའི་འདུས་པ་རྣམས་ནི་ས་བརྒྱད་པ་དཔེ་མེད་པའི་ས་

སྟེ། གླང་འགགས་པས་སྐྱེ་མཆེད་དྲུག་འགག་པའི་ཕྱིར་རོ། །དེ་བཞིན་དུ་ལྷོ་དང་བདེན་བྲལ་གྱི་སྒོའ་ི

དུར་ཁྲོད་གཉིས་སོ། །དེ་ནས་རླུང་གི་ཁམས་ཀྱི་འཁོར་ལོའ་ིཕྱོགས་ཀྱི་རྩིབས་རྣམས་ལ་དུར་ཁྲོད་

བཞི་ནི་ས་དགུ་པ་དཔེ་ཐམས་ཅད་ཀྱི་དཔེ་རབ་ཏུ་རྟོགས་པར་བྱེད་པའི་ས་སྟེ། ལུག་འགགས་པས་

མིང་དང་གཟུགས་འགག་པའི་ཕྱིར་རོ། །ཕྱོགས་བྲལ་གྱི་རྩིབས་རྣམས་ལ་ཉེ་བའི་དུར་ཁྲོད་རྣམས་

ནི་ས་བཅུ་པ་ཤེས་རབ་ཀྱི་འོད་བླ་ན་མེད་པའི་ས་སྟེ། ཉ་འགགས་པས་རྣམ་པར་ཤེས་པ་འགག་

པའི་ཕྱིར་རོ། །དེ་བཞིན་དུ་ཤར་དང་མེ་མཚམས་ཀྱི་སྒོའ་ིདུར་ཁྲོད་གཉིས་སོ། །དེ་ནས་ནམ་མཁའི་

འཁོར་ལོའ་ིཕྱོགས་ཀྱི་རྩིབས་རྣམས་ལ་པཱི་ལ་བའམ་ཁྱིམ་བཞི་རྣམས་ནི་ས་བཅུ་གཅིག་པ་ཐམས་

ཅད་མཁྱེན་པ་ཉིད་འོད་གསལ་བའི་ས་སྟེ། ནང་དུ་བུམ་པའི་དུས་སྦྱོར་ལ་གཡོན་གྱི་རྩར་སྲོག་

འབབ་པ་འགགས་པས་རྟེན་འབྲེལ་བཅུ་གཉིས་ལས་འདུ་བྱེད་འགག་པའི་ཕྱིར་རོ། །ཕྱོགས་བྲལ་

གྱི་རྩིབས་རྣམས་ལ་ཉེ་བའི་པཱི་ལ་བ་རྣམས་ནི་ས་བཅུ་གཉིས་པ་སོ་སོའ་ིབདག་ཉིད་རིག་པ་རྟོགས་

པའི་ཡེ་ཤེས་རྫོགས་པར་བྱེད་པའི་ས་སྟེ། ནང་དུ་ཆུ་སྲིན་གྱི་དུས་སྦྱོར་ལ་གཡས་ཀྱི་རྩར་སྲོག་

འབབ་པ་འགགས་པས་རྟེན་འབྲེལ་བཅུ་གཉིས་ལས་མ་རིག་པ་འགག་པའི་ཕྱིར་རོ། །དེ་བཞིན་དུ་

མེ་མཚམས་ཀྱི་སྒོའ་ིགཡས་གཡོན་གྱི་དུར་ཁྲོད་གཉིས་སོ།།

གཉིས་པ་དེ་བདེན་དོན་བཅུ་གཉིས་དང་དེ་ཉིད་བཅུ་དྲུག་ཏུ་བསྡུ་བ་ནི། དུས་སྦྱོར་གསུམ་

གསུམ་གྱི་མཐར་ཐུན་མཚམས་བཞི་འགགས་པས་གཞན་དབང་ལྡན་དང་བདེན་བྲལ་གྱི་སྒོའ་ི

གཡོན་དང་གཡས་ཀྱི་དུར་ཁྲོད་བཞིའོ། །ཡང་ན་ནང་དུ་ཟླ་བའི་ཆ་བཅུ་དྲུག་འགགས་པས་ཕྱི་

རོལ་ཏུ་དུར་ཁྲོད་བཅུ་དྲུག་རྣམས་ཏེ། དེ་བཞིན་དུ་མཚན་བརྗོད་ལས་ཀྱང༌། དུས་སྦྱོར་བཅུ་གཉིས་

འགགས་པས། བདེན་དོན་རྣམ་པ་བཅུ་གཉིས་ལྡན། །དགའ་བ་བཅུ་དྲུག་གི་སྒྲིབ་པ་འགགས་པས། 

དེ་ཉིད་རྣམ་པ་བཅུ་དྲུག་རིག1།ཅེས་གསུངས་པས་སོ། །ནང་དུ་ཐུན་ཚོད་བརྒྱད་ཀྱི་རླུང་འགགས་

པས་དཀྱིལ་འཁོར་ལ་སྙིང་པོའ་ིལྷ་མོ་བརྒྱད་དེ། ཡང་ན་གཟའ་བརྒྱད་ཀྱི་རྟེན་སྙིང་ཁའི་རྩ་བརྒྱད་ཀྱི་

རླུང་རྣམས་འགགས་པས་ལྷ་མོ་བརྒྱད་དོ། །དེ་ལྟར་ན་འཕོ་བ་བཅུ་གཉིས་ཀྱི་རླུང་འགགས་པ་དོན་

དམ་པའི་རྟེན་ལ་འཁོར་ལོ་དྲུག་གི་རྩ་ལ་རླུང་སྒྲིབ་པ་མེད་པའི་རང་བཞིན་ལྷ་མོ་རྣམས་ནི་བརྟེན་

པའི་རང་བཞིན་ནོ་ཞེས་པ་དོན་དམ་པའི་བདེན་པའི་དབང་དུ་བྱས་པར་རོ། །འདི་དག་སངས་རྒྱས་

ས་ནི་ཉི་མ་ཞེས་པ་སངས་རྒྱས་ཀྱི་ས་བཅུ་གཉིས་སོ། །ཞེས་པ་འདི་རྭ་འགྱུར་ལ་མེད་དོ།།

གསུམ་པ་ཕྱི་རོལ་གྱི་གནས་ལ་སོགས་པ་དྲང་དོན་དུ་བསྟན་ཏེ་ངེས་དོན་གྱི་གནས་

སོགས་ངོས་བཟུང་བ་ལ་གསུམ། བྱིས་པའི་སྐྱེ་བ་དྲང་བའི་དོན་དུ་ཕྱི་རོལ་གྱི་གནས་ལ་སོགས་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༡༥ ཕྲེང་། ༢༡

པ་བསྟན་པ་དང༌། ཕྱི་རོལ་གྱི་གནས་ལ་སོགས་པ་ངེས་དོན་མ་ཡིན་པར་བསྟན་པ་དང༌། དུས་

སྦྱོར་བཅུ་གཉིས་སྒྲིབ་བྲལ་དུ་གྱུར་པ་ངེས་དོན་གྱི་གནས་ལ་སོགས་པར་བསྟན་པའོ། །དང་པོ་ནི། 

འཇིག་རྟེན་ཀུན་རྫོབ་ཀྱིས་ཀྱང་ཞེས་སོགས་ཀྱིས་མཚམས་སྦྱར་ནས་ཀ་མ་རཱུ་པ་ནི་འདོད་པའི་

གཟུགས་ཏེ་རྒྱ་གར་ཤར་ཕྱོགས་ན་གཉལ་དང་ལྷོ་བྱང་ཐད་ཀ་ཆུ་ལོ་ཧི་ཏ་དཀྱིལ་འཁོར་དུ་འབབ་པ་

ཞིག་ཡོད་གསུངས་སོ། །ཛ་ལན་དྷ་ར་ནི་དྲ་བ་འཛིན་པར་གྲགས་པ་སྟེ་གུ་གེའི་བྱང་ན་ཡོད་ཅེས་

ཟེར། པུརྞ་གི་རི་ནི་གང་བའི་རི་སྟེ་ཨུ་རྒྱན་གྱི་བྱང་ན་ཡོད་ཟེར་བ་དང༌། དེ་བཞིན་དུ་ཨོ་ཊི་ཡན་ཨུ་

རྒྱན་དུ་གྲགས་པ་ནི་གནས་ཀྱི་ཡན་ལག་བཞི་པར་འགྱུར་ཏེ། གནས་བཞི་པོ་འདི་རྣམས་སུ་ཤི་རྡོ་

རྗེ་མ་དང༌། ་རྡོ་རྗེ་མ་དང༌། ་རྡོ་རྗེ་མ་དང༌། སླྀ་རྡོ་རྗེ་མ་སྟེ་བཞི་པོ་འདི་དག་གནས་དེར་གཙོ་

མོ་སྟེ། དེ་དག་ལ་དབང་བསྒྱུར་བའི་ཕྱིར་རོ། །དེ་བཞིན་དུ་སྦྱར་ལ། གོ་དཱ་བ་རི་བའི་མཆོག་སྦྱིན་

ཏེ། རྡོ་རྗེ་གདན་ནས་ལྷོར་ཟླ་བ་ཕྱེད་དང་གཉིས་ཕྱིན་པ་ན་གྲུབ་ཆུ་ཅན་ཡོད་ཟེར་རོ། །ར་མེ་ཤྭར་དེ་

དགའ་བའི་དབང་ཕྱུག་སྟེ། ལམ་གཱི་གླིང་འགྲམ་ན་ཡོད་ཟེར་བ་དང༌། དེ་ཝཱི་ཀོ་ཊ་ལྷ་མོའ་ིརྫོང་སྟེ་ཤར་

ཕྱོགས་པ་རེ་ན་ཏྲའི་ས་ཆ་གྲོ་མོའ་ིལྷོ་ཐད་ན་ཡོད་ཟེར་བ་དང༌། མ་ལ་བ་ཕྲེང་བ་ཅན་ཏེ་རྒྱ་གར་ནུབ་

ཕྱོགས་ན་ཡོད་ཟེར་རོ།།

ཉེ་བའི་གནས་འདི་རྣམས་སུ་ ་ ་ ་ཤཱི་རྡོ་རྗེ་མ་བཞི་གཙོ་མོའ།ོ །ཨརྦུ་ཏ་རྒྱ་གར་ལྷོ་

ཕྱོགས་ཀྱི་རྒྱུད་ན་ཡོད་ཟེར། ཁ་ཅིག་གྲོང་ཁྱེར་རྡོ་འཇོག་ལ་འདོད་པ་དང༌། མུ་མུ་ནི་རྒྱ་གར་ཤར་

ཕྱོགས་ན་ཡོད་པར་གྲགས་པ་དང༌། ཨོ་ཏྲཾ་ནི་ལྷོ་ཕྱོགས་ན་རྒྱལ་པོ་ཤིང་རྟ་བཅུ་པའི་ཡུལ་དང༌། 

ཀརཎྱ་པ་ཏྲ་ཀཾ་རྒྱལ་པོའ་ིཁབ་ནས་ནུབ་བྱང་དུ་སོང་བ་གངྒཱའི་ལྷོ་འགྲམ་ཆོས་རྒྱལ་མྱ་ངན་མེད་ཀྱི་

ཡུལ་ཏེ་གྲོང་ཁྱེར་སྐྱེ་བོའ་ིབུའོ། །དེ་བཞི་ནི་ཞིང་སྟེ་རྟེན་ནོ། །དེར་ངྷི་�ྀ་ཐུ་ཏླྀ་རྡོ་རྗེ་མ་ཞེས་བྱ་བའི་

ལྷ་མོ་རྣམས་གཙོ་མོའ།ོ །དེ་རྣམས་ནི་རྟེན་ས་སྟེ་ནོར་འཛིན་སའི་གཞི་ལ་གནས་པའོ། །ཏྲི་ཤ་ཀུ་ནཻ་

ནི་རྒྱུ་མཚན་གསུམ་སྟེ་སྟག་གཟིག་གི་ཡུལ་ན་གངྒཱ་དང་གནྡེ་དང་པ་རུ་པ་གསུམ་འདུས་པའི་མདོ་

ན་ངང་པ་ལ་སོགས་པ་བྱ་སྐད་སྙན་པ་སྒྲོག་པའི་སྒྲུབ་གནས་རྡོ་རྗེའི་ལིངྒ་ལྟེ་བ་ལྟ་བུས་མཚན་པ་

ཡོད་ཟེར་རོ། །དེ་བཞིན་དུ་ཀར་མ་རཱ་ཕ་ཊ་ཤར་ཕྱོགས་བྷཾ་ག་ལའི་བྱེ་བྲག་མགར་བ་མང་པོ་གནས་

པའི་ཡུལ་དང༌། ཀོ་ཤ་ལ་དགེ་བ་ཅན་ཞེས་པ་རྒྱལ་པོ་གསལ་རྒྱལ་གྱི་ཡུལ་ཏེ་ཀུ་ཤ་ལ་ཞེས་པས་

བརྩིགས་པ་དང༌། ལ་ཊའི་ཡུལ་ནི་དུ་རུ་ཀའི་ས་ཆ་རྒྱ་གར་ནུབ་ཕྱོགས་ན་ཡོད་པ་སྟེ། དེ་བཞི་ནི་ཉེ་

བའི་ཞིང་སྟེ། དེར་ཏླྀ་ཐཱུ་ ་དྷཱཾ་རྡོ་རྗེ་མ་བཞི་ནི་གཙོ་མོའ།ོ །ཀ་ལིང་ཀ་རྡོ་རྗེ་གདན་ནས་དཔག་ཚད་

དྲུག་ཅུ་ལྷོ་ནུབ་ཏུ་ཕྱིན་པ་ན་ཡོད་པ་རྒྱལ་པོ་ཐམས་ཅད་སྒྲལ་བའི་ཡུལ་ཡིན་ཟེར། ཧ་རི་ཀེ་ལ་ཤར་

ཕྱོགས་བྷཾ་ག་ལའི་བྱེ་བྲག་དང༌། ཙན་ཏྲ་དཱི་པ་ཟླ་བའི་གླིང་སྟེ་བྷཾ་ག་ལའི་མཚོ་གླིང་ངོ༌། །ལཾ་པ་ཀཾ་

རྒྱ་གར་ནུབ་ཕྱོགས་ན་ཡོད་ཟེར། དེ་རྣམས་ནི་ཚནྡྷོ་ཧ་རྣམ་པ་བཞིའོ། །བྷི་ ་ཕུ་པླྀ་རྡོ་རྗེ་མ་གཙོ་

མོའ།ོ །ཀན་ཙི་ནི་ལྷོ་ཕྱོགས་ན་ཆོས་ཀྱི་གྲགས་པའི་ཡུལ་གྲོང་ཁྱེར་མཆོག་ཅེས་གྲགས་པ་དང༌། 

ཀོང་ཀ་ན་ཀ་ལྷོ་ནུབ་ན་མཐའ་ཆུས་བསྐོར་བ། སྐུ་མཆོག་བཞིའི་ཡ་གྱལ་གྲིབ་མའི་སྐུ་བཞུགས་པ་

སྟེ། སྐུ་མཆོག་བཞི་ནི་ཛྙཱ་ན་ཀ་ཡ་ཡེ་ཤེས་ཀྱི་སྐུ་སྟེ་འགྲོ་ལྡིང་བའི་ཡུལ་ན་མཚོ་གཏིང་ན་མི་ཉལ་

བ་འདྲ་བ་ཞིག་ཡོད། དྷུ་པ་ཀ་ཡ་མཆོད་རྟེན་གྱི་སྐུ་སྟེ་འབྲས་སྤུངས་ཀྱི་མཆོད་རྟེན་ནོ། །རཱུ་པ་ཀ་

ཡ་གཟུགས་ཀྱི་སྐུ་སྟེ་རྡོ་རྗེ་གདན་གྱི་བྱང་ཆེན་ནོ། །བིཾ་པ་ཀ་ཡ་གྲིབ་མའི་སྐུ་སྟེ་བར་སྣང་ན་འཇའ་

ལྟ་བུའི་སྐུ་དུས་བཟང་ལ་ཀླུས་མཆོད་པ་བྱེད་པ་ཞིག་ཡོད་ཟེར་ཡང་ཡིད་བརྟན་པ་དཀའ་བར་སྣང་

ངོ༌། །ཧི་མ་ལ་ཡ་གངས་ཅན་ཏེ། འདི་ཁ་ཅིག་བོད་ལ་འདོད། གཞན་དག་བོད་ལ་གནས་འདི་དག་

གིས་མ་ཁྱབ་པར་འོག་ནས་བཤད་པས་མི་འཐད་པར་སྨྲའོ།།

བཞི་པ་ནཻ་པ་ལ་ནི། བལ་པོ་ཉིད་དེ། དེ་རྣམས་ཉེ་བའི་ཚནྡྷོ་ཧའོ། །དེར་ ་ཕཱུ་ ་བྷཱི་རྡོ་རྗེ་

མ་རྣམས་གཙོ་མོའ།ོ །མཱ་ཏྲི་གྲིཾ་ཧ་མ་མོའ་ིཁྱིམ་སྟེ་བལ་པོའ་ིབྱང་ཤར་ཟླ་བའི་གླིང་གི་བྱང་ན་ཡོད་

ཟེར་བ་དང༌། པྲ་ཡཱ་གཾ་རྡོ་རྗེ་གདན་གྱི་ནུབ་བྱང་པ་རོ་འི་ཤར་ན་ཡོད་ཟེར་བ་དང༌། ཀོ་ལ་གི་རི་རྒྱ་

གར་ལྷོ་ནུབ་ན་ཀོ་ལ་པུ་རི་ཞེས་པའི་གྲོང་པུརྞ་གི་རི་ཞེས་གྲགས་པ་དང༌། གྲི་ཧ་དེ་བ་ཁྱིམ་གྱི་ལྷ་

སྟེ། ལི་ཡུལ་ལྔ་1དང་སྨུག་པོ་ན་རྡོ་རྗེ་ལིངྒ་སྙིང་ལྟ་བུས་མཚན་པའི་སྒྲུབ་གནས་ཡོད་ཟེར་བ་སྟེ་དེ་

རྣམས་འདུས་པ་རྣམ་པ་བཞིར་འགྱུར་ཏེ། དེར་ཊྷི་ ་ཥཱུ་ཊླྀ་རྡོ་རྗེ་མ་རྣམས་གཙོ་མོའ།ོ །སོ་རཥྚ་གྲོང་

ཁྱེར་བཟང་པོ་ཅན་ཏེ། ནུབ་ཕྱོགས་སུ་ཟླ་བ་ཕྱེད་དང་གསུམ་ཙམ་ཕྱིན་པ་ན་སོ་མ་ན་ཐ་ཞེས་པ་ཕྱི་

པའི་མཆོད་རྟེན་ཡོད་པ་དང༌། ཀཱསྨིར་ཁ་ཆེ་དང༌། སུ་ལྭ་རྞ་2གསེར་གླིང་དང༌། སིང་ཧ་ལ་ནི་སིང་ག་

1  ཞོལ། ཤོག ༥༠ བ ༣། གཙང་། ཤོག ༣༩ བ ༣ ལི་ཡུལ་ལྗང་ར་སྨྱུག་པོ་ན་

2  ཞོལ། ཤོག ༥༠ བ ༥། གཙང་། ཤོག ༣༩ བ ༣ སུ་ཝརྞ་



དྲི་མེད་འོད་ཀྱི་ཡེ་ལེའི་འགྲེལ་བཤད།74

ལའི་གླིང་སྟེ། སྔོན་སྲིན་མོས་བཟུང་བ་དེད་དཔོན་སེང་གེས་བཏུལ་ནས་བཟུང་བའི་ཡུལ་སེང་གེ་

འཛིན་ཞེས་པ་སྟེ། ཉེ་བའི་འདུས་པ་འདི་རྣམས་སུ་བརྗོད་ལ། དེར་ཊླཱྀ་ཥཱུ་ ་ཌྷཱི་རྡོ་རྗེ་མ་རྣམས་གཙོ་

མོའ།ོ །ན་ག་ར་ནི་ན་ག་རའི་ཡི་གེ་འབྱུང་ས་ན་ག་རའི་གྲོང་ཞེས་པ་ཡུལ་དབུས་ན་ཡོད་པ་དང༌། 

མ་ཧེན་ཏྲ་རི་དབང་ཆེན་རི་སྟེ་འབྲས་སྤུངས་ཀྱི་ཕྱོགས་ན་ཡོད་ཟེར་བ་དང༌། ཆུ་བོ་སིནྡྷུ་འབབ་པའི་

ཡུལ་རྒྱ་གར་ལྷོ་ཕྱོགས་ན་ཡོད་པ་དང། ཀཱི་རི་ཏ་ཀ་མོན་ཡུལ་ཏེ། དེ་རྣམས་དུར་ཁྲོད་རྣམ་པ་བཞིར་

འགྱུར་ཏེ། དེར་ཛྷི་�ྀ་ཚུ་ཙླྀ་རྡོ་རྗེ་མ་རྣམས་གཙོ་མོའ།ོ །མ་ཏུ་མྱ་ངམ་གྱི་ཡུལ་ཏེ་ཛ་ལན་དྷ་ར་དང་

ཉེ་བའི་བྱང་ཕྱོགས་ཀྱི་བྲག་ཕུག་ཞིག་ན་རྡོའ་ིམཚན་མ་མཐེ་བོང་ལྟ་བུའི་འཁྲུལ་པ་བཏོན་པས་མི་

ཐོན་པ་ཞིག་ཏུ་འཇིགས་པར་གྲགས་པ་དང༌། ག་ཧྭར། མང་ཡུལ་ན་ཡོད་པ་ཉིད་དང༌། ཀུ་ལན་ཏ་

རིགས་ངན་གྱི་ཡུལ་དང༌། ས་མ་ལ་མར་1ཡུལ་ན་ཡོད་པ་སྟེ། དེ་རྣམས་ནི་དེ་བཞིན་དུ་ཉེ་བའི་དུར་

ཁྲོད་དུ་གསུངས་སོ། །དེར་ ་ཚཱུ་ ་ཛྷཱི་རྡོ་རྗེ་མ་རྣམས་གཙོ་མོའ།ོ །ཙ་རི་ཏྲ་རྒྱ་གར་ལྷོ་ཕྱོགས་ཀྱི་

བྱེ་བྲག་འབྲས་བཟང་པོ་སྐྱེ་བ་ཟེར་བ་དང༌། ཀེ་ར་ཎ་པུརྞ་གི་རི་ལས་ནུབ་ཕྱོགས་སུ་ཕྱིན་པ་ཀོང་ཀ་

ན་དང་གཉིས་ཀྱི་བར་ན་ཡོད་ཟེར་བ་དང༌། བིན་ངྷྱ་རི་བོ་འབིགས་བྱེད་ཏེ། ལྷོ་ཕྱོགས་ན་ཕྱོགས་ཀྱི་

གླང་པོའ་ིསྒྲུབ་གནས་སུ་གྲགས་པ་དང༌། ཀོ་མ་རཱི་ཀའི་གྲོང་གཞོན་ནུ་མ་ཅན་གྱི་གྲོང་སྟེ། བུད་མེད་

གཟུགས་བཟང་པོ་འབའ་ཞིག་སྐྱེ་བའི་ཡུལ་རྒྱ་མཚོའི་གླིང་ཕྲན་ན་ཡོད་ཟེར་བ་དང་རྣམ་པ་བཞི་ནི་

པཱི་ལ་ཝ་ཞེས་གྲགས་ལ། དེར་གྷི་�ྀ་ཁུ་ཀླྀ་རྡོ་རྗེ་མ་རྣམས་གཙོ་མོའ།ོ།

བཱི་ར་ཛཿདཔའ་བོ་སྐྱེ་སྟེ་རྡོ་རྗེ་གདན་གྱི་ཤར་ལྷོ་ལས་ཤར་ཕྱོགས་ལ་ཉེ་བ་ན་ཡོད་ཟེར་བ་

དང༌། ཀོང་ཀ་ན་རྒྱ་གར་ལྷོ་ནུབ་ན་མཧཱ་སཾབྷ་ཝ་རང་བྱུང་གི་མཆོད་རྟེན་ཡོད་པ་དང༌། ཏྲི་པུ་རི་གྲོང་

གསུམ་པ་སྟེ། ལྷོ་ལང་ཀའི་གླིང་ན་ཡོད་ཟེར་བ་དང༌། ཤྲི་དྷཊྚ་ཀ་རྒྱ་གར་ལྷོ་ཕྱོགས་ཨ་ག་རུ་སྐྱེ་བའི་

ཡུལ་ཡིན་ཟེར་བ་སྟེ། དེ་རྣམས་ནི་ཉེ་བའི་ཁྱིམ་མམ་ཉེ་བའི་འཐུང་གཅོད་རྣམ་པ་འདི་བཞིན་གྲགས་

པ་སྟེ། ཀླྀ་ཁཱུ་ ་གྷཱི་རྡོ་རྗེ་མ་རྣམས་དེར་གཙོ་མོའ།ོ །ཀ་སོགས་བཅུ་གཉིས་ཕོ་ཉ་མོ། ཞེས་པ་ནི། ་

ན་མ་ཎ་ཉ་ང་སྟེ་དྲུག་པོ་ཐུང་རིང་གིས་ཕྱེ་བ་བཅུ་གཉིས་ཀྱི་ས་བོན་ཅན་གྱི་ཕོ་ཉ་མོ་བཅུ་གཉིས་ནི་

གཡོན་དང་གཡས་ཀྱི་སྟོང་པའི་དཀྱིལ་འཁོར་བཅུ་གཉིས་ཀྱི་གཙོ་མོ་སྟེ། ཧ་ཧཱ་ཀྵ་ཀྵཱ་བཞི་ནི་རྭ་

1  ཞོལ། ཤོག ༥༡ ན ༢ ས་མ་ལ་མང་ཡུལ་ན་

བའི་ཕྱི་རོལ་གྱི་དུར་ཁྲོད་བཞི་ལ་ཕོ་ཉ་མོའ་ིས་བོན་ནོ། །ཨ་ཨཱཾ་ཞེས་སོགས་ནི་ཨ་ཨཱ་ཨཾ་ཨཿཧ་ཧཱ་

ཧཾ་ཧཿབཅོས་ལ་བཤད་དོ།།

དེ་ལྟར་ན་ཨ་རྡོ་རྗེ་ནས་ཧཿརྡོ་རྗེའི་བར་ཕོ་ཉ་མོ་བརྒྱད་པོ་དེ་རྣམས་སྙིང་པོའ་ིཔད་འདབ་

བརྒྱད་ལ་གནས་ཤིང་བར་བར་གྱི་འདབ་བརྒྱད་ཉིད་ལ་ནི་ཐོད་པ་རྣམས་གནས་སོ། །ལྟེ་བའི་གེ་

སར་གྱི་རྩེ་མོར་གཙོ་བོ་སྣ་ཚོགས་ཡུམ་དང་བཅས་པ་གནས་ཏེ། དེ་དག་ནི་ཕྱི་རོལ་གྱི་གནས་དང་

དེར་གནས་པའི་ལྷ་མོ་སོགས་ལ་སྦྱར་ཏེ་བཤད་པའོ། །ནང་ངེས་པའི་དོན་དུ་ན། ནང་དུ་རྟེན་འབྲེལ་

ཡན་ལག་བཅུ་གཉིས་འགགས་པ་ཡིས་དུས་སྦྱོར་བཅུ་གཉིས་ཀྱི་རླུང་རྣམས་ནི་མི་འབབ་ཅིང་སྒྲིབ་

བྲལ་འགགས་པའི་ཕྱིར་ས་རྣམས་བཅུ་གཉིས་ཞེས་རྡོ་རྗེ་སྙིང་པོ་རྒྱན་གྱི་རྒྱུད་ལས། ཀུན་ཏུ་འོད་ཀྱི་

ས་ཆེན་པོ། ཞེས་སོགས་དྲངས་མ་ཐག་པ་ལྟར་གྲགས་པ་དེ་ཉིད་དོན་དམ་པར་གནས་ལ་སོགས་

པར་བཞག་ལ། མ་རིག་པ་ལས་འདུ་བྱེད་ཅེས་སོགས་རྟེན་འབྲེལ་ལུགས་མཐུན་གྱིས་འབྱུང་བ་དང་

མཐུན་པར་ཆུ་སྲིན་བུམ་པ་ཞེས་སོགས་ཁྱིམ་ལུགས་འབྱུང་དུ་བསྟན་པ་རྣམས་ལ་ཉེ་བའི་འཐུང་

གཅོད་ལ་སོགས་མཐའ་ནས་འགོད་པ་ནི་ཀུན་རྫོབ་ཏུ་རྣམ་པར་བཞག་གོ །དོན་དམ་ངེས་པའི་དོན་

དུ་གཞུང་དང་སྡིག་པ་ལ་སོགས་པ་ཁྱིམ་ལུགས་ལྡོག་གིས་བསྟན་པ་ནི་རྒ་ཤི་དང་སྐྱེ་བ་འགག་

པ་ལ་སོགས་པའི་རིམ་པ་དང་མཐུན་པར་གནས་དང་ཉེ་བའི་གནས་སོགས་ཀྱིས་བསྟན་པ་ཡིན་

ནོ། །དུས་སྦྱོར་གྱི་རླུང་རྣམས་སྒྲིབ་པ་མེད་པར་གྱུར་པའི་ཆོས་ཀྱིས་ནི་ཡན་ལག་བཅུ་གཉིས་རྣམ་

པར་དག་པའི་ས་བཅུ་གཉིས་ཀྱི་ཆོས་ཀྱི་རབ་ཏུ་དབྱེ་བ་ལས་རྣམ་པར་བཞག་སྟེ། དེ་དག་ནི་རྟེན་

ཡིན་ལ། དེ་ལ་བརྟེན་པའི་མཁའ་འགྲོ་མ་རྣམས་ནི་དོན་དམ་པར་ལུས་ཀྱི་ཁམས་རྣམ་པ་བདུན་ཅུ་

དོན་གཉིས་འཛག་པ་མེད་པས་སྒྲིབ་པ་དང་བྲལ་བར་རབ་ཏུ་གསུངས་སོ། །དེ་དག་ཀྱང་ཀུན་རྫོབ་

དུ་སྔགས་འགྲུབ་པར་བྱ་བའི་ཕྱིར་ཕོ་ཉ་མོ་དོན་གཉིས་གང་ཡིན་པ་དེ་དག་ཉེ་བའི་ཁྱིམ་དང་ཁྱིམ་

སོགས་རྣམས་སུ་གཙོ་མོར་བཞག་སྟེ། དེ་ནས་ཕོ་ཉ་མོ་དེ་རྣམས་ཀྱི་ས་བོན་གྱི་ཡི་གེ་ནི་གནས་ལ་

སོགས་པ་རྣམས་ཀྱི་མིང་གི་ཡི་གེ་དང་པོར་གྱུར་པའོ། །ཞེས་གསུངས་སོ།།

དེ་ལ་མིང་གི་དང་པོར་གྱུར་པའི་ཡི་གེ་ཞེས་པ་ནི་འདི་ལྟ་སྟེ། ཀཱ་ཛཱ་པཱུ་ཨོ་ཞེས་པ་ནི་

གནས་རྣམས་ལ་གནས་པའི་ཕོ་ཉ་མོའ་ིས་བོན་ནོ། །དེ་བཞིན་དུ་སྦྱར་ལ། བཱི་ཀོ་ཏྲི་ཤཱི་ཞེས་པ་ནི་ཉེ་

བའི་པཱི་ལ་བ་རྣམས་ལ་གནས་པའི་ཕོ་ཉ་མོའ་ིས་བོན་ནོ། །དེ་བཞིན་དུ་དུར་ཁྲོད་རྣམས་ལ་གནས་

པའི་ཕོ་ཉ་མོའ་ིས་བོན་ཡང་དུར་ཁྲོད་ཀྱི་མིང་ཡིག་དང་པོ་སྟེ། རླུང་གི་སྒོའ་ིགཡོན་དང་གཡས་

དག་ཏུ་ཀཾ་ཀ་ལ་ཀེང་རུས་ཅན་ལ་གནས་པའི་ཕོ་ཉ་མོའ་ིས་བོན་ཀཾ་ངོ༌། །ཀོ་ལ་ཧ་ལེ་ཅ་ཅོ་སྒྲོག་པ་

ཞེས་འགྱུར་མངས་ཏེ། དེ་ལ་གནས་པའི་ས་བོན་ཀའོ། །ཡང་�་�འོ། །དེ་བཞིན་དུ་སྦྱར་ལ། ནུབ་

དང་རླུང་གི་སྒོར་པཱུ་ཏི་གན་དྷ་རྣག་གི་དྲི་ལ་པཱུའོ། །སརྦ་དཾ་ཤ་སྦྲུལ་གྱིས་ཟོས་པ་ལ་སའོ། །ཡང་

ན་ན་ནཱའོ། །བྱང་སྒོར་ཀླི་ན་རུལ་པའི་དྲི་ལ་ཀླིའོ། །དབང་ལྡན་དུ་བཱ་ལ་སྨྲི་རྒྱུ་བྱིས་པ་ཤི་བ་ལ་

བཱའོ། །ཡང་ན་མ་མཱའོ། །ལྷོ་དང་བདེན་བྲལ་གྱི་སྒོར་ཤ་བ་ད་ཧ་ན་རོ་བསྲེགས་པ་ལ་ཤའོ། །གྷོ་ར་

ཡུད་དྷ་མི་བཟོད་པའི་གཡུལ་ལ་གྷོའ།ོ །ཡང་ན་ཎ་ཎཱའོ། །ཤར་དང་མེའི་སྒོར་ཤ ་ལ་བྷེ་དེ་རྩེ་མོས་

འབིགས་པ་ལ་ཤཱུའོ། །ཨུཙྪིཥྚ་ལྷག་མ་ཟ་བ་ལ་ཀུའོ། །ཡང་ན་ཉ་ཉཱའོ། །མེའི་སྒོའ་ིགཡོན་གཡས་སུ་

བྷི་མ་འཇིགས་པ་ལ་བྷིའོ། །བྷ་ཡ་ར་ཀ་འཇིགས་བྱེད་ལ་བྷའོ། །ཡང་ན་ང་ངཱའོ། །དབང་ལྡན་གྱི་སྒོའ་ི

གཡོན་གཡས་སུ་ཧ་ཧ་ཀ་ར་ཧ་ཧ་སྒྲོག་པ་ལ་ཧའོ། །ཨཊྚཊྚ་ཧ་ས་དྲག་ཏུ་རྒོད་པ་ལ་ཨའོ། །ཡང་ན་

ཧ་ཧཱའོ། །བདེན་བྲལ་གྱི་སྒོའ་ིགཡོན་གཡས་སུ་རཽ་ཏྲཱ་ན་དྲག་པོའ་ིསྒྲ་ལ་རོའ།ོ །ཕེ་ཏཱ་ཀཱ་ར་ཕེང་སྒྲ་

སྒྲོག་པའི་དུར་ཁྲོད་ལ་ཕའོ། །ཡང་ན་ཀྵ་ཀྵཱའོ། ཞེས་པ་ནི་དུར་ཁྲོད་བཅུ་དྲུག་གི་ལྷ་མོ་རྣམས་ཀྱི་ས་

བོན་ནོ། །ས་བོན་སྔ་ཕྱི་མི་མཐུན་པ་ནི་སྔ་མ་དོན་དམ་དང་ཕྱི་མ་ཀུན་རྫོབ་ཀྱི་དབང་དུ་བྱས་པས་མི་

འགལ་ལོ། །དེ་ལྟར་སྡོམ་ཆེན་གྱི་ལྷ་རྣམས་ཀྱི་ས་བོན་འདི་ནི་ཞེས་པ་ནས། གསུངས་སོ།།

གཉིས་པ་ནི། འདི་དག་རྣམ་པར་དཔྱད་ན། ཕྱི་རོལ་གྱི་ཡུལ་ཀ་མ་རུ་པ་དང་ཛ་ལན་དྷ་ར་

ལ་སོགས་པ་གནས་ལ་སོགས་པ་ཡིན་པ་ནི་རྫུན་པ་དགོངས་པ་ཅན་ཏེ་ཤམྦྷ་ལའི་ཡུལ་ལྟ་བུ་གྲོང་

བྱེ་བ་ལྷག་པའི་ལྷ་དང་ལྡན་པའི་ཡུལ་གཅིག་ལའང་གནས་ལ་སོགས་པ་རྣམས་ཚང་བར་གསུངས་

པའི་ཕྱིར་དང༌། དེ་བཞིན་དུ་བོད་དང་རྒྱ་ནག་དང་རྒྱ་ནག་ཆེན་པོ་ལ་སོགས་པ་གྲོང་བྱེ་བ་བྱེ་བའི་

ལྷག་པའི་ལྷ་དང་ལྡན་པའི་ཡུལ་དགུ་བཅུ་རྩ་དྲུག་རྣམས་སུ་ཀ་མ་རུ་པ་ལ་སོགས་པ་མ་གསུངས་

པ་ཉིད་ཀྱི་ཕྱིར་ཕོ་ཉ་རྣམས་ཡུལ་ཐམས་ཅད་དུ་ཁྱབ་པར་བྱེད་པ་མ་ཡིན་པ་ཉིད་དུ་ཐལ་བར་འགྱུར་

བ་ཉིད་དོ། །ཕོ་ཉ་མོ་རྣམས་ཐམས་ཅད་དུ་ཁྱབ་པར་ཡོད་པ་དེས་ན་རྩ་བའི་རྒྱུད་ལས་བཅོམ་ལྡན་

འདས་ཀྱིས་གནས་སོགས་དང་ཕོ་ཉ་མོ་སོགས་འཇིག་རྟེན་གྱི་ཁམས་སྤྱི་ལ་ཁྱབ་པར་གསུངས་པ་

འདི་ལྟ་སྟེ། ཤར་གྱི་ལུས་འཕགས་གནས་ཡིན་ཏེ། ཞེས་སོགས་སོ།།

འདིར་ཡུལ་ཐམས་ཅད་ལ་ཁྱབ་པར་གསུངས་པ་དེའི་ཕྱིར་འཁོར་ལོ་གསུམ་གྱི་སྡོམ་པ་

དང་དགྱེས་པའི་རྡོ་རྗེ་ལས་བཅོམ་ལྡན་འདས་ཀྱི་སྔ་མ་དང་ཕྱི་མའི་གསུང་འགལ་བ། སྔ་མར་རྣ་

བ་གོ་ད་ཝ་རི་དང་ཕྱི་མར་ལྟེ་བ་གོ་ད་ཝ་རི་རི་གསུངས་པ་ལྟ་བུ་གང་ཡིན་པ་དེ་ནི་དབང་པོ་རྣོན་

པོའ་ིསེམས་ཅན་རྣམས་ཀྱི་ཕྱོགས་གཅིག་ཏུ་འཛིན་པ་གྲོལ་བའི་སླད་དུ་བསྟན་པ་སྟེ་འདིར་འཁོར་

ལོ་སྡོམ་པ་ལས་གནས་དང་ཉེ་བའི་གནས་ལ་སོགས་པར་གསུངས་པ་གང་ཡིན་པ་དེ་དག་ནི་

དགྱེས་པའི་རྡོ་རྗེ་ལས་ཞིང་དང་ཉེ་བའི་ཞིང་ལ་སོགས་པར་བསྟན་པས་ཁྲག་ཁྲུགས་སུ་གསུངས་

སོ། །དེས་ན་རྣལ་འབྱོར་པ་རྣམས་ཀྱི་འཇིག་རྟེན་པའི་དངོས་གྲུབ་རྣམས་ཀྱང་ཕྱི་རོལ་གྱི་གནས་

ཀ་མ་རུ་པ་ལ་སོགས་པར་ཕྱིན་པས་འདོད་དོན་ཇི་ལྟ་བ་བཞིན་དུ་མི་འགྱུར་རོ། །དེའི་ཕྱིར་མངོན་

བརྗོད་བླ་མར་ཡང༌། གལ་ཏེ་དེ་ཉིད་མེད་གྱུར་ན།1།ཞེས་སོགས་གོང་དུ་དྲངས་པ་ལྟར་གསུངས་

སོ། །གསུམ་པ་ནི། ནང་དུ་མ་རིག་པ་ལ་སོགས་པའི་ཡན་ལག་བཅུ་གཉིས་འགགས་པའི་དུས་སྦྱོར་

བཅུ་གཉིས་སྒྲིབ་པ་དང་བྲལ་བ་རྣམས་ས་བཅུ་གཉིས་ཏེ་དེ་དག་རྒ་ཤི་ལ་སོགས་པ་ཡན་ལག་བཅུ་

གཉིས་འགགས་པའི་སྒྲིབ་བྲལ་གྱི་གཞུ་ལ་སོགས་པ་དུས་སྦྱོར་བཅུ་གཉིས་ཀྱིས་གནས་ལ་སོགས་

པ་ས་བཅུ་གཉིས་སུ་འགྱུར་བར་རྟོགས་པར་བྱའོ།།

གཉིས་པ་གནས་དེར་རྣལ་འབྱོར་མའི་ཀུན་ཏུ་སྤྱོད་པ་བྱེད་ཚུལ་བསྟན་པ་ལ་གཉིས། ངེས་

དོན་གྱི་གནས་ལ་སོགས་པར་དེ་བཞིན་གཤེགས་པའི་ཀུན་ཏུ་སྤྱོད་པ་དང༌། དྲང་དོན་གྱི་གནས་

ལ་སོགས་པར་རྣལ་འབྱོར་མའི་ཀུན་ཏུ་སྤྱོད་པའོ། །དང་པོ་ནི། དོན་དམ་པའི་གནས་ལ་སོགས་པ་

དེ་རྣམས་སུ་སྒྲིབ་བཅས་ཀྱི་ཕུང་པོ་དང་ཁམས་དང་སྐྱེ་མཆེད་ལ་སོགས་པ་རྣམ་པར་དག་པའི་དེ་

བཞིན་གཤེགས་པའི་ཁམས་རྣམས་ལྷའི་གཟུགས་ཀྱིས་བྱོན་པའམ་གཤེགས་པ་འདས་པའི་དུས་

ན་བྱུང་བར་གྱུར་པ་དབང་བྱེད་པ་སྟེ་བྱས་པ་དང༌། ད་ལྟར་བྱུང་བ་ན་ཡོད་པ་ལོངས་སྤྱོད་པ་དང་མ་

འོངས་པ་ན་འབྱུང་བར་འགྱུར་བ་ཐིམ་པའི་དབྱེ་བས་ལྷག་པའི་ལྷར་གསུངས་སོ། །འདིར་བདག་པོ་

ནི་ཐམས་ཅད་ལ་ཁྱབ་པའམ་དབང་བྱེད་པ་ཉིད་དུ་འདུས་སོ།།

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༡༠༠༢ ཕྲེང་། ༡༡

དེས་ན་ཕོ་ཉ་མོའ་ིཀུན་ཏུ་སྤྱོད་པ་ལ་ལོངས་སྤྱོད་པ་དང༌། དབང་བྱེད་པ་དང༌། བདག་པོ་

དང་ཐིམ་པ་བཞི་ཡོད་པ་ལྟར་ཕྱི་ལ་སྦྱར་ན། ཉི་མ་འཆར་བ་ན་ལོངས་སྤྱོད་པ། ཕྱེད་པ་ལ་དབང་

བྱེད་པ། ནུབ་པ་ལ་བདག་པོ། མཚན་ཕྱེད་ན་ཐིམ་པ། ནང་ལ་སྦྱར་ན། བྱིས་པའི་དུས་ན་དབང་བྱེད་

པ། ལང་ཚོའི་དུས་ན་ལོངས་སྤྱོད་པ། རྒན་པོའ་ིཚེ་ན་བདག་པོ། ཤི་བའི་ཚེ་ཐིམ་པ། དུས་ལ་སྦྱར་

ན། ད་ལྟ་བ་ལ་ལོངས་སྤྱོད་པ། མ་འོངས་པའི་དུས་ལ་ཐིམ་པ། འདས་པའི་དུས་ལ་དབང་བྱེད་པ་སྟེ་

བདག་པོའང་དེར་བསྡུའོ། །ཕྱི་རོལ་གྱི་རྣལ་འབྱོར་མའི་ཀུན་སྤྱོད་ལ་སྦྱར་ན། ཀ་མ་རུ་པ་ལ་སོགས་

པའི་གནས་བཞིར་མཁའ་འགྲོ་མ་བཞིས་བསྐོར་བས་གནས་བཞི་པོའ་ིནང་ནས་ད་ལྟ་གང་ལ་གནས་

པ་དེར་ལོངས་སྤྱོད། ཕྱིན་ཟིན་མ་ཐག་དེ་ལ་དབང་བྱེད་གང་དུ་འགྲོ་བའི་གནས་དེར་ཐིམ། དེ་ནས་

འགྲོ་བར་བྱ་བའི་གནས་དེ་ལ་བདག་པོའ།ོ །རླུང་ལ་སྦྱར་ན། ད་ལྟ་རླུང་རྒྱུ་བཞིན་པ་དེ་ལོངས་སྤྱོད་

པ། རྒྱུས་ཟིན་མ་ཐག་པ་དེ་དབང་བྱེད་པ། དེ་མ་ཐག་ཏུ་རྒྱུ་བ་དེ་ཐིམ་པ། དེའི་རྗེས་ལ་རྒྱུ་བར་འགྱུར་

བ་དེ་བདག་པོའ།ོ །དེ་ལྟར་ཕྱི་རོལ་ཏུ་ལོངས་སྤྱོད་པའི་ཉིན་ཞག་དང༌། ནང་དུ་ལོངས་སྤྱོད་པའི་ 

དུས་ལ་མཆོད་པར་བྱའོ།།

གཉིས་པ་ལ་གཉིས། འཁོར་ལོ་གསུམ་དང༌། འཁོར་ལོ་དྲུག་གི་སྡོམ་པའི་རྣལ་འབྱོར་

མའི་ཀུན་སྤྱོད་བཤད་པའོ། །དང་པོ་ནི། འཇིག་རྟེན་ཀུན་རྫོབ་ཀྱི་བདེན་པ་ལ་ནི་འཁོར་ལོ་གསུམ་

གྱི་སྡོམ་པ་ལས་ལོངས་སྤྱོད་པ་དང་ཐིམ་པ་དང་དབང་བྱེད་པ་དང་བདག་པོ་ཉིད་དུ་གྱུར་པའི་ཚུལ་

གྱིས་ཐུན་མཚམས་བཞིའི་དབྱེ་བས་ལྷ་མོ་བཞི་དང༌། ཐུན་ཚོད་བརྒྱད་ཀྱི་དབྱེ་བས་དུར་ཁྲོད་ཀྱི་ལྷ་

མོ་བརྒྱད་དང༌། དུས་སྦྱོར་ཕྱེད་ཀྱི་དབྱེ་བས་འཁོར་ལོ་ཉི་ཤ ་རྩ་བཞིའི་ལྷ་རྣམས་སོ།།

གཉིས་པ་ལ་གཉིས་ལས་མདོར་བསྟན་ནི། འདིར་འཁོར་ལོ་དྲུག་གི་སྡོམ་པ་ཆེན་པོ་ལ་

དུས་སྦྱོར་གྱི་དཀྱིལ་འཁོར་རབ་ཏུ་འབབ་པའི་དབྱེ་བས་དབང་བྱེད་པ་དང་ཐིམ་པའོ། །ཞེས་པ་རྣམ་

པ་གཉིས་སུ་བསྡུས་ཏེ། འདིར་དབང་བྱེད་པ་ཞེས་བྱ་བ་ནི་ནང་དུ་སྲོག་གིས་བྱིན་གྱིས་བརླབས་ཏེ་

རླུང་རྒྱུ་བཞིན་པ་ཡིན་ལ། དེ་ཉིད་ལོངས་སྤྱོད་པ་སྟེ་བདག་པོའང་དེ་ཉིད་དོ། །ཐིམ་པ་ཞེས་བྱ་བ་ནི་མ་

འོངས་པ་ན་འགྲོ་བར་བྱ་བའི་གནས་སོ། །དེ་ཡང་ད་ལྟ་རྒྱུ་བཞིན་པ་ནི་ལོངས་སྤྱོད་པ་ཡིན་ལ། དེའི་

གོང་དུ་རྒྱུས་པ་ནི་དབང་བྱེད་པ། དེའི་ཡང་གོང་དུ་རྒྱུས་པ་ནི་བདག་པོ་ཡིན་ལ། དེ་གསུམ་ཀའང་

ཐིམ་པའི་གནས་དེ་ལ་བལྟོས་ནས་འདས་པར་འདྲ་བའི་དབང་བྱེད་པ་ཅེས་གཅིག་ཏུ་བསྡུས་སོ།།

གཉིས་པ་རྒྱས་པར་བཤད་པ་ནི། དེས་ན་རྒྱབ་ཏུ་ལྷ་མོ་དབང་བྱེད་པའི་ཐིམ་པ་ཅེས་པ་

འདིར་ནི་མདུན་དུ་ལྷ་མོ་དེ་ཉིད་དཀྱིལ་འཁོར་ལྔའི་རང་བཞིན་རྣམས་ཀྱིས་ཏེ། ཞེས་པ་ལ་སོགས་

པས་རྒྱས་པར་གསལ་བར་མཛད་དེ་འདིར་གཡས་ཀྱི་རྩ་ལ་ཆུ་སྲིན་གྱི་དུས་སྦྱོར་ཆུ་ཚོད་ལྔ་ལྔའི་

བདག་ཉིད་ཀྱི་རླུང་འབབ་པ་ལས་ཆུ་ཚོད་དང་པོ་ལས་སའི་དཀྱིལ་འཁོར། དེའི་ཚེ་ལྟེ་བར་དུས་

སྦྱོར་གྱི་རྩིབས་བཅུ་གཉིས་པ་ལས་ནུབ་ཀྱི་ཆར་ཆུ་སྲིན་གྱི་འདབ་མ་ལ་སྲོག་རབ་ཏུ་འབབ་སྟེ། 

དཀྱིལ་འཁོར་དུ་ནམ་མཁའི་འཁོར་ལོའ་ིརླུང་གི་རྩིབས་ལ་ལྷག་པའི་ལྷར་འགྱུར་ཞེས་སྔར་བསྟན་

པ་ནི་རྟོག་པས་བཏགས་པའི་བསྐྱེད་རིམ་པའི་དབང་དུ་བྱས་པའོ། །འདིར་གང་གི་ཚེ་སྲོག་གི་ནུས་

པའི་ལྷ་མོ་སའི་དཀྱིལ་འཁོར་ལ་དབང་བྱེད་པ་གནས་པ་དེའི་ཚེ་འགྲོ་བར་བྱ་བ་ཆུའི་དཀྱིལ་འཁོར་

ལ་ཐིམ་པའོ། །སླར་ཡང་སྐྱེ་བ་འཛིན་པ་ནི་སྐྱེ་བ་སྔ་མ་འགགས་ཤིང་ཕྱི་མ་སྐྱེ་བ་སྟེ། ཁ་ཐོན་དང་

མར་མེ་ལ་སོགས་པའི་དཔེ་བཞིན་དུ་འདིར་ཡང་འཆི་བ་སྟེ་འགག་པའི་ཐ་མ་དང་སྐྱེ་བའི་ཆ་ཅན་

གྱི་ཆོས་དག་ལ་དབང་བྱེད་པ་དང་ཐིམ་པའོ། །དེས་ན་ནམ་མཁའི་འཁོར་ལོའ་ིརླུང་གི་རྩིབས་ལ་

གནས་པའི་ཀླྀ་རྡོ་རྗེ་མ་སྟེ་སའི་དཀྱིལ་འཁོར་ལ་དབང་བྱེད་པ་ཆུའི་དཀྱིལ་འཁོར་ལ་ཐིམ་པ་སྟེ་

འགྲོ་བའོ། །དེ་ནས་ལྷ་མོ་དེ་ཉིད་ཆུའི་དཀྱིལ་འཁོར་ལ་དབང་བྱེད་པ་དང་མེའི་དཀྱིལ་འཁོར་ལ་ཐིམ་

པའོ། །དེ་བཞིན་དུ་མེ་རླུང་སྟོང་པ་ཡེ་ཤེས་ཀྱི་དཀྱིལ་འཁོར་ལ་དབང་བྱེད་དང་ཐིམ་པའོ། །ཞེས་པ་

ནི་ཆུ་སྲིན་གྱི་འཕོ་བའི་དཀྱིལ་འཁོར་དྲུག་ལ་དབང་བྱེད་པ་དང་ཐིམ་པའི་རྣམ་པར་བཞག་པའོ།།

དེ་ནས་བུམ་པའི་འདབ་མ་ལ་འཕོ་བའི་མཚམས་སུ་དབུ་མར་ཡང་དག་པར་རྒྱུ་བ་གང་

ཡིན་པ་སྔར་གྱི་ལྷ་མོ་དེ་ནི་སྙིང་པོའ་ིའཁོར་ལོ་པདྨའི་སྟེང་དུ་ནུས་མར་གསུངས་ཏེ། འདིར་གང་

གི་ཚེ་ལྷ་མོ་དེ་ཨ་ཝ་དྷཱུ་ཏཱིར་ཡེ་ཤེས་ཀྱི་དཀྱིལ་འཁོར་ལ་དབང་བྱེད་པ་དེའི་ཚེ་གཡོན་གྱི་རྩར་

ནམ་མཁའི་དཀྱིལ་འཁོར་ལ་ཐིམ་པའོ། །དེ་བཞིན་དུ་ནམ་མཁའ་རླུང་མེ་ཆུ་སའི་རིམ་པས་དབང་

བྱེད་ཐིམ་པ་སྦྱར་ཞིང༌། ས་ལ་དབང་བྱེད་པ་དང༌། ཨ་ཝ་དྷཱུ་ཏཱིར་ཡེ་ཤེས་ཀྱི་དཀྱིལ་འཁོར་ལ་ཐིམ་

པའོ། །དེ་བཞིན་དུ་ཉ་དང་ལུག་གི་དཀྱིལ་འཁོར་རྣམས་རླུང་གི་འཁོར་ལོའ་ིརྩིབས་ཀྱི་ལྷ་མོ་རྣམས་

དང་སྦྱར་བར་བྱ་སྟེ། དེ་བཞིན་དུ་ཁྱུ་མཆོག་དང་འཁྲིག་པ་དག་དང་ཀརྐཊ་དང༌། སེང་གེ་དག་

དང༌། བུ་མོ་དང་སྲང་དག་དང༌། སྡིག་པ་དང་གཞུ་དག་ལ་མེ་དང་ཆུ་དང་ས་དང་ཡེ་ཤེས་ཀྱི་འཁོར་

ལོ་རྣམས་ཀྱི་རྩིབས་ཀྱི་ལྷ་མོ་རྣམས་དང་སྦྱར་བར་བྱའོ། །དེ་བཞིན་དུ་སྡོམ་པ་ཆུང་ངུ་ལ་དཀྱིལ་

འཁོར་དྲུག་ཅུ་པོ་རྣམས་ལ་ལོངས་སྤྱོད་པ་དང་ཐིམ་པ་དང་དབང་བྱེད་པ་རྣམས་དུས་སྦྱོར་གསུམ་

གསུམ་གྱི་མཐར་སྲོག་གི་ནུས་པ་ལ་དབང་བྱེད་པའི་དུར་ཁྲོད་ཀྱི་ལྷ་མོ་བཞི་ནི་དབུ་མའི་རླུང་ལ་

དབང་བྱེད་པར་རིག་པར་བྱའོ། །དེ་ལྟར་ནུས་མ་བརྒྱད་དང་དུར་ཁྲོད་ཀྱི་ལྷ་མོ་བཞི་དབུ་མ་ལ་ 

དབང་བྱེད་པར་བཞག་གོ།

ནམ་མཁའི་འཁོར་ལོའ་ིརྩིབས་ལ་རླུང་དང་དབང་ལྡན་དང་ལྷ་མིན་བདེན་བྲལ་དང་མེ་དང་

འོག་དང་མཁའ་སྟེང་དང་ལྷོ་ཤར་དང་གཤིན་རྗེ་ལྷོ་དང་གནོད་སྦྱིན་བྱང་དང་ནུབ་ཏུ་གནས་པའི་ལྷ་

མོ་རྣམས་སྲོག་གི་དཀྱིལ་འཁོར་བཅུ་པོ་རྣམས་ལ་དབང་བྱེད་པ་སྟེ། ཡང་ཡིག་གིས་མཐར་ཡེ་ཤེས་

དཀྱིལ་འཁོར་ལ་ཡང་ངོ༌། །ལྷ་མོ་བཅུ་པོ་དེ་ནི་ཆུ་སྲིན་དང་བུམ་པ་ལ་རྒྱུ་བའི་རླུང་དང་སྦྱར་བ་སྟེ། 

དེ་བཞིན་དུ་ཉ་དང་ལུག་ལ་སོགས་པ་དཀྱིལ་འཁོར་གཞན་ལའང་སྦྱར་རོ།།

བཞི་པ་རྩ་དང་རླུང་ལྷའི་རྟེན་དང་ལྷར་བསྟན་པ་ལ་བཞི། འཁོར་ལོ་དྲུག་གི་རྩ་ལྷའི་རྟེན་

གྱི་འཁོར་ལོ་དྲུག་ཏུ་བསྟན་པ་དང༌། དེ་ལ་རྒྱུ་བའི་དུས་སྦྱོར་བཅུ་གཉིས་ཀྱི་རླུང་ལྷ་མོར་བསྟན་པ་

དང༌། དེས་ན་དབུགས་ཀྱི་བཟླས་པ་བྱ་བར་བསྟན་པ་དང༌། དབུགས་ཀྱི་རྒྱུ་བ་སྐྱེ་འཆིའི་རྒྱུ་ཡིན་གྱི་

བྱེད་པ་པོ་གཞན་མེད་པར་བསྟན་པའོ། །དང་པོ་ནི། ད་ནི་ཆུ་སྲིན་ཞེས་སོགས་ཀྱིས་མཚམས་སྦྱར་

ནས། འདིར་ལུས་ལ་གཙུག་ཏོར་གྱི་འཁོར་ལོའ་ིཟླུམ་སྐོར་དང་པོ་ལ་རྩ་བཞི་དང་དབུས་སུ་གཅིག་

གོ །དེ་བཞིན་དུ་སྙིང་ཁ་ལ་སོགས་པའི་འཁོར་ལོ་རྣམས་ལ་ཡང་ཤེས་པར་བྱའོ། །དེས་ན་ཆུ་སྲིན་

དང་བུམ་པ་དག་ལ་ནང་དུ་གཙུག་ཏོར་གྱི་པདྨ་དང་གཞན་ལ་བརྟགས་པའི་དཀྱིལ་འཁོར་ལ་ནམ་

མཁའི་འཁོར་ལོར་རླུང་གི་རྩིབས་ལ་སོགས་པ་ལ་རྣལ་འབྱོར་མ་རྣམས་ཡང་དག་པར་རྒྱུ་སྟེ། ནམ་

མཁའ་དག་པས་འཁོར་ལོའ་ིདང་པོ་ནང་གི་མུ་ཁྱུད་ལྟེ་བ་ལ་རྡོ་རྗེའི་མཚན་མའོ།།

དེས་ན་དཀྱིལ་འཁོར་དུ་ནམ་མཁའི་འཁོར་ལོ་ལ་རྡོ་རྗེའི་འཕྲེང་བའོ། །དེ་བཞིན་དུ་ཉ་

དང་ལུག་དག་ལ་ནང་དུ་སྙིང་ཁའི་འཁོར་ལོ་རླུང་གི་རང་བཞིན་དག་པ་ལས་རླུང་གི་འཁོར་ལོ་

ལ་རལ་གྲིའི་འཕྲེང་བའོ། །དེ་བཞིན་དུ་གླང་འཁྲིག་ལ་མགྲིན་པའི་འཁོར་ལོ་ལ་གནས་པ་ལ་



ཡེ་ལེའི་མདོར་བསྡུས་དང་པོའ་ིརྣམ་བཤད། 81

སྟེ་དེས་ན་མགྲིན་པ་མེའི་རང་བཞིན་ལས་དཀྱིལ་འཁོར་དུ་མེའི་འཁོར་ལོ་ལ་རིན་པོ་ཆེའི་ཕྲེང་

བའོ། །ཀར་སེང་ལ་མགོ་བོའ་ིའཁོར་ལོ་ལ་གནས་པ་ལ་སྟེ་ཆུའི་རང་བཞིན་དག་པ་ལས་ཆུའི་

འཁོར་ལོ་ལ་པདྨའི་ཕྲེང་བའོ། །བུ་མོ་དང་སྲང་དག་ལ་ལྟེ་བའི་འཁོར་ལོ་ལ་སྟེ་སའི་རང་བཞིན་དག་

པ་ལས་འཁོར་ལོའ་ིཕྲེང་བའོ། །སྡིག་པ་དང་གཞུ་དག་ལ་གསང་བའི་འཁོར་ལོ་སྟེ། ཡེ་ཤེས་ཀྱི་རང་

བཞིན་དག་པ་ལས་གྲི་གུག་གི་འཕྲེང་བའོ།།

གཉིས་པ་ནི། དཀྱིལ་འཁོར་དུ་འཁོར་ལོའ་ིརྩིབས་བརྒྱད་པ་དྲུག་པོ་འདི་རྣམས་ལ་གནས་

པའི་ལྷ་མོ་རྣམས་ནང་ནས་ལུས་ལ་ལྟེ་བའི་འོག་དང་ལྟེ་བའི་སྟེང་དུ་འཁོར་ལོ་དྲུག་ལ་ཉིན་ཞག་སོ་

སོར་ཆུ་སྲིན་གྱི་དུས་སྦྱོར་ནས་བརྩམས་ཏེ་དུས་སྦྱོར་བཅུ་གཉིས་ཀྱི་སྲོག་གིས་ཡང་དག་པར་རྒྱུ་བ་

འདི་འོག་ནས་འཆད་པའི་སྲོག་གི་བཟླས་པའི་དོན་དུ་རྣལ་འབྱོར་པས་རིག་པར་བྱའོ། །གསུམ་པ་

ནི། དཀྱིལ་འཁོར་གྱི་ལྷ་མོ་འདིར་གང་དང་གང་དུ་སྲོག་ལ་དབང་བྱེད་པའི་སྲོག་རྒྱུ་བ་དེ་དང་དེར་

དཀྱིལ་འཁོར་གྱི་གཙོ་མོའ་ིམིང་དང་ལྷན་ཅིག་བཅོམ་ལྡན་འདས་ཀྱི་སྔགས་རྐང་པ་བདུན་ཅུ་རྩ་

གཉིས་པ་ལས་རྐང་པ་བཞི་བཅུ་རྩ་བརྒྱད་པའི་རྐང་པ་གཅིག་བཟུང་ནས་སྲོག་རབ་ཏུ་འབབ་པས་

མན་ངག་བཞིན་དུ་བཟླས་པར་བྱ་སྟེ་བགྲང་ཕྲེང་གིས་ནི་མ་ཡིན་ནོ། །དེ་བཞིན་དུ་རྐང་པ་བདུན་ཅུ་

རྩ་གཉིས་པ་ལས་རྐང་པ་བཅུ་དྲུག་པའི་རྐང་པ་རེ་རེ་བཟུང་ནས་དུར་ཁྲོད་ཀྱི་ལྷ་མོའ་ིམིང་དང་ལྷན་

ཅིག་བཟླས་པར་བྱའོ། །རྐང་པ་བརྒྱད་ནི་པདྨའི་འདབ་མའི་ལྷ་མོ་བརྒྱད་དང་ལྷན་ཅིག་ཏུའོ། །ཞེས་

པ་འཆད་པར་འགྱུར་རོ།།

བཞི་པ་ནི། དེ་ལྟར་ཆུ་སྲིན་ལ་སོགས་པ་དུས་སྦྱོར་གཉིས་གཉིས་ཀྱི་བར་བར་དུ་དབྱུག་གུ་

བཅུ་བཅུ་རྣམས་ལ་ཕོ་ཉ་མོ་རྣམས་ཀྱི་དཀྱིལ་འཁོར་རེ་རེ་ཡང་དག་པར་རྒྱུའོ། །དེ་ལྟར་ན་འཁོར་

ལོ་དྲུག་ལ་ཉིན་ཞག་གཅིག་གི་དབྱུག་གུ་དྲུག་ཅུ་པོ་རྣམས་ཀྱི་དཀྱིལ་འཁོར་དྲུག་ཅུ་པོ་རྣམས་ལ་

སྲོག་གི་རླུང་ཡང་དག་པར་རྒྱུ་བས་འཁོར་ལོ་དྲུག་གི་རྣལ་འབྱོར་མའི་རྒྱུ་བ་རྫོགས་པའོ། །དེ་ལྟར་

སྲིན་བུ་ཕྲ་མོ་དང་ལུས་སྐྱེས་དང་མི་དང་འབྱུང་པོ་དང་ལྷ་དང་ལྷ་མ་ཡིན་རྣམས་དང་ནུས་པ་དང་

གཙོ་བོའ་ིརང་རང་གི་ཉིན་ཞག་གཅིག་དང་རང་རང་གི་དཀྱིལ་འཁོར་དྲུག་ཅུ་རྣམས་ལ་རྣལ་འབྱོར་

མ་རྣམས་ཡང་དག་པར་རྒྱུ་བ་ནི་རང་རང་གི་སྐྱེ་བ་འཇིག་པའི་རྒྱུར་གྱུར་པ་སྟེ། རྩ་བའི་རྒྱུད་ལས། 



དྲི་མེད་འོད་ཀྱི་ཡེ་ལེའི་འགྲེལ་བཤད།82

རང་རང་གི་རླུང་ཉིད་སྐྱེ་བ་སྣ་ཚོགས་སྤྲུལ་པས་སྒྱུ་འཕྲུལ་ཆེན་མོ་འཆི་བའི་འཇིགས་པ་བྱེད་པས་

དྲག་མོ་ཆེན་མོ་རང་རང་གི་ལུས་འབྱུང་དང་སྡུད་པར་བྱེད་མོའ།ོ །ཇི་ལྟར་ཀུན་རྫོབ་ཏུ་འབྱུང་སྡུད་

བྱེད་པ་དེ་བཞིན་དུ་དུས་སྦྱོར་བཅུ་གཉིས་སུ་རྒྱུས་པས་རང་ཉིད་འཁོར་བར་བྱེད་པ་པོ་དང་རྒྱུ་

བ་འགོག་པ་ལས་འཁོར་བའི་སྡུག་བསྔལ་འཕྲོག་པ་པོ་དང༌། དེ་ལས་སྟོང་ཆེན་ཡིག་ལྔའི་རྡོ་རྗེ་

འཛིན་པར་བཤད་ཀྱི་རྣམ་ཀུན་མཆོག་ལྡན་གྱི་སྟོང་པ་ཉིད་ཤེས་རབ་ཀྱི་ཕ་རོལ་ཏུ་ཕྱིན་པར་བྱེད་

མ་དང༌། སྒྲིབ་བྲལ་གྱི་སངས་རྒྱས་སུ་བྱེད་པ་པོ་དང་རང་གི་རླུང་ལས་གཞན་པ་འགའ་ཡང་ཕྱི་

རོལ་ན་ཡོད་པ་མ་ཡིན་ནོ།།

འོ་ན་འཕྲོག་མོ་འཕྲོག་པོ་གསུངས་པ་ཇི་ལྟར་ཡིན་ཅེ་ན། དོན་དམ་པར་ལུས་ཅན་གྱི་བདེ་

སྡུག་བྱེད་པ་པོ་དོན་གཞན་ཕྱི་རོལ་ན་ཡོད་པ་ནི་སངས་རྒྱས་པ་རྣམས་ལ་བདེན་པར་གསུང་བ་

སངས་རྒྱས་དག་གིས་མ་བསྟན་གྱི། རང་རང་གི་ལུས་ངག་ཡིད་ཀྱི་དགེ་བ་དང་མི་དགེ་བའི་ལས་

གང་བྱེད་པ་དེའི་འབྲས་བུ་སོ་སོར་སེམས་ཅན་གྱི་ས་སྤྱོད་ཀྱི་བྱེད་པ་པོ་གཞན་ནི་འགའ་ཡང་མེད་

པའོ། །ཞེས་པ་ནི་བཅོམ་ལྡན་འདས་ཀྱི་ངེས་པའོ།།

ལྔ་པ་གཙོ་བོའ་ིགདན་གྱི་ངེས་དོན་བསྟན་པ་ནི། ད་ནི་གཙོ་བོའ་ིཞེས་སོགས་ཏེ། འདིར་

གཙུག་ཏོར་གྱི་འཁོར་ལོ་ལ་སོགས་པ་འཁོར་ལོ་དྲུག་པོ་རྣམས་ལ་ཀ་ཡིག་ལ་སོགས་པའི་ཡི་གེ་

རྣམས་ཀྱིས་ནམ་མཁའི་འཁོར་ལོ་ལ་སོགས་པ་འཁོར་ལོ་དྲུག་པོ་རྣམས་ལ་རྣལ་འབྱོར་མ་རྣམས་

ཀྱིས་ཡང་དག་པར་རྒྱུ་བ་བསྟན་པའོ། །དེས་ན་གཙོ་བོའ་ིགདན་ཆུ་སྐྱེས་ཏེ་དཀྱིལ་འཁོར་གྱི་དབུས་

སུ་པདྨའི་གདན་གང་ཡིན་པ་དེ་ནི་རྡོ་རྗེ་བཞི་པོ་ཀུན་གྱི་འགྱུར་མེད་ཅེས་པ་མི་འཕོ་བའི་ལུས་ངག་

ཡིད་ཡེ་ཤེས་ཀྱི་ཐིག་ལེ་བཞི་པོ་རྡོ་རྗེ་ནོར་བུར་གནས་པ་རྣམས་ཀྱིས་ལྷན་ཅིག་སྐྱེས་པའི་སྐུའི་རྡོ་

རྗེ་ནོར་བུའི་པདྨ་ལ་གནས་པའོ། །དེ་ཉིད་ནི་དུས་ཀུན་ནས་ལྷན་སྐྱེས་ཀྱི་དགའ་བ་རྣམ་པ་ཐམས་

ཅད་པ་མི་འཕོ་བ་སྟེར་བ་ཉིད་ཀྱི་ཕྱིར་ན་རྡོ་རྗེ་ཅན་ལྷན་སྐྱེས་ཀྱི་བདེ་བ་མཉམ་པའི་གནས་སུ་གྱུར་

པ་སྟེ། དགའ་བ་དེ་ནི་དུས་སྦྱོར་བཅུ་གཉིས་ཀྱི་དུས་ནི་རྣམ་པ་ཐམས་ཅད་དུ་སྒྲིབ་བྲལ་དུ་གྱུར་

པའི་རྣལ་འབྱོར་མ་རྣམས་ཀྱི་སྦྱོར་བ་ལས་དགའ་བ་བསྐྱེད་པའོ། །དེའི་ཕྱིར་དུས་སྦྱོར་རྣམས་དབུ་

མར་འགག་པ་ལས་སྤྱི་བོའ་ིཟླ་བ་བཞུ་བ་རྡོ་རྗེ་ནོར་བུ་ལ་མི་འཕོ་བའི་བདེ་བ་བླ་མའི་ཞལ་ཞེས་པ་



ཡེ་ལེའི་མདོར་བསྡུས་དང་པོའ་ིརྣམ་བཤད། 83

བཞི་པ་ཡེ་ཤེས་ཀྱི་ཞལ་ནོར་བུའི་པདྨ་དེར་ནི་ཞུགས་པ་ན་མི་འཕོ་བའི་བདེ་བ་དེ་ཉིད་ནི་དུས་ཀྱི་

འཁོར་ལོ་སྟེ། སྲོག་ཐུར་ཡང་དག་པར་སྦྱོར་བའི་རྣལ་འབྱོར་ལས་ཐོབ་པར་འགྱུར་རོ། །ཞེས་པ་

ངེས་པའོ། །དེ་ལྟར་དུས་ཀྱི་འཁོར་ལོ་འདི་ནི་དུས་སུ་གསུངས་ཤིང་ཞེས་པ་དུས་སྦྱོར་བཅུ་གཉིས་

ཀྱི་རླུང་མ་རིག་པ་ལ་སོགས་པའི་ཡན་ལག་བཅུ་གཉིས་ཀྱི་ཆོས་དང་ལྡན་པ་ཕུང་པོ་ལ་སོགས་པ་

བདུད་བཞི་པོ་རྣམས་ཀྱི་འཆི་བའི་འཇིགས་པ་བྱེད་པ་འཇོམས་པར་བྱེད་པར་གསུངས་ཏེ། འགྱུར་

མངས་ལས་ཀྱང་དེ་བཞིན་བཤད་དོ།།

མཁའ་འགྲོ་མའི་འཁོར་ལོ་འདི་དག་གོ་ཞེས་པ་ནི་འཕོ་བའི་སྒྲིབ་པ་ཐམས་ཅད་ལས་ངེས་

པར་གྲོལ་བས་མཁའ་འགྲོ་མའི་འཁོར་ལོ་སྟེ། བསྐྱེད་རིམ་པའི་ལྷའི་ཚོགས་རྟོག་པས་བཏགས་པ་

གཞན་ནི་འདིར་མཁའ་འགྲོ་མའི་འཁོར་ལོ་མ་ཡིན་ནོ་ཞེས་པའོ། །གཞུང་རྩ་འགྲེལ་འདི་དག་སྡེབ་

སྦྱོར་སྒྲིག་པའི་དབང་དུ་མཛད་པས་བཤད་དཀའ་བའི་ཆ་འདུག་ཀྱང༌། མདོར་བསྡུས་ན་དུས་སྦྱོར་

བཅུ་གཉིས་ཀྱི་རྒྱུ་བ་དབུ་མར་འགོག་པ་ལས་ཐིག་ལེ་བཞི་འཛག་མེད་དུ་འཆིང་བར་འགྱུར་ལ། 

དེའི་མཐུས་སྤྱི་བོའ་ིཁམས་བཞུ་བ་རྡོ་རྗེ་ནོར་བུའི་པདྨའི་གནས་སུ་ཞུགས་པ་ལས་མི་འགྱུར་བའི་

བདེ་ཆེན་སྐྱེ་ལ། དེ་ཉིད་ངེས་དོན་གྱི་དུས་འཁོར་ཡིན་ཅིང་རྡོ་རྗེ་ནོར་བུའི་པདྨ་དེའི་རྟེན་ཡིན་པས་

འདི་འདྲ་བའི་ངེས་དོན་མཚོན་པའི་ཕྱིར་དུ་བསྐྱེད་རིམ་གྱི་སྐབས་སུའང་གཙོ་བོ་དཀྱིལ་འཁོར་གྱི་

དབུས་སུ་པདྨའི་གདན་ལ་བཞུགས་པར་བསྟན་པ་ཡིན་ནོ་ཞེས་པའོ།།

དྲུག་པ་སྔགས་ཀྱི་བཟླས་པའི་ངེས་པ་བཤད་པ་ལ་གཉིས། བཟླས་པའི་ཚུལ་མདོར་བསྟན་

པ་དང༌། རྒྱས་པར་བཤད་པའོ། །དང་པོ་ནི། ད་ནི་འཇིག་རྟེན་པའི་དངོས་གྲུབ་ཞེས་སོགས་ཏེ། 

འདིར་དུས་ཀྱི་འཁོར་ལོ་ལ་ཤེས་རབ་ཐབས་ཀྱི་ཡི་གེ་དག་གིས་ཞེས་པ་ནི། སྡོམ་པ་ཆེན་པོ་འདིར་

འཁོར་ལོ་དྲུག་པོ་རྣམས་ལ་ཕྱོགས་ཀྱི་རྩིབས་བཞི་པོ་གང་དུ་ཤེས་རབ་ཀྱི་ས་བོན་ཐུང་ངུ་ཡིན་པ་

དེའི་ཐབས་ཀྱི་ས་བོན་ནི་ཡུམ་ལ་མངོན་དུ་ཕྱོགས་པའི་རིགས་ཀྱི་དབང་གིས་དབྱངས་རིང་པོར་

འགྱུར་རོ། །གང་གི་ཚེ་མཚམས་ཀྱི་རྩིབས་བཞིར་ཤེས་རབ་ཀྱི་དབྱངས་རིང་པོ་ཡིན་པ་དེའི་ཚེ་

ཐབས་ཀྱི་ས་བོན་དབྱངས་ཐུང་ངུའོ། །དེ་ལྟར་གཉིས་ཀའི་རིགས་ཀྱི་དབང་ལས་མཁའ་འགྲོ་མ་དང་

མཁའ་འགྲོའ་ིམིང་ཞེས་པ་ནི། ཤི་རྡོ་རྗེ་མ་དང༌། ་རྡོ་རྗེ་ཞེས་པ་ལ་སོགས་པ་དང༌། དེ་བཞིན་དུ་ ་

རྡོ་རྗེ་མ་དང་ཤི་རྡོ་རྗེ་མ་སྟེ། ས་དང་རླུང་ཕན་ཚུན་དུ་ཤེས་རབ་དང་ཐབས་ཀྱི་དབྱེ་བ་ལས་མིང་གི་

དབྱེ་བ་དེ་ལྟར་ངེས་སོ། །དེ་བཞིན་དུ་ཆུ་དང་མེ་ཤེས་རབ་དང་ཐབས་ཀྱི་དབྱེ་བ་ལས་ ་རྡོ་རྗེ་མ་

དང་ ་རྡོ་རྗེ་ཞེས་པ་དང་། དེ་བཞིན་དུ་ ་རྡོ་རྗེ་མ་དང་ ་རྡོ་རྗེ་ཞེས་པ་ལ་སོགས་པ་མཁའ་འགྲོ་མ་

དང་མཁའ་འགྲོ་ཐམས་ཅད་ཀྱི་མིང་རྣམས་རྡོ་རྗེ་གསུམ་པོ་རྐང་པ་གཞན་དང་བཅས་པས་ཐོག་མ་

དབུས་དང་ཐ་མར་ཕྱེ་བ་འདི་ནི་བཟླས་བྱའི་སྔགས་ཏེ་ཞེས་པ་ནི་ཐོག་མར་ཨོཾ་ཡིག་གོ །དབུས་སུ་

ཕྲེང་བའི་སྔགས་ཀྱི་རྐང་པ་དང་པོ་ལ་སོགས་པ་དང༌། དེ་ནས་རྡོ་རྗེ་ཕོ་ཉ་མོའ་ིས་བོན་རྡོ་རྗེ་མཁའ་

འགྲོ་དང་བཅས་པའི་མིང་དང༌། དེ་ནས་ཐུགས་རྡོ་རྗེ་ཧུཾ་ཡིག་ཐུང་ངུ་དང༌། གསུང་རྡོ་རྗེ་ཧཱུཾ་ཡིག་

རིང་པོའ།ོ །ཐ་མར་ཕཊ་ཡིག་གོ།

དེ་ལ་ཕྲེང་བའི་སྔགས་ནི་རྐང་པ་བདུན་ཅུ་རྩ་གཉིས་པ་སྟེ། རྐང་པ་བདུན་ཅུ་རྩ་གཉིས་པོ་

དེ་རྣམས་ལས་དང་པོར་རྐང་པ་བརྒྱད་ནི་པདྨའི་འདབ་མའི་ལྷ་མོ་བརྒྱད་པོ་རྣམས་ཀྱི་མིང་དང་ལྷན་

ཅིག་བཟླ་བར་བྱའོ། །རྐང་པ་བཅུ་དྲུག་ནི་དུར་ཁྲོད་ཀྱི་ལྷ་མོ་བཅུ་དྲུག་པོ་རྣམས་ཀྱི་མིང་དང་ལྷན་

ཅིག་གོ །རྐང་པ་བཞི་བཅུ་རྩ་བརྒྱད་ནི་འཁོར་ལོ་དྲུག་གི་དཔའ་བོ་དང་དཔའ་མོའ་ིདབང་ཕྱུག་མའི་

མིང་དང་ལྷན་ཅིག་ཏུ་བཟླ་བར་བྱའོ། །འོ་ན་རླུང་གང་རྒྱུ་བའི་དུས་སུ་བཟླ་བར་བྱ་སྙམ་ན། འདིར་

རྐང་པ་བརྒྱད་དང་དུར་ཁྲོད་བཞིའི་རྐང་པ་སྟེ་བཅུ་གཉིས་གང་ཞིག་སྲོག་གིས་བྱིན་གྱིས་བརླབས་

པ་རྣམས་ནི་གཡོན་གཡས་གཉིས་ཀར་བགྲོད་པའི་དབང་གིས་ཆུ་སྲིན་ལ་སོགས་པའི་དུས་སྦྱོར་

བཅུ་གཉིས་ལ་རླུང་འཕོ་བའི་དུས་མཚམས་སུ་རླུང་དབུ་མར་ཞུགས་པ་བཅུ་གཉིས་རྣམས་ལ་

བཟླ་བར་བྱའོ། །ལྷག་མ་རྐང་པ་དྲུག་ཅུ་རྣམས་ནི་དཀྱིལ་འཁོར་ལྔ་ཡིས་བྱིན་གྱིས་བརླབས་པས་

སྲོག་གིས་བྱིན་གྱིས་བརླབས་པ་སྟེ། གང་གི་དཀྱིལ་འཁོར་ཡིན་པ་དེའི་ལྷག་པའི་ལྷ་དང་བཅས་

པའི་ཕྲེང་བའི་སྔགས་བཟླས་པས་རྣལ་འབྱོར་པ་རྣམས་ཀྱིས་རང་རང་ལས་ཀྱི་རྗེས་སུ་མཐུན་པའི་

དངོས་གྲུབ་འགྲུབ་པར་འགྱུར་རོ། །ཇི་ལྟར་ན། རོ་ཡི་འགྲོ་རྣམས་ལ་ཞེས་པ་འགྲོ་བ་དྲུག་གི་སྲོག་

གི་དཀྱིལ་འཁོར་གྱི་ཁྱབ་བྱེད་དུ་གནས་པ་བཅོམ་ལྡན་འདས་ཀྱི་རྡོ་རྗེ་མཁའ་འགྲོ་མ་དང་རྡོ་རྗེ་

མཁའ་འགྲོའ་ིརང་བཞིན་གྱི་རླུང་རྣམས་ཐམས་ཅད་རྒྱུ་བའི་དབྱེ་བ་ལ་བཟླས་པས་ནི་མྱུར་དུ་འགྲུབ་

པར་འགྱུར་རོ། །ཞེས་པ་ནི་ངེས་པའོ།།

གཉིས་པ་ལ་གཉིས། ལུས་ངག་ཡིད་གསུམ་དག་པར་བྱེད་པའི་དབུགས་ཀྱི་བཟླས་པ་

དང༌། དེའི་ཕན་ཡོན་བསྟན་པའོ། །དང་པོ་ནི། འདིར་ཀུན་རྫོབ་དུ་ལྷ་མོ་སོ་སོའ་ིའཕྲེང་བའི་སྔགས་

ལ་ཆུ་སྲིན་ལ་སོགས་པའི་དུས་སྦྱོར་བཅུ་གཉིས་དང༌། ཀའི་སྡེ་པ་ལ་སོགས་པ་སྡེ་པ་དྲུག་གི་

དབྱེ་བས་ཉེ་བའི་བི་ལ་བ་སྟེ་འཐུང་གཅོད་ལ་སོགས་པ་ས་བཅུ་གཉིས་ཀྱི་ལྷ་མོ་རྣམས་ཀྱི་སྔགས་

བཟླས་པའི་ཚུལ་ནམ་མཁའི་འཁོར་ལོ་ནས་དགོད་པ་སྟོན་ཏེ། དེ་ལ་འཕོ་བ་བཅུ་གཉིས་ཀྱི་རྐང་པ་

རྣམས་ནི་འདི་ལྟ་སྟེ། ཨོཾ་ཨཱཿཧཱུཾ་ཧོ་ཧཾ་ཀྵ་རྡོ་རྗེ་དྲུག་གི་ས་བོན་ནོ།།

་རྣམ་བཅུ་དབང་ལྡན་གྱི་ས་བོན་ནོ། །ཀཱ་ལ་ཙཀྲ་དུས་ཀྱི་འཁོར་ལོ། ཧཱ་བཛྲེ་ཧ་རྡོ་རྗེ་

མ། ཧཱུཾ་ཧཱུཾ་ཕཊ་ཅེས་པ་ཆུ་སྲིན་གྱི་དུས་སྦྱོར་ནས་བུམ་པའི་དུས་སྦྱོར་དུ་འཕོ་བའི་མཚམས་ལ་རྐང་

པ་དང་བཅས་པའི་དབུགས་ལྔ་བཅུ་རྩ་དྲུག་དབུ་མར་རྒྱུ་བ་དང་ལྷན་ཅིག་བཟླས་སོ། །དེ་བཞིན་

དུ་སྦྱར་ལ་མཐར། ཨོཾ་བཛྲ་དན་ཏ་རྡོ་རྗེའི་ཚེམས། ཀྵ་བཛྲ། ཀྵ་རྡོ་རྗེ་མ་ཧཱུཾ་ཧཱུཾ་ཕཊ། ཅེས་པ་གཞུའི་

དུས་སྦྱོར་ནས་ཆུ་སྲིན་གྱི་དུས་སྦྱོར་དུ་འཕོ་མཚམས་ལ་དབུ་མའི་དབུགས་དང་ལྷན་ཅིག་བཟླ་བར་

བྱའོ་ཞེས་པ་སྟེ་འཕོ་མཚམས་བཅུ་གཉིས་ལ་ཡེ་ཤེས་ཀྱི་དཀྱིལ་འཁོར་གྱི་བཟླས་པའོ། །དེ་ནས་

རྐང་པ་དྲུག་ཅུ་ལ། ཨོཾ་བཛྲ་ན་ག་རྡོ་རྗེའི་སེན་མོ། ་བཛྲེ་ ་རྡོ་རྗེ་མ། གྷི་བཛྲེ་གྷི་རྡོ་རྗེ་ཧཱུཾ་ཧཱུཾ་ཕཊ། 

ཅེས་པ་ཆུ་སྲིན་གྱི་དཀྱིལ་འཁོར་ལྔའི། སའི་དཀྱིལ་འཁོར་ལ་དབུ་མའི་དབུགས་རྐང་པ་དང་བཅས་

པའོ། །བཅུ་གཅིག་གིས་དམན་པའི་དབུགས་སུམ་བརྒྱ་དྲུག་ཅུ་བཟླས་ཏེ་དེ་ལྟར་ཐམས་ཅད་དུ་ཡེ་

ཤེས་ཀྱི་རླུང་དེ་ཙམ་རེས་དམན་པ། དཀྱིལ་འཁོར་དྲུག་ཅུ་པོ་རྣམས་ལ་བཟླ་བར་བྱའོ། །དེ་བཞིན་

དུ་འོག་མ་རྣམས་ལའང་སྦྱར་ཏེ་འགྲེལ་པ་ལས་འབྱུང་བ་ལྟར་བཤད་པས་ཤེས་པར་ནུས་ལ་འདི་

དག་གི་སྐབས་སུ་ལྟེ་བ་ན་འཕོ་ཆེན་གྱི་རླུང་རྒྱུ་བའི་རྩ་བཅུ་གཉིས་ལས་འཕོ་ཆེན་གྱི་རླུང་ང་དྲུག་

བཞི་ཆས་དམན་པའི་སྟོང་བརྒྱད་བརྒྱ་རེ་རྒྱུ་བ་དང༌། འཕོ་ཆེན་རྒྱུ་བའི་རྩ་རེ་རེ་ཡང་ལྔ་ལྔར་གྱེས་

པའི་རྩ་རེ་རེའི་ནང་ནས་འབྱུང་ཆུང་གི་རླུང་བཅུ་གཅིག་བཞི་ཆས་དམན་པའི་སུམ་བརྒྱ་དྲུག་ཅུ་རེ་

རྒྱུ་བ་དང་འཕོ་ཆེན་གྱི་འཕོ་མཚམས་སུ་དབུ་མ་ནས་རླུང་ང་དྲུག་བཞི་ཆ་རེ་རྒྱུ་བའི་ཚུལ་རྣམས་

ངེས་པར་བྱས་ནས་རྐང་པ་བདུན་ཅུ་རྩ་གཉིས་པའི་རྐང་པ་རེ་དང༌། ཧི་རྡོ་རྗེ་མ་ལ་སོགས་པའི་

སྔགས་རྡོ་རྗེ་གསུམ་དང་སྤེལ་བ་བཟླ་བར་བསྟན་པ་ཡིན་ལ། འདིར་བཅུ་གཅིག་བཞི་ཆ་དབུ་མའི་



དྲི་མེད་འོད་ཀྱི་ཡེ་ལེའི་འགྲེལ་བཤད།86

རླུང་དུ་བྱས་པ་ནི་ཐོབ་ཐང་རྩིས་པ་ཙམ་ཡིན་གྱི་འབྱུང་ཆུང་གི་འཕོ་མཚམས་སུ་བཅུ་གཅིག་བཞི་

ཆ་དབུ་མ་ནས་རྒྱུ་བ་མིན་པར་བཞེད་དོ། །དེ་ལྟར་ཕྲེང་བའི་སྔགས་ཉིན་ཞག་སོ་སོར་དབུགས་ཀྱི་

འཁོར་ལོའ་ིགྲངས་ཉི་ཁྲི་ཆིག་སྟོང་དྲུག་བརྒྱ་བཟླ་བར་བྱའོ། །འདིར་བགྲང་ཕྲེང་མེད་ཅིང་སྔགས་

བརྗོད་པ་མེད་དེ། དབུགས་འཇུག་པ་དང་འབྱུང་བ་དག་དང་ལྷན་ཅིག་སྔགས་ཀྱི་ཡི་གེ་རྣམས་

ནང་དུ་རབ་ཏུ་འཇུག་པ་ཟླ་བའི་རང་བཞིན་གཙུག་ཏོར་ནས་ལྟེ་བའི་བར་དུ་འོང་བ་མཁའ་སོགས་

ལུགས་དང་མཐུན་པ་དང༌། ཕྱིར་འབྱུང་བ་ཉི་མའི་རང་བཞིན་ལྟེ་བ་ནས་གཙུག་ཏོར་ལ་སོགས་པར་

འགྲོ་བ་ས་སོགས་ལུགས་དང་མི་མཐུན་པ་རྒྱུ་བ་དག་མེ་ཏོག་གི་ཕྲེང་བ་བཞིན་དུ་སྔགས་ཀྱི་ཕྲེང་བ་

དང་ལྷན་ཅིག་འོང་བ་དང་འགྲོ་བར་བལྟ་བར་བྱའོ།།

གཉིས་པ་ཕན་ཡོན་ནི། དེ་ལྟར་བཟླས་པས་ནང་དུ་ཉིན་ཞག་ལྔས་དབུགས་སྟོང་ཕྲག་

བརྒྱད་ལྷག་པའི་འབུམ་ཕྲག་གི་བཟླས་པ་རྣལ་འབྱོར་པ་ཡིས་བྱའོ། །ཉིན་ཞག་ལྔ་བརྒྱ་རྣམས་

ཀྱིས་དབུགས་འབུམ་ཕྲག་བརྒྱད་ལྷག་པའི་བྱེ་བ་དང་ལྷན་ཅིག་སྔགས་བཟླས་པའོ། །དེ་ནས་

ལུས་དག་པ་སྟེ་དེ་བཞིན་དུ་ལྔ་བརྒྱས་ངག་དག་པ་དང༌། དེ་བཞིན་དུ་ཡང་ལྔ་བརྒྱས་སེམས་རྣམ་

པར་དག་པའོ། །དེ་ལྟར་ཉིན་ཞག་བརྒྱ་ཕྲག་བཅོ་ལྔ་སྡོམས་པས་ལོ་བཞི་ཟླ་བ་གཉིས་རྣམས་ཀྱི་

དབུགས་ཕྱི་རོལ་ཏུ་གཡོ་བ་མེད་པར་འགྱུར་ཏེ། སྲོག་གི་རླུང་བུམ་པ་ཅན་གྱི་གནས་སྐབས་ཐོབ་

པར་འགྱུར་རོ། །དེ་ནས་རྣལ་འབྱོར་པ་རྣམས་ལ་མངོན་པར་ཤེས་པ་ལྔ་སྐྱེ་བར་འགྱུར་ཏེ། གཡོན་

དང་གཡས་དང་དབུ་མའི་སྲོག་ཡང་དག་པར་རྒྱུ་བས་སྐུ་གསུང་ཐུགས་རྡོ་རྗེའི་བཟླས་པའི་རིམ་

པ་དང༌། དབུ་མ་ཁོ་ནར་སྲོག་རྒྱུ་བ་ལས་མ་ནིང་གི་བཟླས་པའི་རིམ་པའོ། །ཞེས་པ་ནི་བཅོམ་ལྡན་ 

འདས་ཀྱི་ངེས་པའོ།།

བདུན་པ་དབུ་མའི་རླུང་སངས་རྒྱས་ཐམས་ཅད་ཀྱི་སྡོམ་པར་བསྟན་པ་ལ་གཉིས། ཡེ་

ཤེས་ཀྱི་རླུང་ལྷ་དང་ལྷ་མོའ་ིཚོགས་སུ་བསྟན་པ་དང༌། ངེས་དོན་གྱི་བཟླས་པ་བསྟན་པའོ། །དང་

པོ་ནི། ད་ནི་ཨ་ཝ་དྷཱུ་ཏཱིའི་དབུགས་རྣམས་ཞེས་སོགས་ཏེ། འདིར་བྱིས་པ་སྐྱེ་བའི་དུས་སུ་དབུ་

མ་ལ་དང་པོར་ནི་དབུགས་རྣམས་གང་དག་རྐང་པ་དང་བཅས་རོ་དང་མངར་གྱུར་པ་ཞེས་པ་རྐང་

པ་དང་བཅས་པའི་ལྔ་བཅུ་རྩ་དྲུག་སྟེ། དེ་དག་ལས་དབུགས་བརྒྱད་རྣམས་ཀྱིས་ནུས་མ་བརྒྱད་



ཡེ་ལེའི་མདོར་བསྡུས་དང་པོའ་ིརྣམ་བཤད། 87

དང༌། འཁོར་ལོ་དྲུག་ཏུ་འགྱུར་ཏེ། འོག་དང་སྟེང་ནམ་མཁའི་ལྷ་མོའ་ིདབང་གིས་སྒོ་བ་བརྒྱད་པོའ་ི

དབུས་ན་གནས་པའི་དུར་ཁྲོད་ཀྱི་ལྷ་མོ་བརྒྱད་པོ་རྣམས་དང་བཅས་པའོ། །ཞེས་པ་ནི། དབུགས་

འདི་རྣམས་ཀྱི་ནང་ནས་སྐུ་དང་གསུང་ཐུགས་དང་ཡེ་ཤེས་ཀྱི་ཆོས་ཅན་གྱི་དབུགས་བརྒྱད་དེ། དེ་

ནི་རྡོ་རྗེ་བཞི་ལ་ཤེས་རབ་དང་ཐབས་ཀྱི་དབྱེ་བ་ལས་སོ། །དེ་རྣམས་ནི་སྙིང་པོའ་ིཔདྨའི་འདབ་

མ་ལ་ལྷ་མོ་བརྒྱད་དོ།།

དབུ་མའི་དབུགས་དང་གྲངས་སྦྱོར་བའི་སྐབས་འདིར་དབུ་མའི་དབུགས་ལས་ཐ་དད་པ་

རྣམས་སུ་མི་འགྱུར་ཏེ། ཐབས་ཀྱི་ཆ་ཡིན་པའི་ཕྱིར་དེ་བཞིན་དུ་དཔའ་བོ་རྣམས་ཀྱང༌། དེ་ནས་

དབུ་མའི་དབུགས་བརྒྱད་ཚན་ལྔ་ཡི་གཟུགས་དང་འདུ་ཤེས་དང་ཚོར་བ་དང་འདུ་བྱེད་དང་རྣམ་

ཤེས་རྣམ་པར་དག་པས་རིམ་པ་བཞིན་ས་ཆུ་མེ་རླུང་ནམ་མཁའི་འཁོར་ལོ་1བཞག་གོ །བརྒྱད་

ནི་ཡེ་ཤེས་རྣམ་པར་དག་པས་སྒོ་བཞི་དང་མཚམས་བཞིའི་དུར་ཁྲོད་བརྒྱད་པོ་རྣམས་ལ་འཇོག་

པའོ། །བར་བར་གྱི་དུར་ཁྲོད་བརྒྱད་པོ་རྣམས་ཀྱང་འདིར་བསྡུའོ། །དེ་ལྟར་ན་འདིར་ནང་དུ་ཕུང་པོ་

དྲུག་རྣམ་པར་དག་པའི་གསང་བའི་པདྨ་ཡེ་ཤེས་དང་ལྟེ་བ་ས་སྙིང་ཁ་ཆུ། མགྲིན་པ་མེ། དཔྲལ་བ་

རླུང༌། གཙུག་ཏོར་གྱི་པདྨ་ནམ་མཁའ་སྟེ། དྲུག་པོ་རྣམས་ལ་རྣལ་འབྱོར་མ། བཞི་བཅུ་རྩ་བརྒྱད་དོ་

དེ་བཞིན་དུ་དུར་ཁྲོད་ཀྱི་ལྷ་མོ་བརྒྱད་ནི་སྣ་དང་མིག་དང་རྣ་བའི་བུག་པ་གཉིས་གཉིས་དང་ལྕེའི་སྒོ་

དང་གཙུག་ཏོར་གྱི་བུག་པ་དག་ལ་གཉིས་ཏེ་བུག་པ་བརྒྱད་དང་ཡང་སྦྱར་རོ། །ཞེས་པ་རྣམས་ནི་ལྷ་

མོའ་ིཚོགས་ཏེ་དེ་ལྟར་ན་རྟེན་རྩ་དང་བརྟེན་པ་རླུང་ལྷ་མོ་ལྔ་བཅུ་རྩ་དྲུག་གོ།

ལྷག་མ་དབུ་མའི་དབུགས་ཀྱི་རྐང་པ་གཅིག་གིས་བསྐྱེད་པ་ནི་སྲིད་པ་གསུམ་གྱི་རྣམ་

པ་ཅན་གྱི་ཡུམ་ཞེས་པ་སྣ་ཚོགས་ཡུམ་སྟེ་ཕྱག་ན་བཟུང་2འཛིན་གཅོད་པ་སྟོང་པ་ཉིད་ཀྱི་གྲི་གུག་

དང༌། འགྱུར་མེད་ཀྱི་བདེ་བ་སྐྱོང་བའི་ཐོད་པ་ཅན་ནོ། །ཞབས་གཡོན་བརྐྱང་བ་སྟེ་བདུད་རྩི་ཟླ་བའི་

ཆ་ཤེས་རབ་དེ་ཡིས་འཁྱུད་པ་ཉི་མའི་རྒྱུ་བ་བདུད་དང་ཟླ་བའི་རྒྱུ་བ་ཉོན་མོངས་པ་འགགས་པའི་

སྟེང་དུ་བདུད་དང་ཉོན་མོངས་པའི་སྟེང་དུ་གཡས་བརྐྱང་གིས་གནས་པ་བཅོམ་ལྡན་འདས་དུས་ཀྱི་

1  ཞོལ། ཤོག ༥༩ བ ༦། གཙང་། ཤོག ༤༦ བ ༤ འཁོར་ལོ་ལ་བཞག་གོ།

2  ཞོལ། ཤོག ༦༠ ན ༣ ཕྱག་ན་གཟུང་འཛིན་གཅོད་པ་



དྲི་མེད་འོད་ཀྱི་ཡེ་ལེའི་འགྲེལ་བཤད།88

འཁོར་ལོ་ཧེ་རུ་ཀ་མཆོག་ཏུ་མི་འགྱུར་བའི་བདེ་བའོ། །དབུགས་འདི་རྣམས་ཀྱི་ས་བོན་རྣམས་ནི་

ཞེས་པ་ནས་མ་བྲིས་སོ།།

གཉིས་པ་ནི། འདིར་ངེས་པའི་དོན་ནི། དུས་ཐམས་ཅད་དུ་གཟུགས་བརྟན་པར་གྱུར་པ་

དང་རླུང་བུམ་པ་ཅན་གྱི་གནས་སྐབས་སུ་གྱུར་པ་ཇི་སྲིད་བར་དུས་ཐམས་ཅད་དུ་རྣལ་འབྱོར་པས་

འཇུག་པ་དང་འབྱུང་བ་ཉིད་ཀྱི་སྲོག་དབུ་མར་གཡོ་མེད་དུ་བསྒོམ་པར་བྱའོ། །དེ་ནས་རྣལ་འབྱོར་

པ་མངོན་ཤེས་ལྔ་ཐོབ་པར་འགྱུར་ཏེ། སྲོག་གི་བཟླས་པ་མཐར་ཕྱིན་པ་ལས་སོ་ཞེས་པ་བཅོམ་

ལྡན་འདས་ཀྱི་ངེས་པའོ། །དེ་ལྟར་དབུ་མའི་དབུགས་ཐབས་དང་ཤེས་རབ་དབྱེར་མི་ཕྱེད་པའི་ཡན་

ལག་སྲོག་དང་ལྡན་པའི་ཡིད་ཀྱིས་སྔགས་བཟླ་བར་བྱའོ་ཞེས་པ་ནི་རྒྱུད་ཐམས་ཅད་ལས་རྡོ་རྗེའི་

ཚིག་སྟེ་སྔར་སྒྲུབ་ལེར་བརྗོད་ཟིན་ཏོ། །གང་ཡང་སྲོག་གི་བཟླས་པ་སྒྲའི་གནས་ནས་སྔགས་བརྗོད་

པ་དང་བགྲང་ཕྲེང་དང་བྲལ་བ་དེ་ལྟ་ན་ཡང་བཟླས་པ་ཞེས་བརྗོད་པར་བྱ་སྟེ། སྲོག་འབྱུང་བ་དང་

འཇུག་པ་བགྲང་བའམ་བཟློས་པའི་ཕྱིར་རོ།།

ལྔ་པ་དེ་རྣམས་ཀྱི་རྣམ་དག་བསྟན་པ་ལ་གཉིས། གདན་གྱི་རྣམ་དག་དང༌། ཞལ་གྱི་རྣམ་

དག་བསྟན་པའོ། །དང་པོ་ལ་འདུས་པ་དྲུག་གི་གདན་གྱི་དག་པ་ནི། ད་ནི་ཕྱི་དང་ནང་དུ་ཞེས་

སོགས་ཏེ། འདིར་འདུས་པ་ལ། དཔའ་བོ་གཅིག་པའི་གདན་ཁུ་རྡུལ་རྣམ་པར་དག་པས་ཉི་ཟླའི་

གདན་གང་རུང་ངོ༌། །ཁམས་ལྔ་པོ་རྣམས་ཤེས་རབ་ཀྱི་ཆོས་ཅན་ཉིད་ཀྱི་ཕྱིར་ཐབས་དང་ཟུང་དུ་

འཇུག་པར་ཟླ་བའི་ཡོན་ཏན་ཡུལ་ལྔ་པོ་དེ་དག་ལས་བཞི་ནི་འདིར་ས་ཁམས་སྤྱན་མ་ལ་སོགས་པ་

ཡུམ་བཞི་རྣམས་ཀྱི་ཟླ་བའི་གདན་རྣམས་ཏེ། གཅིག་ནི་གཙོ་མོ་ནམ་མཁའི་ཁམས་རྡོ་རྗེ་དབྱིངས་

ཕྱུག་མ་ཉིད་ཀྱི་མཐར་ཐུག་པར་རོ། །ཉི་མའི་ཡོན་ཏན་རྡུལ་མུན་སྙིང་སྟོབས་གསུམ་གྱི་དབང་གིས་

རིན་འབྱུང་སྣང་མཐའ་དོན་གྲུབ་གསུམ་གྱི་ཉི་མའི་གདན་གསུམ་མོ། །འབྱུང་བ་བཞིའི་བདག་ཉིད་ནི་

གཟུགས་ཆེན་པོ་ཞེས་པ་གཟུགས་ནི་ཁམས་བཞིའི་ཆོས་ཅན་ཉིད་ཀྱི་ཕྱིར་གཟུགས་ཕུང་རྣམ་པར་

དག་པ་རྣམ་པར་སྣང་མཛད་ཀྱི་ཟླ་བའི་གདན་ཏེ། ཡང་ན་མེ་ལོང་ཡེ་ཤེས་ཀྱི་མེ་ལྕེའི་ཆོས་ཅན་ཉིད་

ཀྱི་ཕྱིར་རྣམ་སྣང་ལའང་ཉི་གདན་ནོ། །ཚོར་བ་ལ་སོགས་པ་གསུམ་ནི་ཉི་གདན་ཅན་ཏེ། གཟུགས་

ཅན་མིན་པ་ཉིད་ཀྱང་ལྷག་མ་ཚོར་སོགས་གསུམ་རྣམས་སོ་ཞེས་གསུངས་པའི་ཕྱིར་རོ།།



ཡེ་ལེའི་མདོར་བསྡུས་དང་པོའ་ིརྣམ་བཤད། 89

དེ་ལྟར་གཟུགས་དང་ཡུལ་བཞི་ལ་ཟླ་བའི་དཀྱིལ་འཁོར་ལྔ་དང༌། ཕྱོགས་གསུམ་དང༌། 

དབུས་སུ་སྙིང་སྟོབས་དང་རྡུལ་དང་མུན་པ་དང་དེ་གསུམ་ཆ་མཉམ་པ་རྣམ་པར་དག་པ་ཉིད་ཀྱི་

དབྱེ་བས་ཉི་མའི་དཀྱིལ་འཁོར་བཞི་སྟེ་དགུའོ། །དེ་ལྟར་རྣམ་པར་དག་པའི་ཕུང་པོ་དང་ཁམས་ཀྱི་

ཉི་མའི་ཡོན་ཏན་དང་ཟླ་བའི་ཡུལ་གྱི་རྟེན་རྣམས་ལས་དགུའི་བདག་ཉིད་ཀྱི་དཔལ་འདུས་པ་སྟེ། 

མངལ་དུ་སྐྱེས་པའི་བྱིས་པའི་རྣམ་པར་ཤེས་པ་ལ་སོགས་པའི་ཕུང་པོ་ལྔ་དང་ཁམས་བཞི་རྣམས་

ཀྱི་ཚོགས་པ་འདུས་པ་ཇི་ལྟ་བ་དེ་བཞིན་དུ་གཞན་དཀྱིལ་འཁོར་ལ་ཡང་ལྷ་དགུའི་བདག་ཉིད་

དོ། །སླར་ཡང་གཞན་ཁྲོ་བོའ་ིགདན་བཞི་སྟེ། ཆུ་གཏེར་རྐང་པ་ཞེས་པ་ཉི་མའི་རྐང་པའི་ནོར་འཕེལ་

བ་འགྲིབ་པ་གཉིས་བུ་ལོན་འཕེལ་བ་དང་འགྲིབ་པ་གཉིས་ཀྱི་དབང་གིས་སྒོ་སྐྱོང་ཁྲོ་བོ་རྣམས་

ཀྱི་ཉི་མའི་གདན་བཞི་རྣམས་སོ། །དེ་ལྟར་ཁྲོ་བོ་རྣམས་ཀྱི་རྐང་པ་ཞེས་པ་སྟེ། བཅུ་གསུམ་གྱི་ 

བདག་ཉིད་ཀྱི་འདུས་པའོ།།

དེ་བཞིན་དུ་གཟའ་བདུན་རྣམ་པར་དག་པ་རིན་འབྱུང་སྣང་མཐའ་དོན་གྲུབ་ཁྲོ་བོ་བཞི་

རྣམས་ལ་ཉི་མའི་གདན་བདུན་རྣམས་དང་ལོ་གཅིག་གི་རྫོགས་པ་བཅུ་གཉིས་རྣམ་པར་དག་པ་

གཙོ་བོ་རྣམ་སྣང་སེམས་མ་དྲུག་རྣམས་ལ་ཟླ་བའི་དཀྱིལ་འཁོར་རྣམས་ཏེ། གསུམ་པ་བཅུ་དགུའི་

བདག་ཉིད་ཀྱི་འདུས་པའོ། །ལོ་སོ་སོར་ནག་པོའ་ིརྫོགས་པ་གནམ་སྟོང་བཅུ་གཉིས་དང་དཀར་

པོའ་ིརྫོགས་པ་ཉ་བཅུ་གཉིས་ཏེ། དེ་ལྟར་ཉི་ཤ ་རྩ་བཞི་ཉི་མ་དང་ཟླ་བའི་གདན་རྣམས་དུས་འཁོར་

ཐུགས་དཀྱིལ་བཞིན་དང༌། འོན་ཀྱང་གཙོ་བོའ་ིགདན་ནི་ཐབས་ཤེས་ཀྱི་རིགས་ཀྱི་དབང་གིས་ཟླ་ཉི་

གང་ཡང་རུང་བའི་གདན་ཏེ། དེ་ལྟར་ཉི་ཤ ་རྩ་ལྔའི་བདག་ཉིད་ཀྱི་འདུས་པའོ། །སླར་ཡང་དེ་རྣམས་

ཀྱི་ནང་དུ་མཚམས་བཞི་དང་སྟེང་འོག་གི་ཁྲོ་བོ་གཉིས་དང་གཙོ་བོ་སྟེ་གཟའ་བདུན་གྱི་གདན་

རྣམས་བསྲེས་པ་ནི་ཕུང་པོ་ལྔ་དང་ཁམས་རྣམས་དང་སྐྱེ་མཆེད་བཅུ་གཉིས་དང་ཁྲོ་བོ་བཅུ་གཅིག་

རྣམས་ཀྱི་གདན་སུམ་ཅུ་རྩ་གཉིས་སུ་འགྱུར་ཏེ་འདིར་གཙོ་བོ་ཡབ་ཡུམ་ལ་ཉི་ཟླ་གཉིས་ཡོད་པས་

སོ་གཉིས་ཀྱི་འདུས་པའོ། །སླར་ཡང་དེ་རྣམས་ཀྱི་སྟེང་དུ་ལས་དབང་དྲུག་པ་དང་དེའི་བྱ་བ་དྲུག་

པའི་གདན་ནི་རླུང་གཡས་ནས་རྒྱུ་བ་མཉམ་པ་དང་གཡོན་ནས་རྒྱུ་བ་མི་མཉམ་གནས་ལ་སྲོག་

ཕྱིར་འགྲོ་བ་སྡུད་རིམ་ཉི་མའི་གདན་དང་ནང་དུ་འོང་བ་བསྐྱེད་རིམ་ཟླ་བའི་གདན་ཏེ་དེས་ན་སོ་ 

བཞིའི་བདག་ཉིད་ཀྱི་འདུས་པའོ།།

དེ་ལྟར་འདུས་པ་རྣམ་པ་དྲུག་སྟེ་མངལ་དུ་བྱིས་པའི་ཁམས་ཀྱི་རྟེན་དང་བརྟེན་པ་འདུས་པ་

ཇི་ལྟ་བ་དེ་བཞིན་དུ་ལྷ་རྣམས་ཀྱི་འདུས་པའོ་ཞེས་པ་ནང་དང་གཞན་འདྲ་བའི་རིགས་པས་གཞན་

འདུས་པ་དྲུག་གོ །སྡོམ་ཆུང་གི་དབང་དུ་བྱས་པ་ནི་ད་ནི་ཟླ་བ་ཞེས་སོགས་ཏེ། འདིར་འཁོར་ལོ་

གསུམ་གྱི་རྩིབས་ཉི་ཤ ་རྩ་བཞིའོ། །དེ་རྣམས་ཀྱང་འབྱུང་དང་འབྱུང་བ་མངའ་རིག་བྱེད་ཡོན་ཏན་

ལག་པ་རི་བོང་ཅན་ཞེས་པ་སྔར་གསུངས་པའི་ཟླ་བའི་རྐང་པ་ཉི་ཤ ་རྩ་ལྔ་སྟེ། དེ་རྣམས་ལས་ཉི་ཤ ་

རྩ་བཞིའི་རྣམ་པར་དག་པ་ནི་འཁོར་ལོ་གསུམ་གྱི་རྩིབས་སུ་འགྱུར་ཞིང༌། ཉི་ཤ ་རྩ་ལྔ་པ་བུ་གཅིག་

ནི་སྙིང་པོའ་ིཔདྨའི་འདབ་མའི་ལྷ་མོའ་ིཡི་དྭགས་ཀྱི་གདན་གཅིག་ཡིན་ནོ། །ཉི་མའི་རྐང་པ་ནི་རོ་

དང་དུས་དང་རི་བོང་ཅན་ཅེས་པ་བཅུ་གཅིག་སྟེ། དེ་རྣམས་ལས་གསུམ་ནི་སྙིང་པོའ་ིཔདྨའི་འདབ་

མ་གསུམ་ལ་རོའ།ོ །ལྷག་མ་བརྒྱད་ནི་སྒོ་མཚམས་མ་བརྒྱད་དུ་དུར་ཁྲོད་བརྒྱད་ལ་རོའ་ིགཟུགས་

ཀྱིས་གནས་པ་རྣམས་ཏེ་རྩིབས་རྣམས་ཞེས་པ་ནི་འཁོར་ལོ་གསུམ་གྱི་ལྷ་རྣམས་ཀྱི་རྟེན་གདན་

ཡིན་ནོ། །རོ་ཞེས་པ་ནི། སྙིང་པོའ་ིཔད་འདབ་ལ་གནས་པ་དང༌། དུར་ཁྲོད་ཀྱི་ལྷ་མོ་རྣམས་ཀྱི་

བཞོན་པའི་རོ་སྲོག་འགགས་པས་མཚོན་པ་རྣམས་སོ།།

བདེ་མཆོག་སྟོད་འགྲེལ་དུ་འཁོར་ལོ་གསུམ་གྱི་རྩིབས་རྣམས་ཀྱི་སྟེང་དུ་ཡང་རོ་གདན་

བཤད་ཀྱང་འདིར་ནི་འཁོར་ལོ་གསུམ་གྱི་ལྷ་མོ་རྣམས་ཀྱི་གདན་ཟླ་རྐང་ཉེར་བཞི་དག་པའི་འཁོར་

ལོའ་ིརྩིབས་ཉེར་བཞི་པོ་ཉིད་ལ་སྦྱར་བས་ན་རྩིབས་ཉེར་བཞིའི་སྟེང་དུ་རོ་གདན་མི་བྱེད་པར་

གསལ་ལོ། །དེ་ལྟར་འཁོར་ལོ་གསུམ་གྱི་སྡོམ་པའོ། །སླར་ཡང་ཟླ་ཉིའི་རྐང་པ་སྔ་མ་དང་ཕྱི་མའི་

དབྱེ་བས་རྐང་པ་ཉིས་འགྱུར་ནི། བདུན་ཅུ་དོན་གཉིས་ཀྱི་སྡོམ་པ་ཆེན་པོ་ལ་ལྷ་མོ་རྣམས་ཀྱི་གདན་

བདུན་ཅུ་རྩ་གཉིས་སུ་འགྱུར་ཏེ། འདིར་ཡང་འཁོར་ལོ་དྲུག་གི་རྩིབས་ལ་རོ་གདན་མི་དགོས་ཤིང་

ནུས་མ་བརྒྱད་དང་དུར་ཁྲོད་རྣམས་སུ་ཡང་རོ་གདན་མི་དགོས་པར་གསལ་ལོ། །དེ་ལྟར་འཁོར་

ལོ་དྲུག་གི་སྡོམ་པའོ། །སྒྱུ་འཕྲུལ་དྲ་བའི་དཀྱིལ་འཁོར་གསུམ་ལས་གཅིག་ནི་ལོ་གཅིག་ལ་ཉ་དང་

གནམ་སྟོང་གི་དཀར་ནག་རྫོགས་པ་ཉི་ཤ ་རྩ་བཞི་སྟེ། དཀར་པོ་དང་ནག་པོ་རྣམ་པར་དག་པ་རྣམས་

ཟླ་བ་དང་ཉི་མའི་གདན་བཅུ་གཉིས་བཅུ་གཉིས་རྣམས་སོ། །དེ་བཞིན་དུ་གཟའ་བདུན་ཏེ་ཉི་མའི་

གདན་བདུན་ནོ། །ཉི་མའི་རྐང་པ་རྣམས་དག་པ་ནི་ཉི་མའི་གདན་བཅུ་གཅིག་གོ །ཡང་ན་བསམ་

པའི་དབྱེ་བས་ཟླ་བའི་གདན་བཅུ་གཅིག་རྣམས་ཏེ། དེ་ལྟར་འཁོར་གྱི་གདན་ཞེ་གཉིས་དང་འོག་

ནས་འཆད་པའི་གཙོ་བོའ་ིགདན་གཅིག་སྟེ་གདན་བཞི་བཅུ་རྩ་གསུམ་ནི་སྒྱུ་དྲ་གཅིག་ལའོ། །དེའི་

སྟེང་དུ་ཉི་མའི་མཉམ་དང་མི་མཉམ་རྐང་པས་སྔར་བཞིན་ཟླ་བ་དང་ཉི་མའི་གཉིས་བསྣན་ཏེ་གདན་

བཞི་བཅུ་རྩ་ལྔ་ནི་སྒྱུ་དྲ་གཉིས་པ་ལའོ། །དེའི་སྟེང་དུ་ཆུ་གཏེར་རྐང་པ་ཞེས་པ་ཉི་མའི་རིམ་པ་རིམ་

མིན་གྱི་སྔ་རྐང་ཕྱི་རྐང་གཉིས་གཉིས་ཀྱི་རྐང་པའི་དབྱེ་བས་ལུས་ཀྱི་སྒོ་ནས་ཉི་མའི་གདན་རྣམས་

དང་བསམ་པའི་སྒོ་ནས་ཟླ་བའི་གདན་བཞིར་འགྱུར་ཏེ། ཉི་རྐང་གི་ནོར་དང་བུ་ལོན་འཕེལ་འགྲིབ་

ནི་ཟླ་རྐང་གིའང་ནོར་དང་བུ་ལོན་འཕེལ་འགྲིབ་ཡིན་པའི་ཕྱིར་རོ། །དེ་ལྟར་གདན་ཞེ་དགུ་ནི་སྒྱུ་དྲ་

གསུམ་པ་ལས་ཏེ་ནང་ལ་མངལ་དུ་བྱིས་པའི་སྲོག་གི་རྟེན་དུ་གྱུར་པའི་ཁམས་རྣམས་རིམ་པ་ལྟར་

རྫོགས་པ་སྔར་བཤད་པ་ཇི་ལྟ་བ་དེ་བཞིན་དུ་ཕྱི་རོལ་འཇིག་རྟེན་དང་གཞན་བསྐྱེད་རིམ་གྱི་ལྷ་ལ་

ཡང་གྲུབ་བོ། །དོན་བསྡུ་བ་ནི། དེ་ལྟར་ན། ཞེས་པ་ནས། ངེས་པའོ། །ཞེས་པའི་བར་རོ།།

ཁྱད་པར་དུ་གཙོ་བོའ་ིགདན་གྱི་རྣམ་དག་ནི། རྒྱུད་དེ་རྣམས་ལ་གཙོ་བོ་ནི་གཟུགས་

མེད་པ་རྣམ་པར་ཤེས་པའི་ཕུང་པོའ་ིཆོས་ཅན་ཉིད་ཀྱི་ཕྱིར་དེའི་རྟེན་ཉི་མའང་དམིགས་བཅས་

སྟོང་གཟུགས་ཀྱི་ཆོས་ཅན་ཉིད་ཀྱི་ཕྱིར་ཤེས་རབ་ཀྱི་ཆོས་གཙོ་མོ་ནི་རྟེན་ཟླ་བ་ལ་གནས་པར་

འགྱུར་རོ། །རྣམ་པར་སྣང་མཛད་ནི་སྙིང་རྗེའི་ཆོས་ཟླ་བའི་དཀྱིལ་འཁོར་ལ་བཞུགས་པར་འགྱུར་

རོ། །གཙོ་བོ་ཡང་ནི་ཁ་སྦྱོར་ལ་ཞེས་པ་ནི་དུས་ཀྱི་འཁོར་ལོ་ལ་ཤེས་རབ་ཉི་མ་དང་སྙིང་རྗེ་ཟླ་བ་

གཉིས་བརྩེགས་པའི་གདན་བྱ་སྟེ་ཅིའི་ཕྱིར་ན། རིགས་ཀྱི་དབང་གིས་ཞེས་པ་ཤེས་རབ་དང་སྙིང་

རྗེ་དབྱེར་མེད་པའི་དབང་གིས་སོ་ཞེས་པ་སྟེ། དང་པོའ་ིསངས་རྒྱས་ནི་ཐབས་ཤེས་ཀྱི་རིགས་ཀྱི་

ཕྱོགས་སུ་ལྷུང་བ་མེད་པར་མཉམ་པ་ཉིད་ཀྱི་ཕྱིར་ཞེས་གྲུབ་བོ།།

གཉིས་པ་ལ་གཉིས། ཡུལ་དང་ཡོན་ཏན་གྱི་སྒོ་ནས་ཞལ་ཕྱག་གི་རྣམ་དག་དང༌། དུས་

ཀྱི་སྒོ་ནས་ཞལ་ཕྱག་གི་རྣམ་དག་བསྟན་པའོ། །དང་པོ་ནི། ད་ནི་རླུང་ལ་སོགས་པའི་ཞེས་སོགས་

ཏེ། འདིར་རླུང་ལ་སོགས་པ་ཁམས་དྲུག་གི་རིགས་ཅན་གྱི་ལྷ་རྣམས་ཀྱི་ཞལ་ནི་རྣམ་པ་གཉིས་

ཏེ། གཅིག་ནི་ཟླ་བའི་ཡོན་ཏན་ཡུལ་ལྔ་དག་པའོ། །གཉིས་པ་ནི་ཉི་མའི་ཡོན་ཏན་གསུམ་དག་པས་

སོ། །དེ་ལས་དང་པོ་ནི་རླུང་གི་ཁམས་པའི་ལྷ་ལ་རེག་བྱ་ཡོན་ཏན་གྱི་བདག་ཉིད་ཞལ་གཅིག་ཏུ་

འགྱུར་ཞིང་ཞལ་གཉིས་པ་ནི་སྒྲའི་ཡོན་ཏན་གྱི་བདག་ཉིད་ཀྱིས་སྤྱི་བོར་རྒྱས་གདབ་པ་སྟེ། དེས་ན་

འདུ་བྱེད་ཀྱི་ཕུང་པོ་རླུང་ཁམས་པ་ལ་རྣམ་པར་ཤེས་པའི་ཕུང་པོ་མི་བསྐྱོད་པ་མཁའ་ཁམས་པས་

རྒྱས་གདབ་བོ། །དེ་ལྟར་ན་རླུང་ལ་རེག་བྱའི་ཞལ་གཅིག་དང་ནི་ཡོན་ཏན་གཞན་གྱི་དབང་གིས་

རྒྱས་གདབ་ཞལ་ནི་གཉིས་པ་སྤྱི་བོར་ཏེ། ཞལ་གྱི་གནས་སུ་ཞལ་གཉིས་བྱ་བ་ནི་མ་ཡིན་ནོ།།

དེ་བཞིན་དུ་མེ་ལ་རང་གི་ཡོན་ཏན་གཟུགས་དང་རླུང་གི་ཡོན་ཏན་རེག་བྱའི་ཡུལ་གྱི་

ཆོས་ཀྱིས་ཞལ་གཉིས་ཏེ་ཡོན་ཏན་གྱིས་རྒྱས་གདབ་པའི་ཞལ་དང་གསུམ་ཞེས་རྭ་འགྱུར་ལྟར་

སྒྲའི་ཡོན་ཏན་གྱིས་རྒྱས་གཏབ་པའི་ཞལ་དང་གསུམ་སྟེ། དེས་ཚོར་བའི་རིགས་ཅན་ལ་ཡང་རྣམ་

པར་ཤེས་པ་མི་བསྐྱོད་པས་རྒྱས་གདབ་བོ། །འདིར་མེ་ལ་གཟུགས་ཀྱི་ཁམས་ཀྱི་ཡོན་ཏན་ཆུ་མེད་

ཀྱང་གཟུགས་ཡུལ་དུ་ཡོད་པ་ལ་དགོངས་ནས་མེ་ལ་གཟུགས་ཞེས་གསུངས་སོ། །དེ་བཞིན་དུ་ཆུ་

ལ་རེག་བྱ་དང་གཟུགས་དང་རོའ་ིཞལ་ཏེ། ཞལ་གསུམ་པ་དང༌། རྒྱས་གདབ་ཞལ་ནི་ནམ་མཁའི་

མཚན་ཉིད་སྒྲ་དག་པའི་མི་བསྐྱོད་པའོ། །དེས་ན་འདུ་ཤེས་ལ་རྣམ་ཤེས་ཀྱིས་རྒྱས་གདབ་བོ།།

ས་ལ་དྲི་ལ་སོགས་ཞེས་པ་རང་གི་ཡོན་ཏན་དྲི་དང་མེའི་རོ་དང་ཆུའི་གཟུགས་དང་རླུང་

གི་རེག་བྱའི་ཡུལ་གྱི་ཆོས་ཀྱིས་ཞལ་བཞི་སྟེ། དེས་རྣ་གཟུགས་ཀྱི་ཕུང་པོ་ལ་ཡང་རྣམ་ཤེས་ཀྱིས་

རྒྱས་གདབ་བོ། །ནམ་མཁའི་ཁམས་རྣམ་ཤེས་ལ་ནི་སྟོང་པ་ཆེན་པོའ་ིཡི་གེ་ལྔ་ཞེས་གསུངས་པའི་

ཕྱིར་ཞལ་ལྔ་སྟེ། རྒྱས་གདབ་ཞལ་ནི་དྲུག་པ་ཡེ་ཤེས་ཀྱི་ཕུང་པོའ།ོ །དེ་བཞིན་དུ་ཡེ་ཤེས་ཀྱི་ཁམས་

ལ་སྟོང་ཆེན་དྲུག་གི་ཞལ་དྲུག་སྟེ། དེ་ལ་ཡང་རྣམ་ཤེས་ཀྱིས་རྒྱས་གདབ་བོ། །ཞེས་པ་ཕྱག་རྒྱའི་

ངེས་པ་སྟེ་དེ་དག་ནི་འབྱུང་བའི་ཁམས་ཀྱི་ཡོན་ཏན་དང་ཡུལ་གྱི་ཡོན་ཏན་གྱི་དབང་གིས་ཞལ་གྱི་

དག་པའོ། །དེ་ནས་གཅིག་ནི་བཞི་ལ་བསྲེས་པ་ཞེས་སོགས་ཀྱིས་འདིར་གང་གི་ཚེ་རླུང་གི་ཁམས་

རེག་བྱ་གཅིག་པུའི་ཡོན་ཏན་གྱི་བདག་ཉིད་མཁའ་ཁམས་ཀྱིས་རྒྱས་བཏབ་པ་ནི་སའི་ཁམས་དྲི་

སོགས་བཞིའི་བདག་ཉིད་མཁའ་ཁམས་ཀྱིས་རྒྱས་བཏབ་པ་བསྲེས་པ་དེའི་ཚེ་བདེ་མཉམ་འབྲས་

བུ་སྟེར་བར་འགྱུར་ཏེ། ཕན་ཚུན་ཐབས་ཤེས་མཉམ་པར་ཞུགས་པའི་རྣལ་འབྱོར་དུ་འགྱུར་བའི་

ཕྱིར་རོ། །དེ་བཞིན་དུ་མེའི་རེག་བྱ་དང་གཟུགས་གཉིས་ནམ་མཁས་རྒྱས་བཏབ་པ་དང༌། ཆུའི་

ཡོན་ཏན་གསུམ་ནམ་མཁས་རྒྱས་བཏབ་པ་དང་བསྲེས་པས་ཏེ་ཕན་ཚུན་འདུས་པ་ནི་ཞལ་ལྔར་

འགྱུར་རོ། །དེ་བཞིན་དུ་ས་དང་རླུང་འདུས་པ་ལ་ཞལ་ལྔའོ། །དེ་བཞིན་དུ་ཤར་རླུང་ལ་རེག་བྱའི་

ཞལ་གཅིག །དེ་ནུབ་པ་དྲི་རེག་རོ་གཟུགས་བཞིས་འཁྱུད་པས་ཞལ་ལྔར་འགྱུར་ལ་ནུབ་པ་ལ་ཞལ་

བཞི། དེ་ཤར་རླུང་གི་ཞལ་གཅིག་གིས་འཁྱུད་པས་ལྔར་འགྱུར་ལ། དེ་གཉིས་ཕན་ཚུན་འཁྱུད་པས་

ཞལ་བཅུའོ། །ལྷོ་མེའི་ཡོན་ཏན་གཉིས་ཞལ་གཉིས་ཏེ་བྱང་ཆུའི་ཡོན་ཏན་གསུམ་གྱིས་འཁྱུད་པས་

ལྔར་འགྱུར་ཞིང༌། བྱང་ཆུའི་ཡོན་ཏན་གསུམ་ལ་ལྷོ་མེའི་ཡོན་ཏན་གཉིས་ཀྱིས་འཁྱུད་པས་ཞལ་ལྔ་

སྟེ། དེ་གཉིས་ཕན་ཚུན་འཁྱུད་པས་ཞལ་བཅུའོ་བྱང་དང་ལྷོའ་ིརིགས་ཕན་ཚུན་འདུས་པས་ཀྱང་དེ་

ལྟར་ཞལ་བཅུའོ། །འདིའི་འཕྲོས་པ་ནི་ནང་ལེ་ལས། ཤེས་རབ་ཐབས་ནི་རུས་པ།1 ཞེས་སོགས་

ཀྱིས་གསུངས་ཏེ། འདིས་ས་དང་འདུ་བྱེད་དག །ཆུ་དང་ཚོར་བ་དག །མེ་དང་འདུ་ཤེས་དག །རླུང་

དང་གཟུགས་དག་འཁྱུད་པའི་ཚུལ་རྒྱས་པར་བསྟན་ཏོ།།

གཉིས་པ་ཉི་མའི་ཡོན་ཏན་ནི། གཞན་ཡང་ཡོན་ཏན་རྣམ་པ་གསུམ་ཞེས་སོགས་ཏེ། འདིར་

ཁམས་ཐམས་ཅད་ལ་སྙིང་སྟོབས་རྡུལ་དང་མུན་པའི་ཡོན་ཏན་རྣམས་ཚང་བར་ཡོད་དེ། དེ་དག་གི་

དབང་གིས་ཁམས་སོ་སོའ་ིལྷ་ཐམས་ཅད་ཞལ་གསུམ་པའོ། །དེ་བཞིན་དུ་ཁམས་སོ་སོ་རྣམས་ལ་

དྲི་སྣ་ཚོགས་ཡུལ་དྲུག་ཚང་བར་ཡོད་དེ་དེ་རྣམས་ཀྱི་དབང་གིས་ཁམས་སོ་སོའ་ིལྷ་རྣམས་ཕྱག་

དྲུག་པའོ། །དེ་ལྟར་ཉི་མའི་ཡོན་ཏན་གསུམ་གྱི་དབང་གིས་ཞལ་གསུམ་པ་རྣམས་བཅུ་གཉིས་སུ་

ཡང་འགྱུར་ཏེ། ཤར་ནུབ་ཕན་ཚུན་ལུས་ལ་བསམ་པ་ཞུགས་པས་ཞལ་དྲུག་དྲུག་ཏུ་འགྱུར་ཞིང་དེ་

གཉིས་ཕན་ཚུན་ཐབས་ཤེས་སུ་འདུས་པས་བཅུ་གཉིས་སུ་འགྱུར་རོ། །དེ་བཞིན་དུ་ལྷོ་བྱང་དང་

སྟེང་འོག་ལ་ཞལ་བཅུ་གཉིས་སུ་འགྱུར་ཚུལ་ཡང་མཚུངས་སོ། །འདུས་པ་ལས་གསུངས་པའི་ལྷ་

རྣམས་ཀྱི་མཚན་མ་དྲུག་ནི་ཁུ་བ་རྩ་དང་རྒྱུས་པ་རྣམ་པར་དག་པ་གྲངས་བཞིན་དུ་རྡོ་རྗེ་པདྨ་འཁོར་

ལོ་སྟེ། མི་བསྐྱོད་པའི་གཡས་ནའོ། །རྡུལ་དང་ཁྲག་དང་ཤ་དག་པ་རྡོ་རྗེ་དྲིལ་བུ་དང་ནོར་བུ་དང་

རལ་གྲི་སྟེ་མི་བསྐྱོད་པའི་གཡོན་ནའོ། །འདིར་ལྷ་གང་གི་གཡས་ཀྱི་ཕྱག་དང་པོའ་ིམཐིལ་དུ་རང་

གི་མཚན་མ་སོང་བ་དེའི་གནས་སུ་རྡོ་རྗེའི་མཚན་མ་འགྲོ་བ་དེ་ལྟར་འགྱུར་བ་ནི་འདུས་པའི་ངེས་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༡༠༥ ཕྲེང་། ༡༠

པ་སྟེ། འདུས་པ་ལས་སངས་རྒྱས་གང་དབུས་སུ་སོང་བ་དེའི་གནས་སུ་མི་བསྐྱོད་པ་འགྲོ་བ་ཇི་ལྟ་

བ་དེ་བཞིན་དུ་མཚན་མ་འཕོ་བ་ལ་ཡང་ངེས་པའོ། །དེ་བཞིན་དུ་ཞལ་ལྔ་པ་དང་དྲུག་པ་དག་སྦྱོར་

བ་ལ་ཞལ་བཅུ་གཅིག་པ་སྟེ། རྣམ་ཤེས་དང་ཡེ་ཤེས་ཀྱི་ཁམས་ཞལ་ལྔ་པ་དང་དྲུག་པ་སྟོང་ཆེན་

ཡིག་ལྔ་ཐིག་ལེ་སྟོང་པ་ཡིག་དྲུག་དག་ལའོ། །སླར་ཡང་འགྱུར་མེད་ལྔ་དང་དྲུག་པོ་དེ་དག་ཕན་

ཚུན་བལྟོས་པ་དང་བཅས་ཏེ། འགྱུར་མེད་ལྔ་ལ་ཡང་དྲུག་ཚང་ཞིང་དྲུག་ལའང་ལྔ་ཚང་བ་ཉིད་ཀྱིས་

ཐབས་ཤེས་ཀྱི་སྒོ་ནས་ཉི་ཤ ་རྩ་གཉིས་པའི་འདུས་པའོ། །ཞེས་པ་ངེས་པའོ།།

གཉིས་པ་ལ་གསུམ། ཐུན་མཚམས་དང་ཁྱིམ་གྱི་སྒོ་ནས་ཞལ་ཕྱག་གི་རྣམ་དག་བསྟན་པ། 

ཞལ་ཕྱག་མཉམ་མི་མཉམ་འཁྱུད་པའི་རྣམ་དག །དེ་དག་གི་དོན་མཚན་བརྗོད་དང་སྦྱར་བའོ། །དང་

པོ་ནི། ད་ནི་དུས་ཀྱི་དབྱེ་བས། ཞེས་སོགས་ཏེ། འདིར་ཉིན་མོ་བཅོམ་ལྡན་རྡོ་རྗེ་ཅན། །མཚན་མོ་

ཤེས་རབ་རབ་ཏུ་གྲགས། །ཞེས་པའི་ངེས་པ་ལས། ནམ་ཕྱེད་ནས་ཉི་མ་ཕྱེད་ཀྱི་བར་ལ་ཐུན་དང་

ཐུན་གྱི་མཚམས་ཀྱི་དབྱེ་བས་ཉིན་མོ་བཅོམ་ལྡན་འདས་ཏེ། ཐུན་ཚོད་བཞི་དག་པས་ཞལ་བཞི་

པའོ། །ཐུན་ཕྱེད་ཀྱི་དབྱེ་བས་ཕྱག་བརྒྱད་པའོ། །དེ་བཞིན་དུ་ཉི་མ་ཕྱེད་ནས་མཚན་ཕྱེད་ཀྱི་བར་ལ་

མཚན་མོ་ཤེས་རབ་ཀྱང་ཐུན་ཚོད་བཞི་དག་པས་ཞལ་བཞི། ཐུན་ཕྱེད་བརྒྱད་དག་པས་ཕྱག་བརྒྱད་

མའོ། །ཡབ་ཡུམ་ཞལ་ཕྱག་གྲངས་མཉམ་པ་འཁྱུད་པ་ནི་ཉིན་མོ་དང་མཚན་མོ་དག་གི་དབུ་མ་

དབུས་ཀྱི་ཆ་ཤས་ཏེ། ཉིན་གུང་ནམ་གུང་དག་ལའོ། །མི་མཉམ་པ་འཁྱུད་པ་ནི་སྔ་མ་དང་ཕྱི་མ་སྟེ་

སྔ་དྲོ་དང་ཕྱི་དྲོའ་ིཐུན་མཚམས་རྣམ་པར་དག་པའི་དབང་ལས་འགྱུར་ཏེ། ཉི་མའི་བགྲོད་པ་དམན་

པ་དང་ལྷག་པའི་དབང་གིས་ཐུང་རིང་དུ་འགྱུར་ཏེ་དེ་ལ་འགའ་ཞིག་ཏུ་སྟེ་བྱང་བགྲོད་ལ་ཉིན་མོ་

འཕེལ་བ་རྣམ་པར་དག་པ་ལས་བཅོམ་ལྡན་འདས་ཞལ་ལྔ་ཕྱག་བཅུ་པ་དང་བཅོམ་ལྡན་འདས་མ་

ཞལ་གསུམ་ཕྱག་དྲུག་མའོ། །ལྷོ་བགྲོད་ལ་མཚན་མོ་འཕེལ་བ་ལས་བཅོམ་ལྡན་འདས་མ་ཞལ་ལྔ་

མ་དང༌། བཅོམ་ལྡན་འདས་ཞལ་གསུམ་པའོ། །ཞེས་སོགས་རྣལ་འབྱོར་དང་རྣལ་འབྱོར་མའི་རྒྱུད་

ལ་ཤས་ཆེར་གྲུབ་བོ་ཞེས་དུས་ཀྱི་འཁོར་ལོའ་ིརྣམ་པར་དག་པ་གཅིག་གོ།

དེ་བཞིན་དུ་གཉིས་པ་ཞེས་སོགས་ཀྱི་དོན་ནི། འདིར་ཁྱིམ་བཅུ་གཉིས་རྡོ་རྗེ་བཞིར་བསྡུས་

ཏེ། རྡོ་རྗེ་བཞི་པོ་རེ་རེ་ལ་ཡང་རྡུལ་མུན་སྙིང་སྟོབས་ཀྱི་ཡོན་ཏན་གསུམ་གསུམ་ཡོད་པས་དེའི་ཁ་

དོག་དང་མཐུན་པར་ཞལ་གྱི་ཁ་དོག་བསྟན་ལ། དེ་ཡང་མུན་པ་ནག་པོ་རྡུལ་དམར་པོ་སྙིང་སྟོབས་

དཀར་པོ་ཡིན་པས་ནག་དམར་དཀར་བ་སོགས་སུ་གསུངས་ཏེ། འགྲེལ་པ་བཀླགས་པས་ཤེས་

སོ། །དུས་སྦྱོར་བྱེད་པའི་དབྱེ་བས་ཕྱག་གི་དབྱེ་བར་འགྱུར་ཏེ། ཕྱག་དྲུག་པོ་རྣམས་ཀྱི་གཡོན་དང་

གཡས་པ་དག་ལ་གནས་པའི་ཕྱག་གཉིས་གཉིས་ལ་གྲངས་བཞིན་དུ་རྩ་བའི་ཞལ་དང་ལ་སོགས་

པའི་སྒྲས། གཡས་ཞལ་དང་མཐུན་པ་གཉིས། གཡོན་ཞལ་དང་མཐུན་པ་གཉིས་ཏེ། དེ་ལྟར་ན་

རྩ་བ་དང་གཡས་གཡོན་གྱི་ཁ་དོག་གསུམ་གསུམ་སྟེ། ཐུགས་རྡོ་རྗེའི་ཕྱག་དང་པོ་གཉིས་ནག་

པོ། བར་བ་གཉིས་དམར་པོ། རྒྱབ་མ་གཉིས་དཀར་པོ་སོགས་སུ་སྦྱར་བར་བྱའོ། །དེ་བཞིན་དུ་རྡོ་

རྗེ་བཞི་པོ་དེ་རྣམས་གཅིག་ཏུ་བསྡུས་པ་ཞལ་བཅུ་གཉིས་དང་ཕྱག་ཉི་ཤ ་རྩ་བཞི་པ་ནི་བཅོམ་ལྡན་

འདས་དུས་ཀྱི་འཁོར་ལོ་གཅིག་གོ།

གཉིས་པ་ནི། འདིར་སྔར་གསུངས་པའི་ལྷ་ཞལ་གཅིག་པ་དང༌། ཞལ་བཞི་པ་རླུང་ས་

འཁྱུད་པ་ལ་སོགས་པ་ཞལ་གསུམ་པ་དང་གཉིས་པ་ཆུ་ས་འཁྱུད་པ་རྣམས་ཀྱི་ཐབས་མི་མཉམ་

པ་དང་ཤེས་རབ་མཉམ་པ་འཁྱུད་པ་གང་ཡིན་པ་དེ་ནི་རྣལ་འབྱོར་མའི་རྒྱུད་དུ་རྟོགས་པས་ཐུན་

མཚམས་ཆ་ཤས་སྔ་ཕྱི་ལ་སྟེ་སྔ་དྲོ་ཕྱི་དྲོའ་ིཐུན་མཚམས་ལ་འདུས་པའོ། །ཞལ་གསུམ་ཕྱག་དྲུག་

པ་རྣམས་ཀྱིས་འཁྱུད་པ་ནི་རྣལ་འབྱོར་གྱི་རྒྱུད་དུ་རྟོགས་པས་དབུ་མའི་ཆ་ཤས་ལ་སྟེ་ཉི་མ་གུང་

གི་ཐུན་མཚམས་དང༌། མཚན་ཕྱེད་ཀྱི་ཐུན་མཚམས་འཁྱུད་པ་དག་ལ་སྦྱར་བའོ། །དེ་ལྟར་ལུས་

དང་སེམས་ལ་ཞེས་པ་ནི་ལས་ཞེས་ལྔ་པའི་རྣམ་དབྱེ་ཐོབ་པ་ལ། ལ་ཞེས་བདུན་པའི་རྣམ་དབྱེ་

སྦྱར་བ་སྟེ་དེ་ལྟ་བུའི་ཞལ་ཕྱག་དེ་དག་ཀྱང་ལུས་དང་བསམ་པའི་དབྱེ་བ་ལས་ཤེས་པར་བྱའོ། །དེ་

བཞིན་དུ་སྔ་མ་དང་ཕྱི་མའི་ཐུན་མཚམས་འཁྱུད་པ་ཞལ་ཕྱག་མི་མཉམ་པ་ནི་རྣལ་འབྱོར་མའི་རྒྱུད་

ཀྱིས་འཁྱུད་པ་སྟེ་ཡབ་ཞལ་གཅིག་དང་ཡུམ་ཞལ་བཞི་པ་དག་ཡུམ་ཞལ་གཅིག་པ་ལ་སོགས་པ་

དག་དང་ཡབ་ཞལ་བརྒྱད་པ་ལ་སོགས་པ་དག་གི་ཐབས་མི་མཉམ་པ་ཞལ་གཅིག་ལ་སོགས་པ་

དང༌། ཤེས་རབ་མཉམ་པ་ཞལ་བཞི་ལ་སོགས་པ་སྙོམས་པར་ཞུགས་པ་ལས་སོ། །རྣལ་འབྱོར་

གྱི་རྒྱུད་ལ་ཡབ་ཡུམ་གཉིས་ཀ་ཞལ་གསུམ་ཕྱག་དྲུག་པ་ལྟ་བུ་ཞལ་དང་ཕྱག་མཉམ་པ་དག་གིས་

འཁྱུད་པ་ནི་ཉིན་མོ་དང་མཚན་མོར་མཉམ་པའི་དུས་རྣམ་པར་དག་པ་ལའོ། །ཞེས་པ་དུས་ཀྱི་ཁྱད་ 

པར་ལས་ཞལ་ཕྱག་གི་ངེས་པའོ།།

གསུམ་པ་ནི། དེ་བཞིན་དུ་བཟང་ངན་ཤེས་ཤིང་དུས་ཤེས་ལ་ཞེས་སོགས་ཀྱི་དོན། ཉི་

མ་དཔལ་སོགས་ཀྱིས་བཟང་བ་དང་ངན་པ་ཡང་བདེ་ཆེན་གྱི་ངོ་བོར་ཤེས་པ། དུས་བདེ་བ་ཆེན་

པོ་བྱང་ཆུབ་ཀྱི་སྐད་ཅིག་ཤེས་པ་སོགས་ལ་བཤད་ལ། བླ་མ་ཁ་ཅིག །བདེན་གཉིས་ཀྱི་དེ་ཁོ་

ན་ཉིད་ཤེས་པས་བཟང་ངན་ཤེས་ཤིང་དུས་སྦྱོར་བཅུ་གཉིས་ལ་འཆར་བའི་རླུང་རྣམས་ཀྱི་འགྲོ་

འོང་ས་དང་ལྷ་ལ་སོགས་པར་ཤེས་པས་དུས་ཤེས་ལ། སྒྲིབ་བྲལ་གྱི་ཆོས་ཐམས་ཅད་ལ་ཁྱབ་

པའི་བདག་པོ། ཐིག་ལེ་བཞི་མི་འགྱུར་བར་འཛིན་ཅིང་དམ་ཚིག་བཞི་ལ་སོགས་པ་ཤེས་ཤིང་དེ་

རྣམས་དང་ལྡན་པ་དུས་ཀྱི་དབྱེ་བས་ལྷའི་རྣམ་དག་མཁྱེན་པས་དུས་ཤེས་ལ་མངོན་ཤེས་ཐོབ་པས་

སེམས་ཅན་གྱི་དབང་པོའ་ིབྱེ་བྲག་ཀུན་མཁྱེན་པས་དབང་པོ་ཤེས་རྡོ་རྗེ་གསུམ་གྱི་རྣལ་འབྱོར་

ཐུགས་སུ་ཆུད་པས་ལུས་ངག་སེམས་ཀྱི་སྒྲིབ་པ་ལས་རྣམ་པར་གྲོལ་བའི་ཚུལ་ལ་གནས་པ་པོ་

ཞེས་བཤད་པ་ལྟར་སྐབས་དང་སྦྱོར་རོ། །ཞེས་པ་མཚན་བརྗོད་ལས་ཏེ་བཅོམ་ལྡན་འདས་ཀྱི་ 

དུས་ཀྱི་ངེས་པ་བསྟན་པའོ།།

དྲུག་པ་བྱ་བའི་རྒྱུད་ཀྱི་ལྷ་སྤྲོ་བ་ནི། ད་ནི་བྱ་བའི་རྒྱུད་རྣམས་གསུངས་པ་ཅེས་སོགས་

ཏེ། འདིར་རྣལ་འབྱོར་མའི་རྒྱུད་ལ་ཤེས་རབ་ལ་ཐབས་སྦྱོར་བ་དང༌། རྣལ་འབྱོར་གྱི་རྒྱུད་ལ་

ཐབས་ཤེས་རབ་ལ་སྙོམས་པར་ཞུགས་པ་སྟེ། དེའི་དང་པོ་ནི་སྔ་མ་དང་ཕྱི་མ་སྟེ་སྔ་དྲོ་ཕྱི་དྲོའ་ིཐུན་

མཚམས་ཀྱི་སྦྱོར་བ་དང༌། གཉིས་པ་ནི། ཉི་མ་གུང་ནས་མཚན་ཕྱེད། མཚན་ཕྱེད་ནས་ཉིན་ཕྱེད་

ཀྱི་ཐུན་མཚམས་ཀྱི་ཡང་དག་པར་སྦྱོར་བ་རྣམ་པར་དག་པས་བཞག་པའོ། །ཞེས་པ་ནི། རྣལ་

འབྱོར་མ་དང་རྣལ་འབྱོར་གྱི་རྒྱུད་གཉིས་ལས་གྲུབ་བོ། །རྒོད་པ་ལ་སོགས་པ་རྣམས་ནི་ཐུན་གྱི་

སྔོན་མཚམས་ལའོ། །ཞེས་པ་ནི། འདིར་ཞག་གཅིག་གི་ཐུན་བརྒྱད་ཀྱི་ཐུན་དང་པོའ་ིསྔོན་མཚམས་

རྣམ་པར་དག་པ་ལ་རྒོད་པའི་རྒྱུད་དོ། །ཐུན་གསུམ་པའི་ལ་ལྟ་བའི་རྒྱུད་དོ། །ཐུན་སྔ་མའི་ལ་

ནུ་མ་ལ་རེག་པའི་རྒྱུད་དོ། །ཐུན་བདུན་པའི་ལ་ལག་པ་འཛིན་པའི་རྒྱུད་དེ། དེ་ལྟར་རྒྱུད་རྣམ་པ་

བཞིའོ། །འདིར་བླ་མ་ཁ་ངམ་ཅིག །རྒོད་པ་སྤྱོད་རྒྱུད་དང་བལྟ་བ་བྱ་རྒྱུད་དང་སྦྱོར་ཞིང་ནུ་མ་ལ་

རེག་པ་དང་ལག་པ་འཛིན་པ་གཉིས་སྤྱོད་རྒྱུད་ལ་སྦྱར་ནས་རྒྱུད་བཞིར་བྱེད་དོ། །དེ་ཅིའི་ཕྱིར་ཞེ་

ན། ཞེས་པས་གོང་གི་རྒྱུན་སྟོན་ཏེ། འདིར་གཟུགས་ཁམས་བཅུ་དྲུག་ལས་རླུང་གི་ཟད་པར་བསྒོམ་

པ་གནས་གཙང་མ་བཞི་ཤེས་རབ་ལ་རྒོད་པ་ཙམ་གྱིས་ཁུ་བ་འཛག་པ་སྟེ་གཡོ་བའི་བདེ་བ་མྱོང་

བར་འགྱུར་རོ། །མེའི་ཟད་པར་བསྒོམ་པ་འབྲས་བུ་ཆེ་སོགས་བཞི་རྣམས་ནི་ཤེས་རབ་ལ་བལྟས་

པས་བདེ་བར་འགྱུར་རོ། །ཆུའི་ཟད་པར་བསྒོམ་པ་ཚད་མེད་དགེ་སོགས་བཞི་རྣམས་ནི་ནུ་མ་ལ་

རེག་པས་བདེ་བར་འགྱུར་རོ། །སའི་ཟད་པར་བསྒོམ་པ་འོད་ཆུང་སོགས་བཞི་རྣམས་ནི་ལག་པ་ 

འཛིན་པས་བདེ་བར་འགྱུར་རོ།།

དེ་ལྟར་ན་འོག་མིན་ལ་སོགས་པ་ནས་ཚངས་རིས་ཀྱི་མཐར་ཐུག་པ་གཟུགས་ན་སྤྱོད་

པ་བཅུ་དྲུག་གི་བདེ་བ་དང་མཐུན་པའི་རྒྱུད་བཞི་སྟེ། འོ་ན་མདོ་ལས་ཚངས་རིས་ཡན་འདོད་པ་

ལ། འདོད་ཆགས་དང་བྲལ་བར་གསུངས་པས་འཛག་བདེ་མེད་པ་མ་ཡིན་ནམ་ཞེ་ན། དེ་དག་ལ་

འཁྲིག་པའི་འདོད་ཆགས་མངོན་གྱུར་མེད་ཀྱང་འཛག་བདེའི་བག་ཆགས་ཡོད་པས་སྐྱོན་མེད་ལ། 

འཕོ་བའི་བག་ཆགས་ཀྱང་མེད་ན་ཁམས་གསུམ་པར་འགལ་བ་སོགས་འདི་རྣམས་ཀྱི་རྣམ་གཞག་

རྒྱས་པ་ནི་འཆད་འགྱུར་ལས་བརྗོད་པར་བྱའོ། །རྒྱུད་འདི་རྣམས་ནི་ཐབས་ཀྱི་རྒྱུད་ཡིན་པས་ཐུན་

ཚོད་གཉིས་པ་བཞི་པ་དྲུག་པ་བརྒྱད་པ་རྣམས་ཀྱི་མངོན་མཚམས་ནི་ཤེས་རབ་སྟོང་པའི་ཆ་སྟེ་

བདེ་བའི་རྟེན་ནོ། །འདིར་འདོད་པ་ན་སྤྱོད་པ་རྣམས་ཀྱི་སྙོམས་པར་ཞུགས་པ་ནི་དབང་པོ་གཉིས་

སྦྱོར་བ་ལས་བྱུང་བའི་བདེ་བའོ། །ཞེས་པ་དུས་ཀྱི་འཁོར་ལོའ་ིགྲུབ་པའི་མཐའོ། །ཐམས་ཅད་དུ་

གཟུགས་མེད་པ་ལ་ནི་འཕོ་བའི་བག་ཆགས་ཡོད་ཀྱང་འཕོ་བའི་བདེ་བ་ལ་སྲེད་པའི་འདོད་ཆགས་ 

དང་བྲལ་བ་རྣམས་གནས་སོ།།

བདུན་པ་ལུས་བསམ་གྱི་སྒོ་ནས་དེ་རྣམས་ཀྱི་ཐབས་ཤེས་ངེས་པར་བྱ་བ་ལ་གསུམ། 

ལུས་ལ་བསམ་པ་འཇུག་ཚུལ། གཞན་རིགས་ལ་འཁྱུད་པས་བྱ་བ་འགྲུབ་པར་བསྟན་པ། རང་

རིགས་ཀྱི་ཤེས་རབ་མ་མི་འཐད་པའི་རྒྱུ་མཚན་བསྟན་པའོ། །དང་པོ་ནི། ད་ནི་ལྷ་ཕན་ཚུན་ཐབས་

ཤེས་ཀྱི་དབྱེ་བས་ལུས་དང་བསམ་པ་རབ་ཏུ་འཇུག་པའི་ཚུལ་གསུངས་པ། ཤེས་རབ་ཅེས་

སོགས་ཏེ། འདིར་ཤེས་རབ་ཀྱི་ཡན་ལག་དམར་པོ་མེའི་ཁམས་ཡོན་ཏན་གཉིས་དང་སེར་པོ་

སའི་ཁམས་ཡོན་ཏན་བཞི་སྟེ་དེ་ལྟར་མཉམ་པ་ཤེས་རབ་ཀྱི་ཡན་ལག་ལ་ངེས་པར་ཐབས་དུས་ཀྱི་

འཁོར་ལོའ་ིབསམ་པ་རབ་ཏུ་འཇུག་གོ །ཤེས་རབ་དང་ཐབས་ནི་ཕན་ཚུན་ཆགས་པའི་བསམ་པ་

བཟུང་བར་བྱ་བ་ཡིན་པའི་ཕྱིར་ཏེ། གང་གི་ཕྱིར་ཐབས་ཤེས་སྙོམས་པར་ཞུགས་པའི་གནས་སྐབས་

ལ་ཤེས་རབ་གང་ཡིན་པ་དེའི་ཐབས་ལ་ཆགས་པ་ཉིད་ཀྱི་བསམ་པ་འཛིན་པ་མོ་དང༌། ཐབས་ཀྱང་

ཤེས་རབ་ཀྱི་བསམ་པ་འཛིན་པ་པོ་སྟེ། ཆགས་པའི་བསམ་པ་འཛིན་པ་དེས་ན་འཁྱུད་པ་ལས་

བདེ་བ་སྐྱེའོ། །དེས་ན་ཐབས་དུས་ཀྱི་འཁོར་ལོའ་ིཆུའི་ཁམས་དཀར་པོ་ཡོན་ཏན་གསུམ་གྱི་བདག་

ཉིད་ནི་ཤེས་རབ་དམར་པོའ་ིཡན་ལག་མེའི་ཡན་ལག་ཡོན་ཏན་གཉིས་ཀྱི་བདག་ཉིད་ལ་བསམ་པ་

རབ་ཏུ་འཇུག་ཅིང་དེ་ལྟར་ཡོན་ཏན་ལྔ་ཐབས་ཤེས་སུ་རོ་མཉམ་པར་འགྱུར་རོ། །དེ་བཞིན་དུ་རླུང་

ནག་པོ་ཡོན་ཏན་གཅིག་པ་ནི་སེར་པོ་སའི་ཡན་ལག་ཡོན་ཏན་བཞི་པ་ས་ལ་རོ་མཉམ་པར་འགྱུར་

རོ། །དེ་བཞིན་དུ་ལྷོ་དང་ནུབ་ཏུ་བྱང་དང་ཤར་གྱི་ལྷ་རྣམས་ཀྱི་བསམ་པ་འཇུག་པའོ། །དེ་བཞིན་

དུ་རྡོ་རྗེ་ཅན་དུས་ཀྱི་འཁོར་ལོ་དང་འཁོར་གྱི་ལྷ་རྣམས་ཀྱི་གཡོན་གྱི་ཡན་ལག་སྟེ་ཆུའི་ཁམས་

ཐབས་དཀར་པོའ་ིཡན་ལག་ལ་ཤེས་རབ་དམར་པོའ་ིབསམ་པ་འཇུག་གོ །མདུན་དུ་ནག་པོ་རླུང་

གི་ཁམས་ལ་སེར་པོའ་ིབསམ་པ་འཇུག་གོ །དེ་བཞིན་དུ་སྟེང་འོག་ཐབས་ཤེས་ལ་ལྗང་ཁུ་དང་སྔོན་

པོ་ཐབས་ཤེས་སུ་སྦྱོར་བའོ།།

དེ་ལྟར་སེམས་ཅན་ཐམས་ཅད་ཀྱི་ཡང་ལུས་ལ་ཤེས་རབ་ཀྱི་བསམ་པས་ཕྱེ་བ་ཐབས་

ཀྱི་ཡན་ལག་གཡོན་དང་མདུན་ནི་ཞི་བར་འགྱུར་རོ། །དྲག་པོ་ཤེས་རབ་ཀྱི་ཡན་ལག་གཡས་དང་

རྒྱབ་ཀྱི་ཡན་ལག་སྟེ་ཐབས་ཀྱི་བསམ་པས་ཕྱེ་བ་དེ་བཞིན་ཉིད་ཅེས་པ་སྟེ། དེས་ན་སྟེང་ཞི་བ་དང་

ཐབས། འོག་དྲག་པོ་དང་ཤེས་རབ་ཏུ་གྲུབ་བོ། །འདིར་མདུན་དང་གཡས་ཞི་དྲག་ཏུ་བཤད་པ་ནི་

ཐབས་ཤེས་ཀྱི་ཡན་ལག་ཏུ་གྱུར་པའི་རིགས་དྲུག་གི་དབང་གིས་ཡིན་ལ། ལས་བརྒྱད་ཀྱི་སྐབས་

སུ་དེ་ལས་བཟློག་པ་ནི་རིགས་བཞིའི་དབང་དུ་བྱས་པའི་ཐབས་ཤེས་ཀྱི་སྒོ་ནས་ཡིན་ནོ།།

དེ་ལྟར་ཤེས་རབ་ཀྱིས་ཕྱེ་ཞེས་སོགས་ཀྱི་དོན་ནི་ཐབས་ཡབ་ཀྱི་རིགས་སུ་གྱུར་པའི་

ལྷ་ཁུ་བའི་ཁམས་ལས་གཙོ་བོར་བྱུང་བ་རྣམས་ལུས་ཀྱི་དབྱེ་བས་ཆུ་ཀླུང་ནམ་མཁའི་ཁམས་

པ་དང། དེ་ཉིད་བསམ་པའི་དབྱེ་བས་རྡུལ་གྱི་ཁམས་ལས་བྱུང་བ་ས་མེ་ཡེ་ཤེས་ཀྱི་ཁམས་པར་

འགྱུར་བ་དང་ཐབས་ཀྱི་ཚོགས་རྣམས་ཕྱོགས་དང་སྤྱན་མ་སོགས་ཤེས་རབ་ཀྱི་ཚོགས་ཕྱོགས་

བྲལ་དུ་གནས་ཤིང་དེ་དག་ཀྱང་ལུས་བསམ་གྱི་སྒོ་ནས་ཁ་དོག་གཉིས་གཉིས་སུ་འགྱུར་ཏེ། བྱང་

གི་ལྷ་དཀར་པོ་རྣམས་བསམ་པའི་སྒོ་ནས་དམར་པོ་ལྷོའ་ིདམར་པོ་རྣམས་བསམ་པའི་སྒོ་ནས་

དཀར་པོར་འགྱུར་ཞིང་ཤར་ནུབ་དང་སྟེང་འོག་ཏུ་གནས་པའི་ལྷ་རྣམས་ཀྱི་ལུས་བསམ་གྱི་དབྱེ་

བའང་དེ་ལྟར་ཤེས་པར་བྱའོ། །དེ་བཞིན་དུ་ཤེས་རབ་ཀྱི་རང་བཞིན་ལྷའི་ཚོགས་ཀྱི་རིགས་

རྣམས་ཐབས་གཙོ་བོའ་ིབསམ་པ་འཛིན་པས་ཕྱེ་བས་ངེས་པར་ཕྱོགས་བྲལ་དུ་གནས་པ་ཡང་ཁ་

དོག་གཉིས་ཀྱི་རང་བཞིན་ཉིད་དུ་འགྱུར་ཏེ། བདེན་བྲལ་དང་དབང་ལྡན་དུ་གནས་པ་དག་བསམ་

པས་དཀར་པོ་དང་དམར་པོ་རླུང་མེར་གནས་པ་ནག་པོ་དང་སེར་པོ་སྟེ་གཉིས་གཉིས་ཀྱི་རང་

བཞིན་དུ་འགྱུར་རོ། །དེ་ལྟར་གཡས་དང་གཡས་མིན་དུ་ཉི་མ་དམར་པོ་དང་རི་བོང་ཅན་གྱི་སྐུ་

དཀར་པོ་དག་ཟུང་དང་ཤར་ནུབ་ཏུ་ནག་སེར་ཟུང་སྟེང་འོག་ཏུ་ལྗང་སྔོན་ཟུང་དུ་གནས་པའི་ལྷའི་

ཚོགས་ཀྱི་ངེས་པའོ། །གཉིས་པ་ནི། ཐབས་ཤེས་གཞན་རིགས་ལ་འཁྱུད་པས་བདེ་བ་སྐྱེ་བ་

དེའི་ཕྱིར་ཐབས་དཀར་པོ་རྣམས་ཀྱི་ཤེས་རབ་དམར་མོ་རྣམས་སུ་འགྱུར་ལ། ཐབས་དམར་པོའ་ི

ཤེས་རབ་དཀར་མོར་འགྱུར་བ་ནས་ཐབས་ལྗང་ཁུའི་ཤེས་རབ་སྔོན་མོར་འགྱུར་བའི་བར་དུ་སྦྱར་

རོ། །དེ་བཞིན་དུ་གསུང་ཞེས་པ་ནི་རིགས་པ་སྟེ། གཞན་གྱི་རིགས་ལ་འཁྱུད་པ་ལས་བདེ་བའི་བྱ་བ་ 

འགྲུབ་པར་འགྱུར་བའི་ཕྱིར་རོ།།

གསུམ་པ་ནི། རང་གི་རིགས་ལ་འཁྱུད་པས་ནི་བྱ་བ་དེ་གྲུབ་པ་མེད་དེ། རང་གི་བདག་

ཉིད་གཅིག་ལ་བྱ་བ་དང་བྱེད་པ་པོ་འགལ་བའི་ཕྱིར་དེ་ཡང་བྷ་གའི་ཞེས་སོགས་ཏེ། དུས་ཀྱི་འཁོར་

ལོ་ལ་རང་འོད་ཀྱི་ཤེས་རབ་མ་རྣམས་སུ་མི་འགྱུར་ཏེ། བྷ་ག་གཉིས་སྦྱར་བ་དང་སྐྱེས་པའི་རྟགས་

གཉིས་སྦྱར་བ་ལས་བདེ་བ་སྐྱེ་བ་མེད་པའི་ཕྱིར་དང༌། རང་གི་བདག་ཉིད་ལ་བྱ་བྱེད་ཀྱི་ཆ་གཉིས་

འགལ་བའི་ཕྱིར་རོ། །ཅི་སྟེ་མེ་ལོང་ལས་མེ་ལོང་གི་གཟུགས་བརྙན་ཐ་མི་དད་ཀྱང་ཐ་དད་དུ་སྣང་

བ་དང་ཆོས་མཚུངས་པ་ཉིད་ཀྱིས་རང་ཉིད་ཀྱི་སེམས་ཀྱིས་རང་གི་སེམས་ཀྱི་དངོས་པོ་འཛིན་པར་

བྱེད་དོ། །དེས་ན་རང་གི་བདག་ཉིད་ལ་བྱ་བྱེད་གཉིས་མི་འགལ་ལོ་ཞེ་ན། དཔེ་དེ་ཉིད་རིགས་པས་

དཔྱད་པར་བྱ་སྟེ། འདིར་རེ་ཞིག་རང་འོད་དམ་རང་འདྲའི་ཤེས་རབ་མ་མེད་དོ།།

རྒྱུ་མཚན་ནི། འདིར་མེ་ལོང་ལ་སྐྱེས་བུའི་གཟུགས་བརྙན་ཤར་བ་དེ་ནི་ནུ་མ་དང་སྐྲར་



དྲི་མེད་འོད་ཀྱི་ཡེ་ལེའི་འགྲེལ་བཤད།100

ལྡན་པ་བུད་མེད་ཀྱི་གཟུགས་དང་མཚུངས་པ་མ་ཡིན་ཅིང་བུད་མེད་ཀྱི་གཟུགས་ཀྱང་ནུ་མ་དང་སྐྱེ་

གནས་དང་བྲལ་བའི་སྐྱེས་བུའི་གཟུགས་མ་ཡིན་པ་ངེས་པའི་ཕྱིར་རོ། །དེ་བཞིན་དུ་ཞེས་སོགས་

ནི། མེ་ལོང་ལ་གཟུགས་བརྙན་འཆར་བ་ན་གཡས་གཡོན་གོ་ལོག་དུ་འཆར་བའི་ཕྱིར། གཟུགས་

བརྙན་དེའི་ཁ་དོག་ཉིད་ཀྱང་འཆར་གཞིའི་ཁ་དོག་དང་མི་འདྲ་བས་རང་འོད་དུ་མི་འགྱུར་རོ། །དེས་

ན་གཞན་གྱི་རིགས་ལ་འཁྱུད་པས་བདེ་བ་ཆེན་པོའ་ིདཀྱིལ་འཁོར་གྱི་འཁོར་ལོ་སྒོམ་པ་སྟེ་དུས་ཀྱི་

འཁོར་ལོའ་ིརིགས་པ་ལས་སོ།།

བསྡུས་རྒྱུད་གཞན་དང་གཞན་ལས་ནི་བསྒོམ་བྱ་ལྷའི་དངོས་པོའ་ིརྣམ་པ་གང་དང་གང་

གིས་ནི་སྒོམ་པ་པོའ་ིདམིགས་རྣམ་ཡིད་ནི་ཡང་དག་སྦྱོར་བ་སྟེ་བསྒོམ་པ་དེས་བསྒོམ་བྱ་དེའི་རང་

བཞིན་ཏེ་རྣམ་པ་ཉིད་དུ་འཆར་བར་འགྱུར་ཏེ། ནོར་བུའི་དྲུང་དུ་ཁ་དོག་སྣ་ཚོགས་པའི་གཟུགས་

བཞག་ན་དེའི་མདོག་ཏུ་སྣང་བ་བཞིན་ནོ། །དེས་ན་འཁྲགས་འཁྲུགས་བྱེད་པ་སྟེ་དགོངས་ཏེ་

གསུངས་པ་ཡི་ཚིག་རྣམས་ནི་རྣམ་པར་དཔྱད་མི་བཟོད་ཅེས་སོ། །དོན་དམ་པར་ནི་སྟོང་པ་ཉིད་ཀྱི་

ལྷའི་གཟུགས་བསྒོམ་པ་ལ་ལྷའི་གཟུགས་དང་སྐུའི་རྟོག་པ་མེད་དེ་དེས་ན་དེ་ལ་རང་འོད་དང་རང་

འོད་མ་ཡིན་པ་ཞེས་པའི་རྣམ་དབྱེ་བཞག་ཏུ་མེད་དོ། །དེའི་རྒྱུ་མཚན་སྟོང་གཟུགས་ཀྱི་སྐུ་དེ་ནི་

རྣམ་པ་ཐམས་ཅད་པ་དང་ཁ་དོག་ཐམས་ཅད་པའི་ཕྱིར་དང༌། ཤེས་བྱ་རྡུལ་ཕྲ་རབ་ཀྱི་རྫས་ཀྱི་རྣམ་

པར་རྟོག་པ་དང་བྲལ་ལ་དེ་དག་ལ་རང་བཞིན་གྱིས་གྲུབ་པ་མེད་པའི་ཕྱིར། དེའི་ཕྱིར་རང་བཞིན་

མེད་པའི་སྲིད་པ་པྲ་ཕབ་པའི་སྣང་བ་ལྟ་བུ་བསྒོམ་པ་ནི་བུམ་སྣམ་ཤིང་རྟ་སོགས་ཀྱི་བྱ་བ་ཉི་ཚེ་བ་

མ་ཡིན་གྱི་བྱ་བ་ཐམས་ཅད་པ་འཇིག་རྟེན་པའི་ཐ་སྙད་དག་དང་བྲལ་བའོ་ཞེས་པ་དབུ་མ་པའི་གྲུབ་

པའི་མཐའ་སྟེ་སྔགས་ཀྱི་ཚུལ་གྱི་དེ་ཁོ་ན་ཉིད་སྟོན་པའི་ལེའུའི་སྐབས་ལས་འབྱུང་བའི་རིགས་པ་

ལས་ཞེས་སོ། །གཞུང་འདི་དག་གིས་ཀྱང་སྟོང་གཟུགས་ཀུན་རྫོབ་རྟེན་འབྲེལ་གྱི་སྣང་བར་འདོད་

པ་བཀག་པ་ཡིན་ནོ། །ཞེས་ཁ་ཕྱོགས་ཅིག་སྨྲ་བར་བྱེད་དོ།།

བརྒྱད་པ་རྒྱུད་སྡེའི་ལྷ་ལ་སོགས་པ་གང་ནས་གང་སྤྲོ་ཚུལ་རྒྱུ་མཚན་དང་བཅས་པ་གོ་

སླར་བསྟན་པ་ལ་བཞི། སེམས་ཀྱི་གནས་སྐབས་བཞིའི་བག་ཆགས་ཀྱི་དབང་གིས་སྣང་ཚུལ་སོ་

སོར་དབྱེ་བ། སེམས་སྒྲིབ་བྲལ་དུ་དག་ན་སངས་རྒྱས་སུ་བསྟན་པ། སེམས་སྒྲིབ་བྲལ་དུ་དག་པར་



ཡེ་ལེའི་མདོར་བསྡུས་དང་པོའ་ིརྣམ་བཤད། 101

བྱེད་པའི་ཐབས་བསྟན་པ། སེམས་སྒྲིབ་པ་དང་བྲལ་བ་དུས་ཀྱི་འཁོར་ལོའ་ིརང་བཞིན་ངོས་བཟུང་

བའོ། །དང་པོ་ལ་གསུམ། གནས་སྐབས་བཞིའི་བག་ཆགས་ཀྱི་ཞལ་བཞི་ནས་ཆོས་སྣ་ཚོགས་

སྤྲོས་པར་བསྟན། སྤྲོས་པའི་ཆོས་རྣམས་རྩ་འཁོར་བཞི་དང་སྦྱར་བར་བསྟན། དེ་དག་ཐམས་ཅད་

བྱེད་པ་པོ་དང་བྲལ་བའི་རྟེན་འབྲེལ་དུ་བསྟན་པའོ། །དང་པོ་ནི། ཤེས་རབ་རྒྱུད་ནི་ཞེས་སོགས་

ཀྱི་གཞུང་འདི་དག་གིས། སད་རྨི་གཉིད་མཐུག་བཞི་པའི་གནས་སྐབས་ཀྱི་བག་ཆགས་བཞི་ལ་

དུས་ཀྱི་འཁོར་ལོའ་ིཞལ་བཞིའི་ཐ་སྙད་བྱས་ནས། བག་ཆགས་དེ་དག་གི་དབང་གིས་སྣང་ཚུལ་སྣ་

ཚོགས་འབྱུང་བ་རྣམས་ཞལ་བཞི་ལས་སྤྲོས། ཞེས་སོགས་སུ་གསུངས་པ་སྟེ། འདི་ལ་དོན་ཚན་

བཅུ་གཅིག་ལས། དང་པོ་རྒྱུད་སྡེ་བཞིར་སྣང་ཚུལ་ནི། ཤེས་རབ་རྒྱུད་ནི། ཞེས་སོགས་སོ།།

གཉིས་པ་ནང་པའི་གྲུབ་མཐའ་བཞིར་སྣང་ཚུལ་ནི། ཤར་ནས་རྣལ་འབྱོར། ཞེས་སོགས། 

གསུམ་པ་མུ་སྟེགས་ཀྱི་རིག་བྱེད་བཞིར་སྣང་ཚུལ་ནི། ནུབ་ཀྱི་ཞལ་ནས། ཞེས་སོགས་སོ། །བཞི་

པ་མུ་སྟེགས་པའི་རྒྱུད་དམ་གྲུབ་མཐའ་བཞིར་སྣང་ཚུལ་ནི། ཤར་གྱི་ཞལ་ནས་ཞེས་སོགས་སོ། །ལྔ་

པ་མུ་སྟེགས་པའི་ལྷར་སྣང་ཚུལ་ནི། རྒྱབ་ནས་ཕྲལ་ལ། ཞེས་སོགས་ཏེ། འདིས་ནི་མུ་སྟེགས་པའི་

ལྷ་རིགས་ལྔ་ཡུམ་ལྔར་བྱས་པ་རྣམས་སྤྲོ་ཚུལ་བསྟན་ཏེ། དེ་ཡང་དོན་དམ་བསྙེན་པར། དབུས་སུ་

དབང་ཕྱུག་ཆེ་དང་ཤར་དུ་སྐྱེས་བུ་སྟེ། །གཡས་སུ་ཟད་མིན་མེ་དང་གནོད་སྦྱིན་གཡོན་པའོ། །ནུབ་

ཏུ་དེ་མ་ཐག་སྟེ་རྣམ་དག་ལུས་ལྔ་ཡིན། །རྣམ་པར་ཤེས་པ་སྔོན་དུ་ངེས་པར་རིག་པར་བྱ། །ས་ནི་

ལྡོག་པ་ཡིན་ཏེ་ཆུ་ནི་རབ་གནས་ཏེ། །མེ་ནི་རིག་པ་ཡིན་ཏེ་རླུང་ནི་ཞི་བ་ཉིད། །མཚམས་ཀྱི་འདབ་

མ་རྣམས་ལ་མཆོད་པར་བྱ་བར་འགྱུར། །ཞེས་དང༌། ཚངས་པ་མོ་ནི་ས་ཡིན་ཆུ་ནི་དྲག་མོ་སྟེ། །མེ་

ནི་གཞོན་ནུ་མར་གྱུར་རླུང་ནི་ནག་མོའ།ོ །སྟོང་པ་ཕག་མོ་ཡིན་ཅིང་1ཞེས་སོགས་ཀྱིས་གསལ་བར་

བསྟན་པ་ལྟར་རོ། །དྲུག་པ་དུས་བཞིར་སྣང་ཚུལ་ནི། རྫོགས་ལྡན་ཞེས་སོགས་སོ།།

བདུན་པ་དཔའ་བོའ་ིརིམ་པ་སོགས་སུ་སྣང་ཚུལ་ནི། དེ་བཞིན་དཔའ་བོ། །ཞེས་སོགས་ཏེ། 

ཤར་ནས་དཔའ་བོའ།ི གཡོན་ནས་རང་བྱིན་རླབས་གཡས་ནས་དག་པའི། རྒྱབ་ནས་ཤིན་ཏུ་རྣམ་

དག་གི་རིམ་པས་བཞི་སྤྲོས་ཤིང༌། ཉི་མའི་བགྲོད་པའི་དབང་གིས་ཐུན་མཚམས་བཞི་པོ་དག་ལས་

1  བསྟན་འགྱུར། དཔེ་བསྡུར་མ། དེབ། ༧ ཤོག ༤༣ ཕྲེང་། ༡༨

གཡོན་ནས་སྔ་དྲོ་ནས་གུང་གི་བར། གཡས་ནས་ཕྱི་དྲོའ་ིབར། མདུན་ནས་ནམ་ཕྱེད་བར། རྒྱབ་

ནས་སྔ་དྲོའ་ིབར་སྤྲོས་སོ། །བརྒྱད་པ་ཁ་ཟས་ཀྱི་ལོངས་སྤྱོད་ལ་སོགས་པར་སྣང་ཚུལ་ནི། ཁ་ཟས་

ཞེས་སོགས་ཏེ། ལོངས་སྤྱོད་བཞི་ལས་ཁ་ཟས་ཀྱི་ལོངས་སྤྱོད་གཡས་ནས། སྡུག་བསྔལ་གྱི་ལོངས་

སྤྱོད་རྒྱབ་ནས། འཁྲིག་པའི་ལོངས་སྤྱོད་མདུན་ནས། རྨི་ལམ་དང་གཉིད་ཀྱི་ལོངས་སྤྱོད་གཡོན་

ནས་སྤྲོས་པར་བསྟན་ནོ། །དགུ་པ་རིགས་བཞིར་སྣང་ཚུལ་ནི། རྒྱབ་ནས་རྗེ་རིགས་ཞེས་སོགས་

སོ། །བཅུ་པ་ཉན་ཐོས་སྡེ་པ་བཞིར་སྣང་ཚུལ་ནི། རྒྱལ་བའི་བདག་པོས་ཞེས་སོགས་སོ། །བཅུ་

གཅིག་པ་འགྲོ་བ་སྣ་ཚོགས་སུ་སྣང་ཚུལ་ནི། མདུན་གྱི་ཞལ་ནས་ཞེས་སོགས་སོ། །གཉིས་པ་ནི། 

མདུན་གྱི་ཞལ་ནས། ཞེས་སོགས་ཏེ། མདོར་བསྡུས་ན་ཞལ་བཞི་ནས། སྤྲོས་པ་དེ་དག་རྩ་འཁོར་

བཞིའི་སྒོ་སྟེ་ཞལ་ལས་སྤྲོས་པར་ཡང་འགྱུར་ཏེ། སད་རྨི་གཉིད་མཐུག་བཞི་པའི་གནས་སྐབས་

སྐྱེད་བྱེད་ཀྱི་ཐིག་ལེ་བཞི་རྩ་འཁོར་བཞིར་གནས་པའི་རྒྱུ་མཚན་ལས་སོ། །ཞེས་བསྟན་པ་ཡིན་ནོ།།

གསུམ་པ་ནི། དཔལ་ལྡན་ཟླ་བ་ཞེས་སོགས་ཏེ། ཞལ་གྱི་དབྱེ་བས་སྣ་ཚོགས་སྤྲོས་པ་

དེ་རྣམས་ཀྱང་བྱེད་པ་པོ་དོན་གཞན་གྱི་དབང་གིས་མ་ཡིན་གྱི་དཔེར་ན་ཟླ་བ་དང་ནོར་བུ་ཆུ་ཤེལ་

ཕྲད་པ་ན་ཆུ་བསྐྱེད་པར་བྱའོ་སྙམ་པའི་རྣམ་རྟོག་མེད་ཀྱང་རྒྱུ་རྐྱེན་ཚོགས་པའི་རང་བཞིན་ལས་ཆུ་

འབྱུང་བ་དེ་བཞིན་དུ་རྒྱལ་བའི་བདག་པོའ་ིཟག་མེད་ཀྱི་ཕུང་པོ་རྣམས་ལ་བརྟེན་ནས་ཐམས་ཅད་

མཁྱེན་པའི་ཆོས་ཀྱི་རྣམ་གྲངས་དུ་མའི་ཆུ་འཛག་སྟེ། དེ་ཡང་ཆུ་ནི་ཆུའི་ས་བོན་ནོར་བུའི་ཁམས་

ལ་ཀུན་ཏུ་བརྟེན་ནས་ཟླ་བ་དང་ནོར་བུ་རོ་མཉམ་པ་ལས་ཆུ་འབྱུང་བ་ཇི་བཞིན་ཉིད་དུ་ཐམས་ཅད་

མཁྱེན་པའི་ཆོས་རྒྱལ་བའི་སྒྲིབ་བྲལ་གྱི་ཕུང་པོ་ལ་བརྟེན་པ་དག་ནི་གདུལ་བྱའི་སེམས་ཅན་རྣམས་

ཀྱི་སྒྲིབ་པ་དག་པའི་སེམས་སྣ་ཚོགས་ཀྱི་དབང་གིས་རྣམ་པ་མང་པོར་སྣང་བར་འགྱུར་ཏེ་དེ་ཡང་

སྔོན་གྱི་ལས་སྣ་ཚོགས་ཀྱི་མཐུ་ལས་སོ།།

གཉིས་པ་སེམས་སྒྲིབ་བྲལ་དུ་དག་ན་སངས་རྒྱས་སུ་བསྟན་པ་ནི། དེ་ལྟར་སེམས་ཅན་གྱི་

དོན་མཛད་ཀྱང་སྲིད་གསུམ་གནས་ན་སེམས་ཅན་གྱི་དོན་བྱེད་པ་པོ་སངས་རྒྱས་དང་ཡིད་བཞིན་

གྱི་ནོར་བུ་ལ་ཡང་དོན་འདི་བྱའོ་སྙམ་པ་སོགས་ཀྱི་བསམ་པ་མེད་ཅིང་རང་གི་སེམས་དང་ས་གཞི་

སོགས་ལ་དེ་དག་གི་ས་བོན་རྟག་ཏུ་གནས་ཀྱང་དགེ་མི་དགེ་བའི་འབྲས་བུའི་དབང་གིས་སྡིག་



ཡེ་ལེའི་མདོར་བསྡུས་དང་པོའ་ིརྣམ་བཤད། 103

པའི་ལས་ཅན་རྣམས་ཀྱིས་མི་མཐོང་སྟེ། མ་མཐོང་བ་དེ་སངས་རྒྱས་དང་ཡིད་བཞིན་གྱི་ནོར་བུའི་

སྐྱོན་མ་ཡིན་གྱི་རང་གི་སྔོན་ལས་མི་དགེ་བའི་སྐྱོན་དེ་མི་དགེ་བ་དང་དགེ་བའི་འབྲས་བུ་ལ་སེམས་

ཅན་རྣམས་རབ་ཏུ་སྤྱོད་པའི་ཕྱིར་རོ། །དེས་ན་སེམས་སྒྲིབ་པ་དང་བྲལ་ཏེ་དག་ན་མི་དེ་ཡང་ནི་

རྒྱལ་བའི་དབང་པོར་གནས་འགྱུར་ཏེ། རང་ཉིད་རང་གིས་དག་པར་མ་བྱས་ན་རྒྱལ་བ་གཞན་གྱིས་

དག་པ་ཅི་ཞིག་བྱར་ཡོད་དེ་མེད་དོ།།

གསུམ་པ་སེམས་སྒྲིབ་བྲལ་དུ་དག་པར་བྱེད་པའི་ཐབས་བསྟན་པ་ལ་བཞི། སེམས་དག་

བྱེད་མི་འགྱུར་བའི་བདེ་བའི་སྐད་ཅིག་ཡིན་པར་དཔེས་བསྟན། བདེ་བའི་སྐད་ཅིག་ལྷན་སྐྱེས་ཀྱི་

ཡེ་ཤེས་ཡིན་པར་དཔེས་བསྟན། ལྷན་སྐྱེས་ཀྱི་རྟེན་ཁམས་དྲུག་གི་བདག་ཉིད་ཅན་གྱི་བྱང་ཆུབ་

ཀྱི་སེམས་སུ་བསྟན། རྟེན་ཁམས་དྲུག་གི་འབྲེལ་པ་དོར་མ་དོར་གྱིས་འཁོར་འདས་སུ་བཞག་

པའོ། །དང་པོ་ནི། གལ་ཏེ་རང་གི་སེམས་གློ་བུར་གྱི་དྲི་མ་དང་བཅས་པ་ལས་དྲི་མ་མེད་པར་ཇི་

ལྟར་འགྱུར་ཞེ་ན། དཔེར་ན་ས་བོན་གང་ཞིག་མྱུ་གུ་འདི་བསྐྱེད་པ་ལ་སྐྱེད་པར་བྱེད་པ་ས་བོན་དེ་

ནི་མྱུ་གུའི་དངོས་པོ་སྐྱེས་ནས་རྣམ་པར་ཉམས་པར་འགྱུར་ཞིང་ས་བོན་ཉམས་པ་དེ་ཡིས་མྱུ་གུ་

སྐྱེས་ཟིན་པར་རབ་ཏུ་འགྱུར་ཏེ་སླར་ཡང་མྱུ་གུ་དེ་རྒྱལ་པོ་ཞེས་བོས་ནས། ས་བོན་ཕྱི་མ་དག་གི་

སྐྱེད་བྱེད་དུ་འགྱུར་བ་ཉིད་དོ། །དེ་བཞིན་དུ་སྐྱེ་བ་སྔ་མ་གསོན་པའི་གནས་སྐབས་གང་ཡིན་པ་

དེ་གཞན་འཇིག་རྟེན་ཕ་རོལ་གྱི་དངོས་པོ་སྐྱེད་པ་ལས་ཕ་རོལ་གྱི་སྐྱེ་བ་ཐོབ་པ་ན་སྔ་མ་ཤི་བའོ་

ཞེས་འཇིག་རྟེན་པའི་ཚིག་ཏུ་བརྗོད་དེ་དེའི་ཚེ་སྐྱེ་བ་སྔ་མར་གསོན་པའི་རང་གི་ངོ་བོས་འཇིག་

རྟེན་ཕ་རོལ་ཏུ་སྐྱེས་པ་མིན་པ་ལྟར་མི་འགྱུར་བའི་བདེ་བ་གང་གིས་སྟོང་པའི་གཟུགས་ནས་ནི་ས་

རྣམས་ལ་འོངས་པ་འགྱུར་མེད་བདེ་བའི་སྐད་ཅིག་དེ་ཡིས་ལུས་ཟོས་ནས་སྟོབས་བཅུ་པ་སངས་ 

རྒྱས་སུ་འགྲོ་བར་འགྱུར་རོ།།

གཉིས་པ་ནི། འགྱུར་མེད་ཀྱི་བདེ་བ་དེ་ཐོབ་ནས་བདེ་བ་ལ་རྗེས་ཆགས་ཀྱི་སྐད་ཅིག་

འདིར་ནི་ལྷན་སྐྱེས་དེ་སྟོང་གཟུགས་ཀྱི་དངོས་པོ་ལས་གཞན་ལས་དང་ཡེ་ཤེས་ཀྱི་ཕྱག་རྒྱ་ལ་

རྗེས་སུ་ཆགས་པ་ལས་འབྱུང་བ་ནི་མིན་ནོ། །ཕུང་པོ་གང་དག་འགྱུར་མེད་བདེ་བའི་སྐད་ཅིག་དེ་

ཡིས་བདེ་བར་བསྐྱེད་པ་རྣམས་སླར་ཡང་བདེ་བའི་སྐད་ཅིག་དེ་ཡིས་བདེ་བའི་སྐད་ཅིག་ཉི་ཁྲི་ཆིག་



དྲི་མེད་འོད་ཀྱི་ཡེ་ལེའི་འགྲེལ་བཤད།104

སྟོང་དྲུག་བརྒྱ་མ་རྫོགས་བར་ལ་སྐྱེད་པར་བྱེད་པ་སྟེ། དེ་དག་རྫོགས་ནས་དག་པ་ངོ་བོ་ཉིད་སྐུ་ལ་

སོགས་སྐུ་བཞི་རིམ་བཞིན་འབྱུང་བ་ནི་དག་པའི་ས་བོན་བཏབ་པ་ལས་རྩ་བ་ལོ་མ་མེ་ཏོག་འབྲས་

བུ་བཞི་འབྱུང་ཞིང་དེ་ལས་ཀྱང་རྩ་བ་སོགས་འབྱུང་བ་བཞིན་ནོ།།

གསུམ་པ་ནི། ས་ཆུ་མེ་རླུང་རོ་ནམ་མཁའ་མཆོག་གི་རོ་ཡེ་ཤེས་ཁམས་ཏེ། དེ་ལྟར་རྡུལ་

ཕྲ་རབ་དག་ལ་རྣམ་དྲུག་ལས་སའི་ཁམས་ལ་ཡུལ་གྱི་ཡོན་ཏན་དྲི་གཟུགས་རོ་རེག་སྒྲ་དང་ལྔ། ཆུ་

སོགས་ལ་དྲི་ལ་སོགས་པ་རེ་རེས་དམན་པ་ཆུ་ལ་བཞི་མེ་ལ་གསུམ་རླུང་ལ་གཉིས་ནམ་མཁའ་

སྒྲའི་ཡོན་ཏན་གཅིག་པུ་ཅན་ཡིན་ཅིང༌། ཡུལ་ལྔ་དང་རྣམ་པར་བྲལ་བ་ཁམས་དྲུག་གི་ཐ་མ་ནི་ཡེ་

ཤེས་ཀྱི་ཁམས་སུ་བལྟ་བར་བྱ་བ་རྣམས་སོ། །ཁམས་ལྔ་པོ་དེ་ལས་གཟུགས་མེད་རྣམས་ནི་ཡོན་

ཏན་རི་བོང་ཅན་ཏེ་ནམ་མཁའི་ཡོན་ཏན་གཅིག་པུ་དང་ལྡན་ལ་གཟུགས་བཅུ་དྲུག་ནི་ནམ་མཁའི་

སྟེང་དུ་མེ་རླུང་ཟུང་དང་བཅས་པས་ཡོན་ཏན་གསུམ་པ་དང་འདོད་པའི་ཁམས་ཀྱི་དུད་འགྲོ་དང་མི་

ནི་སྔ་མའི་སྟེང་དུ་ས་ཆུའི་ཡོན་ཏན་ཟུང་དང་བཅས་པ་ལྔའི་བདག་ཉིད་ཅན་ཏེ། དེས་ན་དེ་དག་འཕོ་

བའི་དུས་སུ་ཁུ་བ་ཡང་འབྱུང་བ་གཅིག་དང་གསུམ་དང་ལྔའི་ཡོན་ཏན་ཅན་དང་སེམས་ཀྱི་བག་

ཆགས་ཀྱང་ཡོན་ཏན་དེ་དག་གི་བདག་ཉིད་ཅན་ནོ། །ཐ་མ་ཡེ་ཤེས་ཀྱི་ཁམས་ནི་ཆོས་ཀྱི་དབྱིངས་

རྣམ་པ་ཀུན་ལྡན་གྱི་སྟོང་པའི་ཡོན་ཏན་ཅན་ཏེ། སྟོང་པ་དག་སྒོ་ཀུན་ནས་དུས་རྟག་ཏུ་ཐིག་ལེ་འཕོ་

བ་མེད་པའི་བདེ་བ་ལྷན་སྐྱེས་དགའ་བའི་རྟེན་དུ་གྱུར་པའོ།།

བཞི་པ་ནི། སླར་ཡང་ས་སོགས་ཁམས་དྲུག་རྣམས་ལས་དྲི་སོགས་ཡོན་ཏན་རྣམས་སྐྱེ་

བ་ན་ཕན་ཚུན་དུ་ནི་གྲོགས་བྱེད་པའི་ཚུལ་གྱིས་རང་རིགས་ཀྱི་ཡོན་ཏན་བསྐྱེད་པ་དག་ལ་གཙོ་

བོའ་ིདངོས་པོ་དང་ཡོན་ཏན་གཞན་སྐྱེད་པ་ལ་ཆུང་བ་སྟེ་ཕལ་པའི་དངོས་པོ་གནས་ཤིང་དེ་རྣམས་

ལ་ཕན་ཚུན་འབྱུང་བ་རྟེན་དང་ཕུང་པོ་བརྟེན་པ་དང་ཡུལ་ལྔ་དང་ཡུལ་ཅན་མིག་སོགས་ལྔ་རྣམས་

བཟུང་འཛིན་གྱི་དངོས་པོར་སྐྱེས་པ་ཕན་ཚུན་དུ་ཡུལ་ལྔ་བདུད་དང་ཡུལ་ཅན་ལྔ་མ་རིག་པ་ཡིན་

པས་ཡུལ་ཡུལ་ཅན་ལྔ་ནི་ཕན་ཚུན་རྗེས་སུ་ཆགས་པས་བཟུང་འཛིན་དུ་འབྲེལ་བ་ལས་འཕོ་བའི་

སྐད་ཅིག་གི་དབང་གིས་རོའ་ིའགྲོ་བ་འགྲོ་བ་དྲུག་གི་འཁོར་བ་རྣམས་ལ་གནས་ནས་ལས་དབང་

གིས་སྡུག་བསྔལ་མྱོང་བ་དང་ནི་མི་འཕོ་བའི་བདེ་བའི་སྐད་ཅིག་གི་རྟེན་རྣམ་པ་ཐམས་ཅད་པའི་

སྟོང་པ་ཉིད་སྒོམ་པ་རྣམས་ཀྱིས་དབང་པོ་ལྔའི་རྣམ་པ་ཀུན་ནས་ཡུལ་ལྔའི་ཡོན་ཏན་གཞན་ལ་

དགའ་བས་རྗེས་སུ་ཆགས་པ་མེད་པར་བཟུང་འཛིན་གཉིས་མེད་དུ་གྱུར་པ་ན་རྟོག་པས་མི་ཕྱེད་

པའི་རྡོ་རྗེ་སེམས་དཔའ་བདེ་བ་ཆེན་པོ་དག་པའི་སྐུར་ཡང་དག་པར་འགྱུར་རོ།།

བཞི་པ་སེམས་སྒྲིབ་པ་དང་བྲལ་བ་དུས་ཀྱི་འཁོར་ལོའ་ིརང་བཞིན་ངོས་བཟུང་བ་ལ་

གསུམ། ཡུལ་ཡུལ་ཅན་སོགས་སྒྲིབ་པ་དང་བྲལ་བ་རང་གཞན་གྱི་མཐར་ཐུག་པའི་སངས་རྒྱས་

སུ་བསྟན། དེ་ལ་བྱང་ཆུབ་བཞིར་དབྱེ་ཞིང་དུས་མཆོག་མི་འགྱུར་གྱི་བདེ་ཆེན་ངོས་བཟུང་བ། དུས་

དེས་བསྐྱེད་པའི་སྒྲིབ་བྲལ་གྱི་ཕུང་ཁམས་སྐྱེ་མཆེད་འཁོར་ལོར་བསྟན་པའོ། །དང་པོ་ནི། དག་པའི་

སྐུ་དག་རྣམས་ཀྱིས་གཞན་དོན་དུ་དུས་ཀྱི་འཁོར་ལོའ་ིརྫུ་འཕྲུལ་དུ་མ་གསལ་བྱེད་དེ་དེ་ཡང་ལུས་

སྒྲིབ་པ་དང་བྲལ་བ་སྤྲུལ་པའི་སྐུ་རྡོ་རྗེའི་མེ་འབར་བ་འཕྲོ་བ་ཁྲོ་ཆགས་ཀྱི་གཟུགས་ཅན་རྣམས་

ཀྱིས་འདོད་པའི་ཁམས་ན་གནས་པའི་གདུག་པ་ཅན་གྱི་ལྷ་དང་ལྷ་མིན་རྣམས་དང་མི་རྣམས་ཀྱི་

དོན་མཛད་པ་དང་ལོངས་སྤྱོད་རྫོགས་པའི་སྐུས་གཟུགས་ཅན་གྱི་ཁམས་ན་གནས་པའི་ལྷ་རྣམས་

ཀྱི་དོན་མཛད་པ་དང༌། ནམ་མཁའ་ལ་རྒྱལ་བའི་སྲས་བྱང་སེམས་དང་སོགས་སྒྲས་ཉན་རང་དགྲ་

བཅོམ་རྣམས་ལ་ཆོས་སྐུས་དོན་མཛད་ཅིང༌། སྟོང་པའི་ཆ་སྒྲིབ་བྲལ་དུ་གྱུར་པ་ཡིས་སྲིད་གསུམ་

མཐའ་དག་སྟོང་པའི་ཟད་པར་དུ་སྤྲུལ་ལ། དེ་བཞིན་དུ་རླུང་མེ་ཆུ་ས་སྒྲིབ་བྲལ་གྱི་ཆ་ཤས་རྣམས་

ཀྱིས་དེ་དང་དེའི་ཟད་པར་རྣམས་འགྲུབ་པར་བྱེད་དོ། །དབང་པོ་དང་ཚོགས་པའི་ཡུལ་གཟུགས་སྒྲ་

དྲི་རོ་སྒྲིབ་པ་དང་བྲལ་བ་རྣམས་ཀྱིས་ནི། གཟུགས་སོགས་དངོས་པོའ་ིརང་བཞིན་མཐའ་དག་ཀུན་

ནས་སྒྲིབ་པས་དག་པས་ནམ་མཁའ་དང་མཚུངས་པ་བདེ་བ་ཆེན་པོ་གཅིག་གི་བདག་ཉིད་དུ་གྱུར་

པ་འདི་ནི་དག་པའི་ས་ལ་སྟེ་སེམས་དག་པ་ལ་སྟོན་པར་བྱེད་དོ། །དེ་ལྟར་ན་སྒྲིབ་པ་དང་བྲལ་བས་

སངས་རྒྱས་རྣམས་ཀྱི་དག་པའི་སྐུར་གྱུར་པ་ནི་བདེ་བ་གཅིག་པུའི་རང་བཞིན་རྡོ་རྗེ་ལྟ་བུ་ཡིན་པའི་

ཕྱིར་ན་སྐྱེ་བ་དང་འཆི་བར་ཡང་ནི་མི་འགྱུར་རོ།།

གཉིས་པ་ནི། དག་པའི་སྐུ་སྐད་ཅིག་གཅིག་གིས་བྱང་ཆུབ་པ་དེ་གཅིག་པུ་ལས་བྱང་

ཆུབ་གསུམ་འབྱུང་ཏེ། རྣམ་པ་ལྔས་བྱང་ཆུབ་པ་ཆོས་སྐུ་རྣམ་པ་ཉི་ཤ ས་བྱང་ཆུབ་པ་ལོངས་སྐུ་སྒྱུ་

འཕྲུལ་དྲ་བས་བྱང་ཆུབ་པ་སྤྲུལ་སྐུའོ། །བྱང་ཆུབ་བཞི་པོ་དེའི་འགྱུར་མེད་བདེ་བའི་སྐད་ཅིག་རླུང་

ཉི་ཁྲི་ཆིག་སྟོང་དྲུག་བརྒྱ་འགགས་པ་དེ་ལས་ནི་ཆོས་ཐམས་ཅད་འགྱུར་མེད་བདེ་བར་མཉམ་པའི་

འབྲས་བུ་སྟེར་བར་འགྱུར་ཏེ། དེ་ལས་གཞན་གཡོ་བ་དང་འཛག་པའི་རང་བཞིན་གྱིས་ནི་བདེ་

མཉམ་འབྲས་བུ་སྟེར་བ་མིན་ལ། དུས་ཀྱི་འཁོར་ལོ་འདིར་སྐུ་བཞི་ཐོབ་པའི་ཐབས་བྱང་སེམས་འཕོ་

བ་མེད་པའི་སྐད་ཅིག་མི་འགྱུར་བའི་བདེ་བ་གང་ཡིན་པ་དེ་འདིར་ནི་ལྷན་སྐྱེས་ཀྱི་དགའ་བ་སྟེ། དེ་

སྐྱེད་བྱེད་ནི་རྣམ་པ་ཐམས་ཅད་པའི་སྟོང་ཉིད་ཆོས་ཀྱི་དབྱིངས་སུ་ཐུགས་ཀྱི་རྡོ་རྗེ་རབ་ཏུ་ཞུགས་ 

པ་གཡོ་མེད་དུ་གྱུར་པའོ།།

གསུམ་པ་ནི། འགྱུར་མེད་བདེ་བ་གཅིག་པུ་ལས་དག་པའི་ཆོས་སྣ་ཚོགས་སུ་སྤྲུལ་པ་དེའི་

ཕྱིར་རང་གི་སེམས་འཕོ་བའི་བག་ཆགས་དང་བྲལ་བ་ན་མཐའ་ཡས་པའི་སྒྲིབ་བཅས་ཀྱི་སངས་

རྒྱས་ཀྱི་ཞིང་རྣམས་དང་ནི་དཔག་མེད་ཡོན་ཏན་སྒྲ་སོགས་རྣམས་དང་ནམ་མཁའ་ལ་སོགས་སའི་

ཁམས་རྣམས་དང་གནས་སྐྱི་ཉམས་པ་རྣམ་གསུམ་ཞེས་པའི་སྲིད་པ་དང་ནི་འགྲོ་བ་དྲུག་ཏུ་གནས་

པའི་སེམས་ཅན་ཀུན་རྟེན་དཀྱིལ་འཁོར་དང་བརྟེན་པ་སངས་རྒྱས་ལྔ་དང་ཁྲོ་བོ་བཅུ་དང༌། ལྷ་ཆེན་

བཅུ་གཉིས་དང་སོགས་པས་ཀླུ་དང་རབ་གཏུམ་རྣམས་དང་སྙིང་རྗེའི་ཐུགས་ལས་བྱང་ཆུབ་སེམས་

དཔའ་བཙུན་མོར་བཅས་པ་རྣམས་སུ་སྣང་སྟེ། འདི་དག་རྣམས་ནི་སྲིད་པ་གསུམ་ལས་འདས་པས་

ན་སྲིད་པ་གསུམ་གྱིས་ཕྱག་བྱས་པ་བདུད་དང་ཉོན་མོངས་ལས་རྒྱལ་བའི་འཁོར་ལོ་སྟེ་འཛག་མེད་

བདེ་བའི་སྐད་ཅིག་གཅིག་པུའི་རང་བཞིན་ལས་གྲུབ་པ་ཡིན་ནོ།།

དགུ་པ་ཐབས་དང་ཤེས་རབ་ཀྱི་ལྷ་རྣམས་ཀྱི་བརྟེན་པ་བཅུའི་རྣམ་དག་བསྟན་པ་ལ་

གཉིས། ལུས་ལ་རྣམ་པ་བཅུའི་དག་པ་དང༌། ས་བཅུ་རྣམས་ཀྱིས་ལུས་ཀྱི་ཁམས་བཅུ་སྦྱོང་བར་

བསྟན་པའོ། །དང་པོ་ནི། ད་ནི་ལུས་ལ། ཞེས་སོགས་ཏེ། འདིར་སྤུ་དང་སྐྲ་ནི་ནམ་མཁའི་ཁམས་

སོ། །པགས་པ་དང་ཤ་ནི་རླུང་གི་ཁམས་སོ། །ལུས་ཀྱི་གཡས་གཡོན་གྱི་ཁྲག་རྣམ་པ་གཉིས་ནི་

མེའི་ཁམས་སོ། །རྡུལ་དང་གཅི་བ་ནི་ཆུའི་ཁམས་སོ། །འདིར་རྩ་མི་ཡང་རྡུལ་ཞེས་ཟེར་ལ། རྭ་

འགྱུར་ལས་རོ་ཞེས་ཟེར་ཞིང་རོའ་ིདོན་ཡང་ཁུ་བ་ལ་འདོད་དོ། །རུས་པ་དང་རྐང་ནི་སའི་ཁམས་

སོ། །རྩ་དང་སྲོག་ལ་སོགས་པ་རླུང་བཅུ་ནི་ཡེ་ཤེས་ཀྱི་ཁམས་སོ། །སྒྲ་གཅན་གྱི་མཇུག་མདུང་1ཅན་

1  ཞོལ། ཤོག ༧༣ ན ༥ མཇུག་མ་དུང་ཅན་མ་

མ་ཐིག་ལེ་འཕོས་པས་བདེ་བའི་ཡེ་ཤེས་ཀྱི་ཁམས་ནི་ཡེ་ཤེས་རྡོ་རྗེའོ། །སྒྲ་གཅན་སེམས་ཀྱི་ཐིག་

ལེ་ནི་ཐུགས་རྡོ་རྗེའོ། །ཉི་མ་དག་གི་ཐིག་ལེ་ནི་གསུང་རྡོ་རྗེའོ། །ཟླ་བ་ལུས་ཀྱི་ཐིག་ལེ་ནི་སྐུ་རྡོ་

རྗེ་སྟེ་བཞི་པོ་འདི་དག་རྣམས་ཀྱི་བགྲོད་པ་ཀུན་ནས་སྲོག་གི་རླུང་རྒྱུ་བའི་རྩ་གཉིས་ཀྱི་དབུས་སུ་

གནས་པའི་དབུ་མར་འགོག་པའོ། །དེ་ལས་དཔེར་ན་མངལ་དུ་ཟླ་བའི་དབུས་སུ་སྟེ་ཁུ་བའི་དབུས་

སུ་དྲི་མེད་ནོར་བུ་ཞེས་པ་ཁ་དོག་སྣ་ཚོགས་དང་ཕྲད་པའི་ཤེལ་བཞིན་དུ་བག་ཆགས་སྣ་ཚོགས་ཉེ་

བར་བཞག་པ་དང་འབྲེལ་བ་ལས་བག་ཆགས་ཀྱི་དངོས་པོ་ཀུན་གྱིས་འཁྱུད་པའི་རྣམ་པར་ཤེས་པ་

རོ་མཉམ་པར་འགྱུར་བ་སྟེ། དེ་དང་འདྲ་བར་དངོས་པོ་དང་དངོས་པོ་མེད་པ་དག་གཉིས་སུ་མེད་པ་

ཉིད་དེ་པྲ་ཕབ་པ་དང་སྒྱུ་མ་ལྟ་བུའི་སྟོང་པ་ཉིད་ཀྱི་གཟུགས་ཙམ་ཞེས་པས་རྡུལ་ཕྲ་རབ་ལས་འདས་

པར་བསྟན་ཏེ། དེ་དང་འགྱུར་བ་མེད་པའི་བདེ་བ་ཟུང་དུ་ཆུད་པར་འགྱུར་ཏེ། དེ་ཉིད་ནི་མཆོག་གི་

བདུད་རྩི་འཆི་མེད་ཀྱི་གོ་འཕང་སྟེར་བ་སྒྲིབ་བྲལ་གྱི་ཆོས་ཀུན་ལ་ཁྱབ་བྱེད་ཐིག་ལེ་འགྱུར་བ་མེད་

པས་གཞོམ་དུ་མེད་པའི་ངོ་བོ། །ཞེས་པ་ངེས་པ་སྟེ། ལུས་ལ་བ་སྤུ་ལ་སོགས་པ་རྣམ་པ་བཅུ་

ཁམས་དྲུག་དང་རྡོ་རྗེ་བཞིར་དག་པའོ།།

གཉིས་པ་ལ་གསུམ། རྣམ་བཅུ་དག་པ་ས་1བཅུར་བསྟན། དེ་གཞན་ཡི་གེ་ལ་སྦྱར་ཏེ་ཐབས་

ཤེས་གཉིས་སུ་དབྱེ། ལུས་ཀྱི་ཁམས་སྒྲིབ་བྲལ་དུ་བྱེད་པའི་ཐར་ལམ་སྒོམ་པར་བསྟན་པའོ། །དང་

པོ་ནི། ད་ནི་ས་བཅུ། ཞེས་སོགས་ཏེ། འདིར་བ་སྤུ་དང་སྐྲ་རྣམ་པར་དག་པ་ནི་ས་དང་པོ་རབ་ཏུ་

དགའ་བའོ། །དེ་བཞིན་དུ་སྦྱར་ལ། པགས་དང་ཤ་ནི་གཉིས་པའོ། །ཁྲག་རྣམ་པ་གཉིས་ནི་གསུམ་

པའོ། །རོ་དང་ཆུ་ནི་བཞི་པའོ། །རུས་པ་དང་རྐང་ནི་ལྔ་པའོ། །རྩ་དང་སྲོག་ནི་དྲུག་པའོ། །དུས་མེ་

དང་ཆགས་པའི་ཁམས་བཞི་པའི་གནས་སྐབས་ནི་བདུན་པའོ། །སྒྲ་གཅན་ནི་བརྒྱད་པའོ། །ཉི་མ་ནི་

དགུ་པའོ། །ཟླ་བ་ཁུ་བའི་ཁམས་ནི་ས་བཅུ་པ་ཆོས་ཀྱི་སྤྲིན་ཏེ། དེ་ལྟར་ཕྱི་མ་བཞི་ནི་རིམ་པ་ལྟར་

ཆགས་པ་བཞི་པ་དང་མུན་པ་སེམས་དང་རྡུལ་ངག་དང་སྙིང་སྟོབས་ལུས་ཀྱི་ཆོས་ཀྱིས་ཀུན་རྫོབ་

འཛག་བཅས་ཀྱི་ཆོས་ལ་འཇུག་པའོ། །དེ་ལྟར་སྤུ་ལ་སོགས་པ་ཟླ་བའི་མཐར་ཐུག་པ་བཅུ་ནི་མཐའ་

དག་ལུས་ལ་གནས་པ་སྟེ། དེ་རྣམས་ཀྱི་འཕོ་བའི་སྒྲིབ་པ་མེད་པ་ལས་ས་བཅུ་པོ་དེ་དག་རྣམས་

1  ཞོལ། ཤོག ༧༣ བ ༤ རྣམ་བཅུ་དག་པས་བཅུར་བསྟན་

རྣམ་པར་དག་ཅིང་ཐོབ་པར་འགྱུར་རོ།།

གཉིས་པ་ནི། ཁམས་བཅུ་པོ་གང་ཞིག་ས་བཅུར་གསུངས་པ་དེ་དག་རྣམས་ཀྱང་ས་བོན་

ནི་སྡེ་པ་དྲུག་དང་ལ་ཡིག་དང་སོགས་པས་ལ་ཝ་ར་ཡ་ཧ་སོགས་གཞན་དབྱངས་བཅུ་བདུན་དང་

ལྡན་པ་རྣམས་སུ་གསུངས་སོ། །དེ་ལ་ཀའི་སྡེ་པ་ནི་ས་རབ་ཏུ་དགའ་བའི་ཡི་གེ་སྟེ། དེ་བཞིན་དུ་

གྲངས་ཇི་ལྟ་བར་ཀ་ཙ་ཊ་པ་ཏ་ས་ཞེས་པ་སྡེ་པ་དྲུག་པོ་རྣམས་ས་དྲུག་གི་ཡི་གེ་དང་ལ་ཝ་ར་ཡ་

ཧ་ས་བདུན་པ་དང་ཨལ་ཨོ་ཨར་ཨེ་ཨ་ས་བརྒྱད་པ་དང༌། ལྀ་ཨུ་རྀ་ཨི་ཨ་ས་དགུ་པ་དང༌། ཧཿཨཾ་

ཞེས་པ་ས་བཅུ་པའི་ཡི་གེ་སྟེ་ཐབས་ཀྱིའོ། །དེ་བཞིན་དུ་ཡི་གེ་རྣམས་ལུགས་ལས་ལྡོག་པས་

ཀྱང་དབྱངས་རིང་པོ་དང་ལ་སོགས་པ་དེ་དག་གིས་ཕྱེ་བའི་སྡེ་པ་རྣམས་ཤེས་རབ་རྣམས་ཀྱི་ས་ 

བཅུའི་ཡི་གེ་རྣམས་སོ།།

གསུམ་པ་ནི། ལུས་ལ་གནས་པའི་ས་བཅུ་པོ་འདི་དག་དུས་ཀུན་ཏུ་འགོག་པ་ལས་རྣལ་

འབྱོར་པ་རྣམས་ལ་བདེ་མཉམ་འབྲས་བུ་སྟེར་བར་འགྱུར་ཏེ། དེའི་ཕྱིར་བླ་མའི་ཞབས་ལ་གནས་

པ་ཞེས་པ་ཨ་ཝ་དྷཱུ་ཏཱིའི་ཞབས་ལ་གནས་པའི་ཁམས་དང་རླུང་གི་འཕོ་བའི་འགོག་པའི་རྣལ་འབྱོར་

ནི་རྣལ་འབྱོར་པ་རྣམས་ཀྱིས་ཐར་པ་ཐོབ་པའི་སླད་དུ་བཙལ་བར་བྱའོ་ཞེས་པ་བཅོམ་ལྡན་འདས་

ཀྱི་རླུང་ཁམས་ས་བཅུར་དག་པའི་ངེས་པའོ། །དེས་ན་རང་གི་ལུས་ཀྱི་ཁམས་གང་ཞིག་སྒྲིབ་བྲལ་

དུ་གྱུར་པ་ལས་མ་གཏོགས་པ་སྒྲིབ་བྲལ་གྱི་ཆོས་ཀུན་ལ་ཁྱབ་བྱེད་ཐར་པ་སྟེར་བའི་སངས་རྒྱས་

གཞན་ནི་འགའ་ཡང་འཇིག་རྟེན་འདི་ན་ཡོད་པ་མ་ཡིན་ནོ། །འདི་བཞིན་དུ་ཀྱཻ་རྡོ་རྗེ་ལས་ཀྱང༌། 

སེམས་ཅན་རྣམས་ནི་སངས་རྒྱས་ཉིད། །འོན་ཀྱང་གློ་བུར་དྲི་མས་སྒྲིབས། །དེ་བསལ་ན་ནི་སངས་

རྒྱས་ཉིད།1།ཅེས་དང༌། སམ་བྷུ་ཊར་ཡང༌། རང་གི་ལུས་ལ་སངས་རྒྱས་བཞུགས། །གཞན་དུ་གང་

ནའང་སངས་རྒྱས་མེད། །མི་ཤེས་མུན་པས་སྒྲིབ་པ་རྣམས། །ལུས་ལས་སངས་རྒྱས་གཞན་དུ་

འདོད།2།ཅེས་གསུངས་སོ།།

དྲུག་པ་ཐེག་པ་ཆེན་པོའ་ིསྤྱོད་པ་རླབས་པོ་ཆེའི་རྟེན་ཀུན་རྫོབ་བྱང་ཆུབ་ཀྱི་སེམས་སྟོན་པ་

1  བཀའ་འགྱུར། དཔེ་བསྡུར་མ། དེབ། ༨༠ ཤོག ༥༤ ཕྲེང་། ༡༥

2  བསྟན་འགྱུར། དཔེ་བསྡུར་མ། དེབ། ༤༢ ཤོག ༡༡༨༢ ཕྲེང་། ༥



ཡེ་ལེའི་མདོར་བསྡུས་དང་པོའ་ིརྣམ་བཤད། 109

བྱང་ཆུབ་ཀྱི་སེམས་སྟོན་པའི་སྒྲུབ་ཐབས་ཀྱི་གནས་པ་བསྟན་པ་ནི། འདིའི་གོ་སླའི་ཚིགས་བཅད་

དང་པོ་གསུམ་སྟེ། བྱང་ཆུབ་ཀྱི་སེམས་སྐྱེ་བའི་རྟེན་སངས་རྒྱས་མཉེས་པར་བྱ་ཞིང་སེམས་ཅན་

ལ་འགལ་བ་མི་བྱ་བ། སེམས་ཅན་དང་འགྲོགས་ཏེ་བྱམས་སོགས་གོང་དུ་སྤེལ་བ། སྨོན་འཇུག་གི་

སེམས་བསྐྱེད་ནས་བདུད་ལས་སྤང་བར་བསྟན་པའོ། །དང་པོ་ནི། སེམས་ཅན་རྣམས་ཀྱི་སེམས་

སྒྲིབ་པ་དང་བྲལ་བ་ནི་སངས་རྒྱས་ཡིན་ཏེ་དེ་ལས་གཞན་ཤེས་བྱ་འདིར་སངས་རྒྱས་ཆེན་པོ་

འགའ་ཡང་འཇིག་རྟེན་གྱི་ཁམས་ན་ཡོད་པ་མིན་ལ། སངས་རྒྱས་དེ་རྣམས་མཉེས་པར་བྱས་པས་

དཔག་མེད་སྡུག་བསྔལ་གྱིས་གཟིར་བའི་སྲིད་པ་གཅོད་པར་བྱེད་དེ། གང་གིས་མཉེས་པར་བྱ་ན་

རྣམ་པར་མི་རྟོག་པ་བསྒོམ་པ་ལས་སོ། །དེའི་ཕྱིར་རྣལ་འབྱོར་པ་ནི། རྟོག་བསྒོམ་དང་འཛག་བདེ་

ལ་ཆགས་ཤིང་གཞན་ལ་ཁུ་བས་མི་མཉེས་པར་བྱེད་ན་དམྱལ་བ་ངུ་འབོད་ལ་སོགས་པ་ཁབ་རྩེའི་

དམྱལ་བ་ཆེན་པོ་མཐར་ཐུག་པ་རུ་འགྲོ་བར་འགྱུར་རོ། །དེའི་ཕྱིར་སེམས་སྒྲིབ་པས་དག་པ་ན་ཡང་

མཁས་པ་དང་མི་མཁས་པའི་སྐྱེ་བོ་རྣམས་ལ་འགལ་བར་སྤྱད་པར་མི་བྱའོ།།

གཉིས་པ་ནི། སེམས་དག་པས་སེམས་ཅན་དག་དང་འགྲོགས་པ་ནས་མིའི་བདག་པོ་

ཞེས་བོས་ནས་མི་མཐུན་ཕྱོགས་ཀྱིས་དག་པའི་བྱམས་པ་དང་སྙིང་རྗེ་ལ་སོགས་པ་དགེ་བའི་

སེམས་སུ་འགྱུར་ཞིང་མི་དགེ་བའི་ལས་ཀྱི་ཡོན་ཏན་དང་ལྡན་པའི་འཁོར་བ་པ་དང་འགྲོགས་

པས་འགྲོ་བ་དྲུག་པོ་རྣམས་ཀྱི་སེམས་ཅན་དང་འགྲོགས་པ་ན་ཞེ་སྡང་དང་ཆགས་པ་ལ་སོགས་པ་

ཉོན་མོངས་པའི་སེམས་སུ་འགྱུར་བས་བྱམས་སོགས་བསྒོམ་པར་བྱའོ། །གསུམ་པ་ནི། བྱམས་

སོགས་གོམས་པ་དེ་ལས་དུས་ཀུན་ཏུ་ནི་ཀུན་རྫོབ་བྱང་ཆུབ་ཀྱི་སེམས་ཀྱང་ལམ་དུ་འགྲོ་བ་ལྟ་བུ་

འཇུག་པའི་སེམས་དང་ནི་ལམ་དུ་འགྲོ་བར་འདོད་པ་ལྟ་བུ་སྨོན་པའི་སེམས་རྣམ་པ་གཉིས་སུ་སྐྱེ་

བར་འགྱུར་ལ། སེམས་དེ་དག་དང་ལྡན་པ་ནི་ཐར་པའི་སེམས་སུ་འགྱུར་ཏེ། ཐར་པ་འཇུག་བཞིན་

པ་འཇུག་སེམས་ཀྱིས་དམན་ཞིང་བྱང་ཆུབ་དུ་སྨོན་པའི་སེམས་རྣམ་པར་སྤངས་པ་དག་ནི་ཐམས་

ཅད་དུས་སུ་བདུད་ཀྱི་སེམས་སུ་འགྱུར་རོ། །དེ་ལས་ཅིར་འགྱུར་ཞེ་ན། སྲིད་པ་གསུམ་གྱི་གནས་

སུ་བདུད་རྣམས་ཀྱིས་ཞི་བ་མིན་པས་གནོད་པའི་ལས་དང་ནི་བྱང་ཆུབ་སེམས་དཔའ་རྣམས་ཀྱིས་

སེམས་ཅན་ལ་ཞི་བ་ཕན་པའི་ལས་བྱེད་ཅིང་བདུད་ཀྱི་དབང་པོ་ནི་སྒྲིབ་བཅས་ཀྱི་སེམས་ལས་

རྣམ་པ་ཐམས་ཅད་པའི་རྫུ་འཕྲུལ་གྱིས་དམན་ཞིང་སེམས་ཅན་ལ་མཆོག་ཏུ་འཇིགས་པ་སྐྱེད་པར་

བྱེད་པ་ཡིན་ཏེ། སྟོན་པ་སངས་རྒྱས་གཅིག་པུ་ནི་སྒྲིབ་པ་དང་བྲལ་བས་རྣམ་པ་ཐམས་ཅད་པའི་རྫུ་

འཕྲུལ་དང་ལྡན་ཞིང་སེམས་ཅན་རྣམས་མཆོག་ཏུ་དགའ་བར་བྱེད་པའོ། །བདུད་རྣམས་ཀྱི་ནི་བྱིན་

རླབས་ལས་བདུད་ཀྱི་བློ་སྟེ་མི་དགེ་བའི་བློ་དང་སྐྱོབ་པ་སངས་རྒྱས་བྱང་སེམས་ཀྱི་བྱིན་རླབས་

ནི་བདེ་བ་དང་དགེ་བའི་བློ་གྲོས་གཞན་གྱི་སྙིང་ལ་འཇུག་པ་དེའི་ཕྱིར་སངས་རྒྱས་མཐུ་རྣམས་

ཀྱིས་བདུད་གཞོམ་པའི་དོན་དུ་སྲིད་པ་གསུམ་པོ་མཐའ་དག་ཏུ་མཐའ་ཡས་པའི་དུས་སུ་འཕྲིན་

ལས་འཇུག་པར་འགྱུར་རོ།།

བདུན་པ་དབང་བཞི་པ་མཆོག་ཏུ་མི་འགྱུར་བའི་ཕྱག་རྒྱ་ཆེན་པོའ་ིཡེ་ཤེས་ཀྱི་དངོས་གྲུབ་

སྒྲུབ་ཐབས་ཀྱི་གནས་པའི་དུམ་བུ་བཤད་པ་ལ་གཉིས། གོ་སླས་བཤད་ཚུལ་དང༌། འགྲེལ་པས་

བཤད་ཚུལ་ལོ། །དང་པོ་ལ་གསུམ། འཇིག་རྟེན་གྱི་ཁམས་ཀྱི་ཚད་ཤེས་པ་ཙམ་ཡེ་ཤེས་མི་རུང་

བས་མི་འགྱུར་བའི་ལྷན་སྐྱེས་སྒྲུབ་དགོས་པར་བསྟན། དེ་འགྲུབ་པ་ལ་རླུང་སེམས་གཡོ་མེད་དུ་

འགོག་པའི་ནང་གི་ཐབས་སྒོམ་པ་དགོས་ཀྱི་ཆད་སྟོང་སོགས་བསྒོམས་པས་མི་འགྲུབ་པ་དཔེས་

བསྟན། ལྷན་སྐྱེས་སྤེལ་བའི་ཕྱིའི་ཐབས་ཕྱག་རྒྱ་བཞི་བསྒོམ་པར་བསྟན་པའོ། །དང་པོ་ནི། རྒྱལ་བ་

རྣམས་ཀྱིས་ཕྱིའི་འཇིག་རྟེན་གྱི་ཁམས་ལ་ཚད་ཀྱི་ངེས་པ་ཆོས་མངོན་པ་དང་དུས་འཁོར་སོགས་

མི་མཐུན་པ་གསུངས་པ་གང་ཡིན་པ་དེ་ཡང་མི་རྣམས་ཀྱི་བསམ་ངོ་དང་བསྟུན་ནས་གསུངས་ཀྱི་

མི་འགྱུར་བའི་ཡེ་ཤེས་ཀྱི་སྤྱོད་ཡུལ་ལྟ་བུ་ངེས་དོན་གྱི་དབང་དུ་བྱས་ནས་གསུངས་པ་ཉིད་མ་ཡིན་

ལ་སངས་རྒྱས་རྣམས་ལ་ནི་ཆོས་ཐམས་ཅད་ལྷན་ཅིག་སྐྱེས་པའི་ལུས་ཏེ་སྐུའི་རང་བཞིན་ཉིད་དུ་

རྟོགས་པའི་དབང་གིས་འཇིག་རྟེན་གྱི་ཁམས་ཁྲུ་ནི་གཅིག་དང་དུ་མ་དག་གི་ཚད་ཅན་དུ་ངེས་པ་

མེད་དོ། །འོ་ན་ཚད་གསུངས་པ་ཅི་ཡིན་སྙམ་ན། གླིང་བདུན་པ་ལས་ཀྱི་སར་ནི་སྲོག་ཆགས་རྣམས་

ལ་སེམས་ཅན་རང་རང་གི་བསམ་པ་དང་རྗེས་སུ་མཐུན་པར་འཇིག་རྟེན་གྱི་ཚད་དག་རྟག་ཏུ་རབ་

ཏུ་གསལ་བར་བྱེད་དོ། །དེ་ལྟ་མ་ཡིན་པར་གལ་ཏེ་འཇིག་རྟེན་གྱི་ཚད་འདི་སངས་རྒྱས་བདག་གི་

འདོད་པ་སྟེ། སངས་རྒྱས་ཀྱི་མི་རྟོག་ཡེ་ཤེས་ཀྱིས་གྲུབ་པ་ལྟར་བརྗོད་པ་ནི་ཕྱི་དོན་ལ་ཞེན་པའི་ལྷ་

རྣམས་ཀྱིས་སངས་རྒྱས་འདི་མེད་པ་པའི་ལྟ་བ་སྨྲ་བའོ་ཞེས་བརྗོད་པར་འགྱུར་ཏེ། མི་རྟོག་ཡེ་ཤེས་

དེའི་སྤྱོད་ཡུལ་དུ་ཀུན་རྫོབ་གང་ཡང་མི་དམིགས་པའི་ཕྱིར་རོ། །དེས་ན་འཇིག་རྟེན་གྱི་ཚད་ཤེས་པ་

ཙམ་ཡེ་ཤེས་སུ་མི་རུང་བས་ལྷན་སྐྱེས་ཀྱི་ཡེ་ཤེས་བཙལ་བར་བྱའོ།།

གཉིས་པ་ནི། འོ་ན་ཆད་སྟོང་བསྒོམ་པ་ཙམ་ཡེ་ཤེས་སུ་འགྱུར་རམ་ཞེ་ན། བདེ་བ་གང་

གིས་རྒྱལ་བའི་དབང་པོ་བསྐྱེད་ཅིང་ལོ་གསུམ་ཕྱོགས་གསུམ་ལ་སོགས་པ་ཉིན་ཞག་སོ་སོའ་ི

དབང་ལས་མཆོག་མི་འགྱུར་གྱི་སྐད་ཅིག་རྫོགས་པ་གང་གིས་སྲིད་པ་གསུམ་གྱི་མངལ་དུ་འཇུག་

པའི་རྒྱུ་འཕོ་བའི་བག་ཆགས་སྤངས་ནས་སངས་རྒྱས་ཀྱི་སར་ངེས་པར་འབྱུང་བར་བྱེད་པའི་མི་

འགྱུར་བའི་སྐད་ཅིག་གང་གིས་འགྱུར་བའི་བདེ་བ་དང་རྣམ་པར་བྲལ་བ་འགྲུབ་ཅིང་རླུང་སེམས་

གཡོ་བ་རྣམས་གཡོ་བ་མེད་པའི་ཚུལ་འགྱུར་མེད་བསྒོམ་པ་སངས་རྒྱས་འགྲུབ་པའི་བྱ་བ་བྱེད་པ་

ཅན་དེ་སྤངས་ནས་ནི་འགྱུར་མེད་བདེ་བར་རོ་མཉམ་པ་དང་བྲལ་བ་རྣམ་པ་ཐམས་ཅད་པའི་སྟོང་པ་

ལས་གཞན་ཅི་ཡང་མེད་པའི་ཆད་སྟོང་དག་སྐྱེས་བུ་གང་ཞིག་སྒོམ་པར་བྱེད་པ་དེའི་རྣལ་འབྱོར་ལ་

བསྐལ་པ་བྱེ་བ་དུ་མ་རྣམས་ཀྱིས་འབད་པར་བྱས་ཀྱང་སངས་རྒྱས་ཉིད་ལྷན་སྐྱེས་ཀྱི་བདེ་བ་མངོན་

དུ་འགྱུར་བ་དག་ཀྱང་ཤིན་ཏུ་རིང་བའི་ཕྱིར་ན་དོན་མེད་དོ། །དཔེར་ན་ནིམ་པའི་ཤིང་ལས་རྒུན་

འབྲུམ་འབྱུང་བ་མིན་ཏེ། དེ་བཞིན་དུ་འོག་མ་རྣམས་ལའང་འབྱུང་བ་མིན་ཞེས་སྦྱར་ལ། འཆི་བྱེད་

ཀྱི་དུག་ལས་འཆི་མེད་ཀྱི་བདུད་རྩི། ཚངས་པའི་ཤིང་རྒྱ་སྐྱེགས་ལས་འདམ་སྐྱེས་པདྨ། ཆད་སྟོང་

ལས་མྱང་འདས་ཀྱི་བདེ་བ། མི་དགེ་བ་ལས་བྱང་ཆུབ་ཀྱི་རྒྱུའི་དགེ་བ། སྲོག་ཆགས་བསད་པ་ལས་

གྲུབ་ཆེན་བརྒྱད། སྲོག་གི་མཆོད་སྦྱིན་ལས་བསད་བྱའི་ཕྱུགས་རྣམས་མཐོ་རིས་སུ་འགྲོ་བ་མཆོག་

ཏུ་ཞི་བ་ཐར་པའི་གོ་འཕང་ཀྱང་དབང་པོ་རྣམས་ཡུལ་ལ་འཇུག་པའི་འགོག་པ་ཅི་ཡང་ཡིད་ལ་མི་

བྱེད་པའི་བསམ་མེད་ལས་མུ་སྟེགས་ཀྱི་རིག་བྱེད་གོམས་པ་ལས་ནི་ཀུན་མཁྱེན་གྱི་གསུང་རྣམ་པ་

ཐམས་ཅད་པ་འགྱུར་མེད་བདེ་བ་རླུང་སེམས་གཡོ་བ་མེད་པ་ལས་བྱུང་བ་ནི་འགྱུར་བའི་བདེ་བ་མ་

དག་པ་འཁོར་བའི་བག་ཆགས་ཀྱི་སེམས་ལས་འབྱུང་བ་མིན་ནོ།།

གསུམ་པ་ལ་གཉིས། བདུད་ལས་ངོས་བཟུང་སྟེ་དེ་བཅོམ་ནས་མྱང་འདས་སྒྲུབ་

དགོས་པར་བསྟན། འཇོམས་བྱེད་ལྷན་སྐྱེས་ཀྱི་བདེ་བ་སྤེལ་བའི་ཐབས་བསྟན་པའོ། །དང་པོ་

ནི། སེམས་ཅན་རྣམས་ཀྱི་སྡིག་པ་སྤྱོད་པའི་སེམས་ནི་བདུད་ཀྱིས་བྱིན་གྱིས་བརླབས་པ་ཡིན་

ལ། བསོད་ནམས་དང་ཡེ་ཤེས་ལ་རྗེས་སུ་ཆགས་པ་བདེ་བ་སྟེར་བའི་བསམ་པ་དག་ཀྱང་བྱང་

སེམས་ཀྱིས་བྱིན་གྱིས་བརླབས་པའི་མཐུ་ཡིན་པས་རྣམ་པ་ཀུན་ཏུ་བདུད་ལས་སྤང་བར་

བྱའོ། །ཐབས་གང་གིས་སྤོང་ན། གང་གི་ཕྱིར་འགྱུར་མེད་བདེ་བའི་དམ་ཚིག་ཐིག་ལེ་བཞི་མི་འཕོ་

བར་བརྟན་པའི་དབང་གིས་བདུད་བཞི་དང་ཉོན་མོངས་བཅོམ་ནས་མི་གནས་པའི་མྱང་འདས་སུ་

འགྲོ་བར་བྱེད་པ་དེའི་ཕྱིར་ན་བདུད་རྣམས་ཉི་མ་སོ་སོར་ཟབ་ལམ་སྒོམ་པ་དེ་དག་རྣམས་ལ་རྣམ་པ་

དུ་མ་ཡིས་ནི་བར་དུ་གཅོད་ཅིང་གེགས་རྣམས་བྱེད་པས་སྔར་བཤད་པ་ལྟར་རྣལ་འབྱོར་མའི་ཞབས་ 

དྲན་པས་བསྲུང་བར་བྱའོ།།

གཉིས་པ་ནི། རྒྱལ་བའི་ལྷན་སྐྱེས་འགྱུར་མེད་ཀྱི་བདེ་བ་འདི་ནི་འཕེལ་བའི་དོན་གྱི་སླད་དུ་

རྗེས་དྲན་གྱི་དང་པོར་ནུ་མ་དང་སྐྲར་ལྡན་པའི་ལས་ཀྱི་ཕྱག་རྒྱ་རྣལ་འབྱོར་པ་དབང་པོ་བརྟུལ་པོས་

བསྟེན་པར་བྱའོ། །དེ་ནས་ཡེ་ཤེས་ཀྱི་ཕྱག་རྒྱ་སྣ་ཚོགས་ཡུམ་ཉི་མའི་ཁ་དོག་གཟུགས་ཅན་ཡན་

ལག་ཐམས་ཅད་ཡོངས་སུ་རྫོགས་པ་བསྒོམ་པར་བྱའོ། །དེ་ནས་གློག་གི་དབྱུག་པའི་རྗེས་མཐུན་

གཏུམ་མོའ་ིམེ་འབར་བ་ན་འཕོ་བ་མེད་པའི་བདེ་བ་སྐྱེད་པར་བྱེད་མ་སྟོང་པའི་མཚན་ཉིད་ཅན་ཕྱག་

རྒྱ་ཆེན་མོ་ཡན་ལག་ཐམས་ཅད་རབ་ཏུ་རྫོགས་པ་ནི་དམ་ཚིག་གི་ཕྱག་རྒྱ་མངོན་དུ་མ་བྱས་བར་དུ་

བསྟེན་པར་བྱའོ། །གློག་གི་ཞེས་སོགས་ཕྱག་རྒྱ་བཞི་པ་དང་སྦྱོར་ན། ཕྱག་རྒྱ་བཞི་པ་མི་འགྱུར་བའི་

བདེ་བ་དེ་ཉིད་ཡེ་ཤེས་ཀྱི་མེ་ལྕེ་རབ་ཏུ་རྒྱས་པས་ན་གློག་བདུད་ཚོགས་འཇོམས་པ་ལ་དབྱུག་པའི་

རྗེས་སུ་མཐུན་པ་ཞེས་སྦྱར་རོ།།

དེ་ནས་དམ་ཚིག་གི་ཕྱག་རྒྱ་ནི་མཆོག་མི་འགྱུར་གྱི་རང་བཞིན་འབྲས་བུའི་ངོ་བོ་སྐུ་

གསུང་ཐུགས་ཡེ་ཤེས་རྡོ་རྗེ་རྣམས་ཀྱི་ཐིག་ལེ་འགོག་པའི་ཚུལ་གྱིས་སྒྲིབ་བྲལ་གྱི་ཁམས་གསུམ་

རབ་ཏུ་སྣང་བར་བྱེད་མ་སྒྲིབ་བྲལ་གྱི་སྲིད་གསུམ་ལ་གནས་པའི་ཆོས་ཀྱི་དབྱིངས་རྣམ་ཀུན་

མཆོག་ལྡན་གྱི་སྟོང་པ་ཉིད་དང་ལུས་ཀྱི་ཁམས་སྒྲིབ་པ་དང་བྲལ་བའི་བདེ་བ་ཆེན་པོ་ཟུང་དུ་འཇུག་

པའི་ཕྱག་རྒྱ་བཞི་པའི་གནས་སྐབས་སུ་འགྱུར་རོ། །དེ་ལྟར་ཡང་སཾ་བྷུ་ཊར། གཏི་མུག་དམ་ཚིག་

ཕྱག་རྒྱ་སྟེ། །ཞེ་སྡང་རྟག་ཏུ་ཕྱག་རྒྱ་ཆེ། །ཕྲག་དོག་ལས་ཀྱི་ཕྱག་རྒྱ་སྟེ། །འདོད་ཆགས་ཆོས་ཀྱི་

ཕྱག་རྒྱའོ།1།ཞེས་དང༌། རྣམ་སྣང་མངོན་བྱང་ལས་ཀྱང༌། ལས་ཀྱི་ཕྱག་རྒྱ་མཉམ་བསྟེན་པས། །ཆོས་

ཀྱི་ཕྱག་རྒྱ་བསྒོམ་པར་བྱ། །དེ་ལས་གོང་དུ་ཕྱག་རྒྱ་ཆེ། །དེ་ཡི་དམ་ཚིག་འབྱུང་བར་འགྱུར།2།ཞེས་

གསུངས་ཏེ་ལུང་ཕྱོགས་མཐུན་ཙམ་མོ།།

ནཱ་རོ་པས་ཀྱང༌། ལས་དང་ཡེ་ཤེས་ཕྱག་རྒྱ་ཆེ། །དམ་ཚིག་ཅེས་བྱ་འདོ་གསལ་རྣམས། །རྒྱུ་

དང་བསྒོམ་བྱ་དེ་བཞིན་དུ། །ཐོབ་བྱ་བཞི་པ་འཇིག་པ་མེད།3།ཞེས་གསུངས་སོ། །འགྱུར་མེད་བདེ་

བའི་འབྲས་བུ་སྟེར་བའི་ལས་དང་ཡེ་ཤེས་དང་ཕྱག་ཆེན་དང་དམ་ཚིག་སྟེ་ཕྱག་རྒྱ་བཞི་པོ་འདི་

རྣམས་གྲོང་ལ་སོགས་པའི་གནས་ཐམས་ཅད་དུ་ནི་དུས་ཉིན་མཚན་ཀུན་ཏུ་འགྱུར་མེད་བདེ་བ་ལ་

ཤིན་ཏུ་དགའ་ཞིང་རྗེས་སུ་ཆགས་པས་ལྷན་ཅིག་སྐྱེས་པའི་དགའ་བ་ལ་གནས་པས་འཇིག་རྟེན་གྱི་

ཚུལ་དང་ལམ་ཀུན་སྤྱོད་རིགས་མི་རིགས་དང་བཟའ་བྱ་ཡིན་མིན་གྱི་ཀུན་རྟོག་ལས་རབ་ཏུ་གྲོལ་

བས་རིགས་དང་རིགས་མིན་ཐམས་ཅད་ལ་མངོན་པར་སྤྱོད་ཅིང་ལུས་ལ་སྟོབས་དང་བདེ་བ་སྟེར་

བའི་བཟའ་བཏུང་དང་ཁྲུས་ལ་སོགས་པའི་ལོངས་སྤྱོད་དང་ལྡན་པས་གནས་སྐབས་ཐམས་ཅད་དུ་

ཕྱག་རྒྱ་ཆེན་པོ་མངོན་པར་འདོད་པའི་རྣལ་འབྱོར་པ་རྣམས་ཀྱིས་ཆུ་བོའ་ིརྒྱུན་བཞིན་རྟག་ཏུ་བསྒོམ་

པར་བྱ་སྟེ། ཀྱཻ་རྡོ་རྗེ་ལས་ཀྱང༌། བཟའ་དང་བཏུང་དང་བླུགས་པ་དང༌། །ཉལ་དང་ལོག་དང་སེམས་

པ་ན། །ཕྱག་རྒྱ་ཆེན་པོ་མངོན་འདོད་པས། །དེ་ནས་མངོན་དུ་འགྲོ་བར་འགྱུར།4།ཞེས་གསུངས་སོ།།

གཉིས་པ་འགྲེལ་པས་བཤད་ཚུལ་ལ་གསུམ། སྟོང་གཟུགས་མཐོང་ནས་སྲོག་འགོག་ཚུལ་

སོགས་བཤད་པ། ཀུན་རྫོབ་བྱང་ཆུབ་ཀྱི་སེམས་ཀྱི་བསྙེན་པ། བྱང་ཆུབ་ཀྱི་སེམས་ཀྱི་དམ་ཚིག་

བསྟན་པའོ། །དང་པོ་ལ་གསུམ། སྲོག་འགག་པ་ལས་མི་འགྱུར་བའི་སྐད་ཅིག་ཐོབ་ཚུལ། སྐད་ཅིག་

དེས་སྒྲིབ་པ་ཟད་པར་བྱེད་ཚུལ། སྒྲིབ་པ་ཟད་ནས་སངས་རྒྱས་ཀྱི་ཡོན་ཏན་ཐམས་ཅད་དང་ལྡན་

པར་བརྩོན་འགྲུས་དང་ལྡན་མི་ལྡན་གྱི་དབང་གིས་སྐྱེ་བ་འདི་དང་སྐྱེ་བ་བཅུ་དྲུག་ན་འགྱུར་ཚུལ་

ལོ། །དང་པོ་ནི། ད་ནི་སྟོང་པ་ཉིད་ཀྱི་གཟུགས། ཞེས་སོགས་ཏེ། སྔར་སོར་བསམ་བསྒོམས་པས་

1  བཀའ་འགྱུར། དཔེ་བསྡུར་མ། དེབ། ༧༩ ཤོག ༢༤༨ ཕྲེང་། ༡༡

2  བསྟན་འགྱུར། དཔེ་བསྡུར་མ། དེབ། ༨ ཤོག ༢༣༧ ཕྲེང་། ༡༡ ནང་དྲངས།

3  བསྟན་འགྱུར། དཔེ་བསྡུར་མ། དེབ། ༢ ཤོག ༨༩༥ ཕྲེང་། ༡༧

4  བཀའ་འགྱུར། དཔེ་བསྡུར་མ། དེབ། ༨༠ ཤོག ༢༤ ཕྲེང་། ༡༩

རྟགས་བཅུ་རྫོགས་ཏེ་སྣ་ཚོགས་གཟུགས་མཐོང་བའི་རྗེས་ལ་སྲོག་རྩོལ་གྱིས་རླུང་བཅུ་པོ་རྣམས་

དབུ་མར་བཅུག་པ་ལྟེ་བའི་ལྟེ་བར་ཕྲད་པར་འགྱུར་རོ། །སྲོག་ཐུར་སོགས་ཡང་དག་པར་ཕྲད་པ་

དེ་རྣམས་ཀྱིས་ལྟེ་བའི་ལྟེ་བ་ལ་གཏུམ་མོ་གློག་གི་མེ་འབར་བའོ། །དེའི་རྩེ་མོ་ནི་གཏུམ་མོའ་ིའོད་

ཟེར་ཏེ་རྩེ་མོ་དེ་ཡིས་སྤྱི་བོ་སྟེ་དཔྲལ་བར་ཟླ་བ་ཞུ་བར་བྱེད་ཅེས་པ་ནི་རྭ་འགྱུར་ལྟར་གནས་དཔྲལ་

བ་ནས་བྱང་ཆུབ་ཀྱི་སེམས་བཞུ་བར་བྱས་པའོ། །བཞུ་བདེ་ལས་བྱང་ཆུབ་སེམས་ཀྱི་ཐིག་ལེ་གང་

གང་དཔྲལ་བ་འདི་ནས་མགྲིན་སྙིང་ལྟེ་གསང་དག་ལ་སོན་པ་ནི་སྲོག་རྩོལ་གྱི་སྟོབས་ཀྱིས་འཕོ་བ་

འགོག་པར་འགྱུར་ཏེ། གསང་བར་སྐུའི་ཐིག་ལེ་འཕོ་བ་འགོག་ཅིང༌། དེ་བཞིན་དུ་གསུང་ཐུགས་ཡེ་

ཤེས་ཀྱི་ཐིག་ལེ་ནི་ལྟེ་སྙིང་མགྲིན་པ་ལ་འཕོ་བ་འགོག་གོ །ཐིག་ལེ་འདི་ལས་གཡོ་བའི་ཁུ་བ་གང་

ཞེས་པ་ནི། འདིར་གསང་བ་ལ་མི་འཕོ་བར་གནས་པ་སྐུའི་ཐིག་ལེ་སྲ་བ་སའི་རང་བཞིན་གྱིས་བསྐ་

བར་གནས་པ་ལས་གཞན་ཤིན་ཏུ་དྭང་བའི་ཁུ་བ་གང་ཡིན་པ་དེ་ནི་གཡོ་བའི་ཁུ་བར་གསུངས་ཏེ། 

འདི་ནི་རྡོ་རྗེ་ནོར་བུ་ལ་གནས་པ་རྒྱལ་མཚན་རྩེ་ལ་བཏགས་ཀྱི་སྒོ་ལ་འཕོ་བ་ཡང་དག་པར་འགོག་

པའོ། །གཡོ་བ་དེ་ན་ཤེས་རབ་ཡེ་ཤེས་སྐད་ཅིག་སྟེ་རྗེས་མཐུན་པ་ཙམ་དུ་འགྱུར་ལ། དེ་ཡང་གལ་

ཏེ་ཐིག་ལེའི་ཕྲེང་བ་རྟགས་ཀྱི་སྒོ་ལས་འཕོ་བ་མེད་པའི་རྒྱུས་མི་འགྱུར་བའི་བདེ་བ་སྟེར་བ་ན་ཤེས་

རབ་ཡེ་ཤེས་ཀྱི་སྐད་ཅིག་ཅེས་བྱའོ། །མི་འཕོ་བ་དེའི་ཚེ་ལས་ཀྱི་ཕྱག་རྒྱའི་ཡེ་ཤེས་འཛག་བདེ་མ་

ཡིན་ཏེ་བཞི་པའི་ཤེས་རབ་ཡེ་ཤེས་ཞེས་གྲུབ་བོ།།

གཉིས་པ་ནི། མི་འཕོ་བའི་རྒྱུ་ལས་བདེ་བ་སྐྱེ་བ་དེའི་ཕྱིར་གཡོ་མེད་བདེ་བའི་སྐད་ཅིག་

ལྷན་ཅིག་སྐྱེས་པ་གང་ཡིན་པ་དེ་འདིར་ནི་ཆོས་ཀྱི་དབྱིངས་ཏེ་ཤེས་རབ་ཀྱི་ཕ་རོལ་ཏུ་ཕྱིན་མ་

སྟོང་པ་ཉིད་ཀྱི་གཟུགས་ཀྱིས་སྟེར་བར་བྱེད་དོ། །དེས་ན་ཕྱག་རྒྱ་ཆེན་པོའ་ིབདེ་བ་ནི་མཆོག་ཏུ་མི་

འགྱུར་བའོ། །ལས་ཀྱི་ཕྱག་རྒྱའི་བདེ་བ་ནི། འཛག་པ་དང་བཅས་པའོ། །ཡེ་ཤེས་ཀྱི་ཕྱག་རྒྱའི་བདེ་

བ་ནི་བདེ་བ་འཕེལ་བའི་ཐབས་ཏེ་གཡོ་བ་དང་འགྱུར་བའི་བདེ་བའི་བདེ་བ་སྟེ་དེ་གཉིས་ལ་ནི་བྱིས་

པ་དང་དར་ལ་བབས་པའི་གནས་སྐབས་ཞེས་བྱའོ། །ཇི་ལྟར་དངུལ་ཆུ་ལ་གནས་སྐབས་བཞི་སྟེ། 

དུ་བ་དང་ཙེག་ཙེག་གི་བར་སྐབས་བྱིས་པ་དང༌། སྦལ་པ་མཆོང་པ་ལྟ་བུ་ལང་ཚོ་དང་འདར་བ་རྒན་

པོ་འདར་མེད་བཅིངས་པའི་སྐབས་བཞིའོ། །དེ་བཞིན་དུ་རྣལ་འབྱོར་པའི་ཁུ་བ་ཡང་དཔྲལ་བ་ནས་



ཡེ་ལེའི་མདོར་བསྡུས་དང་པོའ་ིརྣམ་བཤད། 115

མགྲིན་པར་འོངས་པ་བྱིས་པ། མགྲིན་པ་ནས་སྙིང་ཁར་འོངས་པ་དར་བབ། སྙིང་ཁ་ནས་ལྟེ་བར་

འོངས་པ་རྒན་པོ། གསང་བར་འོངས་པ་མི་འཕོ་བར་འགོག་པ་སྟེ། འཕོ་བའི་སྒྲིབ་པ་ཐམས་ཅད་

ཟད་པ་ལས་སོ། །དེ་ལ་སྒྲིབ་པ་ནི་འཕོ་བའི་དྲི་མའོ། །དེ་དང་བྲལ་བས་བྱང་ཆུབ་ཀྱི་སེམས་ནོར་

བུར་བཀག་པ་དེ་ཉིད་གང་གི་ཚེ་ནོར་བུ་ནས་དཔྲལ་བའི་བར་སྟེང་དུ་འགྲོ་བ་དེའི་ཚེ་བྱང་སེམས་དེ་

སྤྱི་བོ་ནས་ཇི་ལྟར་བྱོན་པ་དེ་བཞིན་དུ་རྒྱུ་མཐུན་སོགས་སྐད་ཅིག་བཞིའི་དབྱེ་བས་གསང་བ་ནས་

དཔྲལ་བར་གཤེགས་པར་འགྱུར་རོ།།

གསུམ་པ་ནི། སྲོག་གི་རོའ་ིའགྲོ་བ་རྣམས་ལ་གནས་པ་སྟེ་སྲོག་ས་ལ་སོགས་པའི་དཀྱིལ་

འཁོར་དྲུག་པོ་རྣམས་ལ་གནས་པ་ཉི་ཁྲི་ཆིག་སྟོང་དྲུག་བརྒྱའི་དབུགས་ཐམས་ཅད་དབུ་མར་བཀག་

ཅིང༌། དེ་བཞིན་དུ་གཡོན་རླུང་ཉོན་མོངས་པ་དང་གཡས་རླུང་བདུད་རྣམས་བཅོམ་བྱས་ནས་རྣམ་

པ་ཐམས་ཅད་པའི་རྫུ་འཕྲུལ་དང་ཀུན་མཁྱེན་གྱི་ས་བཅུ་གཉིས་འཆད་པར་འགྱུར་བ་རྣམས་དང་

སྲིད་གསུམ་བླ་མ་ཉིད་ཅེས་པ་ཐམས་ཅད་མཁྱེན་པ་དག་པའི་སྐུ་ཉིད་དང༌། རྣམ་པ་ཐམས་ཅད་

མཁྱེན་པ་ཉིད་སྤྲུལ་སྐུ་དང༌། ལམ་མཁྱེན་པ་ཉིད་ལོངས་སྐུ་དང༌། ལམ་གྱི་རྣམ་པ་མཁྱེན་པ་ཉིད་

ཆོས་སྐུ་སྟེ། དེ་དག་ལ་སོགས་པ་ལམ་དང་འབྲས་བུའི་འབྱོར་པ་ནི་རྣལ་འབྱོར་པ་བརྩོན་འགྲུས་

དང་ལྡན་པ་རྣམས་ཀྱི་སྐྱེ་བ་འདི་ལ་སྟེར་བར་བྱེད་དོ་ཅི་སྟེ་གང་གི་ཚེ་ཡང་དག་པའི་ཡེ་ཤེས་ཀྱི་

ལམ་དུ་རབ་ཏུ་ཞུགས་པར་གྱུར་པ་འགྱུར་མེད་བདེ་བའི་རྣལ་འབྱོར་མ་ཐོབ་པར་འཆི་བར་འགྱུར་ན་

དེའི་ཚེ་ལམ་གོམས་པ་དེའི་འཛིན་པ་སྟེ་བག་ཆགས་ཀྱི་སྟོབས་ཀྱིས་སླར་ཡང་མིའི་སྐྱེ་བ་གཞན་ལ་

ཡོན་ཏན་ཐམས་ཅད་ཐོབ་པར་འགྱུར་ཏེ་སྐྱེ་བ་བདུན་གྱི་མཐར་ཐུག་པས་བརྩོན་འགྲུས་དང་མ་ལྡན་

པར་གྱུར་ཅིང་ཡེ་ཤེས་མ་བསྒོམས་ཀྱང་ངོ༌། །ཞེས་པ་ངེས་པའོ།།

གཉིས་པ་བྱང་ཆུབ་ཀྱི་སེམས་ཀྱི་བསྙེན་པ་ལ་བཞི། དབང་དང་སྲས་ཀྱི་དོན་དུ་ཕྱག་རྒྱའི་

དབྱེ་བ། ཕྱག་རྒྱ་དབང་བསྐུར་ནས་སྲས་བསྐྲུན་པའི་ཆོ་ག །རྒན་པོ་དང་དགེ་སློང་ལ་དབང་བསྐུར་

བའི་དམིགས་བསལ། དོན་བསྡུ་བའོ། །དང་པོ་ནི། ད་ནི་བྱང་ཆུབ་སེམས་དཔའི་ཞེས་སོགས་

ཏེ། འདིར་གཞོན་ནུ་མ་ལོ་བཅུ་མན་གྱི་གང་ཡང་རུང་བ་ལོན་པ་གང་ཞིག་རླུང་ལ་སོགས་པའི་

ཡོན་ཏན་མེད་པ་ནི་རྡུལ་མི་འཛག་པའི་ཕྱིར་ཆོས་ཀྱི་དབྱིངས་ཀྱི་ཡོན་ཏན་དང་བྲལ་བའོ། །དེ་ནི་



དྲི་མེད་འོད་ཀྱི་ཡེ་ལེའི་འགྲེལ་བཤད།116

དངོས་པོ་ཆུང་བ་ལུས་ཀྱི་ཁམས་མ་རྫོགས་ཤིང་སོ་མ་ལྷུང་བ་སྟེ། ལོ་བརྒྱད་ཀྱི་བར་དུ་གཞོན་ནུ་

མ་གཅིག་གོ །དེ་ནས་གཞོན་ནུ་མ་གཉིས་པ་ནི་སོ་ལྷུང་བ་ནས་ལོ་བཅུའི་བར་རོ། །དེ་ལྟར་དེ་དག་

ནི་སྐུའི་ཕྱག་རྒྱ་སྟེ་དེ་གཉིས་ནི་སྐྱེ་གནས་མ་ཉམས་པའོ། །དེའི་མཚམས་ནས་ལོ་བཅུ་གཅིག་ནས་

བརྩམས་ནས་ལོ་བཅོ་ལྔའི་བར་ནི་གཅིག་སྟེ་ཆགས་པ་ལ་རྗེས་སུ་ཆགས་པས་སོ། །འདོད་པའི་

ཡོན་ཏན་གྱི་གཏེར་དུ་གྱུར་པ་གཞན་ནི་སྔ་མ་ལས་གཞན་བཅོ་ལྔ་ནས་ལོ་ལྔའི་བར་དུ་ལོན་པ་ཉི་ཤ ་

མ་སྟེ་གསུང་གི་ཕྱག་རྒྱ་རྣམ་པ་གཉིས་སུ་འགྱུར་རོ།།

དེ་ལྟར་དང་པོ་ལོ་བརྒྱད་དང་དེ་ནས་ལོ་གཉིས་དང༌། དེ་བཞིན་དུ་ལོ་ལྔ་དང་དེ་ནས་

ལྔའོ། །དེ་ནས་ལོ་ཉི་ཤ འི་རྗེས་ལ་གཞན་པ་མཁའ་དུས་ཞེས་པ་ལ་བཞི་བཅུ་ནི་སྔ་མ་དེ་བཞིན་དུ་

ཐུགས་ཀྱི་ཕྱག་རྒྱ་གཅིག་སྟེ་སྐྲ་གནག་པོའ་ིདངོས་པོ་དང་ལྡན་པ་ལ་རྗེས་སུ་ཆགས་པའོ། །དེ་ལྟར་

ན་ལོ་དྲུག་ཅུ་མའི་བུད་མེད་དོ། །སླར་ཡང་ཐུགས་ཀྱི་ཕྱག་རྒྱ་གཞན་ཏེ་གཉིས་པ་ནི་སྟོང་པ་རིག་

བྱེད་ཅེས་པ་སྔ་མའི་སྟེང་དུ་ལོ་བཞི་བཅུའི་བར་དུ་ལོན་པ་སྐྲ་དཀར་བའི་དངོས་པོ་དང་ལྡན་པ་ལ་

རྗེས་སུ་ཆགས་པ་སྟེ་རྒན་མོ་རྒས་ལ་སྐྲ་དཀར་དང་ལྡན་པ་ལོ་བརྒྱའི་མཐར་ཐུག་པའོ། །དེ་ལྟར་

ཐུགས་ཀྱི་ཕྱག་རྒྱ་ཡང་རྣམ་པ་གཉིས་སོ། །ཕྱག་རྒྱ་གསུམ་པ་འདི་རྣམས་ཀྱི་ནང་ནས་སྐུའི་ཕྱག་

རྒྱ་གཉིས་ནི་ཤིན་ཏུ་བུ་མོའ།ོ །ཐུགས་ཀྱི་ཕྱག་རྒྱ་གཉིས་ནི་ཤིན་ཏུ་ལང་ཚོ་དང་རྒན་མོ་སྟེ་ཤིན་ཏུ་

བུ་མོ་དང་། ཤིན་ཏུ་ལང་ཚོ་དང་། རྒན་མོ་གསུམ་པོ་འདི་དག་སྤངས་ནས་ཕྱག་རྒྱ་ལོ་བཅུ་གཅིག་

མ་མཚན་ཉིད་ཐམས་ཅད་ཡང་དག་པར་རྫོགས་པ་རྒྱལ་བ་མཆོག་གི་བསྐྱེད་མ་དེ་རྣམས་ནི་རྣལ་

འབྱོར་པའམ། རྒྱལ་པོའ་ིབླ་མའམ། རྒྱལ་པོ་དབང་བསྐུར་བའམ། ལོངས་སྤྱོད་ཀྱི་དབང་ཕྱུག་གིས་

དབང་བསྐུར་བ་གཞན་རྣམས་ཀྱིས་རིགས་ཀྱི་སྲས་བསྐྲུན་པའི་དོན་དུ་བསྲུང་བར་བྱའོ། །དུས་ཇི་

ཙམ་དུ་ན། རིན་ཆེན་དབང་པོ་མི་འབྱུང་བར་དུ་བསྲུང་སྟེ། མི་འབྱུང་ཞེས་པ་རྡུལ་མི་འབྱུང་གི་བར་

དུ་ཉེས་པ་དང་ཆུད་ཟོས་སུ་འགྱུར་བ་ལས་བསྲུང་བར་བྱའོ།།

གཉིས་པ་ནི། རིན་ཆེན་དབང་པོ་རྡུལ་རབ་ཏུ་འབྱུང་བའི་དུས་མཐའ་དག་ཡོན་ཏན་གཏེར་

གྱི་དཀྱིལ་འཁོར་ཞེས་པ་དུས་ཀྱི་འཁོར་ལོའ་ིདཀྱིལ་འཁོར་བཞེངས་ནས་དང་པོར་བསླབས་པའི་

གནས་རྣམས་ལེགས་པར་བསླབ་པར་བྱ་སྟེ། དཀྱིལ་འཁོར་དེར་ཕྱག་རྒྱ་དེ་ལ་རང་གིས་དབང་

བསྐུར་ནས་སངས་རྒྱས་བྱིན་རླབས་སྔགས་རྣམས་ཀྱིས་ཞེས་པ་རྡོ་རྗེ་དྲུག་པོ་རྣམས་དང་སློབ་

དཔོན་རང་ཉིད་འཇམ་དཔལ་གྱི་ཏིང་ངེ་འཛིན་དང་ཤེས་རབ་དེ་ཡང་སྣ་ཚོགས་ཡུམ་དུ་རྫོགས་པར་

བྱ་སྟེ། ཐབས་ཤེས་གཉིས་ཀའི་གཡས་ཀྱི་རྩ་ལ་སྲོག་རབ་ཏུ་འབབ་པའི་དུས་སུ་དེའི་གསང་བའི་

པདྨར་བདེ་མཉམ་བྱང་ཆུབ་ཀྱི་སེམས་སྔགས་དང་བཅས་པ་ཞེས་པ་སྐུ་གསུང་ཐུགས་ཡེ་ཤེས་ཀྱི་

སྔགས་ཨོཾ་ཨཱཿཧཱུཾ་ཧོ་དང་བཅས་པ་སྤྲོ་བར་བྱའོ། །དེ་ནས་ཤེས་རབ་ཀྱི་གསང་བ་དེ་ལ་རྡོ་རྗེ་དྲུག་

དང་ཡན་ལག་དྲུག་གིས་བསྲུང་བ་རབ་ཏུ་བྱས་ཏེ། དེ་ནས་རང་གི་རྡོ་རྗེ་ནོར་བུ་ལ་གནས་པའི་བྱང་

ཆུབ་ཀྱི་སེམས་མྱང་བར་བྱའོ། །དེ་ནི་རྣལ་འབྱོར་པས་ཕྱག་རྒྱ་དེ་ལ་ཡང་རིགས་ཀྱི་སྲས་བསྐྲུན་

པའི་དོན་དུ་སྦྱིན་ནོ། །ཕྱག་རྒྱ་དེའི་པདྨའི་ཕྱི་རོལ་དུ་ལྷུང་བའི་ས་བོན་གང་ཡིན་པ་དེ་ནི་རང་གི་མིང་

མེད་མཐེ་བོང་གིས་བླངས་ནས་མྱང་བར་བྱ་སྟེ། འཛག་མེད་དུ་བསྲུང་བའི་དོན་དུའོ། །ཆོ་ག་འདིས་

མངལ་བཟུང་བ་དེ་ལ་ཐབས་ཤེས་ཀྱི་ཁུ་རྡུལ་གཉིས་ལས་ཁུ་བ་ལྷག་པ་ལས་གང་ཞིག་བུ་རུ་གྱུར་

པ་དེ་ནི་འཇམ་དཔལ་གྱི་སྤྲུལ་པ་ཉིད་དོ། །ཤེས་རབ་རྡུལ་ལྷག་པ་1ལས་གལ་ཏེ་བུ་མོར་གྱུར་ན་དེའི་

ཚེ་སྣ་ཚོགས་ཡུམ་གྱིས་བྱིན་གྱིས་བརླབས་པར་འགྱུར་རོ། །དེས་ན་ངེས་པར་དེ་ནི་སངས་རྒྱས་

ཡུམ་དུ་འགྱུར་ཞེས་པ་སྟེ་འཇམ་དཔལ་དང་སྣ་ཚོགས་ཡུམ་གྱིས་བྱིན་གྱིས་བརླབས་པའི་ཆོ་གའོ།།

དེ་ནས་གཞན་མ་མེ་ཏོག་གསུམ་གྱིས་ཞེས་པ་ནི་འདིར་གལ་ཏེ་རྡུལ་དང་པོ་ལ་མངལ་མ་

སྐྱེས་ན་དེའི་ཚེ་ཡང་དང་ཡང་དུ་ཤེས་རབ་ཀྱི་རྡུལ་འབབ་པ་མཐོང་བའི་ཟླ་བ་སོ་སོ་ལ་འཇིག་རྟེན་

དབང་ཕྱུག་སོགས་ཀྱི་དཀྱིལ་འཁོར་བཞེངས་ནས། འཇིག་རྟེན་དབང་ཕྱུག་ལ་སོགས་པའི་བྱང་

ཆུབ་སེམས་དཔའ་དང་གོས་དཀར་མོ་ལ་སོགས་པའི་ཡུམ་རྣམས་ཀྱིས་ཏིང་ངེ་འཛིན་གཞན་དང་

གཞན་རྣམས་ཀྱིས་བྱང་ཆུབ་ཀྱི་སེམས་སྤྲོ་བར་བྱའོ། །དེ་ལྟར་ན་རྡུལ་གཉིས་པ་ལ་བུར་གྱུར་ན་

པད་དཀར་འཛིན་འཇིག་རྟེན་དབང་ཕྱུག་གི་སྤྲུལ་པར་འགྱུར་རོ། །གསུམ་པ་ལ་ཛམ་བྷ་ལའི་སྤྲུལ་

པའོ། །བཞི་པ་ལ་ཕྱག་རྡོར་ཏེ་བུའི་ཡུལ་ལའོ། །བུ་མོའ་ིཡུལ་ལ་ནི་རིམ་པ་ལྟར་གོས་དཀར་མོ་

དང༌། ནོར་རྒྱུན་མ་དང་སྒྲ་རྡོ་རྗེ་མས་བྱིན་གྱིས་བརླབས་པར་འགྱུར་རོ། །དེ་ནས་མེ་ཏོག་བརྒྱད་

ཀྱིས་ཞེས་སོགས་ཀྱིས་སྔར་ཛམ་བྷ་ལས་བྱིན་གྱིས་བརླབས་པ་ལས་ཡང་ན། རྡུལ་གསུམ་པ་ལ་

1  ཞོལ། ཤོག ༨༠ ན ༤ རྡུལ་ལྷག་མ་ལས་

གཙུག་ཏོར་ཡབ་ཡུམ་གྱི་ཏིང་ངེ་འཛིན་གྱིས་གཙུག་ཏོར་རམ་ཤིན་ཏུ་སྔོན་མོས་བྱིན་གྱིས་བརླབས་

པར་འགྱུར་རོ། །རྡུལ་བཞི་པ་ལ་ཕྱག་རྡོར་གྱི་གནས་སུ་གནོད་མཛེས་སམ་དྲག་ཅན་མར་འགྱུར་

རོ། །དེ་ནས་རྡུལ་ལྔ་པ་ལ་བགེགས་མཐར་བྱེད་བརྩོན་འགྲུས་མཐའ་ཡས་མའོ། །དྲུག་པ་ལ་ཤེས་

རབ་མཐར་བྱེད་དང་རྨུགས་བྱེད་མའོ། །བདུན་པ་ལ་པདྨ་མཐར་བྱེད་དང་ང་རྒྱལ་མའོ། །བརྒྱད་པ་

ལ་གཤིན་རྗེ་མཐར་བྱེད་དང་རེངས་བྱེད་མ་སྟེ་ཕྱོགས་སུ་གནས་པའོ། །དེ་ནས་དགུ་པ་ལ་སྟོབས་

པོ་ཆེ་དང་འོད་ཟེར་ཅན་མའོ། །བཅུ་པ་ལ་མི་གཡོ་བ་དང་ཙུན་དྷའོ། །བཅུ་གཅིག་པ་ལ་འདོད་པ་

དང་ཁྲོ་གཉེར་ཅན་ནོ། །བཅུ་གཉིས་པ་ལ་དབྱུག་སྔོན་དང་རྡོ་རྗེ་ལྕགས་སྒྲོག་མའི་སྤྲུལ་པའོ་ཞེས་པ་

ཕྱོགས་བྲལ་རྣམས་སུ་གནས་པའོ། །དེ་ལྟར་ཁྲོ་བོའ་ིརང་བཞིན་གྱིས་མངལ་བཟུང་བ་ནི་ཁྲོ་བོས་

བྱིན་གྱིས་བརླབས་པར་འགྱུར་རོ།།

དེ་ནས་ལོ་གཉིས་པའི་ཟླ་བ་དང་པོ་ལ་ཟླ་མཚན་བཅུ་གསུམ་པ་ལ་ནི་སླར་ཡང་དང་པོ་

འཇམ་དཔལ་ཡབ་ཡུམ་གྱིས་བྱིན་གྱིས་བརླབས་པ་སྟེ་མ་རིག་པ་ལ་སོགས་པའི་ཡན་ལག་བཅུ་

གཉིས་སླར་ཡང་འཁོར་བ་ཇི་ལྟ་བ་བཞིན་ནོ།།

དེ་ནས་ཟླ་བ་དང་པོ་དེ་ལ་རྡུལ་གང་བྱུང་བའི་རྡུལ་དེ་ནི་སླར་ཡང་འཇམ་དབྱངས་རབ་ཏུ་

བསྐྱེད་པ་སྟེ། དེ་བཞིན་དུ་གཞན་དང་གཞན་རྣམས་སྔར་ལྟར་དམིགས་པ་བྱས་ནས་ཟླ་བ་དང་པོ་

དེའི་སྟེང་དུ་ཟླ་བ་གཉིས་པ་ལ་སོགས་པར་རྡུལ་མཐོང་བར་གྱུར་པ་ན་ཤེས་རབ་དེ་ལ་རྣལ་འབྱོར་

པས་བྱང་ཆུབ་ཀྱི་སེམས་སྤྲོ་བར་བྱས་ཏེ་མངལ་ནི་དེ་དང་དེ་ཡིས་བྱིན་གྱིས་བརླབས་པར་འགྱུར་

རོ། །ཤེས་རབ་ཀྱི་ལོ་ནི་བཅུ་གཅིག་ནས་ཉི་ཤ ་དག་གི་བར་དུ་ཟླ་བ་སོ་སོའ་ིརྡུལ་ལ་མངལ་བཟུང་

བ་གང་གི་ཚེ་བྱང་ཆུབ་སེམས་དཔར་གྱུར་པ་ནི་བྱང་སེམས་གཅིག་གམ་གཉིས་སམ་གསུམ་ལ་

སོགས་པར་གྱུར་པ་ནི་ཡུམ་གྱི་སྙིང་སྟོབས་ཀྱི་ཡོན་ཏན་ལས་སྙིང་སྟོབས་ཆེན་པོ་ཅན་དུ་འགྱུར་

རོ། །དེའི་སྟེང་དུ་ཡུམ་གྱི་ལོ་བཞི་བཅུའི་བར་དུ་རྡུལ་གྱི་ཡོན་ཏན་ལས་ཅུང་ཟད་སྙིང་སྟོབས་ཆ་

ཤས་དམན་པར་རབ་ཏུ་འགྱུར་རོ། །སླར་ཡང་སྔ་མའི་སྟེང་དུ་ལོ་ཉི་ཤ འི་བར་དུ་མུན་པའི་ཡོན་ཏན་

ཤས་ཆེ་བ་ལས་དེ་བས་ཀྱང་སྙིང་སྟོབས་ཆུང་ཞིང་རིགས་བསྐྲུན་པ་ལ་བརྩོན་འགྲུས་ཏེ་སྤྲོ་བ་ཆུང་

བའོ། །དེ་ལྟར་ན་སྡོམས་པས་ཡུམ་གྱི་ལོ་བརྒྱད་ཅུ་སོང་སྟེ། ཉི་ཤ འི་བར་སྙིང་སྟོབས་དང༌། དེ་ནས་

བཞི་བཅུའི་བར་རྡུལ་དང༌། བཞི་བཅུ་ནས་བརྒྱད་ཅུའི་བར་མུན་པའི་དབྱེ་བས་མངལ་བྱིན་གྱིས་

བརླབས་པ། ཚེ་ལོ་བརྒྱ་པའི་དབང་དུ་བྱས་པའོ།།

གསུམ་པ་ནི། དེ་ནས་བརྒྱད་ཅུ་ཡན་ཆད་དུ་སྐྱེ་གནས་ལ་རྡུལ་འབབ་པ་མེད་ཅིང་མངལ་

གྱི་ཡུལ་བཅོམ་ཞིང་ཉམས་པ་ལས་ཤེས་རབ་བུད་མེད་དེ་ལ་དབང་གོང་མ་ལུས་ཀྱི་སྦྱིན་པ་མ་ཡིན་

ནོ། །ཐབས་སྐྱེས་པ་ལ་ཡང་རྒས་ནས་ས་བོན་འཛག་པ་མེད་ན་སྔར་དང་འདྲ་སྟེ། འདིར་ས་བོན་

ཞེས་པ་ནི་གང་རིགས་རབ་ཏུ་སྐྱེད་པར་བྱེད་པའི་ཁུ་བའོ། །འོན་ཀྱང་ས་བོན་ཉམས་པའི་རྒན་པོ་

ལ་ནི་ཤེས་རབ་ཡེ་ཤེས་ཀྱི་དབང་བསྐུར་རྒྱལ་བའི་བདག་པོ་བླ་མའི་གསུང་ཙམ་གྱིས་སྦྱིན་པར་

བྱ་སྟེ་དགེ་སློང་ལ་ཇི་ལྟ་བ་བཞིན་ནོ། །དེ་བཞིན་དུ་ཤེས་རབ་རྒན་མོ་ལ་དགེ་སློང་མ་ཇི་ལྟ་བ་དེ་ 

བཞིན་དུ་ཚིག་ཙམ་གྱིས་སྦྱིན་ནོ།།

བཞི་པ་ནི། དེ་ལྟར་ན་ལོ་ཉི་ཤ ་མ་རྣམས་ཤེས་རབ་ཡེ་ཤེས་ཀྱི་དབང་གི་དོན་དང༌། བྱང་

ཆུབ་སེམས་དཔའི་རིགས་བྱིན་གྱིས་བརླབས་པའི་དོན་དུ་བསྟེན་པར་བཟང་ངོ༌། །དེ་དག་ཀྱང་ལོ་ཉི་

ཤ་ཉི་ཤ ་རྣམས་ཀྱིས་ས་ཆུ་མེ་རླུང་ནམ་མཁའི་ཡོན་ཏན་ཅན་རྣམས་སུ་ལོ་བརྒྱའི་བར་དུ་བཞག་སྟེ། 

རྒྱལ་བའི་ཡན་ལག་རྒྱས་སྲས་བསྐྲུན་པ་དག་གི་དོན་དུ་བཙལ་བར་བྱའོ། །རྒྱལ་སྲས་ཀྱི་རིགས་

སྤེལ་བ་བྱང་ཆུབ་སེམས་ཀྱི་བསྙེན་པ་འདི་ནི་སེམས་ཅན་གྱི་དོན་གྱི་བྱེད་པ་མོར་འགྱུར་ཏེ། གཞན་

ལ་ཕན་པའི་འབྲས་བུ་མང་པོར་འགྱུར། ཞེས་པ་ནི་བྱང་ཆུབ་སེམས་དཔའ་བསྐྱེད་པའི་ཕྱིར་རོ།།

གསུམ་པ་བྱང་ཆུབ་ཀྱི་སེམས་ཀྱི་དམ་ཚིག་བསྟན་པ་ལ་གསུམ། བདུད་རྩི་བཏུང་བའི་

དམ་ཚིག་གི་དྲང་ངེས། བྱང་སེམས་བསྲུང་བ་དང་བཟའ་བའི་དམ་ཚིག་གི་ངེས་པ། མངོན་སྤྱོད་ཀྱི་

ལས་བདུད་ཀྱི་ཕྱོགས་འཇིགས་པ་བསྐྱེད་པའི་ཆེད་དུ་གསུངས་པར་བསྟན་པའོ། །དང་པོ་ནི། ད་ནི་

བདུད་རྩི་ཞེས་སོགས་ཏེ། འདིར་ཕྱི་རོལ་ཏུ་དྲང་བའི་དོན་གྱིས་གང་ཞིག་ཁྲག་འཐུང་བར་བྱེད་པ་ནི་

སྦྲང་བུ་སྟེ། དེས་ན་བདུད་རྩི་རིལ་བུ་སྒྲུབ་པ་ལ་ཤ་སྦྲང་གི་རོ་བཅོ་ལྔ་བསྲེ་བར་བྱའོ། །དེ་ཉིད་ངེས་

པའི་དོན་གྱིས་ནི་ཨ་ཝ་དྷཱུ་ཏཱི་གང་ཞིག་ཏུ་ཁུ་ཁྲག་འཕོ་བའི་དུས་སུ་རྡུལ་གྱི་ཁམས་སྟེང་དུ་འཐུང་

བའོ། །དེ་འདྲ་བའི་རབ་མཆོག་ལྷ་མིའི་རིགས་སྦྲང་བུ་རྡུལ་དེ་ནི་བདུད་རྩི་སྟེ་ཨ་ཝ་དྷཱུ་ཏཱི་གཅིག་

པུར་འགོག་པ་ནི་ཁྲག་འཐུང་བའོ་ཞེས་པའི་དོན་ནོ། །ཕྱི་རོལ་ཏུ་ཟས་མ་ཟོས་པའི་གོང་དུ་སྦྲང་

ཆང་སོགས་ཆང་གང་འདོད་པ་འཐུངས་ནས་ཐོད་པར་སྐྱུགས་པ་བདུད་རྩི་རིལ་བུ་ལ་བསྲེ་བ་གང་

ཡིན་པ་དེ་ནི་ངེས་པའི་དོན་གྱིས་བྱང་ཆུབ་སེམས་ཀྱི་སྐྱུགས་པ་འབབ་པ་གསང་བ་དང་སྙིང་ཁ་ལ་

སོགས་པ་འཁོར་ལོ་དྲུག་གི་ཁ་དབུ་མ་ནས་སོང་བ་རྡོ་རྗེ་ནོར་བུ་ལ་གནས་པ་མི་ཉམས་པར་བསྟེན་

བ་ནི་ནང་དུ་འཕོ་བ་མེད་པའི་བཤང་བ་དང་གཅི་བ་དང་ཁྲག་དང་ཤ་ནི་མཆོག་ཏུ་མི་འགྱུར་བར་རོ་

མཉམ་སྟེ་མི་ཟག་པར་སྐྱུགས་པའི་དབུས་སུ་རབ་ཏུ་ཞུགས་པ་ཅེས་པ་ཕྱིར་འཕོ་བ་འགགས་པ་ནི་

མ་ཡིས་ཀྱང་རྒྱུད་རྣམས་ཀུན་ཏུ་བསྟན་ཏེ་ཕྱི་རོལ་གྱི་བཤང་བ་ལ་སོགས་པ་དངོས་གྲུབ་ཀྱི་སླད་དུ་

ཟ་བར་བསྟན་པ་ནི་མ་ཡིན་ནོ། །ཞེས་པ་བདུད་རྩི་བསྟེན་པའི་ངེས་པའོ།།

གཉིས་པ་ནི། ད་ནི་ཕྱི་རོལ་ཏུ་ཞེས་སོགས་ཏེ། འདིར་སྙོམས་པར་ཞུགས་པ་ལས་བདེ་བ་

ཤེས་རབ་ཀྱི་ཆོས་འབྱུང་དུ་ལྷུང་ན་དེའི་ཚེ་ཤེས་རབ་ཆོས་འབྱུང་ལ་གང་ཞིག་ཕྱི་རོལ་ཏུ་ལྷུང་བའི་

སེམས་དེ་ཡིས་གང་སུ་ཞིག་བྱུང་བ་དེ་ནི་རྒྱལ་བའི་རིགས་ལ་བྱང་སེམས་ཉིད་དེ། གང་གི་ཕྱིར་ན་

ཁུ་བ་དེ་ལས་བདེ་བར་གཤེགས་པའི་རིགས་རབ་ཏུ་འཕེལ་བར་བྱེད་པ་དེའི་ཕྱིར་རོ། །དེས་ན་བདེ་

བར་གཤེགས་པ་མཉམ་པར་མ་བཞག་པ་རྣལ་འབྱོར་དང་མི་ལྡན་པ་རྣམས་ཀྱི་བྱང་ཆུབ་ཀྱི་སེམས་

ལྟར་སྤྱད་པས་དམྱལ་བར་བཏང་བའི་སླད་དུའོ། །ལོག་པར་སྟོན་པའི་ཚིག་དེ་འདྲ་བས་དམྱལ་

བར་གཏོང་བ་དེའི་ཕྱིར་སངས་རྒྱས་པའི་སྔགས་པ་རྡོ་རྗེ་སྦུབས་འཁུམས་པར་མ་གྱུར་པ་ཉིད་

ཀྱི་བར་དུ་གསང་བའི་ཆུ་སྐྱེས་ལས་ནི་དབྱུང་བར་མི་བྱ་སྟེ། གང་གི་ཚེ་རྡོ་རྗེ་འཁུམས་པ་དང་མི་

འཕོ་བའི་འདོད་པ་གྲུབ་པ་དེའི་ཚེ་ན་ཁུ་བ་སྟེང་དུ་སྤྲོས་པ་ལས་མངལ་བཟུང་བ་འདི་ནི་སངས་

རྒྱས་ཡབ་ཡུམ་གྱིས་བྱིན་གྱིས་བརླབས་པར་འགྱུར་རོ། །བྱང་ཆུབ་ཀྱི་སེམས་ལྷག་མ་ནི་རྡོ་རྗེའི་

ལམ་ནས་རླུང་སྦྱོར་དང་ཏིང་ངེ་འཛིན་གྱི་དམིགས་པས་ཐབས་ཀྱི་སྙིང་ཁར་གཞུག་པར་བྱ་ཞིང་

པདྨའི་ལམ་ནས་ཤེས་རབ་ཀྱི་སྙིང་ཁར་གཞུག་པར་བྱ་སྟེ། ཐབས་ཤེས་རང་རང་གི་རྡོ་རྗེ་བཞིའི་

སྙིང་ཁར་ལྷའི་འཁོར་ལོ་དང་བཅས་པ་རབ་ཏུ་བཅུག་པ་འདི་ཡིས་སྤྲོས་པའི་འོད་ཟེར་རྣམས་

ཀྱིས་ཐབས་ཤེས་གཉིས་ཀའི་ལུས་ནི་གང་བར་བྱས་ནས་གཉིས་ཀའི་ལུས་འཁོར་ལོའ་ིརྣམ་པ་

ཉིད་དུ་འཁོར་བར་བྱེད་དོ།།

རྡོ་རྗེ་ནོར་བུ་ལ་ཡང་དག་གནས་པའི་བྱང་སེམས་མིང་མེད་དང་མཐེ་བོང་དག་གིས་བླངས་ནས་

བཟའ་བར་བྱའོ། །དེ་བཞིན་དུ་ཤེས་རབ་ཀྱི་པདྨའི་ཕྱི་རོལ་ཏུ་འོངས་པ་དེ་ཉིད་ཀྱང་གཉིས་པ་དག་

གིས་ཟ་བར་བྱའོ། །རིགས་བསྐྲུན་པ་ན་ཤེས་རབ་ཀྱི་ཆོས་འབྱུང་ན་གནས་པའི་ཁུ་བ་དང་བཅས་

པའི་ཤེས་རབ་ལ་རིགས་བསྲུང་བའི་དོན་དུ་དགོད་པར་བྱའོ། །དེ་ཡང་དཔྲལ་བ་ལ་སོགས་པ་

རྣམས་སུ་རྡོ་རྗེ་དྲུག་པ་རྣམས་དང༌། སྙིང་ཁ་ལ་སོགས་པ་རྣམས་སུ་ཡན་ལག་དྲུག་གོ།

ཁུ་བ་ཇི་ལྟ་བུ་ལ་ཞེ་ན། ཤེས་རབ་ལྡན་པ་ལའོ་ཞེས་པ་རྡུལ་དང་ལྡན་པ་ལའོ། །ཡང་ན་

ཞེས་རྭ་འགྱུར་ལྟར་ཐབས་རང་གི་བྱང་ཆུབ་ཀྱི་སེམས་གཅིག་པུ་བསྲུང་བ་ལ་ཡང་བསོད་ནམས་

ཆེན་པོར་འགྱུར་ཏེ། སླར་ཡང་བསྲུང་དགོས་པའི་སངས་རྒྱས་ཀྱི་གསུང་ནི་རབ་ཏུ་གསུངས་

པ་བྱང་ཆུབ་ཀྱི་སེམས་མ་ཉམས་པ་དེ་ནི་སངས་རྒྱས་ཀྱི་སྐུ་འགྲུབ་པའི་རྩ་བའོ། །བདུད་ཀྱི་

རིགས་གང་སུ་ཞིག་བྱང་སེམས་འདི་ནི་ཉམས་པ་ལ་མངོན་པར་དགའ་བར་བྱེད་པའི་རྣལ་འབྱོར་

བཟའ་བཏུང་གི་ངེས་པའོ།།

གསུམ་པ་ལ་གསུམ། དངོས་ཀྱི་དོན། མངོན་ཤེས་ལྔ་མ་ཐོབ་བར་དུ་གསང་ལས་མི་བྱ་

བར་གདམས་པ། བྱས་ན་དམྱལ་བར་འགྲོ་བས་སྤང་དགོས་པར་བསྟན་པའོ། །དང་པོ་ནི། འདིར་

སྔགས་ཀྱི་ཚུལ་ལ་སྲིད་གསུམ་བདག་པོ་རྡོ་རྗེ་འཆང་གིས་དྲག་ལས་བྱེད་ཚུལ་མང་དུ་གསུངས་

པ་དེ་ཐམས་ཅད་བདུད་ཀྱི་ཕྱོགས་ཉམས་ཤིང་འཇིགས་པའི་ཕྱིར་ཡིན་གྱི། སྲོག་ཆགས་རྣམས་ལ་

དྲག་ལས་ཀྱིས་ནམ་ཡང་བསད་པར་བྱ་བ་མ་ཡིན་ནོ། །བདུད་ཇི་ལྟ་བུ་ཞེ་ན། འདིར་བདུད་རྣམས་

ནི་གང་ཞིག་དྲན་པ་སྟེ་རིག་བྱེད་རྣམས་ཀྱི་བྱེད་པ་སྨྲ་བ་པོ་ཚངས་པ་ཁྱབ་འཇུག་སོགས་གཡུལ་

འགྱེད་པའི་ཡུལ་ལ་དགའ་ཞིང་ཆོས་ཀྱི་དོན་དུ་སྲོག་ཆགས་གསོད་བྱེད་སོགས་ལམ་ལོག་པར་

ཞུགས་པ་རྣམས་ལ་སྲོག་ཆགས་བསྲུང་བའི་དོན་དུ་དྲག་ལས་འཇིགས་པ་བསྐྱེད་པ་དེ་དག་སྦྱར་

བར་བྱ་ཞིང་བདུད་ཀྱི་ཕྱོགས་རིག་བྱེད་སོགས་ཉམས་པའི་སླད་དུ་ཡིན་གྱི་སྲོག་གཞོམ་པའི་སླད་

དུ་ནི་མ་ཡིན་ནོ། །དེ་ལྟར་ཡང་ཀྱཻ་རྡོ་རྗེ་ལས། བལྟ་སྟངས་བཞི་པོ་སྒྲུབས་ནས་ནི། །མཁས་པས་

སེམས་ཅན་གཞུག་པར་བྱ། །འདིར་ནི་བསད་པར་བྱ་མིན་ཏེ། །དམ་ཚིག་ངེས་པར་ཉམས་པར་

འགྱུར། །སེམས་ཅན་བསླུ་བ་སྤངས་ནས་ནི། །བྱ་བ་མ་ཡིན་ཐམས་ཅད་བྱ། །སེམས་ཅན་གནོད་པ་

ཙམ་གྱིས་ནི། །ཕྱག་རྒྱའི་དངོས་གྲུབ་རྙེད་མི་འགྱུར།1།ཞེས་གསུངས་སོ།།

གཉིས་པ་ནི། འདིར་རྣལ་འབྱོར་མའི་རྒྱུད་ལས་གསུངས་པའི་རྡོ་རྗེ་མཁའ་འགྲོ་མ་དེ་

རྣམས་ལ་ཕྱུགས་ཀྱི་སྐྱེ་བོ་དེ་མི་ཤེས་པ་ངན་པའི་ལས་བྱེད་པ་རྣམས་བསད་པའི་དོན་དུ་སངས་

རྒྱས་པ་མཁས་པ་རྣམས་ཀྱིས་བསད་པར་མི་བྱ་སྟེ། ཅིའི་ཕྱིར་ཞེ་ན་སྲིད་གསུམ་བླ་མ་རྡོ་རྗེ་འཆང་

གིས་སེམས་ཅན་རྣམས་བསྲུང་བའི་དོན་དུ་རྡོ་རྗེ་མཁའ་འགྲོ་མ་རྣམས་སྤྲོས་པས་དེ་རྣམས་མཆོག་

གི་སྙིང་རྗེ་དང་ལྡན་པ་འཇིག་རྟེན་སྲུང་བར་བྱེད་ཅིང་འཇིག་རྟེན་བསླུ་བའི་སྒྲུབ་པ་པོ་ལ་ལྷག་པར་

སྡང་བར་བྱེད་པའི་ཕྱིར་རོ། །གསུམ་པ་ནི། ཅི་སྟེ་སྒྲུབ་པ་པོ་བསད་ལས་སོགས་བྱས་ནས་བསྒྲུབ་

བྱ་རང་ལས་ཀྱིས་ཤི་བར་གྱུར་ན་ཡང་འདི་ནི་སྒྲུབ་པ་པོའ་ིབདུད་ཡིན་ཏེ། བདག་གིས་བསད་དོ་

ཞེས་པའི་མཐུའི་ང་རྒྱལ་གྱིས་ཕྲ་མོ་སྟེ། སྡིག་པའི་ལས་ཀྱིས་སྒྲུབ་པ་པོ་དམྱལ་པར་འགྲོ་བའི་ཕྱིར་

1  བཀའ་འགྱུར། དཔེ་བསྡུར་མ། དེབ། ༨༠ ཤོག ༣༢ ཕྲེང་། ༡༩

རོ། །དེས་ན་ཁེངས་པ་དང་ང་རྒྱལ་མེད་པའི་རྣལ་འབྱོར་པ་ནི་ཕྲ་མོའ་ིལས་ཕ་རོལ་གསོད་པ་ལ་

སོགས་པ་མི་བྱེད་དེ། བདག་ཉིད་ཇི་ལྟ་བ་བཞིན་དུ་སེམས་ཅན་རྣམས་ལའང་བལྟའོ།།

འདིར་འཁོར་བ་པའི་སྐྱེས་བུ་རྣམས་ཀྱིས་སེམས་ནི་མི་དགེ་བ་ལ་གོམས་པའི་དབང་

གིས་མངོན་སྤྱོད་ལ་སོགས་རིག་པ་ཕྲན་ཚེགས་ལ་ཆགས་ཏེ། རིག་པ་ཕྲན་ཚེགས་འདི་ཡིས་

སྲིད་གསུམ་སྐད་ཅིག་གིས་དབང་དུ་བྱེད་པའི་ཞེས་སོགས་ཀྱི་བསམ་པ་རྐམ་ཆགས་ཅན་གྱི་

སེམས་ཀྱིས་ཡེ་ཤེས་ཕྲན་ཚེགས་དེ་ཉིད་བསྒྲུབ་ཀྱི་སྦྱིན་སོགས་སྤངས་ནས་ཤི་བར་གྱུར་པ་

དམྱལ་བར་འཇུག་གོ །རྒྱབ་དུ་སྟེ་ཤི་བར་གྱུར་པའི་རྗེས་ལའང་རྐམ་ཆགས་དེའི་དབང་གིས་རང་

གི་རྫས་དང་ཁྱིམ་ཐབས་སོགས་གཞན་གྱི་དབང་དུ་འགྱུར་ཏེ་ཀྱེ་མ་ཞེས་བརྩེ་བས་བོས་ནས། 

འཁོར་བ་པ་རྣམས་ཀྱི་བུད་མེད་སོགས་གཞན་ལ་ཆགས་པ་ནི་ངན་པའི་ཆོས་ལ་རབ་ཏུ་འཇུག་

པའོ། །སྨྲས་པ། རྒྱུད་འགྲེལ་དཔག་བསམ་ལྗོན་པའི་དབང་པོ་ཡི། །ཡལ་འདབ་ངོས་ལ་རྣམ་སྤྱོད་

རླུང་བཞོན་གྱིས། །བསྐྱོད་པའི་ལེགས་བཤད་དྲི་བསུང་རྫོགས་པ་འདི། །ཤེས་ལྡན་མཁས་པའི་

བུང་བ་འདུ་བའི་གཞི། །ཡེ་ཤེས་ལེའུ་ལས་རྣལ་འབྱོར་མའི་རྒྱུད་ལ་སོགས་པ་སྤྲོ་བའི་མདོར་ 

བསྡུས་ཆེན་པོ་སྟེ་དང་པོའ།ོ། །།

དཔལ་ལྡན་བླ་མ་དང་པོའ་ིསངས་རྒྱས་ཀྱི། །ཞབས་ཀྱི་པད་རྡུལ་སྦྱི་བོས་མཆོད་བྱས་

ཏེ། །སྐུ་བཞི་ལས་སྤྲོས་སངས་རྒྱས་རྣམས་ཀྱི་ནི། །སྐུ་གསུང་ཐུགས་ཀྱི་བཞུགས་པས་དོན་མཛད་

པ། །རྣམ་དག་དང་བཅས་དྲི་མེད་དབང་གི་དོན། །རྣལ་འབྱོར་ཡན་ལག་དྲུག་གིས་བསྒོམ་པའི་

ཚུལ། །བཅུ་དྲུག་སྐུ་ཡི་དབྱེ་བ་དང་བཅས་པ། །གང་དེ་རྒྱུད་འགྲེལ་ཇི་བཞིན་འདིར་བཤད་བྱ།།

གཉིས་པ་སྒྲིབ་བྲལ་གྱི་སྐུ་བཞི་ལ་སོགས་པའི་མཚན་ཉིད་སྟོན་པ་སྐུ་བཞི་ལ་སོགས་པ་

རྣམ་པར་དག་པ་ངེས་པའི་མདོར་བསྡུས་བཤད་པ་ལ་གསུམ། མཆོད་པར་བརྗོད་ཅིང་བརྩམ་པར་

དམ་བཅའ་བ་དང༌། མདོར་བསྡུས་ཀྱི་གཞུང་བཤད་པ། མདོར་བསྡུས་ཀྱི་མཚན་བསྟན་པའོ། །དང་

པོ་ནི། ཡོད་མིན། ཞེས་པ་ནས། བདེ་ཆེན་སྐུ་ལ། ཞེས་པས་ཕྱག་ཡུལ་བསྟན་ཏེ། འཆད་མ་ཐག་པ་

ལྟར་རོ། །དེ་ནས་བཟུང་སྟེ། དགྲོལ་བར་བྱ། ཞེས་པའི་བར་གྱིས་བརྩམ་པར་དམ་བཅའ་བསྟན་ནོ།།

གཉིས་པ་ལ་གཉིས། གནས་སྐབས་བཞི་སྒྲིབ་བྲལ་གྱི་སྐུ་བཞི་ལས་སངས་རྒྱས་སོགས་

སྤྲོ་ཚུལ་སྟོན་པ་ཡེ་ཤེས་ཀྱི་དཀྱིལ་འཁོར་སྤྲོ་བའི་གནས་པ་བཤད། དབང་དོན་ཉམས་སུ་ལེན་ཚུལ་

སོགས་སྟོན་པ་གནས་པ་དྲུག་པའི་དུམ་བུ་བཤད་པའོ། །དང་པོ་ལ་གསུམ། ལྷན་སྐྱེས་ཀྱི་སྐུ་ལས་

སྐུ་བཞིར་འགྱུར་ཚུལ། དེ་ལས་སངས་རྒྱས་སོགས་སྤྲོས་ཚུལ། སྤྲོས་པ་རྣམས་ཀྱི་བཞུགས་པ་སྣ་

ཚོགས་པས་འགྲོ་དོན་མཛད་ཚུལ་ལོ། །དང་པོ་ལ་བཞི། མཐའ་བཞི་དང་བྲལ་བ་ལྷན་ཅིག་སྐྱེས་པའི་

སྐུའི་མཚན་ཉིད། དེ་ལས་ཆོས་སྐུ་དང༌། དེ་ལས་ལོངས་སྐུ་དང༌། དེ་ལས་སྤྲུལ་སྐུར་འགྱུར་ཚུལ་

ལོ། །དང་པོ་ནི། ཤེས་རབ་ཞེས་སོགས་ཏེ། འདིར་ཤེས་རབ་ནི་ནང་ལ་ཁུ་བ་འཕེལ་བ་ཆ་བཅོ་ལྔའི་

བདག་ཉིད་དེ་དཀར་པོའ་ིཕྱོགས་སོ། །ཐབས་ནི་ནག་པོའ་ིཕྱོགས་ཏེ་ཟླ་བ་བཞུ་བའི་ཆ་ཉམས་པའམ་

ཟད་པའི་ཕྱིར་རོ། །དེ་བཞིན་དུ་ཕྱི་རོལ་ཏུ་དཀར་པོ་ནི་མཚན་མོའ།ོ །ནག་པོ་ནི་ཉིན་མོའ།ོ །འདིར་

དཀར་ཕྱོགས་ཤེས་རབ་ནག་ཕྱོགས་ཐབས་སུ་གསུངས་པ་ནི་བསམ་པའི་དབྱེ་བའོ། །དེའི་ཕྱིར་

ལྷན་སྐྱེས་ཀྱི་བདེ་བའི་སྐུ་ནི་ཤེས་རབ་མ་ཡིན་ཐབས་ཀྱང་མ་ཡིན་ཏེ། ཕྱི་ནང་གི་ཕྱོགས་གཉིས་ལ་

མི་གནས་པའི་ཕྱིར་རོ། །འདི་ནི་སངས་རྒྱས་རྣམས་ཀྱི་ལྷན་སྐྱེས་བདེ་བའི་སྐུ་སྟེ། དེ་ལྟར་ཡོད་པའི་

མཐའ་ཆ་བཅོ་ལྔའི་བདག་ཉིད་དཀར་ཕྱོགས་མ་ཡིན་ནོ། །མེད་པའི་མཐའ་དཀར་པོའ་ིཆའི་དངོས་པོ་

མེད་པ་ནག་པོའ་ིཕྱོགས་མ་ཡིན་ནོ། །ཡོད་མེད་གཉིས་ཀའི་མཐའ་ཡང་མིན་ཏེ། ཡོད་མེད་འདི་དག་

ཕན་ཚུན་འགལ་བའི་ཕྱིར་གཉིས་ཀ་ཚོགས་པ་མེད་དེ། གཉིས་ཀའི་བདག་ཉིད་མིན་པའང་མིན་

ཞེས་པ་ནི་དཀར་ནག་གི་ཕྱོགས་འདི་དག་ལས་མི་གཏོགས་པ་ཡང་ལྷན་ཅིག་སྐྱེས་པའི་བདེ་བ་དེ་

མ་ཡིན་ཏེ། དཀར་ནག་གི་ཆ་བཅུ་དྲུག་པ་ཡིན་པའི་ཕྱིར་རོ།།

དེ་ལྟར་དཀར་ནག་གི་ཕྱོགས་ཀྱི་མཐའ་བཞི་ཡོངས་སུ་དག་པ་ཆ་བཅུ་དྲུག་པ་སྟོང་པ་ཉིད་

ཀྱི་ཆོས་ཅན་མི་འགྱུར་བའི་བདེ་བ་ནི་ལྷན་ཅིག་སྐྱེས་པའི་སྐུ་རུ་གསུངས་ཏེ། དེ་ཡང་རྣལ་འབྱོར་

པ་རྣམས་ཀྱི་བཞི་པ་འཕོ་བའི་བག་ཆགས་ཟད་པ་ལས་འཐོབ་པ་ལས་ན་རྒྱུ་མཐུན་པའི་འབྲས་བུའི་

མཚན་ཉིད་དེ། རྒྱུ་ལམ་དུས་ཀྱི་ཐིག་ལེ་མི་འཕོ་བའི་བདེ་བ་ལས་འབྲས་བུ་ལྷན་སྐྱེས་ཀྱི་བདེ་བ་དེ་

འཐོབ་པས་ན་རྒྱུ་མཐུན་པའི་འབྲས་བུ་ཞེས་བྱའོ། །དེ་ལྟར་ན་ཐབས་ཤེས་གང་རུང་གི་ཕྱོགས་སུ་མ་

ཆད་པར་གཅིག་ཏུ་འདྲེས་པས་མ་ནིང་ངོ༌། །ཞེས་གྲུབ་བོ། །འདིར་ལྷན་ཅིག་སྐྱེས་པའི་སྐུ་ནི་བདེ་བ་

ཆེན་པོའ་ིབདག་ཉིད་རང་གི་དོན་ཕུན་སུམ་ཚོགས་པའོ།།

གཉིས་པ་ནི། དེ་ལ་བརྟེན་ནས་གཞན་གྱི་དོན་ཕུན་སུམ་ཚོགས་པ་ཐོབ་པ་ལ་སེམས་

ཀྱི་སྒྲིབ་པ་ཤིན་ཏུ་གཉིད་ལོག་པ་ཟད་པ་ལས་ཆོས་ཀྱི་སྐུ་ཐོབ་པར་འགྱུར་བ་སྟེ། དེ་ཡང་ཤེས་

རབ་ཐབས་ཀྱི་རང་བཞིན་གཉིད་མཐུག་གི་མུན་པ་དང་ངེས་པར་བྲལ་བ་ཡེ་ཤེས་རྣམ་ཤེས་དབྱེ་

བ་ལས་ཞེས་པ་ལ་འདིར་ཡེ་ཤེས་ནི་རྣལ་འབྱོར་པའི་སྟོང་གཟུགས་འཛིན་པར་བྱེད་པའི་སེམས་

མི་རྟོག་པ་བདེ་བ་ཆེན་པོའ་ིསེམས་སོ། །རྣམ་ཤེས་ནི་གཞན་སྒྲིབ་བྲལ་གྱི་སེམས་ཀྱི་རང་བཞིན་

ཤེས་པ་སྟེ། བཟུང་བར་བྱ་བ་ཤེས་བྱ་རྣམ་པ་ཐམས་ཅད་པའི་སྟོང་པའི་མཚན་ཉིད། དེ་ལྟར་རྣལ་

འབྱོར་པ་རྣམས་ཀྱི་འཛིན་པར་བྱེད་པའི་སེམས་ནི་ཤེས་རབ་སྟེ་རྟོག་པས་བཏགས་པ་དང་བྲལ་

མི་རྟོག་ཡེ་ཤེས་ཡིན་པ་ཉིད་ཀྱི་ཕྱིར་རོ། །ཐབས་ཀྱི་སེམས་ནི་རྟོག་པས་ཀུན་ཏུ་བཏགས་པའི་

ཆོས་ཅན་གྱི་རྣམ་པ་ཅན་བཟུང་བྱའི་སེམས་ཏེ་དམིགས་མེད་སྙིང་རྗེའི་མཚན་ཉིད་དེ། སམ་བྷུ་ཊར་

ཡང༌། སྤྲོས་པ་མེད་པའི་རང་བཞིན་ཉིད། །ཤེས་རབ་ཅེས་ནི་ཡོངས་སུ་བསྒྲགས། །ཡིད་བཞིན་

ནོར་ལྟར་མ་ལུས་པའི། །སེམས་ཅན་དོན་མཛད་སྙིང་རྗེ་ཆེ། །དམིགས་མེད་གནས་སུ་ཤེས་རབ་

དང་། །དམིགས་མེད་སྙིང་རྗེ་ཆེན་པོ་ཉིད། །བློ་དང་ལྷན་ཅིག་གཅིག་གྱུར་པས། །ནམ་མཁར་ནམ་

མཁའ་ཇི་ལྟ་བུ།1།ཞེས་གསུངས་སོ།།

འདིར་འཛིན་པར་བྱེད་པའི་སེམས་བདེ་བ་ལ་ཤེས་རབ་དང༌། བཟུང་བྱའི་སེམས་སྟོང་པ་

ལ་སྙིང་རྗེར་གསུངས་པ་ནི་ཐབས་ཤེས་གཅིག་ཏུ་འདྲེས་པ་མ་ནིང་གི་གོ་འཕང་མཚོན་པའི་ཕྱིར་

ཡིན་པས། སྐབས་གཞན་དུ་འདི་དག་ལས་ལོག་པར་འབྱུང་ཡང་འགལ་བར་མི་བསམ་མོ། །དེ་

ལྟར་འཛིན་པར་བྱེད་པ་དང་བཟུང་བར་བྱ་བའི་དབྱེ་བ་དེ་ཡིས་ཤེས་རབ་དང་ཐབས་ཀྱི་རང་བཞིན་

ཆོས་སྟོན་པ་པོ་ཡིན་པས་གཞན་གྱི་དོན་བྱེད་པ་པོ་ནི་ཆོས་ཀྱི་སྐུ་སྟེ། རང་གི་ལྟ་བའི་འདོད་པ་

མདོར་བསྟན་པ་ལས། ཆོས་ཀྱི་ཕུང་པོ་མཐའ་ཡས་པ། །བདག་གི་ཆོས་ཀྱི་སྐུ་རུ་བསྒྲགས།2།ཞེས་

སོ། །དེ་ཡང་ལྷན་སྐྱེས་ཀྱི་སྐུ་དང་ངོ་བོ་དབྱེར་མེད་ཀྱང་ལྷན་ཅིག་སྐྱེས་པའི་སྐུའི་སྟོབས་ལས་བྱུང་

1  བཀའ་འགྱུར། དཔེ་བསྡུར་མ། དེབ། ༧༩ ཤོག ༢༤༥ ཕྲེང་། ༡༢

2  བསྟན་འགྱུར། དཔེ་བསྡུར་མ། དེབ། ༤༢ ཤོག ༥༧༣ ཕྲེང་། ༡༣

བའོ། །དེ་ལྟར་ལྟེ་བར་བཞི་པའི་གནས་སྐབས་ཟད་པ་ལས་ཐོབ་པ་ལྷན་ཅིག་སྐྱེས་པའི་སྐུ་རྒྱུ་མཐུན་

པའི་འབྲས་བུ་དང༌། སྙིང་ཁ་ཆོས་ཀྱི་འཁོར་ལོར་གཉིད་མཐུག་གི་གནས་སྐབས་ཟད་པ་ལས་ཐོབ་

པ་ཆོས་ཀྱི་སྐུ་རྣམ་པར་སྨིན་པའི་འབྲས་བུའོ།།

གསུམ་པ་ནི། ཆོས་ཀྱི་སྐུ་འདི་ནི་ཆོས་སྟོན་པ་པོ་གཞན་གྱི་དོན་ཕུན་སུམ་ཚོགས་པ་ཡིན་

པ་ལ་དེ་ཉིད་ལས་ལོངས་སྤྱོད་རྫོགས་པའི་སྐུ་འབྱུང་བར་བརྗོད་དེ། དེ་ཡང་གཞོམ་མེད་ཀྱི་སྒྲ་ཡིན་

པས་སྒྲ་སྙན་ལྟ་བུ་མཐའ་ཡས་པའི་སྐད་ཀྱིས་སེམས་ཅན་དུ་མའི་དོན་བྱེད་པ་པོ་སྟེ། དེ་ཉིད་ལས། 

སྒྲ་ཡི་ཕུང་པོ་མཐའ་ཡས་པ། །བདག་གི་ལོངས་སྤྱོད་རྫོགས་སྐུ་མཆོག1།ཅེས་སོ། །འདིར་རྣལ་

འབྱོར་པའི་ལྷའི་མིག་གིས་འདས་པ་དང་མ་འོངས་པའི་གཟུགས་ཀྱི་རྣམ་པ་གང་ཞིག་མཐོང་བ་ནི་

མེ་ལོང་གི་གཟུགས་བརྙན་གྱི་རྣམ་པ་དྭངས་ཤིང་གསལ་བ་སྟེ། དེ་ལ་གཞོམ་མེད་ཀྱི་སྒྲ་གང་ཞིག་

རོ་མཉམ་པར་རྒྱུ་བ་དེ་ནི་སྒྲ་སྙན་ཏེ་ལོངས་སྐུ་ཡིན་ནོ། །ལོངས་སྐུ་དེ་ནི་ཤེས་རབ་དང་ཐབས་ཀྱི་

རང་བཞིན་ཏེ་ལྷའི་རྣ་བ་ལ་བརྟེན་ནས་ལྷའི་རྣ་བའི་རྣམ་པར་ཤེས་པ་ནི་འཛིན་པར་བྱེད་པ་སྟེ་ཤེས་

རབ་བོ། །སྒྲ་སྙན་ནི་བཟུང་བར་བྱ་བ་སྟེ་ཐབས་སོ། །དེ་འདྲ་བའི་བཟུང་བ་དང་འཛིན་པ་དབྱེར་

མེད་པ་ནི་དོན་དམ་པའི་ལོངས་སྐུའོ། །དེས་ན་ལོངས་སྐུ་དེས་འདས་པ་དང་མ་འོངས་པའི་དུས་

ཀྱི་དོན་གྱི་རྣམ་གྲངས་རྣམས་ཤེས་ཏེ། སྐལ་བ་ཆེ་གེ་ཞེས་པ་ནས། འབྱུང་བར་འགྱུར་རོ། །ཞེས་

པའོ། །ཞེས་པའི་བར་རོ། །དེ་ཡིས་འདས་མ་འོངས་ཀྱི་དོན་ཇི་ལྟ་བ་བཞིན་དུ་ལུང་བསྟན་པས་

སེམས་ཅན་རྣམས་དད་པར་བྱས་ནས་འདུལ་བར་བྱེད་པ་སྟེ། དཔྲལ་བ་ལས་ཇི་ལྟར་བྱོན་པ་དེ་

བཞིན་དུ་གསང་གནས་ལ་སོགས་པ་ནས་སྟེང་དུ་ཁུ་བ་གཤེགས་པར་བྱས་པ་རྣམས་ཀྱི་ངག་གི་

སྒྲིབ་པ་རྨི་ལམ་གི་གནས་སྐབས་ཟད་པ་ལས་མགྲིན་པར་ལོངས་སྤྱོད་རྫོགས་པའི་སྐུ་སྐྱེས་བུ་ 

བྱེད་པའི་འབྲས་བུའོ།།

བཞི་པ་དེ་ལས་སྤྲུལ་སྐུར་འགྱུར་ཚུལ་ནི། སེམས་ཅན་སྨིན་པའི་སླད་དུ་སླར་ཡང་ལོངས་

སྐུ་འདི་ལས་ནི་སྤྲུལ་སྐུ་འབྱུང་བར་འགྱུར་ཏེ། སྤྲུལ་སྐུ་ནི་ཤེས་རབ་འཛིན་པ་དང་ཐབས་བཟུང་

བྱའི་བདག་ཉིད་གཅིག་ཏུ་འདྲེས་པ་ཅན་ཡིན་པས་གཅིག་ཡིན་ཀྱང་སེམས་ཅན་རྣམས་ལ་སྤྲུལ་

1  བསྟན་འགྱུར། དཔེ་བསྡུར་མ། དེབ། ༤༢ ཤོག ༥༧༣ ཕྲེང་། ༡༢

པའི་སྐུ་སྣ་ཚོགས་སྟོན་པར་བྱེད་པའི་ཕྱིར་དུ་མའོ། །དེ་ཉིད་ལས། གཟུགས་ཀྱི་ཚོགས་པ་མཐའ་

ཡས་པ། །བདག་གི་སྤྲུལ་པའི་སྐུ་མཆོག་གོ1།ཞེས་སོ། །དེ་ལྟར་ན་གཅིག་དང་དུ་མ་དག་ནི་དོན་

དམ་པར་དབྱེར་མེད་དུ་སྦྱོར་བ་སྟེ། གཅིག་དང་དུ་མ་ནི་ཤེས་རབ་དང་ཐབས་སོ། །ཀུན་རྫོབ་ཏུ་

ནི་གཅིག་ཡིན་པ་དང་དུ་མ་ཡིན་པ་འགལ་ལོ། །དེ་ཡང་ལུས་ཀྱི་སྒྲིབ་པ་སད་པའི་གནས་སྐབས་

ཟད་པ་ལས་དཔྲལ་བའི་བར་དུ་ཁུ་བ་འོངས་པ་སྤྲུལ་པའི་སྐུ་ནི་འཕོ་བའི་སྒྲིབ་པ་ཟད་པ་ལས་

འབྱུང་བས་དྲི་མ་དང་བྲལ་བའི་འབྲས་བུ་སྟེ། གདུལ་བྱའི་བསམ་པ་དང་མཐུན་པར་སྐུ་སྣ་ཚོགས་

སྤྲུལ་བས་གཟུགས་རྣམས་མ་ལུས་ཀུན་ཏུ་བསྟན་ནོ། །གཞན་གྱི་དགོས་འདོད་ཐམས་ཅད་སྒྲུབ་

པས་ནོར་བུ་ཆེན་པོ་རིན་ཆེན་ཏོག །ཅེས་སོ། །དེ་ལྟར་ན་ལྷན་ཅིག་སྐྱེས་པའི་སྐུ་ནི་ཐབས་ཤེས་

གཉིས་སུ་ཆུད་པ་མེད་པ་གཅིག་པུ་སྟེ། དེ་ཉིད་ལས། ཆོས་དང་ལོངས་སྤྱོད་རྫོགས་པ་དང་སྤྲུལ་ 

པའོ། །ཞེས་རྣམ་པ་བཞིའོ།།

གཉིས་པ་དེ་ལས་སངས་རྒྱས་ལ་སོགས་པ་སྤྲོས་ཚུལ་ལ་ལྔ། ཕུང་པོ་ལྔ་སྒྲིབ་བྲལ་གྱི་

སངས་རྒྱས་ལྔ་དང། ཁམས་ལྔ་སྒྲིབ་བྲལ་གྱི་ཡུམ་ལྔ་དང༌། དབང་ཡུལ་སྒྲིབ་བྲལ་གྱི་སེམས་དཔའ་

སེམས་མ་དང༌། ལས་དབང་བྱ་བ་དང་བཅས་སྒྲིབ་བྲལ་གྱི་ཁྲོ་བོ་ཁྲོ་མོ་སྤྲོ་བ་དང༌། དེ་ཐམས་ཅད་

སྒྲིབ་བྲལ་ཡེ་ཤེས་ཆོས་ཀྱི་སྐུར་ལུང་གིས་བཤད་པའོ། །དང་པོ་ནི། སྔར་གསུངས་པའི་ལྷན་ཅིག་

སྐྱེས་པའི་སྐུ་རྡོ་རྗེ་སེམས་དཔའ་དེ་ཉིད་གཅིག་པུ་འདི་ནི་དུས་མཐའི་སྤྲིན་མཚུངས་ནག་པོའ་ིཧེ་

རུ་ཀའི་གཟུགས་སུ་འབྱུང་བར་འགྱུར་ཏེ། ཁུ་བ་འཕོ་བ་མེད་པའི་ཆོས་ཀྱིས་ཐོབ་པ་སྒྲིབ་བཅས་

ཀྱི་རྣམ་པར་ཤེས་པ་ལས་གཞན་སྒྲིབ་བྲལ་གྱི་རྣམ་པར་ཤེས་པ་ཆོས་དབྱིངས་ཡེ་ཤེས་དེ་ནི་ཧེ་

རུ་ཀའི་རྣམ་པར་སྣང་བ་སྟེ། དེ་ཡང་གདུག་པ་རྣམས་སྨིན་པའི་དོན་དུ་རྡོ་རྗེ་སེམས་དཔའ་ཉིད་

དེ་ལྟར་སྤྲོས་པའོ། །དེ་བཞིན་དུ་སྒྲིབ་བཅས་ཀྱི་གཟུགས་ཚོར་འདུ་ཤེས་འདུ་བྱེད་བཞི་སྒྲིབ་པ་

དང་བྲལ་བའི་ཆ་ནས་བཞག་པའི་མེ་ལོང་མཉམ་ཉིད་སོར་རྟོག་བྱ་སྒྲུབ་ཡེ་ཤེས་བཞི་ནི། ངེས་

དོན་གྱི་རྣམ་སྣང་སོགས་ཡིན་ལ། དེ་དག་གདུལ་བྱའི་སྣང་ངོར་རྣམ་སྣང་སོགས་གཟུགས་ཀྱི་ 

སྐུའི་རྣམ་པར་སྤྲུལ་པའོ།།

1  བསྟན་འགྱུར། དཔེ་བསྡུར་མ། དེབ། ༧ ཤོག ༧༡ ཕྲེང་། ༡༠ ནང་དུ་དྲངས།



དྲི་མེད་འོད་ཀྱི་ཡེ་ལེའི་འགྲེལ་བཤད།128

གཉིས་པ་ནི། ད་ནི་ཁམས་ཞེས་སོགས་ཏེ། ཞེ་སྡང་གཏི་མུག་ང་རྒྱལ་འདོད་ཆགས་ཕྲག་

དོག་རྣམས་ལམ་གྱིས་ཟད་པར་བྱས་པའི་ཆ་རྣམས་དང། ནམ་མཁའ་ས་ཆུ་མེ་རླུང་གི་ཁམས་ལྔ་

སྒྲིབ་པ་དང་བྲལ་བའི་ཆ་རྣམས་ཡུམ་ལྔའི་རྣམ་པར་སྤྲོས་པར་བསྟན་ནོ། །དེ་ཡང་སྒྲིབ་པ་མེད་པའི་

སྟོང་གཟུགས་དང་མི་འཕོ་བའི་བདེ་བ་མཐར་ཐུག་པ་ཐོབ་པ་ལས་སྒྲིབ་བྲལ་གྱི་ཆ་དེ་དག་ལྷའི་རྣམ་

པར་སྤྲོས་པའོ། །གསུམ་པ་ནི། དུས་ཀྱི་འཁོར་ལོ་དང་སྣ་ཚོགས་ཡུམ་ཐབས་ཤེས་གཅིག་ཏུ་འདྲེས་

པ་སྣ་ཚོགས་གཟུགས་ཅན་གཉིས་པོ་འདི་དག་ནི་སྒྲིབ་བྲལ་གྱི་ཡུལ་དང་ཡུལ་ཅན་གཞན་རྣམས་

ཐམས་ཅད་དུ་ཡང་འབྱུང་བར་འགྱུར་ཏེ་སྒྲིབ་བྲལ་གྱི་དྲི་སོགས་སེམས་མ་དང་རྣ་བ་ལ་སོགས་པ་

སེམས་དཔའ་རྣམས་སུ་སྤྲོས་ཤིང་ཤར་བར་གྱུར་པའོ།།

བཞི་པ་ནི། སྒྲིབ་བྲལ་གྱི་ངག་དང་ལག་པ་སོགས་ཁྲོ་བོ་དང༌། སྒྲིབ་བྲལ་གྱི་ལས་དབང་

གི་བྱ་བ་རྣམས་ཁྲོ་མོའ་ིརྣམ་པར་ཤར་བའོ། །ལྔ་པ་ནི། དེ་བཞིན་དུ་ལས་དབང་སྒྲིབ་བྲལ་དུ་གྱུར་

པས་ལག་པས་ཀྱང་རྐང་པའི་བྱ་བ་རྣམས་བྱེད་ནུས་པས་ཀུན་ནས་ལག་པ་སོགས་དང༌། དབང་

པོ་སྒྲིབ་བྲལ་དུ་གྱུར་པས་དབང་པོ་གཅིག་ཉིད་ཡུལ་ཐམས་ཅད་ལ་འཇུག་པས་དབང་པོ་ཀུན་ནས་

ཀུན་གྱིས་མིག་གིས་བལྟ་བྱའི་གཟུགས་མཐོང་བ་དང༌། མགོ་དང་གདོང་གི་བྱ་བ་ཐམས་ཅད་བྱེད་

ཅིང༌། ཡུལ་དུས་ཀུན་ནས་སྒྲ་ཐམས་ཅད་ཐོས་པ་དང་ལྡན་པའི་ཕྱིར་དབང་པོ་རེ་རེས་ཀྱང་འཇིག་

རྟེན་དུ་བརྟན་གཡོ་ཐམས་ཅད་ལ་གཡོགས་ཏེ་ཁྱབ་པར་གནས་པ་ནི་རྡོ་རྗེ་སེམས་དཔའ་ཞེས་

བདེ་མཆོག་ཉུང་ངུའི་ལེའུ་ལྔ་བཅུ་པ་དང༌། མངོན་བརྗོད་ཕྱི་མའི་དྲུག་པ་ལ་སོགས་པར་གསུངས་

པ་དང༌། དེ་བཞིན་དུ་སྒྲིབ་བྲལ་ཡེ་ཤེས་ཀྱི་སྐུ་ནི་བདག་རིག་གཞན་རིག་ཅིང་དབང་པོ་དང་རྣམ་

པ་ཐམས་ཅད་པ་དེ་ཉིད་ཀྱིས་འགྲོ་བའི་དོན་མཛད་པས་ཀུན་ལ་ཕན་པའི་གང་ཟག་མཆོག་འཇིག་

རྟེན་པའི་དཔེ་ལས་འདས་པ་སྟེ་ཤེས་པ་ཐབས་དང༌། ཤེས་བྱ་ཤེས་རབ་དབྱེར་མེད་པའི་བདག་

པོ་མཆོག །ཅེས་པ་དང༌། དེ་བཞིན་དུ་རང་གཞན་གྱི་དོན་གྲུབ་ཅིང་བསམ་པ་གྲུབ་པའི་མཆོག་སྟེ། 

ཀུན་ཏུ་རྟོག་པ་ཐམས་ཅད་སྤངས་ཀྱང་རྣམ་པར་མི་རྟོག་པའི་ཡེ་ཤེས་ཀྱིས་དབྱིངས་མི་ཟད་པ་སྟེ། 

ཆོས་དབྱིངས་དམ་པ་ཟད་མི་ཤེས་པ་མངོན་དུ་བྱས་པའི་ཕྱིར་རོ། །ཞེས་པ་ནི་མཚན་བརྗོད་ལས་ཡེ་ 

ཤེས་ཀྱི་སྐུའི་མཚན་ཉིད་དོ།།



ཡེ་ལེའི་མདོར་བསྡུས་གཉིས་པའི་རྣམ་བཤད། 129

གསུམ་པ་སྤྲོས་པ་རྣམས་ཀྱི་བཞུགས་པ་སྣ་ཚོགས་པས་འགྲོ་དོན་མཛད་ཚུལ་ལ་གཉིས། 

སེམས་ཅན་གྱི་བསམ་པའི་དབང་གིས་དོན་མཛད་ཚུལ་མདོར་བསྟན་པ་དང༌། གོ་སླའི་ཚུལ་གྱིས་

རྒྱས་པར་བཤད་པའོ། །དང་པོ་ནི། ད་ནི་སེམས་ཅན་ཞེས་སོགས་ཏེ། འདིར་ཉོན་མོངས་པ་དང་

ཤེས་བྱའི་སྒྲིབ་པ་དང་བྲལ་བ་སངས་རྒྱས་རྣམས་ཀྱི་མངལ་དུ་འཇུག་པ་དང༌། ཕུང་པོ་འཛིན་པ་

དང༌། སྐྱེ་གནས་གཞན་དུ་འཇུག་པ་དང༌། བུད་མེད་ཀྱི་མངལ་དུ་སྐྱེ་བའི་སླད་དུ་རྡོ་རྗེ་བཙུན་མོའ་ིབྷ་

ག་ལ་ཞུགས་པ་གང་ཡིན་པ་དེ་ནི་སེམས་ཅན་ལ་བརྩེ་བས་ཐ་མལ་པའི་སྐྱེ་བོ་བྱང་ཆུབ་ལས་ཕྱིར་

མི་ལྡོག་པའི་ངེས་པ་མ་སྒྲུབས་ཤིང་བསོད་ནམས་མ་ཡིན་པ་བསགས་པ་རྣམས་སྨིན་པའི་སླད་དུ་

བསྟན་པ་སྟེ། དེ་བཞིན་དུ་ལྡེམ་པོར་དགོངས་པའི་ངག་གསུངས་པ། གང་གི་ཕྱིར་རྡོ་རྗེའི་སྐུའི་ལུས་

ཅན་སངས་རྒྱས་རྣམས་ཀྱང་ནི་མི་རྟག་ཅིང་མྱ་ངན་ལས་འདའ་བའི་ཚུལ་སྟོན་ན། ཆོས་མི་བརྟན་

པ་ཆུ་ཤིང་གི་སྙིང་པོ་དང་མཚུངས་པའི་སྐྱེ་བོ་གཞན་རྟག་པར་ཅི་ཞིག་སེམས་ཞེས་སོགས་རྟག་སྨྲ་

རྣམས་སྨིན་པའི་སླད་དུ་གསུངས་སོ།།

སླར་ཡང་གཟུགས་ཁམས་ཀྱི་གནས་གཙང་དུ་སངས་རྒྱས་རྣམས་སྐྱེ་བ་གང་ཡིན་པ་དེ་

ནི་སྤྲུལ་པའི་ཉན་ཐོས་གཟུགས་ཀྱི་ལྷ་ཉིད་དུ་གྱུར་པ་རྣམས་ཀྱང་ང་རྒྱལ་ཉམས་པར་བྱ་བའི་སླད་དུ་

སྟེ། ལྷ་ཉིད་འདི་ནི་ཁམས་འོག་མར་ལྷུང་བའི་དུས་སུ་དམྱལ་བ་ལ་སོགས་པའི་སྡུག་བསྔལ་ཆེན་

པོ་མྱོང་བའོ་ཞེས་བསྟན་པས་ལྷ་དེ་རྣམས་འབྱོར་བའི་བདེ་བས་ཁེངས་པ་དང་བྲལ་ནས་ཐར་པ་

དོན་དུ་གཉེར་བས་རྒྱུད་སྨིན་པར་བྱེད་དོ། །གང་ཞིག་བཙུན་མོའ་ིབྷ་གར་ཞུགས་པ་ཞེས་པ་ཨེ་ལ་

ཝཾ་ཀྱི་ཡི་གེ་ཞུགས་པ་སྟེ། སྟོང་པ་ཉིད་ལ་བདེ་བ་རོ་མཉམ་པར་གནས་པའོ་ཞེས་གསུངས་པ་དེ་

ནི་མཆོག་གི་ངེས་པ་དགེ་སློང་གི་སྡོམ་པས་བསྡམས་པ་ཅན་འཕགས་པ་རབ་འབྱོར་ལ་སོགས་པ་

རྣམས་དང༌། སྐྱེ་བ་གཅིག་གིས་ཐོགས་པའི་བྱང་ཆུབ་སེམས་དཔའ་བྱམས་པ་ལ་སོགས་པ་རྣམས་

སྐུ་བཞི་པ་ལྷན་སྐྱེས་བདེ་བའི་སྐུ་བསྟན་པས་མཆོག་ཡང་དག་པར་རྫོགས་པའི་སངས་རྒྱས་ཉིད་ལ་

དགོད་པའི་སླད་དུ་བསྟན་པའོ། །དེ་ལ་སྟོང་པའི་དངོས་པོ་པྲ་ཕབ་པ་ལྟར་སྣང་བ་ནི་སྟོང་པ་ཉིད་དེ། 

འདིར་འདས་པ་དང་མ་འོངས་པའི་ཤེས་བྱ་ནི་དངོས་པོར་མེད་པའི་ཕྱིར་སྟོང་པའོ། །དེ་མཐོང་བ་ནི་

དངོས་པོ་སྟོང་པ་ཉིད་དེ་ནི་ཟབ་པ་དང་རྒྱ་ཆེ་བ་སྟེ། འདས་མ་འོངས་ཀྱི་དངོས་པོར་མེད་པར་ཟབ་

པའོ། །འདས་པ་དང་མ་འོངས་པའི་རྣམ་པ་མཐའ་ཡས་པར་མཐོང་བའི་ཕྱིར་རྒྱ་ཆེ་བའོ། །དེ་བཞིན་

དུ་གསུངས་པ་ལྷན་སྐྱེས་ཀྱི་སྐུའི་བདག་ཉིད་རྡོ་རྗེ་སེམས་དཔའ་ནི་ཆད་སྟོང་དང་བེམ་སྟོང་སོགས་

སྟོང་ཉིད་སྨྲ་བ་རྣམས་ཀྱི་ནང་ན་མཆོག་ཏུ་གྱུར་པས་ཁྱུ་མཆོག་སྟེ་ཟབ་ཅིང་རྒྱ་ཆེ་བ་རྣམ་ཀུན་

མཆོག་ལྡན་གྱི་སྟོང་པའི་སྒྲ་སྒྲོགས་པའི་ཕྱིར་རོ། །ལྷན་སྐྱེས་ཀྱི་སྐུ་དེ་ལས་བྱུང་བའི་ལོངས་སྐུས་

སོ་སོའ་ིསྐད་དང་མཐུན་པར་ཆོས་སྟོན་པས་ཆོས་ཀྱི་དུང་ཉི་ཚེ་བའི་སྐད་ལས་མཆོག་ཏུ་གྱུར་པས་

སྒྲ་ཆེན་ལྡན། དེ་ཉིད་ཀྱིས་འགྲོ་བ་སོ་སོ་ལ་འགྱུར་མེད་ཀྱི་དགའ་བ་སད་པར་བྱེད་པས་ཆོས་ཀྱི་

གཎྜི་འཇིག་རྟེན་ལས་འདས་པའི་སྒྲ་བོ་ཆེ། དག་པའི་སྐུ་བརྙེས་ཏེ་ཆད་པའི་མྱང་འདས་སོགས་ལ་

མི་གནས་པས་མི་གནས་མྱ་ངན་འདས་པ་པོ། ཆོས་སྐུ་ཐོབ་སྟེ་ཕྱོགས་བཅུར་གནས་པའི་སེམས་

ཅན་རྣམས་ཀྱི་འདི་ཕྱིར་མི་ཕན་པ་སྤོང༌། ཕྱིན་ཅི་ལོག་གི་བདེ་བ་སེལ། ཡང་དག་པའི་བདེ་བ་སྒྲུབ། 

གནོད་པའི་སྡུག་བསྔལ་སེལ་བའི་ཆོས་སྟོན་པས་ཕྱོགས་བཅུའི་ཆོས་ཀྱི་རྔ་བོ་ཆེ། ལོངས་སྐུ་ལས་

བྱུང་བའི་སྤྲུལ་སྐུ་ནི་རྡུལ་ཕྲ་རབ་འདུས་པའི་གཟུགས་མེད། དྭངས་ཤིང་སྒྲིབ་པ་མེད་པར་སྟོང་པ་

ལ་སྣང་བས་གཟུགས་བཟང་དྲི་མ་དང་བྲལ་བས་དམ་པ་སྟེ། རྣམ་པ་ཐམས་ཅད་པའི་གཟུགས་ཡིན་

པས་སྣ་ཚོགས་གཟུགས་ཅན། རྣམ་ཤེས་ཀྱི་བདག་ཉིད་ཡིན་པས་ཡིད་ལས་སྐྱེས། ཆོས་ཅན་གྱི་

རྣམ་པ་ཀུན་དང་ལྡན་པས་གཟུགས་རྣམས་ཐམས་ཅད་སྣང་བའི་དཔལ། སྤྲུལ་པའི་གཟུགས་བརྙན་

མ་ལུས་འཆང་བ་པོ། །ཞེས་པ་ནས། མཚན་བརྗོད་ལས་བཅོམ་ལྡན་འདས་ཀྱི་ངེས་པའོ། །ཉི་མ་

དཔལ་གྱིས་གཞན་དུ་བཤད་དོ།།

གཉིས་པ་གོ་སླའི་ཚུལ་གྱིས་རྒྱས་པར་བཤད་པ་ལ་གཉིས། དངོས་ཀྱི་དོན་དང༌། སྦས་

དོན་འགྲེལ་པས་བཤད་ཅིང་གོ་སླ་དང་བཅས་པས་དོན་བསྡུ་བའོ། །དང་པོ་ལ་གསུམ་སྟེ། རྡོ་རྗེ་

ཅན་གྱི་བཞུགས་པའི་དབྱེ་བ་རྒྱས་པར་བཤད། བཞུགས་པ་བཅོམ་ལྡན་འདས་ཀྱི་རང་བཞིན་ངོས་

བཟུང༌། བཅོམ་ལྡན་འདས་ཀྱིས་གཞན་དོན་སྤྲོས་པའི་ལྷ་རྣམས་ཀྱི་རྣམ་དག་བསྟན་པའོ། །དང་

པོ་ལ་གསུམ། སྐུ་གསུང་ཐུགས་ཀྱི་བཞུགས་པ་གསུམ་གྱི་དབྱེ་བ་མདོར་བསྟན། ཕྱི་ནང་གཞན་

གསུམ་གྱི་བཞུགས་པའི་དབྱེ་བ་རྒྱས་པར་བཤད། རྡོ་རྗེ་ཅན་གྱི་དབྱེ་བ་དང་གཞན་དོན་དུ་བཞུགས་

པར་བསྟན་པས་དོན་བསྡུ་བའོ། །དང་པོ་ནི། སེམས་ཅན་རྣམས་ནི་སྒྲིབ་པ་སྤང་རུང་དང་གཉེན་པོ་



ཡེ་ལེའི་མདོར་བསྡུས་གཉིས་པའི་རྣམ་བཤད། 131

སྐྱེ་རུང་དུ་སྨིན་པའི་སླད་དུ་སྐུ་གསུང་ཐུགས་ཀྱི་དབྱེ་བས་དུས་ཀུན་ཏུ་ངེས་པར་རྡོ་རྗེ་ཅན་དཀྱིལ་

འཁོར་གྱི་གཙོ་བོ་བཙུན་མོའ་ིབྷ་ག་ལ་ཞུགས་པ་རྣམ་པ་གསུམ་སྟེ། ཕྱི་འཇིག་རྟེན་དང་ནང་ལུས་

དང་གཞན་སྒྲིབ་བྲལ་གྱི་ཆོས་དང་དཀྱིལ་འཁོར་དུ་ཡང་རབ་ཏུ་བཞུགས་པར་འགྱུར་རོ།།

གཉིས་པ་ནི། ཕྱི་རོལ་ཏུ་ནི་མཐོ་རིས་ས་སྟེང་ས་འོག་གི་འཇིག་རྟེན་སྣ་ཚོགས་པའི་

ཕྱོགས་སུ་གོང་གི་ཚིགས་བཅད་དྲུག་ཅུ་པར་གསུངས་པ་ལྟར་སྐུ་གསུམ་ལ་སོགས་པའི་ཚུལ་

གྱིས་གནས་པ་ནི་བྷ་ག་ལ་ཞུགས་པར་འགྱུར་ཏེ། ནང་དུ་མཆོག་གི་ལུས་ལ་སྦྱར་ན་གསུམ་ལས། 

རླུང་ལ་སྦྱར་ན་དབུ་མར་སྲོག་རླུང་རབ་ཏུ་རྒྱུ་བ་དང༌། ཐིག་ལེ་ལ་སྦྱར་ན་སྒྲིབ་བྲལ་གྱི་ཆོས་ཀྱི་

ཁྱབ་བདག་འགྱུར་མེད་ཀྱི་ཐིག་ལེ་ནི་ལྟེ་བ་སའི་དཀྱིལ་འཁོར་སོགས་འཁོར་ལོ་དྲུག་གི་ལྟེ་བར་

གནས་པ་དང༌། སེམས་ལ་སྦྱར་ན། སྒྲ་སོགས་ཡུལ་ལྔ་དག་ལ་དབང་པོ་གང་ཞིག་གི་སྒོ་ནས་རང་

གི་སེམས་འགྲོ་བ་སྟེ་འཇུག་པ་དང༌། སྒྲིབ་བྲལ་གྱི་ཆོས་ལ་སྦྱར་ན། ཡུལ་སྒྲ་སོགས་མེད་པར་

ཡང་དེར་སྣང་བའི་སྟོང་པ་ལ་ཡང་སེམས་འཇུག་པ་དང༌། གཞན་བསྐྱེད་རིམ་ལ་སྔར་བསྟན་པ་དེ་

བཞིན་ཁོ་ནར་དཀྱིལ་འཁོར་ལ་ཡབ་ཡུམ་སྙོམས་པར་འཇུག་པས་གནས་པ་ནི་བྷ་ག་ལ་ཞུགས་

པའོ། །སྐུ་བཞི་ལ་གང་ཞིག་ཨེ་ཡིག་ལ་ཝཾ་ཡིག་གནས་པ་སྟེ་མཆོག་ཏུ་བདེ་བའི་གནས་ཡེ་ཤེས་

རྡོ་རྗེ་དག་པའི་སྐུ་ལ་ཐིག་ལེ་ཟླ་བ་ཁུ་བ་སྐུ་རྡོ་རྗེ་སྤྲུལ་སྐུ། ཚེག་དྲག་ཉི་མ་རྡུལ་གསུང་རྡོ་རྗེ་ལོངས་

སྐུ། ཨ་ཡིག་སྒྲ་གཅན་རྣམ་ཤེས་ཐུགས་རྡོ་རྗེ་ཆོས་སྐུ་སྟེ་དེ་རྣམས་གཅིག་ཏུ་སྦྱོར་བ་སོགས་བྷ་ག་ 

ལ་ཞུགས་པའི་དོན་ཡིན་ནོ།།

གསུམ་པ་ནི། བཞུགས་པ་པོ་ནི་ཟླ་མེད་པས་གཅིག་པུ། གཞོམ་དུ་མེད་པའི་རྡོ་རྗེ་ཅན་བདེ་

བ་ཆེན་པོ་རྡོ་རྗེ་སེམས་དཔའ་དེ་ནི། སྐུ་གསུང་ཐུགས་ཀྱི་དབྱེ་བས་རྡོ་རྗེ་གསུམ་སྟེ་དེ་ནི་ཡུལ་དང་

ཡུལ་ཅན་ཁམས་རྣམས་ཀྱིས་ཀྱང་བསྐོར་བའོ། །དེ་ལྟར་ན་དུས་གསུམ་དང་ཕྱི་ནང་གཞན་གསུམ་

གྱི་གནས་གསུམ་དུའང་རྡོ་རྗེ་ཅན་བཞུགས་པ་ནི་སྲིད་གསུམ་ལ་གནས་པའི་སེམས་ཅན་སྨིན་

པའི་སླད་དུའོ། །དེ་ལྟར་རྩ་རྒྱུད་ལས་ཀྱང༌། ཀུན་ནས་ཕྱག་དང་ཞབས་ལ་སོགས།1།ཞེས་སོགས་

གོང་དུ་བཤད་མ་ཐག་པ་ལྟར་དང༌། རྒྱུད་བླ་མར་ཡང༌། ཇི་ལྟར་རྟོག་མེད་བདག་ཉིད་ཅན། །ནམ་

1  བསྟན་འགྱུར། དཔེ་བསྡུར་མ། དེབ། ༧ ཤོག ༥༣ ཕྲེང་། ༥ ནང་དུ་དྲངས།



དྲི་མེད་འོད་ཀྱི་ཡེ་ལེའི་འགྲེལ་བཤད།132

མཁའ་ཀུན་ཏུ་རྗེས་སོང་ལྟར། །སེམས་ཀྱི་རང་བཞིན་དྲི་མེད་དབྱིངས། །དེ་བཞིན་ཀུན་ཏུ་འགྲོ་

བ་ཉིད།1།ཅེས་གསུངས་སོ།།

གཉིས་པ་བཞུགས་པ་པོ་བཅོམ་ལྡན་འདས་ཀྱི་རང་བཞིན་ངོས་བཟུང་བ་ལ་གཉིས། རྒྱུད་

རྣམས་ཀྱི་གླེང་གཞིའི་དོན་བཅོམ་ལྡན་འདས་སུ་བསྟན། དེའི་རང་བཞིན་ངོས་བཟུང་བའོ། །དང་

པོ་ནི། རྒྱུད་རྣམས་དག་ལས་གླེང་གཞིའི་ཚིག་འདི་སྐད་བདག་གིས་ཐོས་པ་ཞེས་གང་གསུངས་པ་

དེའི་དོན་ནི་འདི་སྐད་ནི་ཨེ་ཝཾ་བདེ་བ་ཆེན་པོ་རྡོ་རྗེ་སེམས་དཔའ་འོ། །བདག་གིས་ནི་བདག་ཉིད་

ཀྱིས་སོ། །ཐོས་པ་ནི་མངོན་སུམ་གྱིས་ཤེས་པ་སྟེ། དེ་ལྟ་བུའི་ཐབས་ཤེས་དབྱེར་མེད་རྡོ་རྗེ་ཅན་ནི་

གཙུག་ཏོར་གྱི་ཟླ་བ་ཧཾ་ཡིག་བཞུ་བ་ལས་གང་ཞིག་སྤྱི་མགྲིན་སྙིང་ཁའི་ཆུ་སྐྱེས་དང༌། ལྟེ་གསང་

དང་བུད་མེད་ཀྱི་འཁོར་ལོ་རྣམས་ཀྱི་བྷ་ག་པདྨར་བྱང་སེམས་དེ་ནི་སྐུ་གསུང་ཐུགས་ཀྱི་ཐིག་ལེ་

གྲོལ་བ་སྟེ། འཛག་པའི་དགའ་བ་དང་པོ་གསུམ་གྱི་མཐར་ཡེ་ཤེས་ཀྱི་ཐིག་ལེ་ལྷན་ཅིག་སྐྱེས་

དགའི་རང་བཞིན་གྱིས་མཆོག་གི་པདྨ་ནོར་བུ་དང་ཟེའུ་འབྲུ་ལ་འཕོ་མེད་དུ་གནས་པ་དེ་ནི་ཐེག་

པ་འདིར་ཕྱི་ནང་གཞན་གསུམ་གྱི་སངས་རྒྱས་ཞིང་དུ་རབ་ཏུ་བཞུགས་བ་པོ་བཅོམ་ལྡན་འདས་

སུ་རྣལ་འབྱོར་པ་རྣམས་ཀྱིས་རིག་པར་བྱ་སྟེ། ནཱ་རོ་འགྲེལ་ཆེན་ལས། ཨེ་ཝཾ་རྡོར་པད་ནོར་བུའི་

མཐར། །རྡོ་རྗེ་ཅན་བཞུགས་ཐིག་ལེ་འཛིན། །དེ་ནི་དབྱེར་མེད་བདག་ཉིད་དོ། །བདག་གིས་ཞེས་

ནི་རབ་གསལ་བྱས། །བདག་གིས་ཐོས་ཞེས་རབ་གསུངས༌པ། །འཁོར་ལོས་བསྒྱུར་བའི་ངང་ཚུལ་

གྱིས། །རྡོ་རྗེ་སེམས་དཔའ་བདེ་བ་ཆེ། །དེ་ཉིད་སྟོན་པ་བདེ་བའི་བདག །ཅེས་དང༌། ཐོས་པ་ནི་

ཤེས་པའོ། །བདག་གིས་ནི་བདག་ཉིད་དེ་ཁོ་ན་ཉིད་ཀྱི་བདག་ཉིད་དུའོ།2།ཞེས་གསུངས་སོ།།

གཉིས་པ་ལ་གསུམ། མི་འགྱུར་བའི་བདེ་བའི་རང་བཞིན་གྱི་བཅོམ་ལྡན་འདས་མདོར་

བསྟན། སྤྲུལ་པ་སྣ་ཚོགས་བསྟན་ཏེ་ཆོས་གསུངས་ཚུལ་རྒྱས་པར་བཤད་པ། རྡོ་རྗེ་བཞིའི་རང་

བཞིན་ངོས་བཟུང་སྟེ་མཇུག་བསྡུ་བའོ། །དང་པོ་ནི། གདུལ་བྱའི་བག་ཆགས་དང་སྨོན་ལམ་གྱི་

དབང་གིས་སྐུ་སྣ་ཚོགས་སུ་སྤྲུལ་ཚུལ་ནི། ལྷན་སྐྱེས་ཀྱི་སྐུ་གཅིག་པོ་དེ་ནི་གདུལ་བྱ་རྣམས་ཀྱི་

1  བསྟན་འགྱུར། དཔེ་བསྡུར་མ། དེབ། ༧༠ ཤོག ༩༤༠ ཕྲེང་། ༡༡

2  མ་རྙེད་དོ།།

སྐྱེ་བ་སྔ་མ་རང་རང་གི་སྙིང་གིས་ཏེ་སེམས་ཀྱིས་བསྐྱེད་པའི་བག་ཆགས་སྣ་ཚོགས་པའི་སྟོབས་

ཀྱིས་ཞི་བ་དང་ཆགས་པ་ལ་སོགས་པ་ཚུལ་ཅན་སྤྲུལ་སྐུའི་དངོས་པོ་དུ་མ་རྣམས་ཀྱིས་བསམ་པ་

དང་མཐུན་པར་ཆོས་ཀྱི་འཁོར་ལོ་བསྐོར་བ་ལ་གནས་པར་མཐོང་སྟེ། དེ་ལྟར་འགྱུར་ཅིག་པའི་སྨོན་

ལམ་བཏབ་པའི་ཡོན་ཏན་གྱི་དབང་གིས་སོ།།

གསུང་གི་བྱ་བས་དོན་མཛད་ཚུལ་ནི་དོན་གཅིག་ལ་རྣམ་གྲངས་དུ་མའི་སྐད་ནི་རང་རང་

བསམ་པའི་དངོས་པོ་དང་མཐུན་པ་རྣམས་ཀྱིས་སྲོག་ཆགས་རྣམས་ཀྱི་སྙིང་ལ་འབབ་པར་རབ་ཏུ་

འཇུག་པའི་འཁོར་ལོ་བསྐོར་བ་ལ་གནས་སོ། །གཞན་ཡང་ཁྱིམ་ལ་གནས་པ་ཅན་ཁྱིམ་པ་རྣམས་

ཀྱི་བསོད་ནམས་སྤེལ་བའི་སླད་དུ་བཅོམ་ལྡན་འདས་བསོད་སྙོམས་ལ་རྒྱུ་ཞིང་གཤེགས་ཏེ་དོན་

མཛད་དོ། །གཉིས་པ་ལ་གསུང་རྣམ་པ་ཐམས་ཅད་པས་འཁོར་ལོ་བསྐོར་ཚུལ་ནི། དུད་འགྲོ་སོགས་

འགྲོ་བ་དྲུག་ཏུ་གཏོགས་པའི་སེམས་ཅན་རྣམས་ལ་བྱུང་བ་འདས་པ་དང་འབྱུང་འགྱུར་མ་འོངས་པ་

དང༌། ད་ལྟར་བྱུང་བ་རྣམ་པ་གསུམ་ལུང་སྟོན་པས་གདུལ་བྱ་དད་པར་མཛད་ལ། དད་པ་དང་རྟག་

ཏུ་རང་རང་གི་སྣང་ངོར་བདེན་པའི་ཆོས་ནི་འགྲོ་བ་རང་རང་གི་སྐད་གཞན་ཏེ་སོ་སོ་དང་མཐུན་པ་

དག་གིས་གསུང་བར་བྱེད་ཅིང་དེ་ལས་སྲིད་པ་གསུམ་པོ་མ་ཚང་བ་མེད་པ་ཐམས་ཅད་ཡང་དག་

ལམ་ལ་དགོད་པར་བྱེད་པའི་གསུང་འདི་ནི་འགྱུར་མེད་བདེ་བར་རོ་མཉམ་པའི་འབྲས་བུ་སྟེར་བ་

ཐམས་ཅད་མཁྱེན་པའི་གསུང་ཡིན་ཏེ། ལེགས་སྦྱར་ལྷའི་སྐད་ཉི་ཚེ་བ་ཡང་མ་ཡིན་ནོ།།

སྤྲུལ་པ་སྣ་ཚོགས་བསྟན་ཚུལ་ནི། སངས་རྒྱས་ཉན་རང་དང་དགྲ་བཅོམ་པ་རྣམས་ཀྱིའང་

རྟོགས་བྱ་མིན་པ་སྟོབས་སོགས་དཔག་ཏུ་མེད་པའི་ཡོན་ཏན་དང་ལྡན་པ་སངས་རྒྱས་རྣམས་ཀྱི་

སྤྲུལ་པ་སྒྱུ་མ་ལྟ་བུ་སྣ་ཚོགས་སུ་སྣང་བ་ནི་སྲིད་གསུམ་གནས་སུ་རྡོ་རྗེ་སེམས་དཔའི་བདག་ཉིད་

སྟོན་པར་བྱེད་དེ། ནམ་མཁའ་ལ་བརྒྱ་བྱིན་གཞུ་འཇའ་ཚོན་སྣང་བ་ཇི་བཞིན་ཉིད་དུའོ། །དེ་ལྟར་

སྐུ་གདུང་རིང་བསྲེལ་སོགས་སྣ་ཚོགས་ཀྱི་དངོས་པོ་རྣམས་ཀྱིས་ཕྱེ་བ་རྒྱལ་བ་བྱང་སེམས་དང་

བཅས་པའི་རྣམ་འཕྲུལ་ལྷ་མི་སོགས་གདུལ་བྱ་རྣམས་ཀྱི་རང་རང་གི་སེམས་ལ་བག་ཆགས་རབ་

ཏུ་ཞུགས་པ་དང་མཐུན་པར་སྣང་བ་འདི་ནི་དོན་དམ་པར་མ་སྐྱེས་པའི་ཆོས་སྟོང་པ་ཉིད་ཀྱི་རང་

བཞིན་ཏེ། དཔེར་ན་ཆུ་དྭངས་པ་ལ་ནམ་མཁའི་ཟླ་བ་སྣང་བ་བཞིན་དུ་གདུལ་བྱ་འདི་རྣམས་ཀྱི་ངོར་

ནི་སྐྱེ་བ་ལྟ་བུར་འཁྲུལ་པ་སྟེར་བའོ། །གསུམ་པ་ནི། རྣམ་འཕྲུལ་དེ་དག་ལས། རྒྱལ་བའི་སྐུའི་རྡོ་

རྗེ་ནི་གཟུགས་སོགས་ཡུལ་དང་མིག་སོགས་ཡུལ་ཅན་གཟུང་འཛིན་དུ་འབྲེལ་བ་ཅན་འཁོར་བ་པ་

རྣམས་ཀྱི་བགྲོད་བྱའམ་རྟོགས་བྱ་མིན་པ་སྟེ། རྣམ་པ་ཐམས་ཅད་པ་པྲ་ཕབ་པ་ལྟ་བུར་སྣང་བའི་

སྟོང་གཟུགས་སོ། །དེའི་གསུང་གི་རྡོ་རྗེ་ནི་ཉི་ཚེ་བ་མ་ཡིན་པས་སེམས་ཅན་ཐམས་ཅད་ཀྱི་རང་

སྙིང་སྟེ་རང་རང་གི་བསམ་པ་ལྟར་རང་རང་གི་སྐད་རྣམས་ངག་གིས་ཆོས་མཐའ་ཡས་པ་ནི་གོ་

བར་བྱེད་པའོ། །རྡོ་རྗེ་ཅན་སངས་རྒྱས་ཀྱི་ཐུགས་ཀྱི་རྡོ་རྗེ་ནི་སེམས་ཅན་རྣམས་ཀྱི་སེམས་ཀྱི་རང་

བཞིན་འོད་གསལ་རྟོགས་པ་ཇི་ལྟ་བ་དང༌། བརྟན་གཡོ་མཐའ་དག་པ་གཞི་ལ་གནས་པའི་ཆོས་ཇི་

སྙེད་པ་གཟིགས་པ་ནི་ཇི་སྙེད་པ་མཁྱེན་པའི་ཡེ་ཤེས་སོ། །དྲི་མ་མེད་པའི་ནོར་བུ་ཆེན་པོས་གང་

ལ་རེག་པ་ནོར་བུར་བྱེད་པ་ལྟར་སྐུ་གསུང་ཐུགས་ཀྱི་སྤྲུལ་པ་སྣ་ཚོགས་པའི་དངོས་པོ་རྣམས་ཀྱི་

འཛིན་བྱེད་མི་འཕོ་བའི་བདེ་བ་ཆེན་པོ་གང་ཡིན་པ་དེ་ཉིད་ཡེ་ཤེས་རྡོ་རྗེའོ།།

གསུམ་པ་བཅོམ་ལྡན་འདས་ཀྱི་གཞན་དོན་དུ་སྤྲོས་པའི་ལྷ་རྣམས་ཀྱི་རྣམ་དག་བསྟན་པ་

ལ་གསུམ། སྙིང་པོའ་ིཔདྨའི་ལྷའི་རྣམ་དག་བསྟན་པ་དང༌། རིགས་དྲུག་ཡབ་ཡུམ་གྱི་དག་པ་དང༌། 

སེམས་དཔའ་ཡབ་ཡུམ་གྱི་དག་པ་བསྟན་པའོ། །དང་པོ་ནི། སྦྱིན་པ་ལ་སོགས་འགྱུར་མེད་བདེ་

བར་རོ་མཉམ་འབྲས་སྟེར་ཕར་ཕྱིན་དྲུག་དང༌། ཐབས་སྟོབས་སྨོན་ལམ་ཡེ་ཤེས་བཞི་སྟེ་བཅུ་པོ་

རྣམས་ནུས་མ་བཅུ་པོ་དེ་དག་རྣམས་སུ་གསུངས་སོ། །ནུས་མ་དེ་དག་རྣམས་ཀྱི་ཐབས་ནི་སྒྲིབ་

པས་དག་པའི་མཆོག་གི་བདུད་རྩི་རྣམ་པ་བཅུ་ཁུ་བ་ལ་སོགས་པ་བྱང་ཆུབ་སེམས་ཀྱིས་གང་བའི་

བུམ་པ་དེ་དག་རྣམས་སོ། །འདི་ལ་བརྟེན་ནས་ཁ་ཅིག་པདྨ་གདན་ཅན་གྱི་ལྷའི་གྲངས་སུ་བུམ་པ་

རྣམས་འདྲེན་ཞིང་བུམ་པ་རྣམས་ནུས་མ་རྣམས་ཀྱི་ཡབ་ཡིན་ནོ་ཞེས་སྨྲ་བ་ནི་མི་རིགས་ཏེ། ཐབས་

ཤེས་སུ་གསུངས་པས་ཡབ་ཡུམ་དུ་མི་འགྲུབ་པའི་ཕྱིར་རོ། །བདུད་དང་ཉོན་མོངས་གཡས་གཡོན་

གྱི་རྒྱུ་བ་ཉམས་པ་ནི་གཙོ་བོའ་ིགདན་གྱི་འདོད་ལྷ་དང་འཕྲོག་བྱེད་དྲག་པོའ།ོ །རྡོ་རྗེ་བཞིའི་ཚོགས་

ནི་དཔག་བསམ་གྱི་ལྗོན་པ་ལ་སོགས་པའི་མཚན་མ་བཞིའོ། །ཕྱག་རྒྱ་དྲུག་རྣམས་ཐིག་ལེ་སྟོང་པ་

ཡི་གེ་དྲུག་སྟེ་སྒྲིབ་བྲལ་གྱི་སྲིད་གསུམ་བསྐྱེད་པ་གཙོ་བོ་ཡབ་ཡུམ་ནི་ཡེ་ཤེས་དང་རྣམ་ཤེས་སྒྲིབ་

བྲལ་དུ་རོ་མཉམ་པ་གཅིག་པུའོ།།

གཉིས་པ་ནི། འཁོར་ལོའ་ིམཚན་མ་ནི་ཀུན་ནས་དྭངས་པ་མེ་ལོང་ཡེ་ཤེས་སོ། །བདེ་བ་

ཆེན་པོ་མཉམ་ཉིད་ཡེ་ཤེས་ནི་རིན་པོ་ཆེའི་མཚན་མའོ། །འདིའི་ཆགས་པ་ལྷན་སྐྱེས་ཀྱི་དགའ་བ་

ནི་པདྨའི་མཚན་མའོ། །ཉོན་མོངས་གཅོད་ཅིང་ཟད་པ་ནི་རལ་གྲིའི་མཚན་མའོ། །རྡོ་རྗེའི་མཚན་མ་

དག་རྣམ་ཤེས་སྒྲིབ་བྲལ་གྱི་ཡེ་ཤེས་ཀྱི་སྐུ་ཆེན་པོ་རྟོག་པས་མི་ཕྱེད་པའོ། །མི་ཤེས་པ་འགྱུར་བའི་

མ་རིག་པ་གཅོད་པ་ནི་གྲི་གུག་གི་མཚན་མ་སྟེ། དེ་རྣམས་ནི་རིགས་དྲུག་གི་མཚན་མ་རྣམས་ཏེ། 

དྲུག་པོ་འདི་དག་རྣམས་ཀྱིས་བསྐྱེད་ཅིང་སྤྲོས་པ་གང་ཡིན་པའི་ལྷ་དང་ལྷ་མོ་དེ་དག་རྣམས་ཀྱང་

ཕུང་ཁམས་སོགས་ནམ་མཁའ་བཞིན་རོ་མཉམ་དུ་གྱུར་པར་རིག་པར་བྱའོ། །ཇི་ལྟར་ན། གང་དུ་

ངེས་པར་ཏེ་མཐའ་གཅིག་ཏུ་རིགས་ནི་རྒྱུའི་དོན་ཏེ། རྒྱུར་གྱུར་པ་འཁོར་བ་པ་རྣམས་ཀྱི་གཟུགས་

ཕུང་སྒྲིབ་པ་དང་བྲལ་བ་ནི་ཆེན་པོའ་ིགཟུགས་ཕུང་རྣམ་སྣང་མེ་ལོང་ཡེ་ཤེས་གསུངས་སོ། །དེ་

བཞིན་དུ་སྡུག་བསྔལ་ཉམས་པའི་བདེ་ཆེན་ནི་ཚོར་བ་ཆེན་པོ་མཉམ་ཉིད་ཡེ་ཤེས་རིན་འབྱུང་དང༌། 

མིང་དང་མཚན་མར་འཛིན་པའི་འདུ་ཤེས་ཉམས་པ་ནི་རྡོ་རྗེའི་འདུ་ཤེས་ཆེན་པོ་སོར་རྟོག་སྣང་

མཐའ་དང༌། འཁོར་བ་འཕེལ་བྱེད་ཀྱི་འདུ་བྱེད་ཉམས་པ་ནི་བྱ་སྒྲུབ་ཡེ་ཤེས་དོན་གྲུབ་དང༌། གནས་

སྐབས་བཞིའི་སེམས་ཉམས་པ་དེ་ཡང་ཆོས་དབྱིངས་ཡེ་ཤེས་མི་བསྐྱོད་པར་གསུངས་སོ། །ཤེས་

པ་མིན་པ་སྟེ་མ་རིག་པ་འཕོ་བའི་བག་ཆགས་ཉམས་པ་ནི་རྡོ་རྗེའི་ཡེ་ཤེས་བདེ་བ་ཆེན་པོ་རྡོ་རྗེ་

སེམས་དཔའ་ཉིད་དོ། །ཕུང་པོ་དྲུག་པོ་འདི་དག་རྣམ་སྣང་སོགས་ཐབས་ཀྱི་རིགས་དྲུག་གོ།

གཞན་ཤེས་1ཀྱི་རིགས་དྲུག་ནི་ཁམས་དྲུག་སྒྲིབ་པ་མེད་པ་རྣམས་སོ། །གཏི་མུག་དང༌། 

ང་རྒྱལ་དང༌། ཆགས་པ་དང༌། ཕྲག་དོག་དང༌། ཞེ་སྡང་ཉམས་པ་རྣམས་ནི་རིམ་པ་བཞིན། སྤྱན་

མ། མཱ་མ་ཀི །གོས་དཀར་མོ། སྒྲོལ་མ། དབྱིངས་ཕྱུག་མ་སྟེ་སྒྲིབ་བྲལ་གྱི་ས་ཆུ་མེ་རླུང་ནམ་མཁའ་

རྣམས་སོ། །སེར་སྣ་ཉམས་པ་ནི་སྣ་ཚོགས་ཡུམ་སྟེ། དེ་ནི་སྒྲིབ་བྲལ་འགྱུར་མེད་སྟོང་པ་ཉིད་དོ།།

གསུམ་པ་ནི། མཐོང་དང་མ་མཐོང་མངོན་ལྐོག་གི་གཟུགས་ནི་ནང་དུ་ཡིད་དབུ་མ་དང་ཕྱི་

རོལ་གྱི་ནམ་མཁའ་ལ་མངོན་སུམ་དུ་ལྟ་བར་བྱེད་པ་གང་ཡིན་པ་དེ་ནི་སྒྲིབ་བྲལ་གྱི་མིག་ས་སྙིང་

ངོ༌། །དེ་བཞིན་དུ་ཐག་རིང་པོ་ནས་བརྗོད་པའི་སྒྲ་རྣམས་གསལ་བར་ཐོས་པ་ནི་རྣ་བ་ཕྱག་རྡོར་

1  ཞོལ། ཤོག ༩༢ བ ༡ གཞན་ཤེས་རབ་ཀྱི་རིགས་དྲུག་ནི་

རོ། །དྲི་ཐམས་ཅད་འཛིན་པ་དེ་ནི་སྣ་བཟང་པོ་མཁའ་སྙིང་ངོ༌། །རང་གི་དཔྲལ་བའི་ཟླ་བའི་བདུད་རྩི་

འཛག་པའི་བདེ་སྟེར་དག་རྟག་ཏུ་ཡས་བབས་ཀྱི་རིམ་པས་མྱང་བར་བྱེད་པ་དེ་ནི་འཇིག་རྟེན་དབང་

ཕྱུག་སྒྲིབ་བྲལ་གྱི་ལྕེའོ། །དབང་པོ་གཉིས་སྦྱོར་གྱི་རེག་པ་ལ་ཆགས་པ་འཕྲོག་པ་འདི་རེག་པ་ལུས་

ཀྱི་དབང་པོ་སྒྲིབ་བྲལ་སྒྲིབ་སེལ་ཏེ་རྡོ་རྗེ་རེག་བྱ་སྒྲིབ་པ་དང་བྲལ་བའོ། །ཐབས་ཤེས་འགྲོགས་པ་

ལས་མི་འཕོ་བའི་བདེ་བ་མཉམ་པ་འདི་ནི་ཆོས་ཏེ་དེ་ལ་རྩེ་གཅིག་ཏུ་འཇུག་པའི་སེམས་དེ་ནི་ཀུན་

བཟང་སྟེ་ཡིད་སྒྲིབ་བྲལ་ལོ།།

དེ་ལྟར་དབྱེ་བ་དྲུག་གིས་ཡུལ་ཡུལ་ཅན་དྲུག་པོ་སྐྱེ་མཆེད་བཅུ་གཉིས་སྒྲིབ་པ་དང་བྲལ་

བ་འདི་དག་བྱང་སེམས་བཙུན་མོར་བཅས་པ་རྣམས་སོ། །སྣ་ཚོགས་གཟུགས་ཞེས་འདོན་པ་ལྟར། 

གཟུགས་རྡོ་རྗེ་མ་དང་སྒྲ་རྡོ་རྗེ་མ་སོགས་འདི་རྣམས་རྒྱལ་བ་མཆོག་གི་ཡུལ་རྣམ་པ་དྲུག་སྟེ། དེ་

ནི་སེམས་མ་དྲུག་གོ །དེ་ཐམས་ཅད་ཀུན་ནས་སྒྲིབ་པ་དང་བྲལ་བས་དྭངས་ཤིང༌། ངོ་བོ་ཉིད་ཀྱིས་

མ་སྐྱེས་མ་འགགས་པ་འདི་རྣམས་བསྟེན་ན་འདི་རྣམས་མཆོག་གི་བདེ་བ་སྐྱེད་པར་བྱེད་ཅིང་རྟོག་

པས་གོས་པ་མེད་ཅིང༌། གཉིས་མེད་ཡེ་ཤེས་ཀྱི་རྟོགས་བྱ་སྟེ། དེ་ནི་ཁམས་གསུམ་དག་ཏུ་སྤྱན་ལྔ་

ལས་གཞན་ཐ་མལ་པའི་དབང་ཤེས་ཀྱི་གཟུང་བྱ་མིན་པ་དང་ནི་མཐའ་དག་འགྲོ་བའི་དབང་པོ་དྲུག་

པོའ་ིསྒོ་ཡིས་རྟོགས་བྱ་མིན་པའོ།།

གཉིས་པ་སྦས་དོན་འགྲེལ་པས་བཤད་ཅིང་གོ་སླ་དང་བཅས་པས་དོན་བསྡུ་བ་ལ་གསུམ། 

ཁྲོ་བོ་བཅུའི་རྣམ་དག་སྦས་པ་འགྲེལ་པས་བསྟན། སྒྲིབ་མེད་ཀྱི་བདེ་བ་ལས་གསུང་དང་སྐུའི་ལྷ་

སྤྲོ་ཚུལ། སེམས་ཅན་གྱི་དོན་དུ་ལྷ་སྤྲོ་ཞིང་ཆོས་བསྟན་པའི་དོན་བསྡུ་བའོ། །དང་པོ་ལ་གསུམ། ཡེ་

ཤེས་དགུག་གཞུག་གི་ངེས་དོན་གྱིས་ཐུགས་ཀྱི་སྒོ་བའི་རྣམ་དག་དང༌། ཞུ་གླུས་བསྐུལ་གྱི་ངེས་

དོན་དང༌། བདུད་བཅོམ་ནས་ཆོས་འཁོར་བསྐོར་ཚུལ་གྱིས་སྐུའི་སྒོ་བའི་རྣམ་དག་བསྟན་པའོ། །དང་

པོ་ལ་གཉིས། བསྐྱེད་རིམ་གྱི་ཡེ་ཤེས་དགུག་གཞུག་བསྟན་པ་དང༌། དེ་ངེས་དོན་རྫོགས་རིམ་ལ་

སྦྱར་བའོ། །དང་པོ་ནི། དེ་ནས་ཡེ་ཤེས་ཞེས་སོགས་ཏེ། འདིར་དཀྱིལ་འཁོར་གྱི་འཁོར་ལོ་བསྒོམ་

པའི་ཚུལ་ལ་དམ་ཚིག་སེམས་དཔའ་རྫོགས་པར་བྱས་ཏེ་དེ་ནས་ཡེ་ཤེས་ཀྱི་འཁོར་ལོ་དགུག་

གཞུག་བཅིང་མཉེས་རོ་མཉམ་བྱ་བ་ནི་ཛཿཧཱུཾ་བཾ་ཧོཿཞེས་པའི་སྔགས་དང༌། རྡོ་རྗེ་ལྕགས་ཀྱུ་ལ་



ཡེ་ལེའི་མདོར་བསྡུས་གཉིས་པའི་རྣམ་བཤད། 137

སོགས་པའི་ཕྱག་རྒྱས་ཤར་ལྷོ་ནུབ་བྱང་གི་ཁྲོ་བོ་རྣམས་ཀྱིས་སོ། །རྣལ་འབྱོར་མའི་རྒྱུད་ཀྱི་ཕྱོགས་

ལ་ནི་རྡོ་རྗེ་མཁའ་འགྲོ་མ་རྣམས་ཀྱིས་བྱ་སྟེ། རྣལ་འབྱོར་མའི་རྒྱུད་ཐམས་ཅད་དུ་གྲགས་སོ།།

གཉིས་པ་ནི། དེ་ཉིད་ནང་དུ་སྦྱར་ཏེ་གསུངས་པ། ཡེ་ཤེས་གཞུག་པ་འདིར་ནི་ལུས་ལ་

སླར་ཡང་ཤིན་ཏུ་སྟོབས་ཞེས་པ་ནི་ན་ཆུང་སྟེ་ཕྱག་རྒྱ་གསུམ་དང་འགྲོགས་པ་ལས་ཡེ་ཤེས་སེམས་

དཔའ་ནི་ཁུ་བ་སྟེ་དགོངས་པའི་སྐད་གཞན་གྱིས་གསུངས་སོ། །དེའི་དགུག་པ་ནི་སྲོག་ལ་སོགས་

པའི་རླུང་གི་ཚོགས་དབུ་མར་འགོག་པ་ཉིད་ཀྱིས་བྱེད་དེ། རླུང་ཤིན་ཏུ་སྟོབས་ངེས་1སྟེང་དུ་དྲངས་

ཏེ་སྤྱི་བོར་བྱང་ཆུབ་ཀྱི་སེམས་ཡོངས་སུ་རྫོགས་པར་བྱེད་དོ། །ཞེས་པའི་དོན་ཏོ། །དེ་ནི་གཞུག་པ་

རྨུགས་བྱེད་ཀྱི་ཞེས་པ་ནི་གཏུམ་མོའ་ིམེ་ཡིས་སྤྱི་བོའ་ིབྱང་སེམས་དེ་བཞུ་བར་བྱས་ནས་ཁུ་བ་ཐིག་

ལེའི་གཟུགས་མགྲིན་སྙིང་ལྟེ་གསང་གི་པདྨ་ལ་རབ་ཏུ་བཞུགས་མེ་ཁམས་རོ་མར་རླུང་བཅིངས་པ་

རྨུགས་བྱེད་ཀྱིས་བྱེད་དོ། །རེངས་བྱེད་ཅེས་པ་སའི་ཁམས་དུང་ཅན་མར་རླུང་བཅིངས་པ་དེ་ལས་

ནི་ཐིག་ལེའི་གཟུགས་དེའི་བཅིང་བ་བྱེད་དེ་ཐབས་ཤེས་སྦྱར་བ་ལས་མཆོག་གི་བདེ་བའི་དབང་གིས་

ཤིན་ཏུ་མགྱོགས་པས་ཁུ་བ་འོངས་པ་ནི་ནོར་བུ་ལས་ཕྱི་རོལ་ཏུ་འགྲོར་མི་སྟེར་རོ། །ཁེངས་བྱེད་ནི་

ཆུའི་ཁམས་ལཱ་ལ་ན་སྟེ། ཐིག་ལེ་ཁུ་བ་བསྐ་བའི་ངོ་བོ་ལས་གཞན་དྭང་བའི་ངོ་བོ་གསང་བའི་པདྨ་

དང་རྡོ་རྗེ་ནོར་བུ་ལ་གནས་པ་ནི་གཡོ་བའི་ཁུ་བ་ཞེས་བརྗོད་ཅིང་དེའི་བཅིང་བ་ནི་དྲི་ཆུའི་ཁམས་

ཀྱི་རྩར་རླུང་བཅིངས་པ་ཉིད་ཀྱིས་བྱེད་དེ། དེ་ལས་མི་འཕོ་བའི་བདེ་བའི་དབང་གིས་མཉེས་པ་སྟེ་

ལུས་ལ་བསིལ་བ་ཉིད་དུ་བྱེད་ཞེས་པའི་དོན་ཏོ། །རྒྱུད་ཕྱི་མ་ལས་ཀྱང༌། གང་ཞིག་ཁྲོ་བོ་གཤིན་

རྗེ་གཤེད་ནི་ཟླ་བ་དང་བཅས་སྲོག་རླུང་རབ་ཏུ་བཅོམ་གྱུར་པ། །ཉི་མ་དང་བཅས་སྲོག་རླུང་རབ་ཏུ་

བཅོམ་གྱུར་གང་ཞིག་ཁྲོ་བོ་པདྨ་མཐར་བྱེད་དོ། །སྒྲ་གཅན་དང་བཅས་སྲོག་རླུང་རབ་ཏུ་བཅོམ་པ་

གང་ཞིག་ཁྲོ་བོ་བགེགས་མཐར་བྱེད་པ་སྟེ། །མཇུག་རིངས་དང་བཅས་སྲོག་རླུང་ངེས་པར་བཅོམ་

པ་གང་ཞིག་ཁྲོ་བོ་ཤེས་རབ་མཐར་བྱེད་དོ།2།ཞེས་གསལ་བར་གསུངས་སོ། །དེ་ནས་སྒྲིབ་བཅས་

ཀྱི་ཕུང་ཁམས་སོགས་ཀྱི་འཁོར་ལོ་འགོག་པ་དག་ལས་སྒྲིབ་བྲལ་གྱི་ཕུང་ཁམས་སྐྱེ་མཆེད་ཡེ་

1  ཞོལ། ཤོག ༩༣ བ ༣། གཙང་། ཤོག ༧༢ བ ༢ སྟོབས་དེས་སྟེང་དུ་

2  བཀའ་འགྱུར། དཔེ་བསྡུར་མ། དེབ། ༧༧ ཤོག ༣༧༡ ཕྲེང་། ༢



དྲི་མེད་འོད་ཀྱི་ཡེ་ལེའི་འགྲེལ་བཤད།138

ཤེས་ཀྱི་འཁོར་ལོ་ནི་མཉམ་པར་བྱེད་པ་རྡོ་རྗེ་ཤ གས་མི་འཕོ་བའི་བདེ་བ་ནམ་མཁའི་ཁམས་ཉིད་

ཀྱིས་བྱེད་པ་སྟེ། ཀྱཻ་རྡོ་རྗེར། བདེ་བ་ནམ་མཁའ་ཉིད་ཀྱི་ཁམས།1།ཞེས་གསུངས་པ་ལྟར་རོ།།

གཉིས་པ་ནི། སླར་ཡང་གནས་དེ་ནས་སྟེང་དུ་འགྲོ་བའི་དོན་དུ་རྒྱུ་མཐུན་པའི་བདེ་བ་དེ་

ཉིད་སྤྱན་མ་ལ་སོགས་པ་རྣམས་ཀྱིས་སྔར་བརྗོད་པའི་རྡོ་རྗེའི་གླུ་རྣམས་ཀྱིས་རབ་ཏུ་རྟོགས་པར་

བྱེད་དོ། །དེ་ནས་ལྟེ་བའི་བུམ་པ་ཅན་གྱིས་ལྟེ་བར་རྒྱུ་མཐུན་པ་ཉིད་ཀྱི་འབྲས་བུའི་དོན་དུ་སྤྱན་

མས་བསྐུལ་བར་བྱེད་དོ། །དེ་བཞིན་དུ། སྙིང་མགྲིན་སྤྱི་བོ་རྣམས་སུ་བུམ་པ་ཅན་གྱིས་རྣམ་སྨིན་

དང་སྐྱེས་བུ་བྱེད་པ་དང་བྲལ་འབྲས་ཀྱི་དོན་དུ་མཱ་མ་ཀི །གོས་དཀར་མོ། སྒྲོལ་མ་གསུམ་གྱིས་

བསྐུལ་བའོ། །དེ་ལྟ་བུ་ལ་སོགས་པའི་ཐབས་རྣམས་ཀྱིས་ཁུ་བ་གྱེན་དུ་བསླང་བ་ན་བདེ་བ་ཆེན་པོ་

འཕོ་བའི་དྲི་མ་དང་བྲལ་བར་གྱུར་པ་ཉམས་སུ་མྱོང་བས་རྣལ་འབྱོར་པ་ཕུང་ཁམས་སོགས་ཐམས་

ཅད་རོ་ཆེན་པོས་ལྕགས་འབིགས་པ་བཞིན་དུ་སྒྲིབ་པ་དང་བྲལ་བར་བྱེད་དོ། །དེ་ལས་རྣལ་འབྱོར་

པ་ཐམས་ཅད་མཁྱེན་པའི་གནས་སུ་ཕྱིན་པར་འགྱུར་ཏེ་རྟོག་པས་བཏགས་པའི་དཀྱིལ་འཁོར་ལ་

རྣལ་འབྱོར་མའི་གླུ་ཡིས་བསླང་བ་ཙམ་གྱིས་ནི། ཐམས་ཅད་མཁྱེན་པའི་གནས་སུ་འགྲོ་བ་མ་ཡིན་

ནོ། །ཞེས་པ་ངེས་པའི་དོན་ནོ།།

འོ་ན་སྔར་བསྐྱེད་རིམ་གྱི་སྐབས་སུ་ཐོག་མར་ཞུ་བ་གླུས་བསྐུལ་དང༌། དེ་ནས་དགུག་

གཞུག་བྱ་བར་གསུངས་པ་དང་འགལ་ལོ་ཞེ་ན་སྐྱོན་མེད་དེ། བསྐྱེད་རིམ་གྱི་སྐབས་སུ་ནི་མངལ་

གྱི་རྨི་ལམ་གྱི་གནས་སྐབས་ལས་བཙས་པའི་སད་པའི་གནས་སྐབས་སུ་བྱེད་པ་ཞུ་བ་གླུས་བསྐུལ་

བ་ཡིན་པས་དེ་ཉིད་སྔོན་དུ་བྱས་ཤིང༌། སྲོག་བརྒྱུས་ནས་ལས་དབང་བྱ་བ་ལ་འཇུག་པ་ནི་ཡེ་ཤེས་

དགུག་གཞུག་ཡིན་པས་དེ་དག་དང་མཐུན་པར་སྦྱར་བ་ཡིན་ལ། དེ་ཡང་དང་པོར་བཙས་མ་ཐག་

རླུང་དབུ་མར་རྒྱུ་བ་ཡེ་ཤེས་ཀྱི་ཁམས་ཡིན་པས་ཡེ་ཤེས་དགུག་པ་རྡོ་རྗེ་ཤ གས་ཀྱིས་བྱེད་པ་ཡིན་

ནོ། །དེ་དག་ནི་ཀུན་རྫོབ་བསྐྱེད་རིམ་གྱི་དབང་དུ་བྱས་པ་ཡིན་ལ། འདིར་ནི་ཐིག་ལེའི་རྣལ་འབྱོར་

ལས་ཕྲ་མོའ་ིརྣལ་འབྱོར་དུ་འགྱུར་བའི་རྫོགས་རིམ་དོན་དམ་གྱི་དབང་དུ་བྱས་པ་སྟེ། ལོ་བཅུ་དྲུག་

གི་མཐར་ཁུ་བ་རྫོགས་པའི་ཚེ་སྤྱི་གཙུག་ནས་ནོར་བུ་བར་ཁུ་བ་འབབ་པ་ཐིག་ལེའི་རྣལ་འབྱོར་ནི་

1  བཀའ་འགྱུར། དཔེ་བསྡུར་མ། དེབ། ༨༠ ཤོག ༣༡ ཕྲེང་། ༢༠



ཡེ་ལེའི་མདོར་བསྡུས་གཉིས་པའི་རྣམ་བཤད། 139

ཡེ་ཤེས་དགུག་གཞུག་ཡིན་ལ། ནོར་བུ་ནས་གཙུག་ཏོར་དུ་ཐིག་ལེ་རྫོགས་པ་ཕྲ་མོའ་ིརྣལ་འབྱོར་ནི་

ཞུ་བ་གླུས་བསྐུལ་ཡིན་ཅིང༌། དེ་ཡང་བྱང་སེམས་སྤྱི་བོར་རྫོགས་པར་བྱེད་པ་སྲོག་རླུང་བཅིངས་པ་

ལས་འགྲུབ་པའི་ཕྱིར་ཡེ་ཤེས་དགུག་པ་ཤིན་ཏུ་སྟོབས་ཀྱིས་བྱེད་པ་འདིར་གསུངས་པ་ནི་ངེས་དོན་

གྱི་དབང་དུ་བྱས་པ་སྟེ་དེ་ལྟར་བླ་མེད་ཀྱི་རྒྱུད་ཐམས་ཅད་ལ་ཀུན་རྫོབ་དང་དོན་དམ་པས་བསྐྱེད་

རྫོགས་ཀྱི་རྣམ་གཞག་ཀྱང་བྱས་པར་རྗེས་སུ་རིག་པར་བྱའོ།།

གསུམ་པ་ནི། ནང་གི་སྲིད་པ་གསུམ་གྱི་གནས་ལུས་ཀྱི་དབུས་སུ་བདུད་རླུང་འགྲོ་འོང་

རྣམ་དག་ལ་བསྣུན་པ་ངེས་པར་སྲོག་རླུང་བཅིང་བ་ཁའི་དབང་པོ་སྒྲིབ་བྲལ་དབྱུག་པ་སྔོན་པོས་

བྱེད་པ་སྟེ་རཱ་ས་ནའི་རླུང་བཅིང་བ་རྐང་པའི་དབང་པོ་སྒྲིབ་བྲལ་ཁྲོ་བོ་མི་གཡོ་བས་བྱེད་ཅིང༌། 

སྒྲིབ་པ་ཐམས་ཅད་བསྲེག་པས་དུས་མཐའི་ཉི་མ་དང་མཚུངས་པའི་ཁ་དོག་ཅན་མཐའ་ཡས་བརྩོན་

འགྲུས་ཏེ་སྟོབས་པོ་ཆེ་བཤང་པའི་དབང་པོ་སྒྲིབ་པ་དང་བྲལ་བ་ཉིད་ཀྱིས་བཤང་པའི་རླུང་འགོག་

པས་བདུད་དེ་ལ་ཕུར་བུས་གདབ་པར་བྱེད་དོ། །ལག་པའི་དབང་པོ་སྒྲིབ་བྲལ་འདོད་པའི་རྒྱལ་

པོས་ཐུར་སེལ་གྱི་རླུང་འགོག་པས་བདུད་དེའི་བརྩོན་འགྲུས་ཉམས་པར་བྱེད་དོ། །ལུས་ཀྱི་ས་གཞི་

ལ་གནས་པའི་བདུད་དཔུང་རེངས་པར་བྱེད་པ་ནི་མཆོག་དབང་སྒྲིབ་བྲལ་གནོད་མཛེས་ཀྱིས་ལཱ་ལ་

ནའི་རླུང་འགོག་པ་ཉིད་ཀྱིས་སོ། །གཅི་བའི་དབང་པོ་སྒྲིབ་བྲལ་གཙུག་ཏོར་གྱིས་ནི་གཅི་བའི་རླུང་

བཀག་པ་ལས་བདུད་དེ་རྣམས་ཀྱི་རྫུ་འཕྲུལ་ཉམས་པ་རབ་ཏུ་གསལ་བ་ངེས་པར་བྱེད་པ་ཡིན་ཅིང༌། 

དེ་བཞིན་དུ་ངེས་པར་སྔར་ཁྲོ་བོ་རྣམས་ལ་བརྗོད་པ་བཞིན། ལས་དབང་གི་བྱ་བ་དྲུག་སྒྲིབ་པ་དང་

བྲལ་བའི་ཁྲོ་བོའ་ིལྷ་མོ་རྣམས་ཀྱིས་མངོན་པར་ཤེས་པ་དྲུག་སྒྲུབ་པར་བྱེད་དོ།།

དེ་དག་གི་དོན་འགྲེལ་པས་བསྡུས་ཏེ་བསྟན་པ་ནི། དེ་ནས་དབྱུག་པ་སྔོན་པོ་ལ་སོགས་

པ་རྣམས་ཀྱིས་ལས་དབང་ལྔ་སྒྲིབ་པ་དང་བྲལ་བའི་བྱ་བ་འགྲོ་འོང་སོགས་རྣམ་པ་ཐམས་ཅད་

པའི་རྫུ་འཕྲུལ་དང༌། ཟག་པ་ཟད་པ་དང༌། གཞན་སེམས་ཤེས་པ་དང་སྔོན་གྱི་གནས་རྗེས་སུ་དྲན་

པ་རྣམས་བྱེད་ཅིང་གཡས་གཡོན་གྱི་རླུང་བདུད་ལ་སོགས་པའི་རང་བཞིན་རྣམས་ལ་བསྣུན་པ་ལ་

སོགས་པ་བྱས་ཏེ། གཡས་གཡོན་སྟེང་འོག་གི་རླུང་འགགས་པས་མི་འཇིགས་པ་བཞི་དང༌། མིག་

གཉིས་རྣ་བ་གཉིས་སྣ་གཉིས་ལྕེ་དང་ལྕེ་ཆུང་གཙུག་ཏོར་དང་ནོར་བུའི་སྒོ་སྟེ། བཅུའི་སྲོག་འགགས་

པ་ལས་སྟོབས་བཅུ་བརྙེས་པས་བདུད་ཀྱི་རིས་ཐམས་ཅད་ཕམ་པར་བྱས་ནས་སྔར་རྩ་བར་བརྗོད་

པའི་མཚན་ཉིད་ཀྱིས་དེ་བཞིན་གཤེགས་པ་ཆོས་ཀྱི་འཁོར་ལོ་རབ་ཏུ་སྐོར་བར་བྱེད་དོ། །ཞེས་པ་

སྦས་དོན་གསལ་བར་བསྟན་པའི་ངེས་པའོ། །མི་འཇིགས་པ་བཞི་དང་སྟོབས་བཅུ་ཞེས་རྭ་འགྱུར་

ལྟར་རོ། །དེ་བཞིན་དུ་སྒྲིབ་པ་མེད་པའི་བདེ་བ་དེ་ཉིད་ལས་སྒྲིབ་མེད་ཀྱི་ཆོས་གང་ཅུང་ཟད་སྤྲོས་

པ་ཡོད་པ་དག་ཀྱང་ཁྱབ་བདག་དཀྱིལ་འཁོར་ལ་ནི་འབྱུང་པོ་ལས་སྐྱེས་མཐར། ཞེས་པ་སྒྲིབ་བྲལ་

གྱི་ཆོས་ཀུན་གྱི་ཁྱབ་བདག་དུས་ཀྱི་འཁོར་ལོའ་ིདཀྱིལ་འཁོར་ལ་ནི་འབྱུང་པོ་ཕྱེད་དང་བཅས་པའི་

བྱེ་བ་ཕྲག་གསུམ་གྱི་མཐར་ཐུག་པ་རྣམས་ཏེ། ནང་དུ་བ་སྤུའི་མཐར་ཐུག་པ་སྒྲིབ་པ་མེད་པར་གྱུར་

པའི་ཁམས་ཀྱི་ཚོགས་རྣམས་སོ།།

གཉིས་པ་སྒྲིབ་པ་མེད་པའི་བདེ་བ་ལ་གསུང་དང་སྐུའི་ལྷ་སྤྲོས་ཚུལ་ནི། ཡི་དྭགས་རྣམས་

སྨིན་པའི་སླད་དུ་ལྟེ་བའི་རྩ་འཁོར་སྐྱེ་བོ་རྣམས་བསྲུང་བའི་དོན་དུ་རྐང་སོར་གྱི་འཁོར་ལོ་ལྷ་མིན་

གྱི་རིགས་རྣམས་སྨིན་པའི་དོན་དུ་ལག་སོར་གྱི་འཁོར་ལོ་སྟེ། དེ་རྣམས་སྒྲིབ་པ་དང་བྲལ་བ། ཙར་

ཙི་ཀ་ལ་སོགས་པ་ཡེ་ཤེས་ཀྱི་ལྷ་རྣམས་ཟག་མེད་ཀྱི་བདེ་བ་ལས་སྤྲོས་སོ།།

གསུམ་པ་སེམས་ཅན་གྱི་དོན་དུ་ལྷ་སྤྲོ་ཞིང་ཆོས་བསྟན་པའི་དོན་བསྡུ་བ་ལ་གསུམ། 

མཆོག་གི་ཡོན་ཏན་རང་གི་ལུས་ལ་ཚང་ཚུལ། སྔགས་དང་རྒྱུད་ཀྱི་རིགས་བསྟན་པ། སློབ་མའི་དབྱེ་

བས་དབང་གི་དབྱེ་བ་བསྟན་ཏེ་འོག་མ་ལ་མཚམས་སྦྱར་བའོ། །དང་པོ་ནི། སེམས་ཅན་ཀུན་གྱི་དོན་

དུ་མཆོག་གི་ཡོན་ཏན་རྣམ་པ་མང་པོ་ཅན་དཀྱིལ་འཁོར་གྱི་འཁོར་ལོར་གསུངས་པའི་ལྷ་འདི་དག་

རྣལ་འབྱོར་པས་ནང་དུ་རང་གི་ལུས་ལ་མངོན་སུམ་དུ་རིག་ཅིང་མཐོང་བར་འགྱུར་བར་བྱའོ།།

གཉིས་པ་ནི། དེ་བཞིན་དུ་རྒྱུད་སྡེ་དང་ས་བོན་གྱི་སྔགས་ནི་རྣམ་པ་མང་པོ་རིགས་དྲུག་ལ་

གནས་པ་སྔར་གསུངས་པ་རྣམས་སེམས་ཅན་གྱི་བསམ་པའི་དབང་གིས་རྣལ་འབྱོར་མ་དང་རྣལ་

འབྱོར་གྱི་རྒྱུད་ཀྱི་དབྱེ་བས་བསྟན་ཏེ། དེ་དག་ཀྱང་འཇིག་རྟེན་པའི་དངོས་གྲུབ་སྒྲུབ་པ་ཉིད་ཀྱི་སླད་

དུ་བསྟན་པའོ། །གསུམ་པ་ནི། དུས་ཀྱི་འཁོར་ལོ་འདིར་ནི་དབང་བསྐུར་རྣམ་པ་གཉིས་ཀྱང་བུ་སྟེ། 

སློབ་མ་འཇིག་རྟེན་པའི་ལམ་དོན་དུ་གཉེར་བའི་ཡོན་ཏན་དབང་གིས་འཇིག་རྟེན་པའི་དབང་བཅུ་

དང་བླ་ན་མེད་པའི་ལམ་འདོད་པའི་ཡོན་ཏན་གྱི་དབང་གིས་འཇིག་རྟེན་ལས་འདས་པའི་དབང་བཅུ་

གཅིག་པའོ། །ཞེས་པ་དབང་གི་ངེས་པའོ།།

གཉིས་པ་དབང་དོན་ཉམས་སུ་ལེན་ཚུལ་སོགས་སྟོན་པ་གནས་པ་དྲུག་པའི་དུམ་བུ་

བཤད་པ་ལ་གསུམ། འཇིག་རྟེན་དང་འཇིག་རྟེན་ལས་འདས་པའི་དབང་གི་དབྱེ་བ། དབང་དོན་

ཉམས་སུ་བླང་ཚུལ། ཉམས་སུ་བླངས་པའི་འབྲས་བུའོ། །དང་པོ་ལ་གསུམ། འཇིག་རྟེན་དང་འཇིག་

རྟེན་ལས་འདས་པའི་དབང་གི་དོན། འཇིག་རྟེན་ལས་འདས་པའི་དབང་གི་ཕྱག་རྒྱ་ཆེན་མོ་གོ་སླར་

བསྟན། དབང་བཞི་པའི་དོན་ཁྱད་1པར་དུ་བཤད་པའོ། །དང་པོ་ནི། ད་ནི་གང་ཞིག་ཤེས་རབ། ཅེས་

སོགས་ཏེ། སྔགས་ཀྱི་ཐེག་པ་འདིར། ཀྱཻ་རྡོ་རྗེར། རྒོད་པ་དག་པ་སློབ་དཔོན་ཉིད། །བལྟ་བ་གསང་

བ་དེ་བཞིན་ནོ། །ལག་བཅངས་ལ་ནི་ཤེས་རབ་ཉིད། །གཉིས་གཉིས་འཁྱུད་པ་དེ་ཡང་ཉིད།2།ཅེས་

པ་ལྟར། དབང་གང་ཞིག་རྒོད་པ་དང་བལྟ་བ་དང་ལག་པ་བཅངས་པ་དང་གཉིས་གཉིས་འཁྱུད་

པའི་བདེ་བ་ཞེས་པའི་དྲི་མ་དག་བྱེད་ནི་ཀུན་རྫོབ་ཀྱི་དབང་རྣམ་པ་བཞི་སྟེ། སློབ་དཔོན་ཏེ་བུམ་པ་

དང་གསང་བ་དང་ཤེས་རབ་ཡེ་ཤེས་དང་སླར་ཡང་དེ་བཞིན་གྱི་སྒྲས་གསུངས་པའི་བཞི་པའོ། །དེ་

བཞིན་དུ་འདུས་པ་དང་ཧེ་བཛྲ་ལ་སོགས་པ་ལས་གསུངས་པའི་བུམ་པ་ལ་སོགས་པའི་དབང་བཞི་

དེ་ནི་ཀུན་རྫོབ་དུ་དཀྱིལ་འཁོར་གྱི་སློབ་དཔོན་བྱེད་པའི་སླད་དུ་བརྡའི་དབང་ཙམ་སྟེ། དེ་ཁོ་ན་ཉིད་

ཀྱི་དབང་བཞི་ནི་མ་ཡིན་ནོ། །དེའི་རྒྱུ་མཚན་དང་དབང་བསྐུར་ནས་ནི་དབང་བཞི་པའི་དེ་ཉིད་དབང་

བཞི་པའི་དོན་གྱི་བདེ་བ་ཆེན་པོ་བཤད་ཅེས་གསུངས་ལ། དེ་ཁོ་ནའི་དབང་ཡིན་ན། དེའི་དུས་ཉིད་

དུ་དེ་ཉིད་བཤད་ཆོག་པས་དབང་བསྐུར་བའི་རྗེས་ནས་དེ་ཉིད་བཤད་ཅེས་གསུང་བ་མི་རིགས་པའི་

ཕྱིར་རོ། །དེས་ན་རྒོད་པ་དང་བལྟ་བ་དང་ལག་པ་བཅངས་པ་དང་གཉིས་གཉིས་སྦྱོར་བ་ཞེས་པ་

འཇིག་རྟེན་ཀུན་རྫོབ་ཀྱི་དབང་འཛག་བཅས་རྣམ་པ་བཞི་ནི་དེ་ཁོ་ན་ཉིད་དབང་བཞི་པའི་དོན་ཉིད་

དུ་མི་འགྱུར་རོ། །འདིར་དེ་ཁོ་ན་ཉིད་དབང་བཞི་པ་མི་འགྱུར་བའི་བདེ་བ་ནི་གཉིས་གཉིས་འཁྱུད་པ་

མེད་པའི་བདེ་བ་སྟེ། ལས་ཀྱི་ཕྱག་རྒྱའི་རྒྱུ་ལས་སྐྱེས་པའི་བདེ་བ་ནི་རྣམ་པར་དཔྱད་ན་དབང་བཞི་

པའི་དོན་གཉིས་སུ་མེད་པའི་ཡེ་ཤེས་སུ་མི་འགྱུར་རོ། །འདིར་དེ་ཁོ་ན་ཉིད་ནི་ཐབས་ཤེས་གཉིས་

1  ཞོལ། ཤོག ༩༦ ན ༥ དབང་བཞི་པའི་དོན་བྱེད་པར་དུ་

2  བཀའ་འགྱུར། དཔེ་བསྡུར་མ། དེབ། ༨༠ ཤོག ༤༢ ཕྲེང་། ༦

ཀྱི་དབང་པོ་གཉིས་འཁྱུད་པས་འཛག་པ་དང་བཅས་པའི་བདེ་བར་མེད་དེ། མི་འགྱུར་བའི་བདེ་བ་

ལ་བཞག་དགོས་པའི་ཕྱིར་རོ། །ལས་ཀྱི་ཕྱག་རྒྱའི་རྒྱུ་ལས་སྐྱེས་པའི་འཛག་བདེ་རིགས་པས་རྣམ་

པར་དཔྱད་ན་གཉིས་སུ་མེད་པའི་ཡེ་ཤེས་སུ་མི་འགྱུར་ཏེ། དཔྱད་ན་ཐབས་ཤེས་གང་རུང་གཅིག་

གི་ཡེ་ཤེས་ཡིན་པའི་ཕྱིར། དེ་ཡང་འདིར་གལ་ཏེ་ཤེས་རབ་ཀྱི་རྒྱུ་ལས་ཐབས་ལ་སྐྱེས་པའི་བདེ་བ་

ཐབས་ཀྱི་ཤེས་རབ་ཡིན་ན། དེའི་ཚེ་ཕྱག་རྒྱའི་དངོས་གྲུབ་ཀྱི་སླད་དུ་ཐབས་ཀྱི་རྒྱུ་ལས་ཤེས་རབ་

ལ་སྐྱེས་པའི་བདེ་བ་ནི་ཤེས་རབ་ཀྱི་ཐབས་ཡེ་ཤེས་སུ་འགྱུར་ཏེ། རྒྱུ་མཚན་མཚུངས་པའི་ཕྱིར་རོ།།

གལ་ཏེ་ཐབས་ཤེས་གཉིས་ཀའི་རྒྱུ་ལས་གཉིས་ཀའི་རྒྱུད་ལ་སྐྱེས་པའི་ཡེ་ཤེས་ཀྱི་དབྱེ་

བ་ལས་དེ་ལྟར་ཐབས་ཀྱི་ཤེས་རབ་ཡེ་ཤེས་དང༌། ཤེས་རབ་ཀྱི་ཐབས་ཡེ་ཤེས་གཉིས་སུ་འགྱུར་

རོ་ཞེ་ན། བདེ་བ་དེ་དག་གཉིས་ཡིན་པ་དེའི་ཚེ་དེ་དག་གཉིས་སུ་མེད་པའི་ཡེ་ཤེས་ཡིན་པར་མི་

འགྱུར་ཏེ། གཉིས་སུ་མེད་པའི་ཡེ་ཤེས་མེད་པའི་ཕྱིར། དེས་ན་བདེ་བ་དེ་དག་ལ་དབང་བཞི་པའི་

དོན་སངས་རྒྱས་ཀྱི་ཡེ་ཤེས་ཉིད་ཀྱང་མེད་དེ་ཅི་སྟེ་ཐབས་ཀྱི་རྒྱུ་ལས་ཤེས་རབ་ཀྱི་རྒྱུད་ལ་སྐྱེས་

པའི་བདེ་བའི་ཡེ་ཤེས་ཀྱང་ཤེས་རབ་ཡེ་ཤེས་ཡིན་པས་ཡེ་ཤེས་གཉིས་སུ་མི་འགྱུར་རོ། །ཞེས་པ་

འདོད་པ་དེ་ལྟ་ནའང་སྐྱོན་ཡོད་དེ། ཤེས་རབ་ཀྱི་རྒྱུ་ལས་ཐབས་ཀྱི་རྒྱུད་ལ་སྐྱེས་པའི་བདེ་བའི་ཡེ་

ཤེས་ནི་ཐབས་ཡེ་ཤེས་སོ། །ཞེས་གྲུབ་སྟེ་ཤེས་རབ་ཀྱི་རྒྱུད་ལ་སྐྱེས་པ་ན་ཤེས་རབ་ཡེ་ཤེས་སུ་

ངེས་པའི་ཕྱིར། འདོད་ན། ཡེ་ཤེས་གཉིས་སུ་འགྱུར་བའི་སྐྱོན་སོ་ན་གནས་སོ། །དེའི་ཕྱིར་ཤེས་

རབ་ཀྱི་ནུ་མ་ལ་རེག་པ་ལས་སྐྱེས་པའི་ཐབས་ཀྱི་འགྱུར་བའི་བདེ་བ་བྱིས་པ་བུམ་དབང་དང༌། བྷ་

ག་བལྟས་པ་ལས་སྐྱེས་པའི་ཐབས་ཀྱི་བདེ་བ་དར་ལ་བབ་པ་གསང་དབང་སྟེ་རྣམ་པ་གཉིས་དང་

ལག་བཅངས་དང་གཉིས་གཉིས་སྦྱོར་བ་ལས་སྐྱེས་པའི་ཤེས་རབ་ཀྱི་གཡོ་བའི་བདེ་བ་རྒན་པོ་

ཤེས་རབ་ཡེ་ཤེས་ཏེ། ཐབས་ཤེས་ཀྱི་བདེ་བ་གཉིས་པོ་དེ་དག་གང་གི་ཚེ་ཕྱག་རྒྱ་ཆེན་པོའ་ིལམ་

བསྒོམ་པའི་སྒོ་ནས་མི་གཡོ་བར་གྱུར་པ་དེའི་ཚེ་དབང་པོ་གཉིས་སྦྱོར་ལས་འཛག་པ་དང་བྲལ་བ་

གཉིས་སུ་མེད་པ་ཤེས་རབ་ཡེ་ཤེས་ཆེན་པོའ།ོ།

སྐབས་འདིར་བདེ་བ་བྱིས་པ་དང་དར་ལ་བབ་པ་གཉིས་ཐབས་ཀྱི་བདེ་བར་བྱས་པ་ནི་

ཤེས་རབ་ཀྱི་ནུ་མ་ལ་རེག་པ་དང་བྷ་ག་ལ་བལྟ་བ་པོ་ཐབས་ཡིན་པའི་སྒོ་ནས་ཡིན་ལ། ལག་

བཅངས་དང་གཉིས་གཉིས་སྦྱོར་བའི་བདེ་བ་ནི་ཐབས་ཤེས་གཉིས་ཀ་ལ་མཚུངས་པས། ཤེས་རབ་

ཀྱི་གཡོ་བའི་བདེ་བར་བཞག་པའོ། །དེའི་ཕྱིར་ཤེས་རབ་ཀྱི་ནུ་མ་ལ་རེག་པ་ལ་སོགས་པ་འཇིག་

རྟེན་པའི་དབང་གསུམ་ནི་ཆགས་ཅན་ལམ་ལ་གཞུག་པའི་དོན་དུ་དྲང་དོན་འཇིག་རྟེན་པའི་དབང་

བཞིར་བསྟན་ཏོ། །ངེས་དོན་འཇིག་རྟེན་ལས་འདས་པའི་དབང་བཞི་པ་གང་ཡིན་པ་དེ་ཉིད་མཆོག་

གི་རྒྱལ་བའི་བདག་པོའ་ིཕྱག་རྒྱ་མཆོག་སྟོང་གཟུགས་ལ་རྗེས་སུ་སྦྱོར་བའོ།།

གཉིས་པ་ནི། སྟོང་གཟུགས་ཀྱི་ཕྱག་རྒྱ་དེ་ཉིད་གསུངས་པ་སེམས་ཀྱི་སྣང་བ་ཙམ་ཞེས་

སོགས་ཏེ། དུས་ཀྱི་རྩ་ལ་མཐོང་བའི་རྣམ་ཀུན་མཆོག་ལྡན་གྱི་སྟོང་གཟུགས་རྣལ་འབྱོར་པ་རང་

གི་སེམས་ཆོས་ཅན་སྣ་ཚོགས་སུ་མེད་ཀྱང་སྣ་ཚོགས་ཀྱི་རྣམ་པར་སྣང་བ་ཙམ་སྟེ། རང་གི་ཡིད་

དབུ་མར་འགོག་པ་ལས་སྐྱེས་པ་མེ་ལོང་གི་ནང་དུ་གཟུགས་བརྙན་ཤར་བ་ལྟ་བུར་རང་གི་སེམས་

ལ་ཐ་དད་ལྟ་བུར་སྣང་ཡང་ཐ་དད་དུ་མེད་པ་ཉིད་དོ་སེམས་ཀྱི་འོད་གསལ་ཏེ། རྒྱལ་བ་སྲས་བཅས་

ཀྱིས་བསྟན་པ་ལྟར་རྣལ་འབྱོར་པའི་དབང་པོ་སྲོག་ཐུར་གཅིག་ཏུ་སྦྱོར་བའི་རྣལ་འབྱོར་དང་ལྡན་པ་

རྣམས་ཀྱིས་ཀྱང་ངེས་པར་བརྟེན་པར་བྱ་བ་སྟེ། དེ་ལྟ་བུའི་ཤེར་ཕྱིན་མི་རྟོག་ཡེ་ཤེས་ཀྱི་མེ་ལྕེ་རབ་

ཏུ་རྒྱས་པར་གྱུར་པ་དེས་ནི་ནང་གི་བདུད་1ཚོགས་རླུང་དང་རྣམ་རྟོག་ཡུལ་དང་བཅས་པ་མཐའ་

དག་སྲེག་པར་བྱེད་ཅིང་ལུས་ལ་ཆགས་པ་དང་ལ་སོགས་པ་སྡང་བ་སོགས་ཉོན་མོངས་རྣམས་

ཀྱང་བསྲེགས་ཏེ་རྣལ་འབྱོར་པ་རྣམས་ལ་ལོ་གསུམ་ཕྱོགས་གསུམ་བསྒོམ་པའི་སྦྱོར་བས་ནང་གི་

རླུང་རྒྱུ་བ་གཅོད་ཅིང་མི་འགྱུར་བའི་བདེ་བར་རོ་མཉམ་པ་སྟེར་བར་བྱེད་དོ།།

གསུམ་པ་ལ་གཉིས། དབང་བཞི་པ་ཤེས་རབ་ཡེ་ཤེས་ངོས་བཟུང༌། དེ་ཉམས་སུ་མྱོང་

ནས་སྟོན་པ་དཔལ་ལྡན་བླ་མར་བསྟན་པའོ། །དང་པོ་ནི། ཤེས་རབ་ཡེ་ཤེས་ཞེས་པ་ལ་སོགས་པ་

དགྲོལ་བར་བྱའོ། །འདིར་དབང་བཞི་པའི་ཤེས་རབ་ཡེ་ཤེས་ནི་གྲངས་བཞིན་དུ་སྦྱར་ན་ཤེས་རབ་

ནི་སྟོང་གཟུགས་འཛིན་པར་བྱེད་པའི་སེམས་དང༌། ཡེ་ཤེས་དག་ནི་འཛིན་པར་བྱེད་པའི་སེམས་

དེའི་སྣང་བ་སྟེ། བཟུང་བར་བྱ་བ་དག་ཀྱང་དུ་བ་ལ་སོགས་པ་རྣམ་པ་བཅུ་པོ་ཉིད་དུ་གྱུར་པ་གང་

ཡིན་པ་སྟེ། མེ་ལོང་གི་སྣང་བ་པྲ་ཕབ་པ་ལྟ་བུ། སོ་སོར་སྡུད་པའི་རྣལ་འབྱོར་པས་མངོན་དུ་མཐོང་

1  ཞོལ། ཤོག ༩༧ བ ༦ དེས་ནི་ནང་གི་ཚོགས་རླུང་དང་

བ་དེ་ཉིད་ནི་བཟུང་བར་བྱ་བའི་སེམས་ཞེས་པའི་དོན་ཏོ། །དེ་ལྟར་མེ་ལོང་ལ་རང་གི་མིག་གིས་

གཟུགས་བརྙན་མཐོང་བ་བཞིན་རང་གི་མིག་གིས་བཟུང་བ་ནི་ཞེས་འདོན་པ་ལྟར། དེ་ལྟར་མེ་ལོང་

ལ་རང་གི་མིག་གིས་རང་གི་མིག་གི་གཟུགས་བརྙན་མཐོང་བ་ནི་རང་གི་མིག་གིས་བཟུང་བར་བྱ་

བ་ཡིན་པ་དེ་བཞིན་དུ་ཡེ་ཤེས་ཀྱང་ཤེས་རབ་ཀྱི་གཟུགས་བརྙན་ཤེས་རབ་ཀྱིས་བཟུང་བར་བྱ་བ་

དག་གོ །དེ་ལྟ་བུའི་དོན་དམ་པའི་དབང་ནི་བཞི་པ་འདི་ལ་ཞུགས་པ་གང་ཡིན་པ་ཞེས་པ་ནི་འདིར་

འཛིན་པར་བྱེད་པའི་སེམས་ཀྱི་གཟུགས་བརྙན་བཟུང་བར་བྱ་བའི་སེམས་ཕྱག་རྒྱ་ཆེན་མོ་སྟོང་

གཟུགས་དེ་ལ་རབ་ཏུ་ཞུགས་པ་རྣལ་འབྱོར་པའི་དབང་པོ་ཕྱི་རོལ་པའི་ཡུལ་རྣམས་ལ་རབ་ཏུ་མི་

འཇུག་པ་ནང་དུ་སྟོང་པའི་གཟུགས་དམིགས་པ་གང་ཡིན་པའོ།།

ཕྱག་ཆེན་དེ་སྒྲུབ་བྱེད་ཀྱི་ཐབས་ལ་ཡན་ལག་དྲུག་ལས་སོར་སྡུད་དང་བསམ་གཏན་དང་

སྲོག་རྩོལ་དང་འཛིན་པ་ནི་དབང་བཞི་པ་ལ་ཞུགས་པ་ཅེས་1བརྗོད་དོ། །ཞུགས་པ་དེ་ལས་རྗེས་དྲན་

གྱི་མཇུག་ཏིང་ངེ་འཛིན་གྱི་ཐོག་མར་དབང་བཞི་པ་ཐོབ་པའི་མགོ་བཙུགས་ནས་ཏིང་ངེ་འཛིན་གྱི་

མཐར་ཕྱིན་པ་ན། མྱ་ངན་ལས་འདས་པའི་བདེ་བ་འཕོ་མེད་ལྷན་སྐྱེས་འགྱུར་མེད་ཉིད་རྫོགས་པར་

ཐོབ་པ་ནི་དབང་གཞི་བཞི་པ་སྟེ་ཐབས་ཀྱི་བདེ་བ་བྱིས་པ་བུམ་དབང་དང་དར་ལ་བབ་པ་གསང་

དབང་དང༌། ཤེས་རབ་ཀྱི་གཡོ་བའི་བདེ་བ་རྒན་པོ་ཤེས་རབ་ཡེ་ཤེས་རྣམས་ཀྱི་མཆོག་ཤེས་རབ་

ཡེ་ཤེས་ཆེན་པོ་འཇིག་རྟེན་པའི་དཔེ་ལས་འདས་པ་འཇིག་རྟེན་གསུམ་གྱི་སྤྱོད་པ་འཛག་བདེ་

ལས་གྲོལ་བ་ཞེས་པའི་དོན་ཏོ། །རྒོད་པ་དང་བལྟ་བ་དང་རེག་པ་དང་འཁྱུད་པ་དང་ལག་བཅངས་

དང་དབང་པོ་གཉིས་སྦྱོར་གྱི་འཁྲིག་པ་དང་བྲལ་བ། ལས་ཀྱི་ཕྱག་རྒྱ་དང་ཡེ་ཤེས་ཀྱི་ཕྱག་རྒྱའི་

རྒྱུ་ལས་སྐྱེས་པ་དང་བྲལ་བ་སྟོང་པ་ཉིད་ཀྱི་གཟུགས་རྣམ་པ་ཐམས་ཅད་པ་རབ་ཏུ་གསལ་བའི་ 

མཚན་ཉིད་ཅན་ཉིད་དོ།།

གཉིས་པ་ནི། དེ་ལྟ་བུའི་སངས་རྒྱས་ཞལ་ཏེ་དབང་བཞི་པ་ཡེ་ཤེས་ཀྱི་ཞལ་འདི་སློབ་

དཔོན་གང་གི་སྙིང་ལ་གནས་པ་ཞེས་པ་སེམས་ཀྱིས་བསྒོམས་པ་སྟེ་རང་གིས་ཉམས་སུ་མྱོང་བ་

དང་སློབ་མ་རྣམས་ལ་སྟོན་པའི་སླད་དུ་དུས་ཐམས་ཅད་དུ་ཁ་ལ་གནས་པར་གྱུར་པ་དེ་ནི་དཔལ་

1  ཞོལ། ཤོག ༩༨ བ ༡ ཞུགས་པ་ཞེས་  ཞོལ་དཔར་ཞེས་གསལ།

ལྡན་བླ་མ་སྟེ་འགྱུར་མེད་ཡེ་ཤེས་ཀྱི་རྡོ་རྗེ་འཛིན་པའོ་ཞེས་པའི་དོན་ཏོ། །དེ་ལས་གཞན་དབང་པོ་

གཉིས་ཀྱི་བདེ་བ་དབང་བཞི་པའི་ཡེ་ཤེས་ཡིན་པའི་ཕྱིར་རྟོགས་པར་བྱེད་པ་སྟེ་སྟོན་པ་པོ་རྣམས་

ནི་དཔལ་ལྡན་བླ་མ་རྡོ་རྗེ་འཛིན་པ་མ་ཡིན་ནོ།།

གཉིས་པ་དབང་དོན་ཉམས་སུ་བླང་བའི་ཚུལ་ལ་གསུམ། ལམ་སྦྱོར་བ་ཡན་ལག་དྲུག་གི་

རྣལ་འབྱོར་ཉམས་སུ་བླང་ཚུལ། དེའི་ཁྱད་པར་གྱི་ཆོས་བསྟན་པ་དང༌། དེ་ལས་དཀྱིལ་འཁོར་ལྔ་

ཟད་1ཅིང་རྟོགས་པ་སྐྱེ་བའི་རིམ་པ་བསྟན་པའོ། །དང་པོ་ལ་གསུམ། སོར་བསམ་གྱི་རྣལ་འབྱོར། 

སྲོག་འཛིན་གྱི་རྣལ་འབྱོར། རྗེས་དྲན་དང་ཏིང་ངེ་འཛིན་གྱི་རྣལ་འབྱོར། དང་པོ་ལ་གསུམ། རྣལ་

འབྱོར་གཉིས་ཀྱི་དབྱེ་བ། མཚན་མོའ་ིརྣལ་འབྱོར། ཉིན་མོའ་ིརྣལ་འབྱོར་ཉམས་སུ་ལེན་ཚུལ་

ལོ། །དང་པོ་ནི། ད་ནི་ནམ་མཁར་ཞེས་པ་ལ་སོགས་པས་རྣལ་འབྱོར་པ་རང་གི་སེམས་འདིའི་

སྣང་བ་སྟོང་གཟུགས་ལ་རྣལ་འབྱོར་པའི་སེམས་རབ་ཏུ་ཞུགས་པ་གསུངས་ཏེ། འདིར་སྔགས་དང་

ཕ་རོལ་ཏུ་ཕྱིན་པའི་ཐེག་པ་ལ་མཐུན་པར་རྣལ་འབྱོར་གོམས་པ་རྣམ་པ་གཉིས་ཏེ་མུན་པའི་ནམ་

མཁའ་དང་བླ་གབ་མེད་པ་ལ་རྣལ་འབྱོར་གོམས་པའོ།།

གཉིས་པ་ནི། གང་ཞིག་ནམ་མཁའ་ལ་ཞེས་སོགས་ཏེ། འདིར་བླ་མའི་མན་ངག་གིས་དབུ་

མར་སྲོག་རབ་ཏུ་ཞུགས་པས་ནམ་མཁའ་སྟོང་པ་ཁོ་ན་ལས་དུ་བ་ལ་སོགས་པའི་མཚན་མ་བཅུ་

མཐོང་སྟེ། ནམ་མཁར་ཀུན་ནས་ཞེན་པའི་སེམས་ཏེ་སེམས་ཀྱི་བཞག་ཐབས་དང༌། མིག་མི་འཛུམ་

པ་གཙུག་ཏོར་འཁོར་ལོས་བསྒྱུར་བའི་ལྟ་སྟངས་དང་ལུས་གནད་ཀྱི་བྱེད་པ་བཅིང་བའི་ཐབས་ཀྱིས་

རླུང་སེམས་རྡོ་རྗེའི་ལམ་སྟེ་དབུ་མའི་ནང་དུ་རབ་ཏུ་ཞུགས་པ་ཡིས་མུན་པའི་ནམ་མཁའ་སྟོང་པ་ལ་

ནི་དུ་བ་ལྟ་བུ་དང་སྨིག་རྒྱུ་ལྟ་བུ་དང་རབ་གསལ་དྲི་མ་མེད་པའི་མཁའ་སྣང་མེ་ཁྱེར་ལྟ་བུ་ཉིད་དང་

མར་མེ་ལྟ་བུ་ཞེས་པའི་མཚན་མ་བཞི་ནི་མཚན་མོའ་ིརྣལ་འབྱོར་གྱིས་མཐོང་ངོ༌།།

གསུམ་པ་ནི། དེ་ནས་སྤྲིན་མེད་པའི་ནམ་མཁའ་ལ་བལྟ་སྟེ། ནམ་མཁའ་དེ་ལས་ཀྱང་ཉིན་

མོའ་ིརྣལ་འབྱོར་གྱིས་མཐོང་ངོ༌། །གང་ཞིག་མཐོང་ན་ནམ་མཁའ་ལས། རྟོག་པས་མ་བཏགས་པར་

1  ཞོལ། ཤོག ༩༩ ན ༢ དཀྱིལ་འཁོར་ལྔ་ཟབ་ཅིང་རྟོགས་པ་

རང་བྱུང་བ་ཤེས་རབ་ཡེ་ཤེས་མེའོ་ཆེ། ཞེས་1པ་སེར་པོ་འབར་བའི་རྣམ་པ་མཐོང་སྟེ། སྤྲིན་མེད་

པའི་ནམ་མཁའ་ལའོ། །དེ་བཞིན་དུ། འོད་ཆེན་རྣམ་པར་སྣང་བར་བྱེད། །ཡེ་ཤེས་སྣང་བ་ལམ་མེ་

བ་ནི་ཟླ་བ་ལྟ་བུ། སྣང་བ་སྟེ་དཀར་པོ་འབར་བའོ། །འགྲོ་བའི་མར་མེ་ནི་ཉི་མ་ལྟ་བུ་དམར་པོ་འབར་

བའོ། །ཡེ་ཤེས་སྒྲོན་མ་ནི་རྡོ་རྗེ་སྟེ་སྒྲ་གཅན་རིན་པོ་ཆེ་ནག་པོའ་ིརྣམ་པ་ཅན་ནག་པོ་འབར་བ་ཡིན་

ནོ། །འབར་བ་བཞི་པོ་འདི་རིམ་པ་བཞིན་དུ། བཤང་2བའི་རླུང་དང༌། ལཱ་ལ་ནའི་རླུང་དང༌། རཱ་ས་

ནའི་རླུང་དང༌། སྲོག་རླུང་དབུ་མར་ཞུགས་པ་རྣམས་ཀྱི་རྟགས་སུ་བཤད་དོ། །མུན་པ་སེལ་བའི་

མཚན་མ་བརྒྱད་པོ་འདི་ཡུམ་རྣམས་དང་སྦྱོར་བའི་ཚེ་དུ་བ་3མ་དང་སེར་མོ་འབར་མ་ལ་སོགས་

པ་མོ་རྟགས་ཀྱིས་གསུངས་སོ། །གཟི་བརྗིད་ཆེན་པོ་འོད་གསལ་བ་ནི་གློག་ལྟ་བུ་སྟེ་མཆོག་

གི་ཆའོ། །འདི་དུང་ཅན་མར་རླུང་ཞུགས་པའི་མཚན་མའོ། །སྔགས་མཆོག་མངའ་བདག་རིག་

སྔགས་རྒྱལ།4 ཞེས་པ་ནི། འགྱུར་མེད་བདེ་བས་སྡུག་བསྔལ་ལས་ཡིད་སྐྱོབ་པས་སྔགས་མཆོག་

སྒྲིབ་བྲལ་གྱི་ཆོས་ཀུན་གྱི་མངའ་བདག་རིག་སྔགས་རྣམས་འགྲུབ་པའི་རྒྱུར་གྱུར་པས། རིགས་

སྔགས་རྒྱལ་ཞེས་པ་ནི་ཐིག་ལེ་ཁ་དོག་སྔོན་པོ་ཟླ་བའི་དཀྱིལ་འཁོར་གྱི་རྣམ་པར་སྣང་བ་སྟེ། འདི་

ནི་གཅི་བའི་རླུང་དབུ་མར་ཞུགས་པའི་མཚན་མའོ། །དེ་ལ་མཚན་མ་ལྔ་བརྒྱད་ཁྱབ་བྱ་དང་ཕྱི་

མ་གཉིས་ཁྱབ་བྱེད་ཡིན་པར་བླ་མ་ཁ་ཅིག་བཞེད་ལ་ནཱ་རོ་པས་ཕྱི་མ་གཉིས་ཉིན་རྟགས་ཉིད་དུ་

མཛད་དོ། །དེ་ལྟར་ན་མཚན་མ་རྣམ་པ་བཅུ་སྟེ། འདུས་པ་ཕྱི་མ་དང་རྡོ་རྗེ་གུར་ལ་སོགས་པ་ལས་

མཚན་མོའ་ིརྣལ་འབྱོར་དང་མཚན་ཡང་དག་པར་བརྗོད་པ་ལས་ཉིན་མོའ་ིརྣལ་འབྱོར་གྱིས་བཅོམ་

ལྡན་འདས་ཀྱིས་གསུངས་སོ།།

འདུས་པ་ལས་ཇི་ལྟར་གསུངས་ན། འགོག་པ་རྡོ་རྗེ་བགྲོད་5སེམས་ལ། །མཚན་མ་ཉེར་

འཛིན་འབྱུང་འགྱུར་ཏེ། །དང་པོ་སྨིག་རྒྱུའི་རྣམ་པ་སྟེ། །གཉིས་པ་དུ་བ་ལྟ་བུའོ། །གསུམ་པ་མཁའ་

1  ཞོལ། ཤོག ༩༩ བ ༢ མེའོ་ཆེ། དེ་ཡང་སེར་པོ་འབར་བའི་

2  ཞོལ། ཤོག ༩༩ བ ༣ བཤད་པའི་རླུང་དང་།

3  ཞོལ། ཤོག ༩༩ བ ༤ སྦྱོར་བའི་ཚེ་དུ་མེ་དང་།

4  བཀའ་འགྱུར། དཔེ་བསྡུར་མ། དེབ། ༧༧ ཤོག ༩ ཕྲེང་། ༡༠

5  ཞོལ། ཤོག ༡༠༠ ན ༢ འགོག་པ་རྡོ་རྗེ་འཕྲོད་སེམས་ལ།

སྣང་རྣམ་པ་སྟེ། །བཞི་པ་སྒྲོན་མེ་འབར་བའོ། །ལྔ་པ་རྟག་ཏུ་སྣང་བ་ནི། །སྤྲིན་མེད་ནམ་མཁའ་ལྟ་

བུའོ།1།ཞེས་གསུངས་སོ། །མཚན་མ་དང་པོ་གཉིས་གོ་ལྡོག་པར་གསུངས་པ་ནི། ནཱ་རོ་པས་ཕྱག་

རྡོར་གྱི་ལུང་དྲངས་པར་རྣལ་འབྱོར་པས་ནམ་མཁའ་ལ་དང་པོར་དུ་བ་མཐོང་སྟེ། སྨིག་རྒྱུ་ནི་མ་

ཡིན་ནོ་ཞེས་རང་གིས་ཉམས་སུ་མྱོང་བ་ཤེས་པར་བྱེད་དོ། །ཞེས་གསུངས་པས་ངེས་དོན་ལ་འདི་

ནས་བཤད་པ་ལྟར་འཆར་གྱི་འདུས་པ་སོགས་ལས་རྒྱུད་ལ་རང་དགར་འཇུག་པ་དགག་པའི་ཆེད་

དུ་གོ་ལྡོག་པར་བསྟན་ནོ། །ཞེས་བླ་མ་སྔ་མ་རྣམས་མཐུན་པར་བཞེད་ལ། ཁ་ཅིག །ལུས་གནད་

ལྟ་སྟངས་བྱེད་བཅིང་སོགས་རྒྱུ་མི་འདྲ་བ་ལས་ཡིན་ནམ་སྙམ་ཞེས་གསུང་བའང་ཡོད་དོ། །རྟགས་

བཅུ་རྫོགས་པའི་རྗེས་དེ་ནས། གསང་སྔགས་རྒྱལ་པོ་དོན་ཆེན་བྱེད། ཅེས་པ་ནི་བུམ་པ་དང་སྣམ་

བུ་དང་ཤིང་རྟ་ལྟ་བུ་ལ་སོགས་པ་རྣམ་པ་ཐམས་ཅད་པའི་སྟོང་གཟུགས་མཐོང་བའོ།།

ཁ་ཅིག་འདིར་བཤད་པའི་སྟོང་གཟུགས་མཐོང་བ་རྣམས་འོད་གསལ་ཆོས་སྐུ་མངོན་སུམ་

དུ་མཐོང་བར་བྱས་ནས་དེའི་ཤེས་བྱེད་དུ། གུར་བདེ་ཀྱཻ་སོགས་ཀྱི་ལུང་དྲངས་པ་རྣམས་ནི་འབྲེལ་

མེད་ཀྱི། འདིར་ནཱ་རོ་པས། འདིར་རང་བྱིན་གྱིས་བརླབས་པ་ཅེས་བྱ་བ་ནི་སོ་སོར་སྡུད་པས་ཀུན་

རྫོབ་ཀྱི་བདེན་པ་མཐོང་བའོ།2།ཞེས་འདིའི་སྟོང་གཟུགས་རྣམས་བདག་བྱིན་རླབས་དང་ཀུན་རྫོབ་

བདེན་པར་གསུངས་པ་ལྟར་དོན་ལ་གནས་པ་ཡིན་ནོ། །དེའི་དབུས་སུ་སྟེ་ཐིག་ལེའི་དབུས་སུ་

སངས་རྒྱས་ཀྱི་གཟུགས་ཀྱི་སྐུའི་རྣམ་པར་སྣང་བ་ནི་རྡུལ་ཕྲ་རབ་ཀྱི་རྫས་མེད་པའི་ཕྱིར་དང་རྟོག་

པས་བཏགས་པ་མེད་པའི་ཕྱིར་ཡུལ་དང་རྣམ་པར་བྲལ་བ་སྣང་བ་དང༌། དུ་མ་ལོངས་སྤྱོད་རྫོགས་

པའི་སྐུ་ཞེས་པ་ནི། དེ་ནས་སྟོང་གཟུགས་ཀྱི་རྣལ་འབྱོར་གྱིས་གཞོམ་དུ་མེད་པའི་སྟོང་པའི་སྒྲ་

གང་ཡིན་པ་དེ་ཉིད་ཐོས་ཏེ། དེ་ལྟར་སྟོང་གཟུགས་སྣང་བ་ལས་སྤྲུལ་པའི་སྐུ་དང༌། གཞོམ་མེད་ཀྱི་

སྒྲ་སྣང་བ་ལས་ལོངས་སྤྱོད་རྫོགས་པའི་སྐུར་བརྗོད་པའོ་ཞེས་པའི་དོན་ནོ།3།འདིར་ཉིན་མོའ་ིརྣལ་

འབྱོར་ནི་ནམ་མཁའ་ཆུ་འཛིན་ཏེ་སྤྲིན་དང་བྲལ་བ་དག་ལ་ནི་རྣལ་འབྱོར་པ་ཡིས་མིག་མི་འཛུམ་

1  བསྟན་འགྱུར། དཔེ་བསྡུར་མ། དེབ། ༧ ཤོག ༦༡༧ ཕྲེང་། ༥

2  བསྟན་འགྱུར། དཔེ་བསྡུར་མ། དེབ། ༧ ཤོག ༦༣༦ ཕྲེང་། ༤

3  ཞོལ། ཤོག ༡༠༠ བ ༤། གཙང་། ཤོག ༧༧ བ ༦ དོན་ཏོ།།

པར་བགྲད་པའི་མིག་གིས་བལྟ་བར་བྱ་བ་སྟེ། སྔ་དྲོ་དང་ཕྱི་དྲོ་ཉི་མ་ལ་རྒྱབ་བསྟན་ནས་སོ། །རྣམ་

པ་གཞན་དུ་རྒྱབ་མ་བསྟན་ན། ཉི་མའི་འོད་ཟེར་གྱིས་མིག་རབ་རིབ་ཏུ་འགྱུར་ཏེ། གང་ལས་ན། དེ་

ཡིས་ཞེས་པ་ཉི་ཟེར་གྱི་གནོད་པ་བྱས་པ་ལས་སོ། །དེ་ལྟ་བུའི་མིག་གིས་བལྟ་ཚུལ་དང༌། ཡིད་

མིག་རླུང་གསུམ་དབུ་མའི་ཡས་སྣའི་ནང་དུ་ཆུད་པར་དམིགས་ཏེ་ཉི་མ་སོ་སོར་སྟོང་གཟུགས་

བལྟ་བར་བྱ་སྟེ། དུས་ཇི་ཙམ་དུ་ཞེ་ན། སྔར་བཤད་པའི་ཐིག་ལེའི་དབུས་སུ་རེ་ཁ་སྟེ་རི་མོ་ནག་པོ་

སྐྲའི་ཚད་ཙམ་པ་དྲི་མ་མེད་པའི་འོད་ཟེར་འཕྲོ་བ་དུས་ཀྱི་རྩ་ཞེས་པ་ཨ་ཝ་དྷཱུ་ཏཱི་ལ་མཐོང་བར་གྱུར་

གྱི་བར་དུའོ། །རེ་ཁ་ནག་པོ་དེའི་ནང་དུ་འདུས་པ་ཀུན་མཁྱེན་གཟུགས་ནི་ཞེས་པ་ཇི་སྙེད་པ་ཀུན་

མཁྱེན་པའི་ཡུལ་ཁམས་གསུམ་པོའ་ིགཟུགས་བརྙན་མ་ལུས་པ་ཆུ་དྭངས་པ་ལ་ཉི་མ་ཤར་བ་ལྟ་བུ་

དྲི་མས་གོས་པ་མེད་པ་ཁ་དོག་སྣ་ཚོགས་པ་ཅན་ཏེ། དེ་ནི་ཆོས་ཅན་གྱི་རྣམ་པ་ཀུན་དང་ལྡན་པའི་

རྣལ་འབྱོར་པ་རང་གི་སེམས་ཕྱི་རོལ་གྱི་ཡུལ་དུ་ཡོད་པ་དང་རྣམ་པར་བྲལ་བ་དག་གོ །སེམས་ནི་

གཞན་པ་མིན་པ་ཉིད། །ཅེས་པ་སྟེ་གཞན་གྱི་སེམས་ཀྱི་སྣང་བ་ནི་མ་ཡིན་ཏེ། གཞན་སེམས་ཤེས་

པའི་མངོན་ཤེས་མེད་པའི་ལས་དང་པོ་བས་མཐོང་བའི་ཕྱིར་རོ།།

འདིར་གཟུགས་མཐོང་བའི་རིམ་པ་ཡང་དེ་བཞིན་གཤེགས་པའི་ཤའི་སྤྱན་གྱིས་དང་པོར་

རང་གི་སེམས་ཀྱི་སྣང་བ་མཐོང་ཞིང༌། ལྷ་ལ་སོགས་པའི་སྤྱན་གྱིས་གཞན་གྱི་སེམས་ཀྱི་ཤེས་པ་

སྟེ་རྣམ་གྲངས་མཐོང་སྟེ་དེས་ན་ཆོས་ཡང་དག་པར་སྡུད་པ་ལས་བཅོམ་ལྡན་འདས་ཀྱི་སྟོང་ཉིད་

མཐོང་བ་སྤྱན་ལྔ་ཞེས་གསུངས་སོ། །དེ་ལྟར་ལྔ་པ་དེ་སྐྱེ་བའི་རིམ་པ་སོར་བསམ་ཐོབ་པས་ཤའི་

སྤྱན་དང་སྲོག་འཛིན་གྱིས་མངོན་ཤེས་འཐོབ་ནས་ལྷའི་སྤྱན་དང༌། རྗེས་དྲན་འཐོབ་ནས་སངས་རྒྱས་

ཀྱི་སྤྱན་དང༌། ཏིང་ངེ་འཛིན་འཐོབ་ནས་ཤེས་རབ་ཀྱི་སྤྱན་དང༌། དུས་སྦྱོར་གྱི་རྒྱུ་བ་འགགས་ཤིང་

ཡེ་ཤེས་ཀྱི་ལུས་གྲུབ་ནས་ཡེ་ཤེས་ཀྱི་སྤྱན་འཐོབ་སྟེ། དེ་རྣམས་རྫོགས་པར་སྦྱོར་བ་ཡན་ལག་དྲུག་

བསྒོམས་པའི་སྟོབས་ཀྱིས་འབྱུང་བར་འགྱུར་རོ། །དེའི་ཕྱིར་ཐམས་ཅད་མཁྱེན་པས་སྟོབས་བཅུ་

བརྙེས་ཤིང་སྒྲིབ་པ་ཐམས་ཅད་སྤངས་པའི་ཕྱིར་སྤྱན་ལྔ་ཆར་དང་ལྡན་པས་ཤེས་བྱ་མ་གཟིགས་

པ་ཅུང་ཟད་ཀྱང་མེད་དོ། །འདིར་བཅོམ་ལྡན་འདས་ཀྱིས་སྤྱན་ལྔ་ཞེས་གསུངས་པ་ལ་སྤྱན་ལྔ་ཀ་

སངས་རྒྱས་ཀྱི་རྒྱུད་ཀྱིས་བསྡུས་པའི་ཡོན་ཏན་དུ་མི་གཟུང་སྟེ། ཤའི་སྤྱན་ལས་དང་པོ་པའི་རྒྱུད་

ལ་ཡོད་པར་བཤད་པའི་ཕྱིར་རོ། །དེས་ན་ལྔ་ཁ་རྫོགས་པ་བཅོམ་ལྡན་འདས་ལ་མངའ་བས་བཅོམ་

ལྡན་འདས་ཀྱི་སྤྱན་ལྔ་ཞེས་གསུངས་པ་ཡིན་ནོ།།

གཉིས་པ་སྲོག་འཛིན་གྱི་རྣལ་འབྱོར་ནི། རྟགས་བཅུ་རྫོགས་པ་དེ་ནས་སྲོག་རྩོལ་གྱིས་

སྲོག་གི་གཟུགས་ནི་མཐོང་བར་གྱུར་པ་ན་ཉིན་མཚན་སོ་སོའ་ིདུས་སུ་སྲོག་གི་རླུང་ནི་འགོག་པ་

འཛིན་པའི་རྣལ་འབྱོར་གྱིས་བུམ་པ་ཅན་རབ་ཏུ་བྱ་སྟེ། དེ་ནས་འོད་ཟེར་གྱི་འཁོར་ལོ་བྱུང་སྟེ་རང་

གི་ལུས་ལ་ཡོངས་སུ་བསྐོར་ཞིང་རྒྱུན་མི་ཆད་དུ་འཁོར་བར་བྱེད་པ་མཐོང་གི་བར་དུ་རྗེས་དྲན་

བསྒོམ་པར་བྱའོ། །ཞེས་པ་སྟེ། སྔར་བརྗོད་པའི་དུས་ཀྱི་རྩའི་གཟུགས་མཐོང་བ་ལས་འོད་ཟེར་བྱུང་

ནས་འཁོར་བ་ཨ་ཝ་དྷཱུ་ཏཱི་ལ་མཐོང་བར་གྱུར་གྱི་བར་དུའོ།།

གསུམ་པ་རྗེས་དྲན་དང་ཏིང་ངེ་འཛིན་གྱི་རྣལ་འབྱོར་ལ་བཞི། མི་འགྱུར་བའི་བདེ་བ་ཐོབ་

ཚུལ། ཆ་བཅུ་དྲུག་པའི་སྐད་ཅིག་དབང་བཞི་པ་ངོས་གཟུང༌། སྐད་ཅིག་དེ་ཉི་ཁྲི་ཆིག་སྟོང་དྲུག་

བརྒྱས་ས་བཅུ་གཉིས་ཐོབ་ཚུལ། དེའི་ཕྱིར་བདེ་བའི་སྐད་ཅིག་སྤེལ་བའི་དོན་དུ་སྒོམ་པར་གདམས་

པའོ། །དང་པོ་ནི། ལྟེ་བའི་དབུ་མར་སྟོང་གཟུགས་མཐོང་བ་དེ་ནས་རྗེས་དྲན་གྱིས་ཕྱི་རོལ་གྱི་རྣལ་

འབྱོར་ཟླ་བ་དྲུག་བསྒོམ་པ་དག་གིས་མཛེ་འཕྲོག་ཅིང་སྡོམ་བརྩོན་ཏེ་ཕྱི་ནས་ལས་དང་པོ་པར་གྱུར་

པའི་ཐིག་ལེ་མི་འཛག་པའི་ཚངས་པར་སྤྱོད་པ་ལ་གནས་པ་རྣམས་ཀྱི་ལོ་གསུམ་ཕྱོགས་གསུམ་

གྱིས་རེག་བྱས་དམན་པ་ཅེས་པ་དབང་པོ་གཉིས་ཀྱི་འཁྲིག་པའི་བདེ་བ་ལ་ཆགས་པ་དང་བྲལ་ཞིང་

བདེ་བ་མཉམ་པ་སྟེ་མི་འགྱུར་བའི་བདེ་བའི་ལམ་གྱི་སེམས་ཞེས་པ་སྟོང་གཟུགས་ཀྱི་སེམས་སུ་རོ་

གཅིག་པ་ཐོབ་པར་འགྱུར་རོ།།

གཉིས་པ་ནི། དེ་ནས་སྐད་ཅིག་གིས་མངོན་པར་རྫོགས་པར་བྱང་ཆུབ་པའི་མཚན་ཉིད་

ཀྱི་སྐད་ཅིག་མ་ལས་སངས་རྒྱས་ཏེ། དེ་ཡང་ཆགས་དང་ཆགས་བྲལ་མཐའ་ཐོག་ལ་གནས་སྐད་

ཅིག་མ་ཞེས་པ་ལ། ཆགས་པ་ཅེས་པ་ནི། བྱང་སེམས་སྤྱི་བོ་ནས་ནོར་བུའི་བར་དུ་བྱོན་པ་དཀར་

པོའ་ིཕྱོགས་ཏེ་དེའི་མཐར་གནས་པ་ནི་ཆ་བཅུ་དྲུག་པ་ལམ་དུས་ཀྱི་ལྷན་ཅིག་སྐྱེས་པའི་དགའ་བའི་

མཚན་ཉིད་དོ། །ཆགས་བྲལ་ནི་བྱང་སེམས་ནོར་བུ་ལས་ཕྱིར་འཕོས་པ་ནག་ཕྱོགས་ལ་གནས་

པའོ། །ནག་པོ་དེའི་དང་པོའམ་ཐོག་མ་ལ་གནས་པ་ནི་ནག་པོའ་ིཕྱོགས་ལ་མ་ཞུགས་པ་སྟེ། མི་

འཕོ་བའི་སྐད་ཅིག་ཐོབ་པས་མངོན་པར་རྫོགས་པར་བྱང་ཆུབ་པའི་དུས་ཀྱི་མཚན་ཉིད་དབང་ 

བཞི་པ་རྒྱུད་ལ་ཐོབ་པའོ།།

གསུམ་པ་ནི། སྐད་ཅིག་མ་དེ་ཉིད་ལས་ཀྱང་ཁྱབ་བདག་གིས་ནི་དབུགས་གྲངས་ཞེས་

པ་ཏིང་ངེ་འཛིན་གྱི་ཐོག་མ་ཐོབ་པ་ནས་བཟུང་སྟེ་དབུགས་ཀྱི་གྲངས་ཞེས་པ་ཉི་ཁྲི་ཆིག་སྟོང་དྲུག་

བརྒྱའི་གྲངས་དང་མཉམ་པ་རིམ་གྱིས་འཕེལ་ལོ། །དེ་ཡང་འདི་ལྟར་གསང་བར་རྡོ་རྗེ་ནོར་བུའི་རྩེ་

མོ་ལས་སྟེང་དུ་བདེ་བའི་སྐད་ཅིག་མ་བརྒྱ་ཕྲག་སུམ་ཅུ་རྩ་དྲུག་རྣམས་ཀྱི་གྲངས་འཕེལ་ཏེ། དེའི་

གྲངས་ཀྱིས་སྲོག་འབྱུང་བ་དང་འཇུག་པ་རྣམས་བསད་ནས་དེ་འགགས་པས་གསང་བའི་པདྨ་

བྱང་ཆུབ་ཀྱི་སེམས་ཀྱིས་གང་བ་ཐོབ་བོ། །དེ་ཡིས་གནས་དང་ཉེ་བའི་གནས་པ་གཉིས་སུ་འགྱུར་

བ་སྟེ། དེ་བཞིན་དུ་ལྟེ་བ་དང༌། སྙིང་ཁ་དང༌། མགྲིན་པ་དང༌། དཔྲལ་བར་ཞིང་དང་ཉེ་བའི་ཞིང་ས་

བཞི་དང༌། འདུན་པ་དང་ཉེ་བའི་འདུན་པ་ས་དྲུག་དང༌། འདུས་པ་དང་ཉེ་བའི་འདུས་པ་ས་བརྒྱད་

དང༌། དུར་ཁྲོད་དང་ཉེ་བའི་དུར་ཁྲོད་ས་བཅུ་རྣམས་སུ་འགྱུར་ཞིང་གཙུག་ཏོར་དུ་བྱང་སེམས་

ཕྱིན་ཞིང་བརྟན་པ་ན་སྲོག་འབྱུང་འཇུག་ཐམས་ཅད་ཟད་པས་འཐུང་གཅོད་དང་ཉེ་བའི་འཐུང་ 

གཅོད་ས་བཅུ་གཉིས་སོ།།

མདོར་ན་སམ་བྷུ་ཊར། གནས་ནི་རབ་ཏུ་དགའ་བའི་ས། །དེ་བཞིན་ཉེ་གནས་དྲི་མ་

མེད།1།ཞེས་སོགས་གསུངས་པ་ལྟར། གསང་བའི་པདྨ་བྱང་ཆུབ་ཀྱི་སེམས་ཀྱིས་གང་བས་ས་རབ་

དགའ་དང༌། དྲི་མ་མེད་པ་གཉིས་ཐོབ་ལ། དེ་བཞིན་ལྟེ་བ་གང་བས་ས་བཞི་པ་མན་ཆད་དང༌། སྙིང་

ཁ་གང་བས་ས་དྲུག་པ་མན་ཆད་དང༌། མགྲིན་པ་གང་བས་ས་བརྒྱད་པ་མན་ཆད་དང༌། དཔྲལ་བའི་

བར་དུ་གང་བས་ས་བཅུ་ཐོབ་པ་རྣམས་སུ་འགྱུར་ཞིང༌། གཙུག་ཏོར་གྱི་བར་དུ་གང་བས་མི་འགྱུར་

བའི་སྐད་ཅིག་ཉི་ཁྲི་ཆིག་སྟོང་དྲུག་བརྒྱ་རྫོགས། སྲོག་ཐམས་ཅད་ཟད་པས་ས་བཅུ་གཉིས་ཐོབ་

པ་ཡིན་ནོ། །འདི་ལྟར་ན་ཀུ་མུ་ཊིར། འཐུང་གཅོད་དཔེ་མེད་ཡེ་ཤེས་ཏེ། །ཉེ་བའི་འཐུང་གཅོད་ཡེ་

ཤེས་ཆེ།2།ཞེས་དྲངས་པ་ལྟར། འཐུང་གཅོད་དང་ཉེ་བའི་འཐུང་གཅོད་ས་བཅུ་གཉིས་པ་དང་བཅུ་

1  བཀའ་འགྱུར། དཔེ་བསྡུར་མ། དེབ། ༧༩ ཤོག ༢༨༤ ཕྲེང་། ༡༨

2  བསྟན་འགྱུར། དཔེ་བསྡུར་མ། དེབ། ༢ ཤོག ༧༧༦ ཕྲེང་། ༡༢

གཉིས་པར་བྱས་ལ། མན་སྙེར་འཐུང་གཅོད་མོས་སྤྱོད་ཀྱི་ས་དང༌། ཉེ་བའི་འཐུང་གཅོད་སངས་ 

རྒྱས་ཀྱི་སར་བཤད་དོ།།

བཞི་པ་ནི། དེའི་ཕྱིར་ཨོ་ཌྷ་རྟགས་དང༌། འབར་བ་ལྟེ་བའི་བར་ཏེ་གསང་བར་བྱང་སེམས་

འོངས་པ་དང་ཁྱད་པར་དགའ་བ་དང་ལྷན་སྐྱེས་དག་གི་དབུས་ཞེས་པ་ལྟེ་བའི་པདྨར་འོངས་པ་

དང༌། གཉིད་དང་གཉིད་ཡུར་གྱི་མཚམས་ཞེས་པ་སྙིང་ཁའི་པདྨར་འོངས་པ་དང་ཡེ་ཤེས་རྣམ་

ཤེས་དག་གི་དབུས་ཞེས་པ་སྙིང་ཁ་ནས་མགྲིན་པར་བྱང་སེམས་འོངས་པའོ། །དེས་ན་ཐབས་ཤེས་

གཉིས་ཀྱི་རྡོ་རྗེ་དང་པདྨ་དག་གི་དབང་པོ་གཉིས་ཀྱི་སྦྱོར་བ་དག་ལས་ནི་སྐུ་གསུང་ཐུགས་ཡེ་ཤེས་

ཀྱི་ཐིག་ལེའི་གཟུགས་ཀྱིས་དཔྲལ་བ་ནས་ནོར་བུའི་བར་དུ་འོངས་པའི་བདེ་བ་བསྐྱེད་པ་གང་ཡིན་

པའི་ཁུ་བ་བདེ་བ་དེའི་འཕེལ་བར་བྱེད་པ་སྟེ། རྡོ་རྗེ་ནོར་བུ་ལས་གཙུག་ཏོར་གྱི་བར་སྟེང་དུ་འགྲོ་

བ་རབ་ཏུ་བྱའོ། །དེ་ཡང་བླ་མའི་ངེས་པའི་དབང་གིས་ཞེས་པ་སྔར་གསུངས་པའི་སྲིད་གསུམ་བླ་

མ་དུས་ཀྱི་འཁོར་ལོས་གསུངས་པའི་ངེས་པའི་དབང་གིས་སྲོག་འགོག་པ་བུམ་པ་ཅན་ལས་ནོར་

བུ་ནས་དཔྲལ་བའི་བར་དུ་འཕེལ་བར་འགྱུར་ཏེ། འདི་ལ་འགྱུར་མེད་བདེ་བ་ཐོབ་ནས་ངང་གིས་

འཇུག་པ་ཆོས་ཉིད་ཡིན་པས་ངོ་མཚར་མེད་དོ། །དེ་ལྟར་འཛིན་པས་གཡོན་པ་དང་གཡས་པར་

གནས་པའི་སྲོག་རྣམས་བསད་ནས་རྗེས་དྲན་གྱིས་རྒྱལ་བའི་བདག་པོ་རྡོ་རྗེ་སེམས་དཔའི་འགྱུར་

མེད་བདེ་བ་སྟོང་པ་ཉིད་ཀྱི་གཟུགས་ལ་འཇུག་སྟེ་ཇི་ཙམ་གྱིས་ན་ལོ་གསུམ་ཕྱོགས་གསུམ་གྱི་སྦྱོར་

བས་སོ། །གང་ལ་འཇུག་ན་རྣལ་འབྱོར་པ་བཟང་པོ་ཨ་ཝ་དྷཱུ་ཏཱི་ལ་གནས་པའི་སྟོང་གཟུགས་མཐོང་

བའོ། །དེའི་ཕྱིར་བུམ་པ་ཅན་གྲུབ་པ་ཉིད་ཀྱིས་རྗེས་དྲན་གྱིས་བདེ་བ་ཆེན་པོའ་ིསྐད་ཅིག་བསྐྱེད་

ནས་བདེ་བ་ཆེན་པོའ་ིསྐད་ཅིག་ཉི་ཁྲི་ཆིག་སྟོང་དྲུག་བརྒྱ་འཕེལ་བར་བྱ་ཞིང༌། དེ་རྫོགས་པའི་སྐད་

ཅིག་ལ་སངས་རྒྱས་ཐོབ་པའི་ཞེས་པའི་ངེས་པའོ།།

གཉིས་པ་དེའི་ཁྱད་པར་གྱི་ཆོས་བསྟན་པ་ལ་གསུམ། སྟོང་གཟུགས་ཀྱི་མཚན་ཉིད་བསྟན་

པ། རྩའི་བགྲོད་པ་བསྟན་པ། རྣལ་འབྱོར་ཉེ་བར་བསྡུ་བའོ། །དང་པོ་ནི། ད་ནི་ས་ཞེས་སོགས་ཏེ། 

འདིར་སྟོང་པའི་གཟུགས་རབ་ཏུ་གསལ་བར་སྣང་བ་ན་སའི་རྣམ་པར་མཐོང་སྟེ་སའི་རང་བཞིན་སྲ་

བ་ནི་མ་ཡིན་ནོ། །ཞུ་བ་ཆུའི་ལུས་ཏེ་རྣམ་པར་སྣང་བ་ནི་སྨིག་རྒྱུའི་ཆུ་བཞིན་ཆུའི་དངོས་པོ་ཡང་མ་

ཡིན་ཏེ་ཆུའི་རང་བཞིན་གཤེར་བ་ཉིད་མེད་པའི་ཕྱིར་རོ། །དེ་བཞིན་དུ་མེའི་རྣམ་པར་སྣང་ཡང་མེ་

མ་ཡིན་ཏེ་ཚ་བའི་རང་བཞིན་མེད་པའི་ཕྱིར་རོ། །གཡོ་བ་རླུང་གི་ལུས་ཏེ་དེའི་རྣམ་པར་སྣང་ཡང་

རླུང་གི་རྡུལ་རྫས་མེད་ཅིང་གང་ཞིག་རླུང་གི་རང་བཞིན་གཡོ་བ་མེད་པ་དེ་ནི་རླུང་མ་ཡིན་ནོ། །རྡུལ་

གྱི་རྫས་མེད་པའི་ཕྱིར་སྟོང་པའི་རྣམ་པར་སྣང་བ་ཡིན་པ་དེ་ལྟ་ན་ཡང་ཤ་ལ་སོགས་པའི་སྤྱན་གྱིས་

མངོན་སུམ་དུ་མཐོང་ངོ༌། །སྒྱུ་མའི་གྲོང་ཁྱེར་བཞིན་དུ་དཀར་པོ་ལ་སོགས་པའི་ཁ་དོག་དང་ལྡན་

པར་སྣང་ཡང་ཁ་དོག་གི་རྡུལ་རྫས་མེད་པའི་ཕྱིར་ཁ་དོག་ནི་དངོས་མ་ཡིན་ནོ། །ཆོས་ཅན་གྱི་རྣམ་

པ་ཐམས་ཅད་པ་ཡིན་ཀྱང་ཆོས་ཅན་སོ་སོ་བ་མ་ཡིན་ཏེ། དུས་ཐམས་ཅད་དུ་སྤྱན་ལྔ་དང་མི་ལྡན་

པའི་བྱིས་པ་རྣམས་ཀྱི་བལྟ་བྱ་མིན་པའི་ཕྱིར་རོ། །དེ་ཅིའི་ཕྱིར་ཞེ་ན། རང་སྙིང་དྲི་མ་ཉོན་མོངས་

བདུད་ཀྱི་མཐུ་ལས་ཏེ། གཡོན་པ་དང་གཡས་པའི་རྩ་ལ་སྲོག་རབ་ཏུ་རྒྱུ་བ་ལས་རང་གི་སེམས་གློ་

བུར་དྲི་མས་སྒྲིབས་པས་སོ། །ཞེས་པ་སྟོང་གཟུགས་ཀྱི་མཚན་ཉིད་ངེས་པའོ།།

གཉིས་པ་ལ་གསུམ། ཐིག་ལེ་བཞིའི་གནས་བཤད། རྩའི་ཀུན་སྤྱོད་བཤད། ཟབ་ལམ་གྱི་

མཚན་ཉིད་བསྟན་ཅིང་སྦ་བར་གདམས་པའོ། །དང་པོ་ནི། ད་ནི་ནཱ་ད་ཞེས་སོགས་ཏེ། ནཱ་ད་དང༌། 

ཐིག་ལེ་དང༌། ཆ་ཞེས་པ་དང༌། ཡེ་ཤེས་ཞེས་པ་བཞི་ནི། གནས་སྐབས་བཞི་བསྐྱེད་པའི་ཐིག་ལེ་

བཞིའི་བརྡ་ཡིན་ལ་བཞི་པོ་འདི་རྩ་འཁོར་བཞི་ལ་གནས་པར་བསྟན་ཏོ། །གཉིས་པ་ནི། བདུད་རྩིའི་

གནས་ཞེས་སོགས་ཏེ། བདུད་རྩིའི་གནས་ནི་དཔྲལ་བའོ། །དེར་སོན་པ་ནི་ལྟེ་བ་ནས་སྤྱི་གཙུག་

བར་སོང་ཞིང༌། དེ་ནས་ཐུར་དུ་ཅུང་ཟད་གུག་པའི་རྣམ་པས་བདུད་རྩིའི་གནས་སུ་སོན་པ་སྟེ་དེ་

ཡང་ལཱ་ལ་ན་དང་རཱ་ས་ན་དང་ཨ་ཝ་དྷཱུ་ཏཱིའོ། །དེ་རྣམས་ཀྱང་ལུ་གུ་རྒྱུད་དུ་བཅིངས་པས་ལྟེ་བ་

དང༌། སྙིང་ཁའི་བར་དུ་ལམ་གསུམ་དྲང་པོར་བྱས་ནས་སྙིང་ཁར་འདུས་ཏེ་ལུ་གུ་རྒྱུད་དུ་བཅིངས་

ནས་སླར་ཡང་ཨ་ཝ་དྷཱུ་ཏཱི་ནི་དབུས་སུ་སྙིང་ཁའི་འཁོར་ལོའ་ིལྟེ་བ་ཕུག་ནས་འགྲོའ།ོ །ལཱ་ལ་ན་

དང་རཱ་ས་ན་ནི་གཡས་དང་གཡོན་གྱི་འདབ་མར་རབ་ཏུ་རྒྱུ་བས་ཞེས་པ་གཡོན་དང་གཡས་ཀྱི་

རྩ་འདབ་རྣམས་དེ་གཉིས་ལས་གྱེས་པའི་ཚུལ་གྱིས་སོ། །དེ་ནས་སྙིང་ཁ་ནས་གཙུག་ཏོར་བར་

ཏེ། དེ་ལྟར་ལམ་གསུམ་རིམ་པ་བཞི་བྱས་ནས་ལཱ་ལ་ན་ནི་སྣ་གཡོན་པའི་བུ་ག་ལ་ཟུག་ནས། དེ་

ནས་རྒྱུ་བའི་རླུང་གཞན་ཕྱི་རོལ་གནས་སུ་ས་རླུང་སོར་བཅུ་གཉིས་ཀྱི་མཐའ་དང་ཡེ་ཤེས་ཀྱི་རླུང་

ཆ་སྟེ་སོར་བཅུ་དྲུག་གི་མཐར་འགྲོ་སྟེ་ནང་ལེ་ལས་གསུངས་སོ། །རཱ་ས་ན་ནི་སྣ་གཡས་པའི་བུ་

ག་ལ་ཟུག་ནས་སོ། །ཨ་ཝ་དྷཱུ་ཏཱི་སྣ་བུག་གཉིས་ཀའི་དབུས་སུ་ཟུག་ནས་དེའི་རླུང་ཅིག་ཅར་ཏེ་

མཉམ་དུ་སྣ་བུག་གཉིས་ཀ་ནས་འགྲོའ།ོ །དེ་བཞིན་དུ་འོག་ཏུ་ལྟེ་བ་དང་གསང་བའི་བར་དུ་ལམ་

གསུམ་བྱས་ནས་རོ་རྐྱང་གི་མ་སྣ་བཤང་བ་དང་གཅི་བའི་རྩ་ནི་གཡོན་དང་གཡས་ནས་འཁྱོག་

པའི་ཚུལ་གྱིས་གསང་བའི་པདྨ་ལ་ཐུག་གི་བར་དུ་སོང་ནས་དབུ་མའི་མར་སྣ་དུང་ཅན་མ་དབུས་སུ་

འགྲོའ།ོ །གསང་བའི་པདྨའི་འོག་ཏུ་དྲི་ཆེན་གྱི་རྩ་དབུས་དྲང་པོ་ནས་ཐུར་དུ་འགྲོ་སྟེ། གཅི་བ་དང་

ཁུ་བའི་རྩ་མདུན་དུ་འཁྱོགས་པ་གཞིབས་ནས་སྐྱེས་པའི་རྟགས་སམ། བུད་མེད་ཀྱི་བྷ་ག་ལ་གཡོན་

ཕྱོགས་ནས་གཅི་བའི་རྩ་འགྲོ་ཞིང་གཡས་ཕྱོགས་ནས་ཁུ་བའི་རྩ་འགྲོའ།ོ །དེ་ལྟར་ཡང་དབང་

མདོར་བསྟན་ལས། འོག་ཏུ་བཤང་གཅི་འབབ་པ་དག །ས་དང་རླུང་གི་རང་བཞིན་ཅན། །དབུ་

མའི་རྩ་དང་གཡོན་པ་ཡང༌། །འཁོར་ལོ་རལ་གྲི་འཛིན་པར་འདོད། །སྟེང་དང་འོག་ཏུ་དབུ་མ་

གཡས། །སྒྲ་གཅན་ཁུ་བ་རབ་འབབ་པ།1།ཞེས་སོ། །རྩ་བའི་ཀུན་ཏུ་སྤྱོད་པ་སྟེ། འདབ་མའི་གྲངས་

དང་རླུང་རྒྱུ་ཚུལ་ལ་སོགས་པ་ནི། ནང་གི་ལེའུ་ལས་སྔར་གསུངས་སོ། །དེ་ལྟར་སྲོག་དང་ཞེས་

སོགས་ཏེ། སྟེང་དུ་སྲོག་གི་ལམ་གསུམ་ནི་གཡོན་དང་གཡས་དང་དབུ་མའི་ལམ་རྣམས་དང་འོག་

ཏུ་ཐུར་སེལ་གྱི་ལམ་གསུམ་ནི་བཤང་བ་དང་གཅི་བ་དང་ཁུ་བའི་ལམ་རྣམས་སོ། །འདིར་ལུ་གུ་

རྒྱུད་དུ་བཅིངས་པའི་དོན། འཁོར་ལོ་རྣམས་ནི་ལྟེ་བར་རོ་རྐྱང་གིས་དབུ་མ་ལ་བཙེར་2བར་འདོད་པ་

དང༌། གཡས་གཡོན་ནས་འཁྱུད་པར་འདོད་པ་དང༌། འཁོར་ལོ་དྲུག་ཀའི་ལྟེ་བར་འདྲེས་པར་འདོད་

པའི་ལུགས་གསུམ་བྱུང་ལ། ཆོས་རྗེ་བུ་ལ་སོགས་པ་ཕྱི་མ་བཞེད་དོ།།

གསུམ་པ་ནི། རྩ་རྒྱུད་ལས་བསྟན་པའི་ཐིག་ལེའི་རྣལ་འབྱོར་གྱི་དོན་སྟོན་པ་ནི། རྡོ་རྗེ་

དང་བཅས་པདྨ་ཞེས་པ་ནི་བུད་མེད་རྣམས་ཀྱི་སྐྱེ་གནས་ཀྱི་པདྨ་སྟེ། དེ་ནི་རྡོ་རྗེ་དང་བཅས་པའི་

ཤེས་རབ་ཀྱི་སྐྱེ་གནས་ལ་གཡོ་བའི་བདེ་བ་སྐྱེ་བ་ཉིད་ཀྱི་ཕྱིར་རོ། །རྩ་རྒྱུད་དུ། དེ་ལྟར་རྡོ་རྗེ་པདྨ་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༤༡ ཕྲེང་། ༡༧

2  ཞོལ། ཤོག ༢༠༤ བ ༤། གཙང་། ཤོག ༨༠ བ ༧ བཅེར་བར་

དང༌། །བཅས་པར་བྱས་ནས་པདྨར་གཞུག1།ཅེས་པའི་དོན། ནོར་བུ་དང་བཅས་པའི་རྡོ་རྗེ་ནི་བདེ་

བ་བསྐྱེད་པའི་ཁུ་བ་འགྱུར་ཞིང་གཡོ་བའི་ཕྱིར་ཏེ། ཆེད་དུ་ཤེས་རབ་ཀྱི་ཆུ་སྐྱེས་ལྡན་པ་པདྨ་ཉིད་

རྡོ་རྗེས་ཁ་འབྱེད་པའི་ཕྱིར་རོ། །རླུང་གཉིས་ཡང་དག་པར་ཕྲད་པའི་དབུས་སུ་ཡུལ་རྣམས་ལ་ཞེས་

པ་རྣལ་འབྱོར་པའི་ལྟེ་བར་བུམ་པ་ཅན་གྱི་སྦྱོར་བས་སྲོག་ཐུར་ཡང་དག་པར་ཕྲད་པའི་དབུས་སུ་

ཡུལ་རྣམས་ལ་ཞེས་བདུན་པའི་མང་ཚིག་ཐོབ་ཀྱང་དེ་མ་སྦྱར་བར་ཡུལ་རྣམས་ཞེས་རྣམ་དབྱེ་མེད་

པའི་ཚིག་སྟེ། ཡུལ་ལྔ་པོ་རྣམས་ལ་ཡུལ་ཅན་མིག་ལ་སོགས་པའི་ཤེས་པ་རྣམས་ནི་གཟུང་འཛིན་

གྱི་འབྲེལ་བས་རབ་ཏུ་འཇུག་པ་འགོག་པ་དང༌། ཡང་སྒྲས། གཡས་གཡོན་གྱི་རྩ་རྣམས་ལས་བྱུང་

བའི་རླུང་ཡང་ལྟེ་བར་འགོག་པ་སྟེ་དེ་ཉིད་ནི་སྔར་སྒྲུབ་ལེར་བརྗོད་ཟིན་ཏོ། །དུ་སོགས་ཀྱི་མཚན་

མ་འཛིན་པ་ནི་རླུང་སེམས་ཨ་ཝ་དྷཱུ་ཏཱིར་ཞུགས་པའི་སྒོ་ནས་འཛིན་པ་སྟེ། དེ་ཡང་ཀྱང་སྒྲས་ལྟེ་

བའི་འཁོར་ལོ་དེ་ཉིད་ལ་འཇུག་པའོ། །ཐིག་ལེའི་རྣལ་འབྱོར་འདི་དག་ཐམས་ཅད་གསང་བར་བྱ་

སྟེ། ཞེས་པ་རྫོགས་རིམ་གྱི་མན་ངག་མ་ཐོབ་པའི་བྱིས་པ་རྣམས་ལ་སྦ་བར་བྱའོ་ཞེས་པ་ངེས་པའོ།།

གསུམ་པ་རྣལ་འབྱོར་ཉེ་བར་བསྡུ་བ་ནི། ད་ནི་དབུ་མར། ཞེས་སོགས་ཏེ། འདིར་དང་པོར་

རྣལ་འབྱོར་པས་བླ་མའི་མན་ངག་ལ་བརྟེན་ནས་དབུ་མར་སྲོག་ནི་རབ་ཏུ་གཞུག་པ་སོར་བསམ་

བསྒོམ་པར་བྱ་སྟེ། ཇི་ཙམ་དུ་ན་རྣལ་འབྱོར་པ་གང་གིས་དུ་སོགས་ཀྱི་མཚན་མ་མཐོང་བར་གྱུར་པ་

ཨ་ཝ་དྷཱུ་ཏཱིར་མཐོང་གི་བར་དུའོ། །སོར་བསམ་གྱིས་རྣམ་པ་ཐམས་ཅད་པའི་སྟོང་གཟུགས་མཐོང་

བ་དབྱིབས་ཀྱི་རྣལ་འབྱོར་འདི་ནི་དཔལ་ལྡན་བླ་མ་ཞེས་པ་སངས་རྒྱས་ཀྱི་སྐུ་རྡོ་རྗེའི་རྣལ་འབྱོར་

ཏེ་ཞལ་གཅིག་སྐུའི་ཞལ་དུ་བརྗོད་དོ། །དེ་ནས་ཉི་མ་དང་བཅས་ཏེ་གཡས་པའི་རྩ་ལ་བགྲོད་པའི་

རླུང་དང་ལྷན་ཅིག་ཏུ་རི་བོང་ཅན་གྱི་བགྲོད་པ་ཅེས་པ་གཡོན་གྱི་རྩའི་བགྲོད་པ་ལ་སྲོག་བཅིང་བའི་

ཞེས་པ་ངེས་པ་སྟེ། དེ་ལྟ་བུའི་སྲོག་རྩོལ་དང་འཛིན་པ་ནི་སྔགས་ཀྱི་རྣལ་འབྱོར་ཏེ་གཉིས་པ་གསུང་

གི་ཞལ་གསུང་རྡོ་རྗེའི་རྣལ་འབྱོར་རོ། །འཛིན་པ་ཐོབ་ནས་རྗེས་དྲན་གྱི་སྐབས་སུ་ཕྱག་རྒྱ་རབ་ཏུ་

འགྲོགས་ལ་སེམས་ཞེས་པ་སྟོང་གཟུགས་ལ་རྗེས་སུ་ཆགས་པས་བྱང་ཆུབ་ཀྱི་སེམས་བཞུ་བ་དང་

རྡོ་རྗེ་ནོར་བུ་ལས་མི་འཕོ་བའི་མཆོག་གི་བདེ་བ་ལ་གནས་པས་རྡོ་རྗེ་ནོར་བུའི་རྩེ་མོར་ཁུ་བ་ཡང་

1  བཀའ་འགྱུར། དཔེ་བསྡུར་མ། དེབ། ༩༩ ཤོག ༥༤༡ ཕྲེང་། ༤

དག་པར་གྱེན་དུ་བསླང་བ་མི་འཛག་པར་འཛིན་པ་ཡང་རྗེས་དྲན་ཆོས་ཀྱི་རྣལ་འབྱོར་རོ།།

གསུམ་པ་ཐུགས་ཀྱི་ཞལ་ཐུགས་རྡོ་རྗེའི་རྣལ་འབྱོར་རོ། །ཅི་སྟེ་རྗེས་དྲན་གྱི་སྐབས་འདིར་

སྟོང་གཟུགས་ཀྱི་སྒོ་ནས་བྱང་སེམས་འབབ་པའི་དགའ་བ་སྐྱེ་བར་མ་གྱུར་ན་དེའི་ཚེ་ཕྱག་རྒྱའི་

པདྨར་རྡོ་རྗེའི་སྒྲའམ་ཞེས་པ་དལ་བུ་དག་གིས་བསྐྱོད་པར་བྱའོ། །ཅི་སྟེ་བུད་མེད་མ་རྙེད་ན་དེའི་

ཚེ་རང་གི་ལག་པའི་པདྨས་གསོར་བར་བྱའོ། །དེ་ཡང་བདེ་བ་འཕེལ་བའི་སླད་དུ་སྟེ་ཁུ་བ་ཕྱི་རོལ་

ཏུ་ལྟུང་བའི་སླད་དུ་ནི་མ་ཡིན་ནོ། །དེ་ལྟར་རྗེས་དྲན་གྱི་སྦྱོར་བ་ལས་ས་བོན་ལྟུང་བ་མིན་པའི་བདེ་

བ་འཕེལ་བ་དེ་ནི་རྣལ་འབྱོར་པའི་འཆི་བའི་འཇིགས་འཕྲོག་ཏིང་ངེ་འཛིན་གྱི་ཡན་ལག་ཏུ་འགྱུར་ཏེ་

དག་པའི་རྣལ་འབྱོར་དེ་ནི་དཔལ་ལྡན་བླ་མའི་ཞལ་བཞི་པ་ཡེ་ཤེས་ཀྱི་ཞལ་ཏེ་ཡེ་ཤེས་རྡོ་རྗེའི་རྣལ་

འབྱོར་རོ། །ཞེས་པ་རྡོ་རྗེ་རྣལ་འབྱོར་པའི་གོམས་པའི་ངེས་པའོ།།

གསུམ་པ་དེ་ལས་དཀྱིལ་འཁོར་ལྔ་ཟད་ཅིང་རྟོགས་པ་སྐྱེ་བའི་རིམ་པ་བསྟན་པ་ནི། ད་ནི་

ས་ཞེས་སོགས་ཀྱིས་དཀྱིལ་འཁོར་ལྔ་རྣལ་འབྱོར་གྱི་སྟོབས་ཀྱིས་ཟད་པ་གསུངས་ཏེ་འདིར་གང་

གི་ཚེ། གཙུག་ཏོར་ཅན་གྱི་ཁྲོ་བོའ་ིབལྟ་བས་ནམ་མཁའ་སྟོང་པ་ལ་སེམས་རྩེ་གཅིག་ཏུ་བཀོད་

པའི་རྣལ་འབྱོར་པ་མིག་1འཛུམ་པའི་རྣལ་འབྱོར་གོམས་པར་གྱུར་པ་དེའི་ཚེ་གཡོན་ནམ་གཡས་

སུ་འབབ་པའི་དཀྱིལ་འཁོར་དག་ལས་ས་ཞེས་པ་ནི་བསྒོམ་པའི་དུས་ས་སོགས་སྡུད་རིམ་ཉེ་བར་

མཚོན་པ་སྟེ། གང་གི་ཚེ་དབུས་ནས་གཡས་སུ་ས་རླུང་རབ་ཏུ་འབབ་པའི་དུས་སུ་རྣལ་འབྱོར་པ་

རྣལ་འབྱོར་གོམས་པར་བྱེད་ན་དེའི་ཚེ་མཚན་མ་སྣང་བའི་ཆོ་གའམ་རྣམ་པ་ནི་འདིའོ། །གཡོན་པའི་

རྩ་ལ་སྲོག་རབ་ཏུ་འབབ་པའི་དུས་སུ་བསྒོམས་པས་ནི་ས་ཆུ་ལ་ཐིམ་པ་སོགས་ཀྱི་སྡུད་རིམ་འདི་

ཡོད་པ་མ་ཡིན་ཏེ། ནམ་མཁའི་དཀྱིལ་འཁོར་ལ་སོགས་པ་སྤྲོ་བའི་རིམ་པ་ལས་འབབ་པས་སོ།།

དེས་ན་སྣ་བུག་གཡོན་ནམ་གཡས་སུ་རྒྱུ་བའི་སྲོག་གི་རླུང་ནི་དཀྱིལ་འཁོར་གང་དང་

གང་འབབ་པ་དེའི་ཆོས་ཅན་ནམ་རང་བཞིན་ཉིད་ཀྱི་ཕྱིར་སྲོག་དེ་ཉིད་དཀྱིལ་འཁོར་གྱི་སྒྲས་

གསུངས་སོ། །དེས་ན་གཡས་ཀྱི་རྩ་ལ་སའི་དཀྱིལ་འཁོར་ལས་སྲོག་ནི་ཆུའི་དཀྱིལ་འཁོར་ལ་རབ་

ཏུ་འཇུག་ཅིང་ཆུ་རླུང་ཡང་འབར་བྱེད་ཀྱི་རླུང་ལ་འཇུག་སྟེ་གཙང་བར་བྱེད་པ་མེ་ནི་རླུང་ལ་འཇུག་

1  ཞོལ། ཤོག ༡༠༥ བ ༦ རྣལ་འབྱོར་བ་མིག་མི་འཛུམ་ གཙང་། ཤོག ༨༡ བ ༦ རྣལ་འབྱོར་བ་མིག་འཛུམ་

པའོ། །རླུང་ནི་སྟོང་པ་ནམ་མཁའི་རླུང་ལ་འཇུག་སྟེ། དེ་བཞིན་ཡེ་ཤེས་ཀྱི་དཀྱིལ་འཁོར་གྱི་བར་

དུ་འཇུག་པའོ། །གཡོན་གྱི་རྩ་ལ་ནམ་མཁའ་ལ་སོགས་པ་སྤྲོ་བའི་རིམ་པས་སའི་དཀྱིལ་འཁོར་གྱི་

བར་དུ་འཇུག་གོ །དེ་བཞིན་དུ་གཡས་ཀྱི་རླུང་སྡུད་རིམ་གྱིས་ཐིམས་པས་སྟོང་པ་ལས་ངེས་པར་

དུ་བ་ལ་སོགས་པའི་མཚན་མ་རྣམ་པ་བཅུ་རུ་འགྱུར་ཞིང་ཐིག་ལེའི་མཚན་མ་བསྒོམས་པ་ལས་

ནི་རྣམ་པ་ཐམས་ཅད་པའི་གཟུགས་སུ་འགྱུར་རོ། །གཟུགས་དེ་དབུ་མར་མཐོང་ནས་ཐིག་ལེའི་

རྣལ་འབྱོར་གོམས་པ་ལས་འགྱུར་བ་མེད་པའི་བདེ་བ་ཐོབ་པར་འགྱུར་ཏེ། དེ་ཉིད་ནི་ཤེས་རབ་ཀྱི་

ཕ་རོལ་ཏུ་ཕྱིན་པའི་ཡེ་ཤེས་སོ། །ཡེ་ཤེས་ཏེ་ཐོབ་པ་ལས་ནི་རྫུ་འཕྲུལ་ནམ་མཁའ་ལ་འགྲོ་བ་ལ་

སོགས་པ་དང་དངོས་གྲུབ་ཁམས་གསུམ་གྱི་དབང་ཕྱུག་སངས་རྒྱས་ཉིད་དུ་འགྱུར་ཏེ། མི་བདག་

ཅེས་བོས་ནས་སྐྱེས་བུ་བརྩོན་འགྲུས་ཅན་རྣམས་ཀྱི་སྐྱེ་བ་འདི་ཉིད་ལའོ། །ཞེས་པ་ཕྱག་ཆེན་གྱི་

ལམ་ལ་རབ་ཏུ་ཞུགས་པས་མཚན་མ་སྣང་བའི་ངེས་པའོ།།

གསུམ་པ་ཉམས་སུ་བླངས་པའི་འབྲས་བུ་ལ་གཉིས། སྐུ་བཞིའི་དབྱེ་བ་བཅུ་དྲུག་དང་ལྡན་

པའི་དུས་ཀྱི་འཁོར་ལོ་འགྲུབ་ཚུལ་དང༌། སྒྲིབ་བྲལ་གྱི་སྐུ་བཞི་ཐོབ་ཚུལ་ལོ། །དང་པོ་ལ་གཉིས། 

དགའ་བ་བཅུ་དྲུག་སྒྲིབ་བྲལ་དུ་འགགས་པའི་སྐུ་བཅུ་དྲུག་དང༌། དེ་ཉིད་བཅུ་དྲུག་རིག་ཅིང་བདེན་

དོན་བཅུ་གཉིས་ལྡན་པ་དུས་ཀྱི་འཁོར་ལོར་བསྟན་པའོ། །དང་པོ་ནི། ད་ནི་སྐུ་བཞི་རྣམས་ཀྱི། 

ཞེས་སོགས་ཏེ། འདིར་གཅིག་ཡོད་པ་དེར་གཞན་ཀུན་འབྱུང་བ་ལས་ཀུན་འབྱུང་བདེན་པ་ཅེས་

འབྱུང་བ་ལྟར། གང་ན་སྐུ་གཅིག་ཡོད་པ་དེ་ན་གཞན་གསུང་དང་ཐུགས་ལ་སོགས་པ་རྣམས་ཀྱང་

ངོ་བོ་དབྱེར་མེད་པའི་ཚུལ་གྱིས་འབྱུང་བས་སྐུ་གཅིག་དང་བཞིར་དབྱེ་བ་སྟོན་ནོ། །དེ་ཡང་འདོད་

པ་ཅེས་པ་ནས་དགའ་བ་བཅུ་དྲུག་གི་དབྱེ་བས་ཕྱེ་བའོ་ཞེས་པའི་བར་གྱི་གཞུང་འདི་དག་གི་དོན་

བསྡུས་ན་འདི་ལྟར། སྤྱིར་དགའ་བ་བཅུ་དྲུག་ལ་གཞི་དུས་ཀྱི་འཛག་པའི་དགའ་བ་བཅུ་དྲུག་ལམ་

བསྐྱེད་རྫོགས་ཀྱི་སྐབས་ཀྱི་དགའ་བ་བཅུ་དྲུག་ལ་སོགས་པ་མང་དུ་ཡོད་པ་ལས། འདིར་ནི་འབྲས་

བུའི་དགའ་བ་བཅུ་དྲུག་བསྟན་པ་ཡིན་ལ། དེ་ཡང་གཞི་དུས་ཀྱི་ལུས་ངག་ཡིད་ཡེ་ཤེས་ཀྱི་ཐིག་ལེ་

འཛག་པའི་དགའ་བ་བཞི་ཡོད་ལ། དེ་རེ་རེ་ལའང་དགའ་བ་མཆོག་དགའ་དང༌། ཁྱད་དགའ་དང༌། 

ལྷན་སྐྱེས་ཏེ་བཞི་བཞིར་ཡོད་ཅིང༌། དེ་དག་ལས་ལུས་ཀྱི་དགའ་བ་དག་གི་དགའ་བ་སེམས་ཀྱི་

དགའ་བ་ཡེ་ཤེས་ཀྱི་དགའ་བ་བཞི་སྒྲིབ་བྲལ་དུ་འགགས་པའི་ཆ་ལས་ཐོབ་པར་བྱ་བ་ནི་སྤྲུལ་པའི་

སྐུའི་སྐུ་གསུང་ཐུགས་ཡེ་ཤེས་སོ། །དེ་བཞིན་དུ་མཆོག་དགའ་བཞི་སྒྲིབ་བྲལ་དུ་འགགས་པའི་ཆ་

ལས་ལོངས་སྤྱོད་རྫོགས་པའི་སྐུའི་སྐུ་གསུང་ཐུགས་ཡེ་ཤེས་དང༌། ཁྱད་དགའ་བཞི་སྒྲིབ་བྲལ་དུ་

འགགས་པའི་ཆ་ལས་ཆོས་ཀྱི་སྐུའི་སྐུ་གསུང་ཐུགས་ཡེ་ཤེས་དང༌། ལྷན་སྐྱེས་བཞི་སྒྲིབ་བྲལ་དུ་

འགགས་པའི་ཆ་ལས་དག་པའི་སྐུའམ། ལྷན་ཅིག་སྐྱེས་པའི་སྐུའི་སྐུ་གསུང་ཐུགས་ཡེ་ཤེས་རྡོ་རྗེར་

བསྟན་པ་ཡིན་ཏེ། གཞུང་དང་སྦྱོར་བ་དེ་ཉིད་ཀྱིས་ཤེས་པར་ནུས་ལ། ཁམས་ལེའི་མདོར་བསྡུས་

དང་པོར་ཊཱིཀྐ་ལས་འདི་དང་ཅུང་མི་འདྲ་བའི་སྦྱོར་ཚུལ་ཡང་རང་ལུགས་སུ་མཛད་དོ།།

གཉིས་པ་ནི། དེ་ཉིད་རྣམ་པ་བཅུ་དྲུག་རིག1།ཅེས་གསུངས་པའི་ཕྱིར། དེ་ཉིད་རྣམ་པ་བཅུ་

དྲུག་ནི་མི་འགྱུར་བའི་བདེ་བ་ཆེན་པོ་སྟེ། མི་འགྱུར་བ་ཉིད་ཀྱི་ཕྱིར་དོན་དམ་པར་བརྗོད་དོ། །དུས་

སྦྱོར་བཅུ་གཉིས་ཀྱི་རླུང་འགགས་པའི་བདེན་དོན་རྣམ་པ་བཅུ་གཉིས་ནི་ཀུན་རྫོབ་ཏུ་རྣམ་པར་

བཞག་སྟེ་སངས་རྒྱས་རྣམས་ཀྱི་བདེ་བ་ནི་དོན་དམ་པ་དང༌། འཁོར་བ་པ་རྣམས་ཀྱི་བདེ་བ་ནི་

སེམས་ཅན་གྱི་ལུས་བསྐྱེད་པས་ཀུན་རྫོབ་ཏུ་བཞག་པའོ། །དེས་ན་འཁོར་བ་པའི་རྟེན་འབྲེལ་ཡན་

ལག་བཅུ་གཉིས་འགགས་ཤིང༌། དུས་སྦྱོར་བཅུ་གཉིས་ཀྱི་སྲོག་ཟད་པས་རྡུལ་སྒྲིབ་པ་དང་བྲལ་

བའི་ཕྱིར། རྡོ་རྗེ་ཉི་མ་སྣང་བ་ཆེ། །བདེན་དོན་རྣམ་པ་བཅུ་གཉིས་ལྡན།2།ཞེས་པ་སྟེ། དེ་གཉིས་

དབྱེར་མེད་པ་བཅོམ་ལྡན་འདས་དུས་ཀྱི་འཁོར་ལོར་གྲུབ་བོ།།

གཉིས་པ་སྒྲིབ་བྲལ་གྱི་སྐུ་བཞི་ཐོབ་ཚུལ་ལ་བཞི། གནས་སྐབས་བཞི་སྒྲིབ་བྲལ་དུ་

འགགས་པས་སྐུ་བཞིར་འགྱུར་བ་དང༌། གནས་སྐབས་བཞིའི་རྟེན་བྱང་ཆུབ་ཀྱི་སེམས་ཀྱི་ཐིག་

ལེར་བསྟན་པ་དང༌། དེའི་ཕྱིར་ཐིག་ལེ་འཛག་མེད་དུ་བསྲུང་བར་གདམས་པ་དང༌། མི་འཛག་པའི་

འགྱུར་མེད་བདེ་བའི་ཡེ་ཤེས་འོག་ཏུ་ཁ་འཕངས་པའོ། །དང་པོ་ནི། ད་ནི་སད་པ། ཞེས་སོགས་

ཏེ། འདི་དག་གིས་ནི། ཁམས་དྲུག་ལྡན་པའི་འཁོར་བ་པའི་ལུས་ཀྱི་རྩ་འཁོར་བཞིའི་དབུས་ན་སད་

རྨི་གཉིད་མཐུག་བཞིའི་གནས་སྐབས་སྐྱེད་པར་བྱེད་པའི་ཐིག་ལེ་བཞི་གནས་ལ། དེ་དག་ལ་སྒྲིབ་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༡༦ ཕྲེང་། ༡

2  བཀའ་འགྱུར། དཔེ་བསྡུར་མ། དེབ། ༧༧ ཤོག ༡༣ ཕྲེང་། ༡༧

པའི་ཆ་རེ་དང་རང་རང་གི་རིགས་འདྲ་བསྐྱེད་པའི་ནུས་པའི་ཆ་རེ་སྟེ་གཉིས་གཉིས་ཡོད་པ་ལས། 

སྒྲིབ་པའི་ཆ་རྣམས་ལམ་གྱིས་སྦྱངས་ཤིང༌། རིགས་འདྲ་བསྐྱེད་པའི་ནུས་པའི་ཆ་རྣམས་ཐབས་

མཁས་ཀྱིས་ལམ་དུ་འཁྱེར་བས་འབྲས་བུའི་སྐུ་བཞི་ཐོབ་པར་བསྟན་ཏེ། གཞུང་དོན་ཡང་དེ་ཉིད་

ཀྱིས་ཤེས་ལ་སྔར་ཡང་མང་དུ་གསུངས་སོ། །དེས་ན་སྤྲུལ་པ་ལ་སོགས་སྐུ་བཞི་པོ་དག་གི་སེམས་

ཀྱི་རྡོ་རྗེ་རྣམ་པ་བཞིར་ནི་གནས་སྐབས་བཞི་སྒྲིབ་བྲལ་དུ་འགགས་པ་ལས་རིམ་པས་ངེས་པར་ 

རབ་ཏུ་འགྱུར་རོ་ཞེས་པའོ།།

གཉིས་པ་ནི། དེ་ལྟར་འཁོར་བ་རྣམས་ཀྱི་སད་པ་ལ་སོགས་པའི་མཚན་ཉིད་ཀྱི་སེམས་

རྣམ་པ་བཞི་ནི་འདོད་པ་གཟུགས་གཟུགས་མེད་ཀྱི་སྲིད་པ་རྣམ་པ་གསུམ་ལ་གནས་པའི་སྲོག་

ཆགས་རྣམས་ཀྱི་ཐིག་ལེ་བཞིའི་དབུས་སུ་གནས་ཤིང་ཐིག་ལེ་བཞི་ལས་སྐྱེས་པ་སྟེ། ཐིག་ལེ་བྱང་

ཆུབ་ཀྱི་སེམས་ཀྱི་རྟེན་ལ་བརྟེན་པ་བྱང་ཆུབ་ཀྱི་སེམས་འཁོར་བའི་སེམས་ཀྱི་གནས་སྐབས་བཞི་

པོ་དེ་ཉིད་དོ་ཞེས་པ་རྒྱུ་ཡི་མིང་གིས་འབྲས་བུ་ལ་བཏགས་པའོ།།

གསུམ་པ་ནི། སྲོག་ཐུར་གཅིག་ཏུ་སྦྱོར་བའི་རྣལ་འབྱོར་དབང་པོ་རྣམས་ཀྱི་བདེ་མཉམ་

འབྲས་བུ་སྟེར་ཞེས་པ་ཕྱག་རྒྱ་ཆེན་པོ་མི་འགྱུར་བའི་བདེ་བའི་འབྲས་བུ་སྟེར་བ་བདེ་ཆེན་དེ་ཐོབ་

པའི་ཁྱབ་བྱེད་ཏེ་རྒྱུའི་ཐིག་ལེ་དག་ནི་ཐར་པའི་སླད་དུ་བསྲུང་བར་བྱའོ། །ཅིའི་ཕྱིར་ན། ཐིག་ལེ་

བཏང་སྟེ་བདེ་བའི་རྟེན་ནམ་རྒྱུ་ལྷུང་བར་གྱུར་ན་རྣལ་འབྱོར་པ་རྣམས་ཀྱི་སྒྲིབ་བྲལ་གྱི་ཆོས་ཐམས་

ཅད་སྐྱེ་བའི་ས་བོན་མཆོག་གི་བདེ་བའི་རྟེན་མེད་པར་སོང་བ་ལས་བརྟེན་པ་བྱང་ཆུབ་ཀྱི་སེམས་

ཀྱི་ཐར་པ་གང་ན་ཡོད་དེ་མེད་དོ། །དབང་མདོར་བསྟན་ལས་ཀྱང༌། ཁུ་བ་མི་འགྱུར་རང་བཞིན་

གྱིས། །མཆོག་ཏུ་མི་འགྱུར་བསྒྲུབ་པར་བྱ། །རྟེན་ནི་འཕོ་བ་ཐོབ་པ་ན། །བརྟེན་པའི་འདོད་ཆགས་

བྲལ་བ་ཉིད།1།ཅེས་གསུངས་སོ། །དེའི་ཕྱིར་འཁོར་བ་པའི་འཛག་པའི་བདེ་བའི་སྐད་ཅིག་འདི་ནི་

འཕོ་བ་མེད་པའི་ཚངས་སྤྱོད་ཅན་གྱི་སྡོམ་བརྩོན་རྣམས་ཀྱིས་དོར་བར་བྱ་ཞེས་པ་སྟེ་ཐིག་ལེ་འགྱུར་

བ་དང་འཛག་པ་དང་གཡོ་བ་དོར་བར་བྱའོ་ཞེས་པ་ནི་བཅོམ་ལྡན་འདས་ཀྱི་ངེས་པའོ། །དེས་ན་

སྟོད་འགྲེལ་དུ་འདུས་པ་དྲངས་པར། ཐར་པའི་སླད་དུ་རྣལ་འབྱོར་པས། །རྡོ་རྗེ་སྐྱིལ་ཀྲུང་གི་སེམས་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༥༠ ཕྲེང་། ༧

ནི། །ནོར་བུའི་ནང་དུ་གནས་པར་བལྟ། །རྒྱུ་མཐུན་ལ་སོགས་བདེ་བ་རྫོགས། །དྲི་མ་མེད་པའི་བར་

དུ་བསྒོམ།1།ཞེས་འབྱུང་བ་ལྟར། རྣལ་འབྱོར་པས་ཐིག་ལེ་སྟེང་དུ་གཤེགས་ཚུལ་ལྟེ་བར་རྒྱུ་མཐུན་

པ་དང་ལ་སོགས་པས་སྙིང་ཁར་རྣམ་པར་སྨིན་པ་དང༌། མགྲིན་པར་སྐྱེས་བུ་བྱེད་པ་དང༌། སྤྱི་བོར་

དྲི་མ་དང་བྲལ་བར་གྱུར་གྱི་བར་དུ་ཐིག་ལེ་ནོར་བུ་ནས་གཙུག་ཏོར་བར་དུ་སྟེང་དུ་འགྲོ་བར་བྱ་སྟེ། 

ཀྱཻ་རྡོ་རྗེར། དཔལ་ལྡན་དེ་བཞིན་ཉིད་གཤེགས་ཤིང༌། །དེ་བཞིན་སླར་ཡང་གཤེགས་པ་ཉིད།2།ཅེས་

གསུངས་པ་ལྟར། སྤྱི་བོ་ནས་ཇི་ལྟར་བྱོན་པ་དེ་བཞིན་དུ་སླར་ཡང་ནོར་བུ་ནས་གཙུག་ཏོར་བར་དུ་

གཤེགས་པའི་ཞེས་པ་མི་འགྱུར་བའི་བདེ་བ་བསྐྱེད་པའི་ངེས་པའོ།།

བཞི་པ་ནི། གང་ཕྱིར་ཨ་སོགས་ཞེས་པ་ལ་སོགས་པ་ཚིགས་སུ་བཅད་པ་གཞན་གྱིས་

དོན་འདི་ཉིད་བསྟན་ཀྱང་མཆོག་ཏུ་མི་འགྱུར་བའི་ཡེ་ཤེས་གྲུབ་པ་ལས་རྒྱས་པར་བརྗོད་པར་བྱས་

ཏེ། དེས་ན་འདིར་མདོར་བསྡུས་ཀྱི་མིང་གིས་སྔ་ཕྱིའི་མཚམས་ཡོངས་སུ་བཅད་པའོ། །གསུམ་པ་

མདོར་བསྡུས་ཀྱི་མཚན་བསྟན་པ་ནི། བསྡུས་པའི་རྒྱུད་ཀྱི། ཞེས་སོགས་སོ། །སྨྲས་པ། རིམ་གཉིས་

ལམ་གྱི་འདབ་སྟོང་རབ་རྒྱས་ཤིང༌། །ཚིག་དོན་གསལ་བའི་གེ་སར་རྒོད་པ་ཅན། །རྒྱུད་འགྲེལ་མཚོ་

ཆེན་ངོགས་སུ་འཁྲུངས་པ་འདི། །མི་འགྱུར་བདེ་བའི་སྦྲང་རྩིའི་འབྱུང་གནས་ཡིན། །རྒྱས་འགྲེལ་དྲི་

མ་མེད་པའི་འོད་ཀྱི་རྒྱ་ཆེར་བཤད་པ་དེ་ཁོ་ན་ཉིད་སྣང་བར་བྱེད་པ་ཅེས་བྱ་བའི་ལེགས་པར་བཤད་

པའི་འཕྲོ་ལས་བརྩམས་ཏེ་ཡེ་ཤེས་ལེའུའི་མདོར་བསྡུས་གཉིས་པའི་རྣམ་པར་བཤད་པའོ།། །།

དུས་ཀྱི་འཁོར་ལོའ་ིབསྟན་པའི་གནད་རྣམས་ལ། །དུས་མཐར་ཟླ་བ་བཟང་པོ་ཇི་བཞིན་

ཞེས། །དུས་ཀྱི་འཁོར་ལོ་ཉིད་ཀྱིས་ལུང་བསྟན་པ། །རྗེ་བཙུན་འགྲོ་བའི་གཉེན་གྱིས་བདག་སྐྱོངས་

ཤིག །དེ་ཉིད་རིགས་ལ་པད་དཀར་འཛིན་པ་བཞིན། །ཐུགས་རྗེས་འགྲོ་ལ་ལམ་བཟང་གསལ་

མཛད་པ། །མཁས་མཆོག་གྲུབ་པའི་དབང་ཕྱུག་དགེ་ལེགས་དཔལ། །བཟང་པོའ་ིཞབས་ལ་སྤྱི་

བོས་ཕྱག་བཙལ་ཏེ། །མི་འགྱུར་བདེ་ཆེན་ལྷན་ཅིག་སྐྱེས་པའི་སྐུ། །སྟོང་ཉིད་མཛེས་མའི་ལང་ཚོའི་

1  བསྟན་འགྱུར། དཔེ་བསྡུར་མ། དེབ། ༩ ཤོག ༦༦༡ ཕྲེང་། ༢༡

2  བཀའ་འགྱུར། དཔེ་བསྡུར་མ། དེབ། ༨༠ ཤོག ༡༤ ཕྲེང་། ༡༠

དཔལ་ལ་ཆགས། །བརྟགས་པའི་ཆོས་དང་བྲལ་བ་སྙིང་པོའ་ིདོན། །བརྒལ་ལན་རྒྱུད་མར་བཅས་

རྣམས་འདིར་བཤད་བྱ།།

གསུམ་པ་ལྷན་སྐྱེས་ཀྱི་སྐུ་ལ་བརྟགས་པའི་ཆོས་བཀག་ནས། ཕྱག་རྒྱ་ཆེན་པོའ་ིདངོས་

གྲུབ་སྟོན་པ་མཆོག་ཏུ་མི་འགྱུར་བའི་ཡེ་ཤེས་གྲུབ་པའི་མདོར་བསྡུས་བཤད་པ་ལ་བཞི། ཟབ་དོན་

བསྟན་པའི་ཕྱིར་ཕྱག་འཚལ་བ། རྩ་བའི་ངག་དགོད་པ། འགྲེལ་པས་རྒྱས་པར་བཤད་པ། མདོར་

བསྡུས་ཀྱི་མཚན་བསྟན་པའོ། །དང་པོ་ནི། གཟུང་འཛིན་གཉིས་སུ་མེད་པའི་ཡེ་ཤེས་རང་གི་བདག་

ཉིད་དུ་ལྡན་པས་དཔལ། མི་འགྱུར་བའི་ངོ་བོར་གནས་པས་རྡོ་རྗེ། སྒྲིབ་བྲལ་གྱི་སྲིད་པ་གསུམ་རོ་

གཅིག་ཏུ་གྱུར་པས་སེམས་དཔའ། དེ་གཉིས་དབྱེར་མི་ཕྱེད་པའི་རྡོ་རྗེ་སེམས་དཔའ་ལ་ཕྱག་འཚལ་

ལོ། །ཤེས་རབ་རྣམ་པ་ཐམས་ཅད་པའི་སྟོང་པ་ཉིད་ཕྱག་རྒྱ་ཆེན་མོ་ལ་ཕྱག་འཚལ་ལོ། །ཐབས་དེ་

ཉིད་ལས་སྐྱེས་མ་1མཆོག་ཏུ་མི་འགྱུར་བའི་བདེ་བ་ལ་ཕྱག་འཚལ་ལོ། །དེ་ལྟ་བུའི་ཐབས་ཤེས་

དབྱེར་མེད་སྟོན་པའི་བླ་མ་སངས་རྒྱས་དང་བྱང་ཆུབ་སེམས་དཔའ་རྣམས་ལ་ཕྱག་འཚལ་ལོ། །དེ་

དག་གི་རྣམ་འཕྲུལ་བདུད་ཚོགས་འཇོམས་པའི་ཁྲོ་བོའ་ིརྒྱལ་པོ་རྣམས་དང༌། འཇིག་རྟེན་དང་འཇིག་

རྟེན་ལས་འདས་པའི་དངོས་གྲུབ་སྟེར་བ་རིགས་སུམ་ཅུ་རྩ་དྲུག་གི་རྡོ་རྗེ་མཁའ་འགྲོ་ཕོ་མོ་རྣམས་

ལ་ཕྱག་འཚལ་ལོ། །གཉིས་པ་ནི། གང་ཕྱིར་ཨ་སོགས་ཞེས་སོགས་སོ།།

གསུམ་པ་ལ་གཉིས། ཚིག་དོན་བསྟན་པ་དང༌། རྩོད་ལན་གྱིས་རྒྱས་པར་བཤད་

པའོ། །དང་པོ་ལ་གཉིས། ལྷན་ཅིག་སྐྱེས་པའི་སྐུ་ལ་བརྟགས་པའི་རྟེན་དང་བརྟེན་པ་དགག་པ་

དང༌། མཆོག་ཏུ་མི་འགྱུར་བ་ལས་བྱུང་བའི་ཡེ་ཤེས་ལྷན་ཅིག་སྐྱེས་པའི་སྐུར་བསྟན་པའོ། །དང་པོ་

ལ་གསུམ། ཞེན་པ་དང་འགྱུར་བའི་རང་བཞིན་གྱི་རྟེན་དང་བརྟེན་པ་ལྷན་ཅིག་སྐྱེས་པའི་སྐུ་མ་ཡིན་

པར་བསྟན། མི་འགྱུར་བའི་སྒྲས་དབྱངས་གསལ་ལ་འཆད་པ་ནོར་བར་བསྟན། དོན་དམ་པར་མི་

འགྱུར་བ་ལ་སོགས་པའི་དོན་མཆོག་ཏུ་མི་འགྱུར་བའི་བདེ་བའི་རང་བཞིན་དུ་བསྟན་པའོ། །དང་པོ་

ནི། ད་ནི་གང་ཕྱིར་ཏེ། གང་གི་ཕྱིར་ཐིག་ལེ་བཞི་འགྱུར་བ་མེད་པ་རྣམ་ཀུན་མཆོག་ལྡན་གྱི་སྟོང་པ་

ཉིད་ལས་བྱུང་བའི་ལྷན་ཅིག་སྐྱེས་པའི་སྐུ་ལ་བསྐྱེད་པའི་རིམ་པར་གསུངས་པའི་ཨཱ་ལི་ཀཱ་ལི་དང༌། 

1  ཞོལ། ཤོག ༡༠༩ ན ༣། གཙང་། ཤོག ༨༤ ན ༦ སྐྱེས་པ་མཆོག་ཏུ་

དེ་ལས་བྱུང་བའི་པདྨ་དང་ཟླ་བ་དང་ཉི་མའི་གདན་དང༌། དེའི་སྟེང་དུ་གནས་པའི་ཧཱུཾ་ཡིག་ཡོངས་

སུ་གྱུར་པ་རྡོ་རྗེའི་མཚན་མ་ལས་སྐྱེས་པའི་ལྷའི་གཟུགས་དང་ཁ་དོག་དང་ཕྱག་དང་དབྱིབས་རྟོག་

པས་ཡོངས་སུ་བཏགས་པའི་ཆོས་བཀག་པ་དེའི་ཕྱིར། གང་ཕྱིར་ཨ་སོགས་ཞེས་པ་ལ་སོགས་

པས་བཅོམ་ལྡན་འདས་ཀྱི་མཆོག་ཏུ་མི་འགྱུར་བའི་ཡེ་ཤེས་གྲུབ་པ་གསུངས་ཏེ། གང་ཕྱིར་ཨ་

སོགས་ཀ་སོགས་ཞེས་པ་ལ། ཨ་སོགས་ནི་ཨ་ཡིག་ལ་སོགས་པ་དབྱངས་ཀྱི་ཚོགས་པ་དང་ཧ་

ཡིག་ལས་ཟླ་བ་སྟེ་དབྱངས་སོ་སོ་ཡང་ཟླ་བའོ། །ཀ་ཡིག་ལ་སོགས་པ་གསལ་བྱེད་ཀྱི་ཚོགས་པ་

དང༌། ཀྵ་ཡིག་ལས་ཉི་མ་སྟེ། གསལ་བྱེད་སོ་སོ་ཡང་ཉི་མའོ།།

དེ་ལྟར་ན་ཨ་སོགས་དང་ཀ་སོགས་ཡོངས་སུ་གྱུར་པ་ཧ་ཡིག་དང་ཀྵ་ཡིག་དག་གམ། 

ཨ་ཡིག་དང་པ་ཡིག་དེ་དག་གི་གདན་ཞེས་པ་རི་བོང་ཅན་དང་ཉིན་བྱེད་དང་པདྨ་སྟེ། དེ་ཡང་པ་

ཡིག་གསལ་བྱེད་ཀྱི་བདག་ཉིད་ཅན་པདྨ་དང༌། ཨ་ཡིག་གི་བདག་ཉིད་ཅན་ནམ་ཧ་ཡིག་བདག་

ཉིད་ཅན་ཟླ་བའི་དཀྱིལ་འཁོར་དང༌། ར་ཡིག་གམ་ཀྵ་ཡིག་གི་བདག་ཉིད་ཅན་ཉི་མའི་དཀྱིལ་འཁོར་

གཅིག་ཉིད་ཅེས་པ་གཅིག་ཏུ་བྱས་པ་ན་བརྟེན་པ་རྡོ་རྗེ་ཅན་གྱི་གདན་ཏེ། དེ་ལ་རྡོ་རྗེ་ནི་རྟོག་པའི་

གྲི་གུག་གིས་བཅད་དུ་མེད་པ་མཆོག་ཏུ་མི་འགྱུར་བའི་བདེ་བའི་ཡེ་ཤེས་ཐིག་ལེ་མི་འཕོ་བ་ལས་

བྱུང་བའོ། །དེ་འདི་ལ་ཡོད་པའི་ཕྱིར་རྡོ་རྗེ་ཅན་ལྷན་ཅིག་སྐྱེས་དགའ་སྟེ། བརྟེན་པ་རྡོ་རྗེ་ཅན་འདིའི་

གདན་ནི་རྟེན་ཡིན་ནོ། །མིན་ཞེས་པ་ནི་རྟེན་གདན་ཡིན་པ་སེལ་བའོ། །དེ་བཞིན་དུ་ལྷན་ཅིག་སྐྱེས་

སྐུ་ནི་ཧཱུཾ་ཡིག་ཡོངས་སུ་གྱུར་པ་ལས་རྡོ་རྗེའི་མཚན་མ་དང༌། རྡོ་རྗེའི་མཚན་མ་ཡོངས་སུ་གྱུར་བ་

ལས་ལྷའི་སྐུ་ཁ་དོག་དང་ཕྱག་དང་དབྱིབས་ཡོངས་སུ་བཏགས་པའི་ཆོས་བརྟེན་པའི་མཚན་ཉིད་

ཅན་མི་འདོད་དེ། ཅིའི་ཕྱིར་ཞེ་ན། དེ་དག་ནི་མངོན་པར་ཞེན་པ་རྣམ་པར་རྟོག་པའི་མཚན་ཉིད་ཅན་

གྱི་ཕྱིར་དང༌། འགྱུར་བའི་རང་བཞིན་གྱི་ཕྱིར་རོ།།

གཉིས་པ་ནི། འདིར་ཨ་ཡིག་ལ་སོགས་པ་དབྱངས་རྣམས་དང༌། ཀ་ཡིག་ལ་སོགས་པ་

གསལ་བྱེད་རྣམས་ཏེ། དེ་ལྟར་འགྱུར་བར་གྱུར་པ་རྟེན་ཅིང་འབྲེལ་བར་འབྱུང་བའི་ཡི་གེ་རྣམས་

ནི་བརྡ་སྤྲོད་པའི་བསྟན་བཅོས་རིག་པ་རྣམས་ཀྱིས་མི་འགྱུར་བ་བརྗོད་དེ། དེ་བཞིན་དུ་ཡང་སྨྲས་

པ། ཡི་གེ་ནི་རྣམ་གྲངས་སུ་རྟོགས་པ་གཞན་དུ་མི་འགྱུར་ཞིང་མི་གཡོ་སྟེ། གཞན་གྱི་གནས་སུ་མི་

འགྲོའ་ོཞེས་པ་མི་འགྱུར་བའི་སྒྲས་དབྱངས་སམ་གདངས་མི་འགྱུར་བ་ཞེས་བརྗོད་དོ། །བརྡ་སྤྲོད་པ་

རྣམས་ཀྱི་ཡི་གེ་ལ་མི་འགྱུར་བ་ཞེས་བརྗོད་པ་དེ་ཡི་སྔགས་དོན་མི་ཤེས་པའི་སྔགས་ངན་པ་རྣམས་

འཁྲུལ་བས་པ་ར་མ་ཨཀྵར་ཞེས་པས་མི་འགྱུར་བ་ཉིད་ཀྱི་སྒྲས་གདངས་མི་འགྱུར་བ་དབྱངས་ཀྱི་

ཚོགས་སམ་གསལ་བྱེད་ཀྱི་ཚོགས་འཛིན་ནོ།།

གསུམ་པ་ནི། དོན་དམ་པར་དབྱངས་དང་གསལ་བྱེད་ཀྱི་ཚོགས་ནི་མི་འགྱུར་བ་མ་ཡིན་

ཏེ། སྒྲའི་གནས་ཀྱི་བྱེད་པ་རྣམས་ཚོགས་པ་ལས་སྐྱེ་བའི་ཕྱིར་རོ། །འདིར་མི་འགྱུར་བའི་སྒྲ་ཡིས་

ནི་མཆོག་ཏུ་མི་འགྱུར་བའི་བདེ་བའི་ཡེཤེས་རྡོ་རྗེ་སེམས་དཔའ་བསྟན་པའོ། །དེ་བཞིན་དུ་ཡིད་ཉོན་

མོངས་དང་རྣམ་རྟོག་ལས་སྐྱོབ་པར་འགྱུར་བ་ཉིད་ཀྱི་ཕྱིར་སྔགས་ཀྱང་མཆོག་ཏུ་མི་འགྱུར་བའི་ཡེ་

ཤེས་སུ་བརྗོད་དོ། །དེ་ལྟར་ཡང་འདུས་པ་ཕྱི་མར། ཡིད་དེ་མན་ཞེས་བརྗོད་དོ། །ཏྲ་ཡིག་སྐྱོབ་པའི་

དོན་ལས་ཏེ། །འཇིག་རྟེན་སྤྱོད་ལས་ངེས་གྲོལ་བའི། །དམ་ཚིག་སྡོམ་པ་གང་གསུངས་པ། །སྐྱོང་

བ་རྡོ་རྗེ་ཐམས་ཅད་ཀྱི། །སྔགས་ཀྱི་སྤྱོད་པ་ཞེས་པར་གསུངས།1།ཞེས་སོ། །དེ་བཞིན་དུ་གཞན་

རང་གི་སེམས་ཀྱིས་ཉམས་སུ་མྱོང་བས་ནང་གི་རིག་པ། རྣམ་པར་མི་རྟོག་པའི་བདག་ཉིད་ཡིན་

པས་ཤེས་རབ་ཀྱི་ཕ་རོལ་ཏུ་ཕྱིན་མ། ཆགས་སོགས་གློ་བུར་གྱི་དྲི་མ་དང་བྲལ་བས་རང་བཞིན་

གྱིས་འོད་གསལ་བ། སྒྲིབ་པ་སྤངས་པས་སྤངས་པ་དང༌། དག་པའི་སྐུ་མངོན་དུ་བྱེད་པའི་རྟོགས་

པ་ཆེན་པོའ་ིབདག་ཉིད་ཡིན་པས་ཕྱག་རྒྱ་ཆེན་མོ་ལྷན་སྐྱེས་དགའ་བའི་གཟུགས་ཅན་མ་སྟེ། ལྷན་

སྐྱེས་བདེ་བའི་གཟུགས་བརྙན་ཡིན་པ། ཆོས་ཀྱི་དབྱིངས་ཀྱི་རྒྱུ་མཐུན་པ་སྟེ་འབྲས་བུ་ལྷན་སྐྱེས་

བདེ་བ་ཆེན་པོའ་ིབདག་ཉིད་དུ་རྫོགས་པའི་གནས་སྐབས་ཏེ། རྡོ་རྗེ་སེམས་དཔའ་དང་སངས་རྒྱས་

ཀྱི་ཡུམ་ཁམས་གསུམ་པའི་རྟེན་ཅིང་འབྲེལ་བར་འབྱུང་བའི་དབང་པོ་རྣམས་ཀྱི་སྤྱོད་ཡུལ་མ་ཡིན་

པ། མཆོག་གི་དབང་པོའ་ིསྤྱོད་ཡུལ་དུ་གྱུར་པ་མཆོག་ཏུ་མི་འགྱུར་བའི་བདེ་བ་དང་རོ་གཅིག་པས་

དེའི་རང་བཞིན་གཟུགས་སོགས་ཀྱི་རྣམ་པར་སྣང་ཡང་རྡུལ་ཕྲ་རབ་ཀྱི་ཆོས་ལས་འདས་པ། མེ་

ལོང་གི་པྲ་ཕབ་པ་དང་རྨི་ལམ་དང་མཚུངས་པའི་སྟོང་གཟུགས་དེ་དག་ནི་རྒྱལ་བ་རྣམས་ཀྱིས་ལྷན་

ཅིག་སྐྱེས་པའི་སྐུར་གསུངས་ཏེ་མཆོག་ཏུ་མི་འགྱུར་བའི་རང་བཞིན་གྱི་ཕྱིར་རོ།།

1  བསྟན་འགྱུར། དཔེ་བསྡུར་མ། དེབ། ༤ ཤོག ༤༡༣ ཕྲེང་། ༦ ནང་དུ་དྲངས།



ཡེ་ལེའི་མདོར་བསྡུས་གསུམ་པའི་རྣམ་བཤད། 163

གཉིས་པ་མཆོག་ཏུ་མི་འགྱུར་བ་ལས་བྱུང་བའི་ཡེ་ཤེས་ལྷན་ཅིག་སྐྱེས་པའི་སྐུར་བསྟན་

པ་ལ་གསུམ། ལྷན་ཅིག་སྐྱེས་པའི་སྐུ་རྒྱུ་འབྲས་དབྱེར་མེད་དུ་བསྟན། ཐབས་ཤེས་དབྱེར་མེད་དུ་

བསྟན། ཤེས་པ་དང་ཤེས་བྱ་དབྱེར་མེད་དུ་བསྟན་པའོ། །དང་པོ་ལ་གསུམ། འགྱུར་མེད་ལྔ་དང་

དྲུག་གི་སྒོ་ནས་མཆོག་ཏུ་མི་འགྱུར་བ་ངོས་གཟུང༌། དེ་ལས་བྱུང་བའི་རྒྱུ་འབྲས་དབྱེར་མེད་ལྷན་

ཅིག་སྐྱེས་པའི་སྐུར་བསྟན། དེ་མཚན་བརྗོད་དང་རྩ་རྒྱུད་ཀྱི་ལུང་དང་སྦྱར་བའོ། །དང་པོ་ནི། འདིར་

འགྱུར་མེད་རྣམས་ནི་གཟུགས་སོགས་ཕུང་པོ་ལྔ་སྒྲིབ་པ་མེད་པ་རྣམས་འགྱུར་མེད་ལྔ་སྟེ། འདི་

དག་ཡེ་ཤེས་ལྔའི་བདག་ཉིད་ཡིན་པས་སྟོང་པ་ཆེན་པོར་གསུངས་སོ། །དེ་བཞིན་དུ་ས་ལ་སོགས་

པ་ཁམས་ལྔ་སྒྲིབ་པ་མེད་པ་རྣམས་ཀྱང་ཁམས་འཛག་མེད་ཀྱི་བདག་ཉིད་ཡིན་པའི་ཕྱིར་འགྱུར་

མེད་ལྔར་གསུངས་སོ། །འགྱུར་མེད་དྲུག་ནི་མིག་ལ་སོགས་པ་དྲུག་སྒྲིབ་པ་མེད་པ་རྣམས་ཏེ་སོ་སོ་

རང་རང་གི་ཡུལ་སོ་སོར་འཛིན་པ་སྤངས་པ་རྣམས་སོ། །དེ་བཞིན་དུ་གཟུགས་སྒྲ་ལ་སོགས་པའི་

ཡུལ་དྲུག་སྒྲིབ་པ་མེད་པ་རྣམས་ཀྱང་འགྱུར་མེད་དྲུག་ཏུ་གསུངས་ཏེ། དེ་ལྟར་ན་ཕུང་པོ་དང་ཁམས་

དང་སྐྱེ་མཆེད་འདི་རྣམས་སྒྲིབ་བྲལ་གྱི་ངོ་བོ་གཅིག་ཏུ་རོ་མཉམ་པར་གྱུར་པ་ནི་ཐིག་ལེ་སྟོང་པར་

འགྱུར་རོ། །ཐིག་ལེ་དེ་ཡང་ལྷན་ཅིག་སྐྱེས་པའི་སྐུ་ལ་རང་བཞིན་གྱིས་མི་འཕོ་བར་གྱུར་ན་ཏེ་གྱུར་

པ་ནི་མཆོག་ཏུ་མི་འགྱུར་བར་བརྗོད་དོ།།

གཉིས་པ་ནི། མཆོག་ཏུ་མི་འགྱུར་བ་ཡང་1ཨ་ཡིག་རྣམ་པ་ཐམས་ཅད་པའི་སྟོང་པ་སྟེ། 

ཨ་ཡིག་ལས་བྱུང་བ་ནི་ཡང་དག་པར་རྫོགས་པའི་སངས་རྒྱས་ཤེས་རབ་སྟོང་པ་དང་ཐབས་བདེ་

ཆེན་གྱི་བདག་ཉིད་ཟུང་དུ་ཆུད་པས་རྡོ་རྗེ་སེམས་དཔའ་ཐབས་ཤེས་གང་རུང་གི་ཕྱོགས་སུ་མ་

ལྷུང་བས་མ་ནིང་གི་གོ་འཕང་ལྷན་ཅིག་སྐྱེས་པའི་སྐུ་ཞེས་བརྗོད་དེ། ཤེས་པ་འཛིན་པ་དང་ཤེས་

བྱ་གཟུང་བའི་བདག་ཉིད་རྒྱུ་རྣམ་ཀུན་མཆོག་ལྡན་གྱི་སྟོང་པ་དང་འབྲས་བུ་སྙིང་རྗེ་དབྱེར་མེད་

པའི་ཕྱིར་རོ། །དེ་ཡང་བཅོམ་ལྡན་འདས་དཔལ་དུས་ཀྱི་འཁོར་ལོ་སྟེ་མཆོག་ཏུ་མི་འགྱུར་བའི་ 

བདེ་བའི་གོ་འཕང་ངོ༌།།

གསུམ་པ་ནི། དེ་ལྟར་ཡང་བཅོམ་ལྡན་འདས་ཀྱི་མཚན་ཡང་དག་པར་བརྗོད་པའི་རྡོ་རྗེ་

1  ཞོལ། ཤོག ༡༡༡ ན ༦། གཙང་། ཤོག ༨༦ ན ༢ མི་འགྱུར་བ་ཡང་། ཨ་ཡིག་

དབྱིངས་ཀྱི་དཀྱིལ་འཁོར་ཆེན་པོའ་ིབསྟོད་པ་ལས་ཚིགས་སུ་བཅད་པ་དང་པོས་གསུངས་པ་ཡང་

འདི་ལྟར། མཁྱེན་པ་བཞི་ལྡན་གྱི་སངས་རྒྱས་གཡས་གཡོན་གྱི་རླུང་འགགས་པས་བཅོམ་ལྡན་

འདས་དབུགས་ཉི་ཁྲི་ཆིག་སྟོང་དྲུག་བརྒྱ་མི་འགྱུར་བའི་བདེ་བར་རྫོགས་པས་རྫོགས་པའི་སངས་

རྒྱས་ལྷན་ཅིག་སྐྱེས་པའི་སྐུ་ནི་ཨ་ཡིག་འགྱུར་བ་མེད་པ་ལས་བྱུང་ལ། དེའི་ཕྱིར་ཨ་ཡིག་ནི་སྒྲིབ་

བྲལ་གྱི་ཆོས་ཐམས་ཅད་སྐྱེ་བའི་སྒོར་གྱུར་པས་སངས་རྒྱས་ཀྱི་ཡུམ་ཡིན་པས་ཡིག་འབྲུ་སྟེ་

འགྱུར་མེད་ཀུན་གྱི་མཆོག་གོ །དེ་ཉིད་མི་འགྱུར་བའི་ཕྱིར་དོན་ཆེན། མཆོག་གི་དབང་པོའ་ིཡུལ་དུ་

གྱུར་པས་འགྱུར་མེད་དམ་པ་ཡིན་ཞེས་པའོ། །དེ་བཞིན་དུ་བྱ་བ་ནན་ཏན་གྱི་ཡེ་ཤེས་ཀྱི་བསྟོད་པ་

ལས་ཚིགས་སུ་བཅད་པ་གཉིས་པས་གསུངས་པ་འདི་ལྟ་སྟེ། ཡིད་སྐྱོབ་པས་གསང་སྔགས་ལྷན་

སྐྱེས་བསྐྱེད་པས་དོན་ཀུན་བསྐྱེད་པ་པོ། རླུང་བཅུ་དབུ་མར་ཐིམ་ཞིང་མི་འཕོ་བས་ཐིག་ལེ་ཆེན་པོ། 

བརྗོད་པའི་ངོ་བོར་མེད་པས་ཡི་གེ་མེད། སྟོང་པ་ཆེན་པོ་ཡི་གེ་ལྔ་ཝཾ་ཡིག་དང༌། ཐིག་ལེ་སྟོང་པ་ཡི་

གེ་དྲུག་ཨེ་ཡིག་སྟེ། དེ་དག་གཉིས་སུ་མེད་པ་ཞེས་པའོ། །དེ་བཞིན་དུ་རྩ་བའི་རྒྱུད་ལས་གསུངས་

པ་འདི་ལྟ་སྟེ། ཨ་སོགས་ལས་ཟླ་བ་དང་ཀ་སོགས་ལས་ཉི་མ་མཉམ་པར་སྦྱོར་བ་ལྷན་ཅིག་སྐྱེས་

པའི་སྐུ་རྡོ་རྗེ་སེམས་དཔའི་གདན་དང༌། ཐིག་ལེ་འགྱུར་བ་མེད་པ་ལས་བྱུང་བའི་ལྷན་ཅིག་སྐྱེས་

པའི་སྐུ་ལ་ནི་ཧཱུཾ་ཡིག་ལས་མཚན་མ་དང་སྐུ་ལ་སོགས་པ་བཏགས་པའི་ཆོས་མི་འདོད་དོ་ཞེས་

སོ། །ཀྱཻ་རྡོ་རྗེར་ཡང༌། ཨཱ་ལི་ཀཱ་ལི་མཉམ་སྦྱོར་བ། །རྡོ་རྗེ་སེམས་དཔའི་གདན་དུ་སྟེ། །འགྱུར་མེད་

ལས་བྱུང་སྐུ་ལ་ནི། །ཧཱུཾ་ཕཊ་ཡི་གེ་འདོད་མི་བྱ།1།ཞེས་གསུངས་པ་ལྟར་རོ།།

གཉིས་པ་ལྷན་ཅིག་སྐྱེས་པའི་སྐུ་ཐབས་ཤེས་དབྱེར་མེད་དུ་བསྟན་པ་ལ་གཉིས། དུས་

ཀྱི་འཁོར་ལོ་ངོས་གཟུང་སྟེ་ཐབས་ཤེས་དབྱེར་མེད་དུ་བསྟན། དེ་བསྡུས་རྒྱུད་ཀྱི་ལུང་དང་སྦྱར་

བའོ། །དང་པོ་ནི། འགྱུར་མེད་འདི་ཡིས་བསྐྱེད་ཅིང་འགྱུར་པ་ཉམས་པར་གྱུར་པ་མཆོག་གི་དབང་

པོ་དག་དང་ལྡན་པ་ནི་ཞེས་པ་ལ་འགྱུར་བ་ནི་སྐྱེ་བ་དང་འགག་པའི་གནས་སྐབས་ཀྱི་མཚན་ཉིད་

ཅན་ཏེ་འཕོ་བའི་སྐད་ཅིག་གོ །སྐད་ཅིག་དེ་ནོར་བུའི་རྩེ་མོ་གང་ལ་འགགས་པར་གྱུར་པ་དེ་ནི་

མཆོག་ཏུ་མི་འགྱུར་བ་འཕོ་བ་མེད་པའི་སྐད་ཅིག་སྟེ་དུས་ཞེས་བརྗོད་ཅིང༌། དེ་ཉིད་ནི་ཀྱཻ་རྡོ་རྗེར། 

1  བཀའ་འགྱུར། དཔེ་བསྡུར་མ། དེབ། ༧༩ ཤོག ༢༦༦ ཕྲེང་། ༡༠



ཡེ་ལེའི་མདོར་བསྡུས་གསུམ་པའི་རྣམ་བཤད། 165

རྡོ་རྗེ་མི་ཕྱེད་ཅེས་བྱར་བརྗོད།1།ཅེས་པ་ལྟར་རྟོག་པས་མི་ཕྱེད་པས་རྡོ་རྗེ། མི་རྟོག་པའི་ཡེ་ཤེས་

ཐབས་བདེ་བའི་ཆའོ། །དུས་དེའི་ཕུང་ཁམས་སྐྱེ་མཆེད་སྒྲིབ་པ་མེད་པར་བསྐྱེད་པ་ན་འཁོར་ལོ་སྟེ། 

སྲིད་པ་གསུམ་གྱི་ཆོས་ཐམས་ཅད་སྒྲིབ་པ་མེད་པ་གཅིག་པུའི་ངོ་བོ་ཉིད་དུ་གྱུར་པར་ཤེས་པར་བྱ་

སྟེ། ཤེས་རབ་སྟོང་པའི་ཆའོ། །འཁོར་ལོ་དེ་ཉིད་ནི་རྡོ་རྗེ་དབྱིངས་ཀྱི་དཀྱིལ་འཁོར་ཆེན་པོ་ཞེས་

བརྗོད་དེ། ཆོས་ཅན་གྱི་རྣམ་པ་ཀུན་དང་ལྡན་པ། དབང་པོ་རེ་རེས་ཀྱང་དོན་ཀུན་འཛིན་པའི་བྱ་བ་

བྱེད་པས་དབང་པོ་ཐམས་ཅད་པ། སྤྲོས་པའི་ཡན་ལག་མེད་པས་ཐིག་ལིའི་གཟུགས། གདུལ་བྱ་ལ་

སྣ་ཚོགས་སུ་སྣང་བས་སྣ་ཚོགས་སྒྱུ་མ་འཛིན་པ་སྟེ། དེ་ཉིད་ནི་བཅོམ་ལྡན་འདས་ཀྱི་ཡེ་ཤེས་ཀྱི་སྐུ་

ཤེས་རབ་དང་ཐབས་ཀྱི་བདག་ཉིད་ཅན་ནོ།།

གཉིས་པ་ནི། དེ་ཉིད་བཅོམ་ལྡན་འདས་ཀྱི་རྒྱུད་ཀྱི་རྒྱལ་པོའ་ིལེའུ་ལྔ་པའི་རྣམ་པ་ལྔའི་

བསྟོད་པ་ལས་ཚིགས་སུ་བཅད་པ་གཉིས་པས་གསུངས་པ་འདི་ལྟ་སྟེ། འཕོ་བའི་སྐད་ཅིག་

འགགས་པས་འཕོ་བ་མེད་པའི་སྐད་ཅིག་གི་བདག་ཉིད་ཀྱིས་དུས་དང༌། དེ་ཉིད་ཀྱིས་གདུལ་བྱ་

ལ་སྣ་ཚོགས་སུ་སྤྲུལ་པས་སྣ་ཚོགས་ཀྱི་སྒྱུ་མ་འཛིན་པ་ལ་སོགས་པས་རྣམ་པ་ཀུན་ལྡན་དང་སྒྱུ་

འཕྲུལ་དྲ་བ་སོགས་དང༌། རྟོག་པས་མི་ཕྱེད་པས་རྡོ་རྗེ་དང་ནི་ཐོག་མ་མེད་ཅིང་རྡོ་རྗེ་སེམས་དཔའི་

ངོ་བོ་དཔལ་མཆོག་དང་པོའ་ིསྐྱེས་བུ་དང༌། འཇིག་རྟེན་པའི་དཔེ་ལས་འདས་2དཔེ་མེད། སྒྲིབ་བྲལ་

གྱི་ཆོས་ཐམས་ཅད་ཁྱབ་པས་ཀུན་ཏུ་འགྲོ་བ། འཛིན་པ་ཐམས་ཅད་སྤངས་པས་སྤྲོས་པ་མེད་པ་སྟེ། 

དབང་པོ་ཐམས་ཅད་པ་ཡིན་པས་དབང་པོ་རེ་རེ་ནས་ཀྱང་ནི་དོན་ཐམས་ཅད་འཛིན་པས་ཀུན་ནས་

རྣ་བ་སྣ་དང་ཁ་དང་མིག་དང་མགོ་དང་ཕྱག་དང་ཞབས་རྣམས་བརྩེགས་པ་ལ་གནས་པ་སྟེ་འབྱུང་

བའི་མཐའ་སྟེ་གོང་དུ་གྱུར་པའམ་འབྱུང་པོ་མཐར་བྱས་པ། འབྱུང་པོ་སྒྲིབ་བྲལ་གྱི་སྲིད་པ་གསུམ་གྱི་

དབང་ཕྱུག་ཏུ་གྱུར་པས་མགོན་པོ། སྒྲིབ་པ་དང་བྲལ་བའི་སྲིད་པ་གསུམ་གྱི་མཆོག་འཛིན་པ། དེ་དག་

དང་འཛིན་པའི་འགྱུར་མེད་བདེ་བའི་སྐད་ཅིག་མ་རྣམས་དག་གི་བྱེད་པ་པོ་སྟེ། ནང་གི་རིག་པ་དང་ལ་

སོགས་པས་ཤེར་ཕྱིན་དང༌། ཕྱག་རྒྱ་ཆེན་པོ་སོགས་ཀྱི་མིང་གིས་བསྟན་པ། རྡོ་རྗེ་རྣལ་འབྱོར་གྱིས་

1  བཀའ་འགྱུར། དཔེ་བསྡུར་མ། དེབ། ༨༠ ཤོག ༤ ཕྲེང་། ༢

2  ཞོལ། ཤོག ༡༡༢ བ ༤ དཔེ་ལས་འདས་པའི་དཔེ་མེད།



དྲི་མེད་འོད་ཀྱི་ཡེ་ལེའི་འགྲེལ་བཤད།166

རྟོགས་བྱ་སྒྲིབ་པ་ཐམས་ཅད་སྤངས་པས་མཆོག་གི་བདེ་བའི་གོ་འཕང་བརྙེས་པ། བདེ་སྟོང་དབྱེར་

མེད་དུས་ཀྱི་འཁོར་ལོ་ལ་ཕྱག་འཚལ་ལོ་ཞེས་སོ།།

དེ་བཞིན་དུ་གཞན་ནང་གི་རིག་པ་ཡང་བཅོམ་ལྡན་འདས་ཀྱིས་ནང་གི་ལེའུ་ལས་ཚིགས་

སུ་བཅད་པ་དགུ་བཅུ་རྩ་ལྔ་པའི་རྗེས་ལས་གསུངས་པ་ཅེས་སྦྱར་ཏེ། རྩ་ལྔ་པ་ཅེས་པ་དབྱངས་

དང་གསལ་བྱེད་ཕྱིས་པ་དང་ཞེས་པའི་ཚིག་ལས་རྗེས་ལ་ཞེས་པ་ཕྱིས་པའོ། །ཡན་ལག་དྲུག་

དང་བཅས་པའི་རིག་བྱེད་བཞི་དང་དྲན་པ་བཤེད་བུ་ལ་སོགས་པའི་གཞུང་དང་བཅས་པ་རྣམས་

དང༌། རྟོག་གེའི་བསྟན་བཅོས་འཇིག་རྟེན་པའི་དངོས་པོ་འཇལ་བ་དང༌། རྟོག་པས་བཏགས་པའི་

གྲུབ་པའི་མཐར་ལྡན་པ་དང༌། སྙན་དངགས་མཁན་པོ་རྒྱས་པ་མེ་དང་གྲོགས་མཁར་ལ་སོགས་པ་

རྣམས་ཀྱིས་བྱས་པའི་བསྟན་བཅོས་འཇིག་རྟེན་ན་རིག་པར་གྲགས་པ་གཞན་ཡང་དེ་ཁོ་ན་ཡུལ་

རིག་པ་མིན་ནོ། །རིག་པ་ཅེས་པ་ནང་རིག་མི་རྟོག་པའི་སྟོང་གཟུགས་སམ། འགྱུར་མེད་བདེ་བ་

དག་ཀྱང་རིག་པ་སྟེ། དེ་ཉིད་འཇིག་རྟེན་འདིར་ནི་ཐུབ་པ་ཆོས་ཀྱི་འཁོར་ལོ་ལ་གནས་རྣམས་ཀྱི་

རབ་ཏུ་གསུངས་པ་ཉིད་དོ། །དེ་ཡང་འཕོ་བའི་བདེ་བའི་སྐད་ཅིག་གང་དུ་སྐྱེ་ཞིང་འཕོ་བའི་དུས་ན་

འཇིག་རྟེན་གསུམ་པོ་མཐའ་དག་ཏུ་སྐྱེ་བར་འགྱུར་ཞིང་མིའི་བདག་པོ་ཞེས་བོས་ནས་སླར་འཆི་བའི་

དུས་སུ་འཕོ་བའི་སྐད་ཅིག་གང་དུ་ལུས་ཀྱི་འབྱུང་བའི་ཚོགས་ཐིམ་ཞིང་འགགས་པའོ། །དེ་ལྟ་བུའི་

ཐིག་ལེ་དེ་ཤིན་ཏུ་རྣལ་འབྱོར་གྱི་སྟོབས་ཀྱིས་འཕོ་མེད་དུ་བཅིངས་པ་ལས་ཟག་མེད་ཀྱི་བདེ་བ་ནང་

རིག་འགྱུར་མེད་དེ་ཐོབ་པར་འགྱུར་རོ་ཞེས་པའོ།།

གསུམ་པ་ལྷན་ཅིག་སྐྱེས་པའི་སྐུ་ཤེས་པ་དང་ཤེས་བྱ་དབྱེར་མེད་དུ་བསྟན་པ་ལ་གཉིས། 

ཤེས་པ་དང་ཤེས་བྱ་དབྱེར་མེད་དུ་འཁོར་དུ་བསྟན་ཏེ་བསྡུས་རྒྱུད་ཀྱི་ལུང་དང་སྦྱར་བ། ཤེས་པ་

དང་ཤེས་བྱ་དབྱེར་མེད་ཀྱི་དུས་ཀྱི་འཁོར་ལོ་ཨེ་ཝཾ་རྡོ་རྗེ་སེམས་དཔར་བསྟན་ཏེ་རྩ་རྒྱུད་ཀྱི་ལུང་

དང་སྦྱར་བའོ། །དང་པོ་ནི། སླར་ཡང་བཅོམ་ལྡན་འདས་དུས་ཀྱི་འཁོར་ལོ་ཤེས་རབ་དང་ཐབས་

ཀྱི་བདག་ཉིད་དེ་ཉིད་ཤེས་བྱ་དང་ཤེས་པའི་འབྲེལ་བས་གསུངས་ཏེ། འདིར་མཆོག་ཏུ་མི་འགྱུར་

བའི་ཤེས་པ་སྒྲིབ་པ་ཐམས་ཅད་ཟད་པའི་རྒྱུར་གྱུར་པ་ལྷན་སྐྱེས་བདེ་ཆེན་ནི་དུས་ཞེས་བརྗོད་དེ་

ཐབས་སོ། །ཁམས་གསུམ་པའི་ཤེས་བྱ་དངོས་པོ་མཐའ་ཡས་པ་ཤིན་ཏུ་དྭངས་པའི་མཚན་ཉིད་ནི་

འཁོར་ལོ་སྟེ་དེ་ཉིད་ནི་ཤེས་རབ་བོ། །ཤེས་པ་དང་ཤེས་བྱ་འདི་དག་ངོ་བོ་གཅིག་པ་ཉིད་ཀྱི་དུས་

ཀྱི་འཁོར་ལོ་ཞེས་པ་སྟེ། བཅོམ་ལྡན་འདས་རྒྱུད་ཀྱི་རྒྱལ་པོའ་ིལེའུ་ལྔ་པ་ལས་ཚིགས་སུ་བཅད་

པ་དྲུག་ཅུ་རྩ་གསུམ་པས་དུས་ཀྱི་འཁོར་ལོར་གསུངས་པ་འདི་ལྟ་སྟེ། རང་གི་སེམས་འཕོ་བའི་

བག་ཆགས་དང་བྲལ་བས་ན་མཐའ་ཡས་པའི་སངས་རྒྱས་ཀྱི་ཞིང་དུ་མ་རྣམས་དང་ནི་དཔག་ཏུ་

མེད་པའིསྒྲ་སོགས་ཡོན་ཏན་རྣམས་དང་ནམ་མཁའ་ལ་སོགས་པའི་ཁམས་རྣམས་དང༌། གནས་

པ་དང་སྐྱེ་བ་དང་ཉམས་པ་སྟེ་འཇིགས་པ་རྣམ་པ་གསུམ་ཞེས་པ་དང་བཅས་པའི་སྒྲིབ་བཅས་ཀྱི་

སྲིད་པ་དང་ནི་འགྲོ་བ་དྲུག་ཏུ་གནས་པའི་སེམས་ཅན་ཀུན་རྟེན་དཀྱིལ་འཁོར་དང་བརྟེན་པ་སངས་

རྒྱས་ལྔ་དང་ཁྲོ་བོ་བཅུ་དང་ལྷ་ཆེན་བཅུ་གཉིས་དང་ལ་སོགས་པས་ཀླུ་དང་རབ་གཏུམ་འབྱུང་སྐྱེས་

རྣམས་དང་སྙིང་རྗེའི་ཐུགས་ལྡན་བྱང་ཆུབ་སེམས་དཔའ་བཙུན་མོར་བཅས་པ་རྣམས་སུ་སྣང་སྟེ། 

འདི་དག་རྣམས་ནི་སྲིད་གསུམ་ལས་འདས་པ་ན། སྲིད་པ་གསུམ་གྱི་ཕྱག་བྱས་པ་བདུད་དང་ཉོན་

མོངས་ལས་རྒྱལ་བའི་འཁོར་ལོ་སྟེ་འཛག་མེད་བདེ་བའི་སྐད་ཅིག་གཅིག་པུའི་རང་བཞིན་ལས་ 

འབྱུང་བ་ཡིན་ནོ་ཞེས་པའོ།།

གཉིས་པ་ནི། འགྱུར་མེད་བདེ་བ་ཤེས་པའི་རང་བཞིན་ནི་དུས་ཡིན་ལ། དེ་ཉིད་ཀྱི་ཤེས་

བྱའི་མཚན་ཉིད་རྣམ་པ་ཐམས་ཅད་པའི་སྟོང་པ་ཉིད་ནི་འཁོར་ལོ་སྟེ། དེ་ལྟ་བུའི་ཤེས་པ་དང་

ཤེས་བྱ་འདི་དག་ངོ་བོ་གཅིག་པ་ཉིད་ནི་དུས་ཀྱི་འཁོར་ལོའ།ོ །བརྗོད་པའི་རིམ་པ་འདིས་བཅོམ་

ལྡན་འདས་དུས་ཀྱི་འཁོར་ལོ་དེ་ཉིད་ཨེ་ཝཾ་གྱི་ཡི་གེའི་དོན་རྡོ་རྗེ་སེམས་དཔའ་སྟེ། དེ་ཉིད་རྒྱལ་

བ་རྣམས་ཀྱི་རྒྱུད་ཐམས་ཅད་ལས་དང་པོའ་ིསངས་རྒྱས་འདུས་པ་བདེ་མཆོག་འཇིགས་བྱེད་ལ་

སོགས་པའི་མིང་གིས་ཡང་དག་པར་བརྗོད་པའོ། །དེ་ལྟར་བཅོམ་ལྡན་འདས་ཀྱིས་རྩ་བའི་རྒྱུད་

ཀྱི་ལེའུ་ལྔ་པ་ལས་གསུངས་པ་ཡང་འགྱུར་བ་མེད་པའི་ཡེ་ཤེས་མ་རིག་པའི་གྲི་གུག་གིས་ཀུན་

ནས་བཅད་དུ་མེད་པ་ལ་རྡོ་རྗེ་ཞེས་ནི་མངོན་པར་བརྗོད་ཅིང༌། སྲིད་གསུམ་སྒྲིབ་པ་དང་བྲལ་

བར་རོ་གཅིག་པ་ཉིད་ནི་སེམས་དཔའ་སྟེ། དེ་དག་དབྱེར་མེད་པ་རྡོ་རྗེ་སེམས་དཔའ་ཞེས་བྱ་

བར་བཤད་དོ། །ཞེས་སོ།།

གཉིས་པ་རྩོད་ལན་གྱིས་རྒྱས་པར་བཤད་པ་ལ་གསུམ། རྟོག་སྒོམ་རྐྱང་པ་སངས་རྒྱས་

ཀྱི་ལམ་དུ་འདོད་པ་བཀག་ནས་རྣམ་ཀུན་མཆོག་ལྡན་གྱི་སྟོང་ཉིད་སངས་རྒྱས་ཀྱི་ལམ་དུ་བསྒྲུབ་

པ་དང༌། རྟོག་པ་བཀག་པའི་བསམ་མེད་རྐྱང་པ་སངས་རྒྱས་ཀྱི་ལམ་དུ་འདོད་པ་བཀག་ནས་མི་

འགྱུར་བའི་བདེ་བ་རང་རིག་པ་སངས་རྒྱས་ཀྱི་ལམ་དུ་བསྟན་པ་དང༌། འཛག་བདེ་འཁོར་བའི་རྩ་བ་

ཡིན་པས་སྤངས་ནས་མི་འགྱུར་བའི་བདེ་བ་བསྒོམ་པར་གདམས་པའོ། །དང་པོ་ལ་གསུམ། ལྷན་

ཅིག་སྐྱེས་པའི་སྐུ་ལ་བཏགས་པའི་ཆོས་མི་འདོད་པར་བསྟན་པ་དང༌། ཕྱག་རྒྱ་ཆེན་མོའ་ིདངོས་

གྲུབ་ཀྱི་དོན་དུ་རྟོག་སྒོམ་སྤང་བར་བསྟན་པ་དང༌། དེ་ལ་རྩོད་པ་སྤང་བས་རྒྱས་པར་བཤད་པའོ།།

དང་པོ་ནི། དེའི་ཕྱིར་ཐིག་ལེ་འགྱུར་བ་མེད་པ་ལས་སྐྱེས་པ་རྣམ་པ་ཐམས་ཅད་པའི་ཐིག་

ལེ་ལྷན་ཅིག་སྐྱེས་པའི་སྐུ་སྒྲིབ་བྲལ་གྱི་ཆོས་མཐའ་དག་གི་རྒྱལ་བའི་བདག་པོ་སྤྲུལ་པ་སྣ་ཚོགས་

པའི་སྒྱུ་མ་འཛིན་པ་འདི་ལ་ཕྱག་རྒྱ་ཆེན་པོའ་ིདངོས་གྲུབ་སྒྲུབ་པ་ཉིད་ཀྱི་དོན་དུ་བཏགས་པའི་རྟེན་

དཀྱིལ་འཁོར་དང་བརྟེན་པ་ལྷ་བསྒོམ་པའི་འབྲེལ་བ་མི་འདོད་དེ། འདི་ལྟར་འཇིག་རྟེན་པའི་དངོས་

གྲུབ་བསྒྲུབ་པའི་དོན་དུ་དྲང་དོན་བསྐྱེད་རིམ་ལ་རྟེན་དང་བརྟེན་པའི་འབྲེལ་བ་འདོད་པ་དེ་བཞིན་དུ་

ངེས་དོན་རྫོགས་རིམ་ལ་ཡང་འདོད་པ་མ་ཡིན་ཏེ། གང་ཟག་གང་གིས་མི་འདོད་སྙམ་ན་འདི་ལྟར་

རྣལ་འབྱོར་པ་མཆོག་ཏུ་མི་འགྱུར་བའི་བདེ་བ་སྒྲུབ་པ་ལ་མངོན་པར་དགའ་བ། བླ་མ་དམ་པའི་མན་

ངག་སོར་བསམ་སོགས་ཅི་རིགས་པར་ཐོབ་པ། གདུག་པའི་གྲོགས་མི་དགེ་བ་བཅུ་ལ་སྤྱོད་པ་

ཡོངས་སུ་སྤངས་པ། དུ་བ་ལ་སོགས་པའི་མཚན་མ་རྣལ་འབྱོར་གྱིས་སྒོམ་པ། མི་འགྱུར་བ་བསྒྲུབ་

པའི་རྣལ་འབྱོར་ལས་དང་པོ་པ། སྲོག་འཛིན་གྱིས་དབུ་མ་ཡོངས་སུ་སྦྱངས་པ། སེམས་ཅན་ཐམས་

ཅད་ལ་བུ་གཅིག་པ་ལྟ་བུར་མཆོག་ཏུ་བརྩེ་བའི་སེམས་ཀྱིས་ཡོངས་སུ་བཅིངས་པ། འཇིག་རྟེན་

དང་འཇིག་རྟེན་ལས་འདས་པའི་བདེན་པ་ཚོགས་གཉིས་ཟུང་འཇུག་ལ་བརྟེན་པ། ལྟོས་མེད་བཞི་

ལ་གནས་པས་བུ་དང་ཆུང་མ་ལ་སོགས་པས་སྲིད་པའི་ལོངས་སྤྱོད་གཞན་དང༌། རང་གི་ལུས་ཀྱི་

འཚོ་བ་ལ་ཡང་ལྟོས་པ་མེད་པ། རྣལ་འབྱོར་པའི་ཚོགས་ཁང་དང༌། དགེ་འདུན་གྱི་གཙུག་ལག་ཁང་

དང༌། བླ་མའི་རྫས་ཉེ་བར་ལོངས་སྤྱོད་པ་ལས་ཕྱི་རོལ་གྱུར་པ། སངས་རྒྱས་དང་བྱང་ཆུབ་སེམས་

དཔའི་ལམ་ཐེག་ཆེན་ལ་བརྟེན་པ། བྱམས་པ་དང་སྙིང་རྗེ་དང་དགའ་བ་དང་བཏང་སྙོམས་ཏེ་ཚངས་

པའི་གནས་བཞིས་རྣམ་པར་གནས་པ། ཞི་བའི་ལས་ལ་སོགས་པ་འཇིག་རྟེན་པའི་དངོས་གྲུབ་

སྒྲུབ་པ་ལ་མངོན་པར་དགའ་བས་དོན་དུ་གཉེར་བ་སྤངས་པ། ཐམས་ཅད་མཁྱེན་པར་བགྲོད་པའི་

རྐང་སྟེགས་ལ་འཛེག་པར་འདོད་པ། དཀྱིལ་འཁོར་གྱི་འཁོར་ལོ་ལ་སོགས་པའི་རྣམ་པར་རྟོག་

པའི་སྒོམ་པ་ཡོངས་སུ་སྤངས་པ། དབུ་མའི་ནང་གི་ནམ་མཁའི་ཁམས་ལ་རྣམ་པ་ཐམས་ཅད་པའི་

སྟོང་པ་ཉིད་མ་རྟོགས་པར་ཤར་བ་མེ་ལོང་གི་པྲ་ཕབ་པ་བཞིན་དུ་སྐྱེ་བ་མེད་པའི་ཆོས་ངེས་པར་

མཐོང་བ། ཕྱི་རོལ་གྱི་དོན་དུ་མེད་པར་རང་གི་སེམས་ཀྱིས་སྤྲོས་པའི་སྟོང་གཟུགས་རབ་ཏུ་སྣང་བ་

རྨི་ལམ་དང་མཚུངས་པའི་དོན་དུ་སེམས་པ། རྡུལ་ཕྲ་རབ་ཚོགས་པའི་བདག་ཉིད་ཀྱི་ཆོས་གཅིག་

ཏུ་བྲལ་གྱི་རིགས་པས་རྣམ་པར་དཔྱད་པ་ན་ཅི་ཡང་མེད་པའི་སྟོང་པ་ཆད་པའི་སྟོང་པ་ཉིད་ལས་

རིང་དུ་བྱས་པ། ནང་གི་བདེ་བ་སོ་སོ་རང་གིས་རིག་པར་བྱས་པའི་ཆོས་མཆོག་གི་ཕྱག་རྒྱ་ལས་

སྐྱེས་པའི་འགྱུར་མེད་བདེ་བ་ལ་རྗེས་སུ་ཆགས་པ་ཕྱི་རོལ་གྱི་དབང་པོ་གཉིས་སྦྱོར་བས་རང་རིག་

པར་བྱ་བའི་འཛག་བདེའི་ཆོས་ཡོངས་སུ་སྤངས་པ། ཤེས་རབ་དང་ཐབས་དབྱེར་མེད་པར་སྦྱོར་

བའི་བདག་ཉིད་ཅན་བྱང་ཆུབ་ཀྱི་སེམས་བརྟན་པར་བྱེད་པ་རྗེས་དྲན་གྱི་རྣལ་འབྱོར་ལ་གཅིག་ཏུ་

མཁས་པ་མཆོག་ཏུ་མི་འགྱུར་བའི་བདེ་བ་ཆེན་པོ་དབང་བཞི་པ་ཤེས་རབ་ཡེ་ཤེས་ཀྱི་ལམ་གྱི་མན་

ངག་ཐོབ་པ། རྟེན་དང་བརྟེན་པ་ལྷའི་མཚན་མ་དང་ཁ་དོག་དང་ཕྱག་དང་དབྱིབས་དང་བསྐྱེད་རིམ་

གྱི་དཀྱིལ་འཁོར་གྱི་ལྷ་རྣམ་པར་རྟོག་པས་ཡོངས་སུ་བཏགས་པའི་ཆོས་ཕྱག་རྒྱ་ཆེན་པོའ་ིདངོས་

གྲུབ་ཀྱི་དོན་དུ་སྒོམ་པར་མི་འདོད་པ་ཉིད་དོ།།

གཉིས་པ་ལ་གསུམ། སོ་སོར་རྟོག་པའི་རྟོག་པས་དཀྱིལ་འཁོར་གྱི་འཁོར་ལོ་རིམ་གྱིས་

སྒོམ་པ་དོན་དམ་པའི་དེ་ཁོ་ན་ཉིད་སྒོམ་པ་མིན་པར་བསྟན། དེ་འདྲའི་རྟོག་སྒོམ་སྤང་བར་མཚན་

བརྗོད་ཀྱི་ལུང་གིས་བཤད། དོན་བསྡུས་ཏེ་དེ་འདྲའི་རྟོག་སྒོམ་སྤང་བར་གདམས་པའོ། །དང་པོ་ནི། 

གཞན་ཡང་རྣམ་པར་རྟོག་པའི་སེམས་ལས་དཀྱིལ་འཁོར་གྱི་འཁོར་ལོར་གནས་པ་མེད་དེ། ཞེས་

པ་ནས། ཐམས་ཅད་མེད་དོ། །དེའི་ཕྱིར་རྣལ་འབྱོར་པས་ཕྱག་རྒྱ་ཆེན་པོའ་ིདངོས་གྲུབ་ཀྱི་དོན་དུ་

རྣམ་པར་རྟོག་པའི་སྒོམ་པ་མི་བྱའོ། །ཞེས་པའི་བར་གྱི་གཞུང་འདི་དག་གིས་ཕྱག་ཆེན་གྱི་དངོས་

གྲུབ་ཀྱི་དོན་དུ་བསྐྱེད་རིམ་གྱི་རྟོག་སྒོམ་མི་བྱ་བའི་རྒྱུ་མཚན་དུ། གཙོ་བོ་བསྒོམ་པའི་དུས་སུ་ཤར་

ལ་སོགས་པའི་ལྷ་སྒོམ་པ་མེད་སོགས་བཀོད་ནས་གསུངས་པ་འདི་དག་གི་དོན་ལ། སྔ་མ་རྣམས་

ན་རེ། རྒྱུ་མཚན་དེ་ཉིད་ཀྱིས་བློ་གཅིག་ལ་ལྷའི་ཡན་ལག་གི་རྣམ་པ་ཚང་བར་སྣང་བ་མེད་ཅིང༌། 

དཀྱིལ་འཁོར་གྱི་འཁོར་ལོ་རྫོགས་པར་སྒོམ་པ་ཡང་མེད་པས་མཆོག་འགྲུབ་པའི་ཐབས་མིན་པར་

བསྟན་པ་ཡིན་ནོ་ཞེས་སྨྲ་བ་རྣམས་ནི་འཐད་པ་མ་ཡིན་ཏེ། དེ་ལྟར་ན་རྣལ་འབྱོར་ཡན་ལག་དྲུག་

སྒོམ་པ་ཡང་མཆོག་འགྲུབ་པའི་ཐབས་མ་ཡིན་པར་འགྱུར་ཏེ། སོར་སྡུད་སྒོམ་པའི་ཚེ་བསམ་གཏན་

གྱི་ཡན་ལག་སྒོམ་པ་སོགས་ཀྱི་སྒོ་ནས་ཡན་ལག་དྲུག་རྫོགས་པར་སྒོམ་པ་མེད་པ་སོགས་ཀྱི་སྐྱོན་

དུ་འགྱུར་བའི་ཕྱིར་རོ། །དེས་ན་དེ་ལྟར་འདོད་པ་ནི། མངོན་རྟོགས་རྒྱན་རྩ་འགྲེལ་ལས་སེམས་

བསྐྱེད་པ་སྔ་མའི་དུས་ན་ཕྱི་མ་ལ་སྣང་བའི་དཀར་ཆོས་རྣམས་མེད་ལ། ཕྱི་མའི་དུས་ན་ཡང་སྔ་མ་

ལ་སྣང་བའི་དཀར་ཆོས་རྣམས་མེད་པས་བྱང་ཆུབ་ཐོབ་པར་མི་རིགས་སོ། །ཞེས་པའི་ཕྱོགས་སྔ་

བཀོད་པ་དང་གནད་གཅིག་ཏུ་སྣང་ངོ༌།།

དེ་ཡང་འགྲེལ་པར་སྐད་ཅིག་གང་ལ་གཙོ་བོ་བསྒོམ་པའི་སྐད་ཅིག་དེ་ལ་ཤར་གྱི་ལྷ་ལ་

སོགས་པ་སྒོམ་པ་མེད་པར་གསུངས་པའི་གཏན་ཚིགས་འདི་དག་གི་དོན་ནི། གཡས་ཞལ་འདིའོ་

སྙམ་དུ་བསྒོམ་པའི་དུས་སུ་གཡོན་ཞལ་འདིའོ་སྙམ་དུ་སྒོམ་པ་མེད་པར་སྟོན་པ་ཡིན་གྱི། གཡས་

ཞལ་སྣང་བའི་བློ་ལ་གཡོན་ཞལ་སོགས་མི་སྣང་བར་སྟོན་པ་མིན་ཏེ། རིགས་པའི་དབང་ཕྱུག་

གིས། རྟོག་གཉིས་ཅིག་ཅར་མཐོང་བ་མེད།1།ཅེས་དང༌། འདི་ལྟར་རྣམ་པར་རྟོག་པ་རྣམས། །རིམ་

གྱིས་འབྱུང་བར་ཡང་དག་རྟོགས།2།ཞེས་གསུངས་པ་ལྟར། རྟོག་པ་གཉིས་ཅིག་ཅར་མི་སྐྱེ་བ་ཡིན་

གྱི། རྟོག་པ་གཅིག་ལ་གཟུང་རྣམ་མི་འདྲ་བ་གཉིས་སྣང་བ་ནི་མངོན་སུམ་གྱིས་འགྲུབ་པའི་ཕྱིར་ཏེ། 

ཁྲ་བོ་ལ་རྟོག་པའི་བློ་བཞིན་ནོ། །དེ་ལྟ་མ་ཡིན་ན་སྤྱན་སྣང་བ་ན་ཤངས་སྣང་བ་འགལ་ཞིང༌། སྤྱན་

གྱི་དབུས་སྣང་བ་ན་མཐའ་གཉིས་སྣང་བ་ཡང་འགལ་དགོས་པས་རྟོག་པ་ལ་གང་ཡང་སྣང་བ་མེད་

པར་འགྱུར་རོ། །འདི་ལྟར་འདོད་པ་ནི་ཡན་ལག་བདུན་ལྡན་གྱི་རང་འགྲེལ་ལས། སྐྱེས་བུའི་མདུན་

མཐོང་བ་ན་རྒྱབ་དང་ནང་ཁྲོལ་ལ་སོགས་པ་མ་མཐོང་བས་བུད་མེད་ལ་སོགས་པ་མཐོང་བ་མེད་

པར་འགྱུར་བ་སོགས་རིགས་པ་མང་པོས་བཀག་ཅིང་སྡོམ་བྱུང་འགྲེལ་པར་ཡང་བཀག་གོ།

1  བསྟན་འགྱུར། དཔེ་བསྡུར་མ། དེབ། ༩༧ ཤོག ༥༤༢ ཕྲེང་། ༡

2  བསྟན་འགྱུར། དཔེ་བསྡུར་མ། དེབ། ༩༧ ཤོག ༥༧༠ ཕྲེང་། ༡༨

གལ་ཏེ་གཡས་ཞལ་ལྟ་བུ་འདིའོ་ཞེས་སྒོམ་པ་ན་གཡོན་ཞལ་ལྟ་བུ་འདིའོ་ཞེས་སྒོམ་པ་

མེད་པ་ཡིན་དུ་ཆུག་ཀྱང་རྒྱུ་མཚན་དེས་བསྐྱེད་རིམ་མཆོག་གི་དངོས་གྲུབ་ཀྱི་དོན་དུ་བསྒོམ་པར་

བྱ་བ་མ་ཡིན་པར་ཇི་ལྟར་འགྲུབ་སྙམ་ན། འདི་ནི་བདེན་མོད་ཀྱི། འདིའི་དོན་ནི་དཀྱིལ་འཁོར་

གྱི་འཁོར་ལོ་སྒོམ་པ་དངོས་པོའ་ིདེ་ཁོ་ན་ཉིད་སྒོམ་པར་འདོད་པ་གཞུང་འདི་དག་གིས་འགོག་པ་

ཡིན་གྱི་ཕྱག་ཆེན་གྱི་དངོས་གྲུབ་ཀྱི་ཐབས་ཙམ་དུ་སྒོམ་པ་བཀག་པ་མིན་པས་སྐྱོན་མེད་དོ། །དེ་

ལྟར་འགོག་དགོས་པ་ཡང་འདིའི་ཕྱོགས་སྔ་ཁས་ལེན་མཁན་གྱིས་ལྷའི་འཁོར་ལོ་སྒོམ་པ་དགོས་

པས་གསལ་བར་སྣང་སྟེ་མངོན་དུ་གྱུར་པ་ན་ཕུང་པོ་རྣམས་རིགས་ལྔ་ཁམས་རྣམས་ཡུམ་རྣམས་

སུ་གྱུར་ནས་སངས་རྒྱས་པར་འདོད་ལ། དེའི་ལུགས་ལ་ནི་དངོས་པོའ་ིདེ་ཁོ་ན་ཉིད་བསྒོམ་པའི་

ལམ་གཞན་ཡོད་པར་ཡང་མི་འདོད་ཅིང་དེ་ཁོ་ན་ཉིད་མ་རྟོགས་པར་འཚང་རྒྱ་བ་ཡང་མི་འདོད་

པས། དེས་ན་ལྷའི་འཁོར་ལོ་སྒོམ་པ་ཙམ་དེ་ཁོ་ན་ཉིད་ཀྱི་དོན་སྒོམ་པར་ཡང་འདོད་དགོས་པས་ 

དེ་ཉིད་འགོག་པ་ཡིན་ནོ།།

དེ་ལྟར་ན་གཞུང་གི་དོན་འདི་ལྟར། རྣམ་པར་རྟོག་པས་དཀྱིལ་འཁོར་གྱི་འཁོར་ལོ་རིམ་

གྱིས་བསྒོམ་པའི་སེམས་ལ་དཀྱིལ་འཁོར་གྱི་འཁོར་ལོ་རྫོགས་པར་གནས་པ་མེད་པས་དེ་ཙམ་

གྱིས་སངས་རྒྱས་པ་ཉིད་མེད་དེ། གང་གི་ཕྱིར་ན་སྔགས་སོགས་ལས་བསྐྱེད་ནས་ཞལ་ཕྱག་

སོགས་རིམ་གྱིས་བསྒོམ་པའི་རྣལ་འབྱོར་དེ་ནི་སྒོམ་པ་པོའ་ིཡིད་མ་ཡེངས་པ་དེ་སྲིད་དུ་སྐྱེ་བ་

དང༌། ཡིད་ཡེངས་པ་ན་འགག་ཅིང་འཇིག་པར་འགྱུར་བའི་ཆོས་ཅན་ཡིན་པའི་ཕྱིར་རོ། །ཞེས་

པ་སྟེ་འདི་ནི་འདུས་པའི་ལེའུ་དྲུག་པ། སྔགས་ཀྱི་ལུས་སུ་སྦྱོར་བ་ལ། །བྱང་ཆུབ་མེད། ཅེས་པའི་

འགྲེལ་པ་སྒྲོན་གསལ་ལས། སྔར་ཨོཾ་ལ་སོགས་པའི་ས་བོན་ལས་ལྷའི་ལུས་སུ་བསྐྱེད་པའི་བསྐྱེད་

རིམ་པའི་སྦྱོར་བ་རྡོ་རྗེ་བཞི་ཡན་ལག་དང་བཅས་པ་དེ་ཙམ་གྱིས་བྱང་ཆུབ་པ་མེད་པ་སྟེ་སངས་

རྒྱས་པ་ཉིད་མེད་དེ། ཇི་སྲིད་སྔགས་ཀྱི་ཡི་གེ་ཚོགས་པ་ལས་སྐྱེ་བ་ཡོད་པ་དེ་སྲིད་དེ། དེ་ནི་རིང་

པོར་མི་ཐོགས་པར་སྐྱེས་ནས་རྒྱུན་འཇིག་པར་འགྱུར་བས། ནམ་མཁའ་དང་མཉམ་པ་སྟེ་འདྲ་བར་

དངོས་མེད་དུ་འགྱུར་ན། བསྐྱེད་རིམ་བསྒོམ་པ་གཅིག་པུ་དེས་སངས་རྒྱས་ཀྱི་ལུས་བསྐྱེད་པར་ལྟ་

ག་ལ་འགྱུར་ཏེ་མི་འགྱུར་བའི་ཕྱིར་རོ།1།ཞེས་སོགས་མཚན་དང་བཅས་པས་བཤད་པ་དང་འཆད་

ཚུལ་འདྲ་བར་བཞེད་དོ། །རྣམ་གྲངས་གཅིག་པུ་ན་དམ་བཅའ་སྔར་ལྟར་ལ། རྟགས་ནི་སྐད་ཅིག་

གིས་སྐྱེ་བ་དང་འགག་པའི་ཆོས་ཅན་ཡིན་པས་དཀྱིལ་འཁོར་གྱི་འཁོར་ལོ་རྫོགས་པར་སྣང་བ་

མེད་པའི་ཕྱིར་རོ། །དེའི་རྒྱུ་མཚན་དུ། འདི་སྐད་ཅིག་གང་ལ་རྣལ་འབྱོར་པས་ཞེས་སོགས་བཀོད་

ནས་སྒྲུབ་པ་ཡིན་ནོ། །གཞན་ཡང་ཕྱག་ཆེན་གྱི་དངོས་གྲུབ་ཀྱི་དོན་དུ་དཀྱིལ་འཁོར་གྱི་འཁོར་

ལོ་རྟོག་པས་རིམ་གྱིས་བསྒོམ་པ་ནི་དོན་དམ་པའི་དེ་ཁོ་ན་ཉིད་སྒོམ་པ་མ་ཡིན་ནོ་ཞེས་པ་ནི་ 

དམ་བཅའ་བའི་དོན་ནོ།།

ཐམས་ཅད་མེད་པ་དེའི་ཕྱིར་ཞེས་སོགས་རྟགས་ཀྱི་དོན་ནི། བསྒོམ་བྱའི་དོན་དེ་སྒོམ་པ་

ན་རིམ་ཅན་ཁོ་ནར་བསྒོམ་པར་བྱ་དགོས་ཀྱི་དུས་ཅིག་ཅར་དུ་བསྒོམ་མི་ནུས་པའི་ཕྱིར། ཞེས་པའི་

དོན་ནོ། །རྟགས་དེ་སྒྲུབ་པ་ནི། འདིར་སྐད་ཅིག་གང་ལ་རྣལ་འབྱོར་པས་གཙོ་བོ་སྒོམ་པར་བྱེད་པའི་

སྐད་ཅིག་དེ་ལ་ཤར་ལ་སོགས་པའི་ལྷ་རྣམས་སྒོམ་པ་མེད་ཅིང༌། ཞེས་སོགས་འགོད་ལ། དེའི་ཁྱབ་

པ་ནི་བདག་མེད་པའི་དེ་ཁོ་ན་ཉིད་སྒོམ་པ་ལ་བསྒོམ་བྱའི་དོན་དུས་གཅིག་ཏུ་བསྒོམས་པས་ཆོག་

པའི་ཕྱིར་ཏེ། བདག་མེད་པའི་དེ་ཁོ་ན་ཉིད་བསྒོམ་པའི་བློ་ལ་རྣམ་པ་རིགས་མི་འདྲ་བ་དུ་མ་འཆར་

རྒྱུ་མེད་པའི་ཕྱིར་རོ། །ཞེས་སྒྲུབ་པ་ཡིན་ལ་འདིའི་གཞུང་དོན་རྣམས་ཀྱང་ཕལ་ཆེ་བ་དེ་ཉིད་ཀྱིས་

ཤེས་ཤིང༌། བུམ་པའི་ཤེས་པ་ཞེས་སོགས་ནི། དཔེར་ན། བུམ་པའི་ཤེས་པ་འགགས་པར་གྱུར་པ་

ན་སྣམ་བུའི་ཤེས་པ་སྐྱེ་བར་འགྱུར་བ་ཇི་ལྟ་བ་དེ་བཞིན་དུ་དཀྱིལ་འཁོར་གྱི་གཙོ་བོའ་ིརྣམ་པ་ཅན་

གྱི་ཤེས་པ་འགགས་པ་ན་ཤར་གྱི་ལྷའི་རྣམ་པ་ཅན་གྱི་ཤེས་པ་སྐྱེ་བར་འགྱུར་ན། དེ་ལྟར་2སྐྱེས་པ་

རྣམས་ནི་སྐྱེས་པའི་སྐད་ཅིག་གཉིས་པ་ལ་འགགས་པའི་ཕྱིར་མེད་ཅིང༌། མ་སྐྱེས་པ་རྣམས་ནི་ད་

ལྟ་མ་སྐྱེས་པའི་ཕྱིར་མེད་དེ། སྐྱེས་པ་དང་མ་སྐྱེས་པ་དག་མེད་པའི་ཕྱིར་རིམ་གྱིས་སྒོམ་པ་མ་

གཏོགས་ཐམས་ཅད་དུས་གཅིག་ཏུ་སྒོམ་པ་མེད་དོ།།

གཉིས་པ་ནི། མཚན་བརྗོད་ཀྱི་ཆོས་དབྱིངས་ཡེ་ཤེས་ལ་བསྟོད་པ་ཚིགས་བཅད་བཅོ་ལྔ་

1  མ་རྙེད་དོ།།

2  ཞོལ། ཤོག ༡༡༧ བ ༣ དེ་ལྷར་སྐྱེས་པ་རྣམས་ནི་



ཡེ་ལེའི་མདོར་བསྡུས་གསུམ་པའི་རྣམ་བཤད། 173

པ་ལས་གསུངས་པ་ནི། ཡེ་ཤེས་ཀྱི་སྐུ་ནི་དོན་ཆེན་པོ་མཆོག་ཏུ་མི་འགྱུར་བ་གྲུབ་ཅིང༌། དེ་ཉིད་

ཀྱིས་སྡུག་བསྔལ་ཐམས་ཅད་འཕྲོག་པས་བསམ་པ་འགྲུབ་པ་སྟེ། བསྐྱེད་རིམ་གྱི་རྟོག་སྒོམ་ལ་

སོགས་པ་ཀུན་ཏུ་རྟོག་པ་ཐམས་ཅད་སྤངས་ཤིང༌། རང་བཞིན་གྱིས་ཅིར་ཡང་རྣམ་པར་མི་རྟོག་

པའི་དབྱིངས་རྒྱུན་མི་འཆད་པས་མི་ཟད་པ། ཆོས་ཀྱི་དབྱིངས་འཕགས་པའི་ཡེ་ཤེས་ཀྱི་སྤྱོད་ཡུལ་

དུ་གྱུར་པས་དམ་པ། དུས་ཐམས་ཅད་པ་ཡིན་པས་ཟད་མི་ཤེས་པ། ཅེས་སོ། །དེ་བཞིན་དུ་ཕྱག་

ཆེན་གྱི་དོན་དུ་རྡོ་རྗེ་སེམས་དཔའི་ང་རྒྱལ་ཡང་མི་བྱ་བ་སྟེ། དེ་ཙམ་གྱིས་མི་ཆོག་སྟེ། བསྟོད་པ་དེ་

ཉིད་ལས་ཚིགས་བཅད་བཅུ་གསུམ་པར་གསུངས་པ། ཡེ་ཤེས་ཀྱི་སྐུ་ནི་ནང་གི་རིགས་པ་སྟོང་པ་

ཉིད་རྟོགས་པའི་བདེ་ཆེན་གྱི་ཡེ་ཤེས་དང་ནི་རྫུ་འཕྲུལ་དང་མངོན་ཤེས་སོགས་ཀྱི་རྐང་པར་ལྡན་པ། 

སྲོག་གི་རྒྱུ་བ་འགོག་པའི་སྤངས་པ་དང༌། མི་འགྱུར་བའི་བདེ་བ་རྫོགས་པའི་རྟོགས་པ་མངའ་བས་

བདེར་གཤེགས་རེ་རེས། སྒྲིབ་བྲལ་གྱི་འཇིག་རྟེན་གསུམ་རིག་པ། འཇིག་རྟེན་ལས་འདས་པས་ན་

མཆོག །བདག་གིར་མི་འཛིན་ངར་1མི་འཛིན་པ་སྟེ། དེ་དག་ཏུ་འཛིན་པའི་རྟོག་པ་སྤངས་པ། བདེ་

བ་ཆེན་པོ་དང་རོ་གཅིག་པའི་དོན་དམ་བདེན་པ་དང༌། རྣམ་ཀུན་མཆོག་གི་2སྟོང་ཉིད་གཉིས་དབྱེར་

མི་ཕྱེད་པའི་ཚུལ་ལ་གནས་པའོ། །ཞེས་པ་སྟེ། གསུམ་པ་ནི། ཕྱག་ཆེན་གྱི་དངོས་གྲུབ་མི་རྟོག་ཡེ་

ཤེས་ཀྱི་སྐུ་གསལ་བར་སྟོན་པའི་དེ་བཞིན་གཤེགས་པའི་གསུང་འདིའི་ཕྱིར་རྣམ་པར་རྟོག་པའི་

སྒོམ་པ་དང་རྡོ་རྗེ་སེམས་དཔའི་ང་རྒྱལ་ཡང་དོན་དམ་པའི་བདེན་པ་རྫོགས་རིམ་མཆོག་སྒོམ་པ་ལ་

བརྟེན་པའི་རྣལ་འབྱོར་པས་མི་བྱའོ།།

གསུམ་པ་དེ་ལ་རྩོད་པ་སྤང་བ་རྒྱས་པར་བཤད་པ་ལ་གསུམ། རྟོག་སྒོམ་གྱི་བསྐྱེད་རིམ་

གསུངས་པ་དང་འགལ་བའི་རྩོད་སྤང༌། ལུས་རང་བཞིན་གྱིས་སངས་རྒྱས་སུ་གསུངས་པ་དང་

འགལ་བའི་རྩོད་སྤང༌། བསྐྱེད་རིམ་གྱིས་སྔར་གྲུབ་ཐོབ་བྱུང་བ་དང་འགལ་བའི་རྩོད་སྤང་ངོ༌། །དང་

པོ་ལ་གསུམ། སངས་རྒྱས་ཀྱིས་བསྐྱེད་རིམ་གསུངས་པ་དང་འགལ་བའི་རྩོད་པ། བསྐྱེད་རིམ་ཉི་ཚེ་

བའི་དངོས་གྲུབ་ཀྱི་དོན་དུ་གསུངས་པར་བསྟན་པའི་ལན། ཉི་ཚེ་བའི་དངོས་གྲུབ་སྒྲུབ་བྱེད་མ་ཡིན་

1  ཞོལ། ཤོག ༡༡༨ ན ༣ མི་འཛིན་དེར་མི་འཛིན་པ་སྟེ།

2  ཞོལ། ཤོག ༡༡༨ ན ༣ རྣམ་ཀུན་མཆོག་ལ་སྟོང་ཉིད་



དྲི་མེད་འོད་ཀྱི་ཡེ་ལེའི་འགྲེལ་བཤད།174

པའི་རྩོད་པ་སྤང་བའོ། །དང་པོ་ནི། དེ་ལ་མ་འོངས་པ་ན་བསྐྱེད་རིམ་གྱིས་ཆོག་པར་འཛིན་པའི་

སྔགས་པ་རྣམས་ཀྱིས་རྩོད་པ་འབྱུང་བར་མཁྱེན་ནས་དོགས་པ་སྔོན་བསུ་མཛད་པ་ནི། བཅོམ་ལྡན་

འདས་དེ་བཞིན་གཤེགས་པ། ཅེས་པ་ནས། འགའ་ཞིག་མངོན་པར་སེམས་པ་འབྱུང་བར་འགྱུར་ཏེ། 

ཞེས་པའི་བར་ཏེ། གཞུང་བཀླགས་པ་ཉིད་ཀྱིས་ཤེས་སོ།།

གཉིས་པ་ལ་བཞི། བསྐྱེད་རིམ་འཇིག་རྟེན་པའི་དངོས་གྲུབ་ཀྱི་དོན་དུ་གསུངས་པར་

བསྟན། ཕྱག་ཆེན་གྱི་དོན་དུ་གསུངས་པ་མིན་པར་བསྟན། ཉི་ཚེ་བའི་དངོས་གྲུབ་སྒྲུབ་ཚུལ་རྒྱས་

པར་བཤད། དེས་ཐམས་ཅད་མཁྱེན་པའི་བྱ་བ་མི་ནུས་པར་བསྟན་པའོ། །དང་པོ་ནི། དེའི་ཕྱིར་

ལན་བརྗོད་པར་བྱའོ། །སྔགས་ཀྱི་ཐེག་པ་འདིར་བསྐྱེད་རིམ་གསུངས་པ་དེ་ནི་བདེན་ཏེ། བཅོམ་

ལྡན་འདས་དེ་ཁོ་ན་ཉིད་རིག་པས་འཇིག་རྟེན་ཀུན་རྫོབ་ཀྱི་བདེན་པ་ལ་བརྟེན་ནས་སེམས་ཅན་གྱི་

བསམ་པའི་དབང་གིས་དྲང་བའི་དོན་དུ་གསུངས་ཏེ་གང་ལ་གསུངས་ན། བྱིས་པའི་བློ་ཅན་མཆོག་

སྒྲུབ་པ་ལ་བརྩོན་འགྲུས་དམན་པ། དོན་དམ་པའི་དེ་ཁོ་ན་ཉིད་སྤྲོས་པ་ཐམས་ཅད་དང་བྲལ་བའི་

སྙིང་པོའ་ིདོན་ལ་ཡོངས་སུ་རྟོག་ཅིང་མོས་པར་མི་བྱེད་པ། ཟབ་པ་དམིགས་མེད་ཀྱི་སྙིང་རྗེ་དང་

རྒྱ་ཆེ་བ་དམིགས་བཅས་ཀྱི་སྟོང་པ་ཉིད་དུ་ཟུང་དུ་ཆུད་པའི་ཡེ་ཤེས་ལ་སེམས་སྐྲག་པ། ཞི་བ་ལ་

སོགས་པའི་ལས་ཙམ་སྒྲུབ་པ་ལ་མངོན་པར་དགའ་བ། དབང་པོ་ལྔ་རང་གི་ཡུལ་ལ་ལོངས་སྤྱོད་པ་

ལ་མངོན་པར་ཆགས་པ། རལ་གྲི་དང༌། རིལ་བུ་དང༌། མིག་སྨན་དང༌། བཅུད་དང་བཅུད་ལེན་དང༌། 

རྐང་མགྱོགས་ལ་སོགས་པ་འཇིག་རྟེན་པའི་དངོས་གྲུབ་སྒྲུབ་པ་ལ་མངོན་པར་དགའ་བ་རྣམས་ལ་

གསུངས་སོ། །གང་གསུངས་ན། རྒྱུ་རྐྱེན་ལ་བརྟེན་ཅིང་གཟུང་འཛིན་དུ་འབྲེལ་བར་འབྱུང་བའི་ཀུན་

རྫོབ་པའི་ཡེ་ཤེས་ཡུལ་ལ་བརྟེན་ཅིང་གཟུང་འཛིན་འབྲེལ་བར་འབྱུང་བའི་དབང་པོའ་ིསྤྱོད་ཡུལ་ཉི་

ཚེ་བའི་དོན་ཙམ་བྱེད་ནུས་པའི་བསྐྱེད་རིམ་གསུངས་སོ། །གཉིས་པ་ནི། ཉི་ཚེ་བའི་དོན་ཙམ་བྱེད་

ནུས་པ་དེ་ཉིད་ཀྱི་ཕྱིར་དོན་ཆེན་པོ་རྣམ་པ་ཐམས་ཅད་པ་མི་ནུས་པས་ན་དེ་བཞིན་གཤེགས་པའི་

གསུང་དེ་ནི་དོན་དམ་པའི་བདེན་པ་ངེས་པའི་དོན་ལ་བརྟེན་པ་མ་ཡིན་ནོ།།

གསུམ་པ་ནི། འོན་ཀྱང་ཉི་ཚེ་བའི་དོན་ཙམ་བྱེད་ནུས་པ་རྣམ་པར་རྟོག་པའི་བསམ་གཏན་

དང་ཚིག་ཏུ་བརྗོད་པའི་སྔགས་དང་ནོར་བུ་དང་རྡོ་བ་དང་རལ་གྲི་དང་རིལ་བུ་དང་བཅུད་དང་



ཡེ་ལེའི་མདོར་བསྡུས་གསུམ་པའི་རྣམ་བཤད། 175

བཅུད་ལེན་ལ་སོགས་པ་རྫས་ཉི་ཚེ་བ་རྣམས་ཀྱི་མཐུ་ཡང་ཕལ་པའི་བློས་བསམ་གྱིས་མི་ཁྱབ་

ཅིང་བརྟག་པར་བྱ་བ་མ་ཡིན་པར་དེ་བཞིན་གཤེགས་པས་གསུངས་པ་དེ་བཞིན་དུ་བསྐྱེད་རིམ་

དེ་ཡང་བལྟ་བར་བྱའོ། །རྟོག་པའི་བསམ་གཏན་ཉི་ཚེ་བ་ཇི་ལྟར་ཡིན་སྙམ་ན། འདིར་ལྷ་དཀར་

པོའ་ིབསམ་གཏན་ཞི་བའི་གཟུགས་ནི་ཞི་བའི་ལས་བྱེད་ཀྱི་བསད་པ་ལ་སོགས་པ་མི་བྱེད་དོ། །དེ་

བཞིན་དུ། ཞེས་པ་ནས། དེ་ལྟར་རྣམ་པར་རྟོག་པའི་བསམ་གཏན་ཉི་ཚེ་བ་ནི་ཉི་ཚེ་བའི་དོན་བྱ་བ་

བྱེད་ཀྱི་རྣམ་པ་ཐམས་ཅད་པ་ནི་མི་བྱེད་དོ། །ཞེས་དང༌། དེ་བཞིན་དུ་ནོར་བུ་དང་ཞེས་པ་ནས། 

ཞི་བ་ལ་སོགས་པ་མི་བྱེད་དེ། ཞེས་པའི་བར་ཏེ་གོ་སླའོ། །བཞི་པ་ནི། ཉི་ཚེ་བ་ཡིན་པ་དེའི་ཕྱིར་

འཇིག་རྟེན་པའི་ཡེ་ཤེས་ནི་འཇིག་རྟེན་ལས་འདས་པའི་ཐམས་ཅད་མཁྱེན་པ་ཉིད་ཀྱི་བྱ་བ་རྣམ་

པ་ཐམས་ཅད་བྱེད་ནུས་པར་མི་འགྱུར་ཏེ། དེ་བཞིན་དུ་རལ་གྲི་ལ་སོགས་པའི་གྲུབ་པ་ཐོབ་པས་

ཀྱང་ཐམས་ཅད་མཁྱེན་པའི་བྱ་བ་བྱེད་མི་ནུས་སོ། །དེས་ན་ཀུན་མཁྱེན་འདོད་པས་རྟོག་སྒོམ་ 

ཁོ་ན་ལ་འབད་པར་མི་བྱའོ།།

གསུམ་པ་ཉི་ཚེ་བའི་དངོས་གྲུབ་སྒྲུབ་བྱེད་མ་ཡིན་པའི་རྩོད་སྤང་ལ་གཉིས། སྔགས་

གཅིག་གྲུབ་ན་ལས་ཐམས་ཅད་བྱེད་པས་ཉི་ཚེ་བ་མ་ཡིན་པའི་རྩོད་སྤང༌། དཀྱིལ་འཁོར་གྱི་འཁོར་

ལོ་གཅིག་མངོན་སུམ་དུ་བྱས་པས་ཐམས་ཅད་མངོན་སུམ་དུ་བྱེད་པས་ཉི་ཚེ་བ་མ་ཡིན་པའི་རྩོད་

སྤང་ངོ༌། །དང་པོ་ལ་གཉིས། རྩོད་པ་དང༌། དེའི་ལན་ནོ། །དང་པོ་ནི། འོན་ཏེ་སྔགས་གཅིག་ཀྱང་

བསྒྲུབས་པར་གྱུར་ན་ལས་ཐམས་ཅད་བྱེད་པར་བཅོམ་ལྡན་འདས་ཀྱིས་གསུངས་པ་མ་ཡིན་ནམ། 

ཇི་ལྟར་ཉི་ཚེ་བར་འགྱུར་ཞེས་འདིར་སྔགས་1བཟླས་ལ་ཞེན་པ་འགའ་ཞིག་སེམས་པ་འབྱུང་བར་

འགྱུར་ཏེ། གཉིས་པ་ལ། སྔགས་ལ་སོགས་པ་ཕྱོགས་གཅིག་བསྒྲུབས་པས་ཉི་ཚེ་བའི་དངོས་གྲུབ་

འགྲུབ་པར་བསྟན་པ་དང༌། རྣམ་པ་ཐམས་ཅད་པའི་དངོས་གྲུབ་མི་འགྲུབ་པར་བསྟན་པའོ། །དང་པོ་

ནི། དེའི་ཕྱིར་ལན་བརྗོད་པར་བྱའོ། །འདིར་སྔགས་གཅིག་ཀྱང་བསྒྲུབས་པར་གྱུར་ན་ལས་ཐམས་

ཅད་བྱེད་པར་གསུངས་པ་འདི་ནི་དོན་དེ་ལྟར་ངེས་པའི་ཚད་མ་ཅན་མ་ཡིན་ཏེ། གང་གི་ཕྱིར་བྱ་

བའི་དབྱེ་བ་ལས་ཉི་ཚེ་བར་གསུངས་པས་སོ། །དེ་ཉིད་བཤད་པ་ནི་འདིར་སྔགས་གཅིག་ལ་ཡང་

1  ཞོལ། ཤོག ༡༡༩ བ ༣། གཙང་། ཤོག ༩༢ བ ༡ འདིར་ངག་བཟླས་ལ་



དྲི་མེད་འོད་ཀྱི་ཡེ་ལེའི་འགྲེལ་བཤད།176

བྱ་བའི་དབྱེ་བས་འགྲུབ་མི་འགྲུབ་ཀྱི་དབྱེ་བ་ཡོད་དེ། དབྱེ་བ་དེ་ཡང་ཡོད་པར་དེ་བཞིན་གཤེགས་

པས་གསུངས་སོ། །དེ་བཞིན་དུ་ཞི་བ་ལ་ཞེས་སོགས་ཀྱི་བཟླས་པས་ལས་བསྒྲུབ་པའི་ཚེ་སྔགས་

ཀྱི་མཐའ་རྟེན་སྦྱོར་ཚུལ་མི་འདྲ་བ་དང༌། སྦྱིན་སྲེག་གིས་ལས་སྒྲུབ་པ་ལ་ཡང་1ཐབས་ཀྱི་དབྱིབས་

དང་བསྲེག་རྫས་མི་འདྲ་བ་སོགས་ཀྱིས་འདིས་ལས་འདི་འགྲུབ་ཀྱི་གཞན་མི་འགྲུབ་ཞེས་སོགས་ཀྱི་

རྣམ་དབྱེ་རྒྱས་པར་གསུངས་སོ། །དེ་བཞིན་དུ་རྡུལ་ཚོན་གྱི་ཁ་དོག་མི་འདྲ་བ་དང༌། བགྲང་འཕྲེང་

མི་འདྲ་བའི་ཁྱད་པར་གྱིས་འདི་དང་འདི་འགྲུབ་ཅིང་འདི་དང་འདི་མི་འགྲུབ་ཅེས་སོགས་ཀྱིས་ཉི་ཚེ་

བ་ཙམ་འགྲུབ་པ་གསལ་བར་བསྟན་ཏེ། ཉི་ཚེ་བའི་ཡོན་ཏན་ཡོད་ཀྱི་མཆོག་ཏུ་མི་འགྱུར་བའི་ཡོན་

ཏན་མེད་དོ། །ཞེས་པ་ཡན་བཀླགས་པས་ཤེས་སོ། །འདི་དག་གི་སྐབས་སུ་བིལ་པའི་ཡམ་ཤིང་

དང་ཞེས་པ་ནི། གོང་དུ་བིལ་བའི་འདབ་མའམ་དེའི་འབྲས་བུའི་འབྲུ་ཞེས་པ་གདམ་ང་ཅན་ཡིན་

ནམ་བརྟག་པར་བྱ་ཞིང༌། དེ་བཞིན་དུ་ཨརྒའི་ཡམ་ཤིང་ཞེས་པའང་སྔར་སྨྱོ་བྱེད་ཅེས་གསུངས་པ་

གདམ་ང་ཅན་ཡིན་ནམ་བརྟག་པར་བྱའོ།།

གཉིས་པ་ལ་གསུམ། ཐམས་ཅད་མཁྱེན་པའི་བྱ་བ་སྒྲུབ་མི་ནུས་པར་བསྟན་པ་དང༌། ཟད་

པར་གཅིག་མངོན་སུམ་དུ་བྱས་པས་ཐམས་ཅད་སྤྲོ་མི་ནུས་པར་བསྟན་པ་དང༌། དཀྱིལ་འཁོར་

གྱི་འཁོར་ལོ་གཅིག་མངོན་སུམ་དུ་བྱས་པས་ཐམས་ཅད་སྤྲོ་མི་ནུས་པར་བསྟན་པའོ། །དང་པོ་

ལ་གསུམ། རྟོག་པའི་བསམ་གཏན་དང་སྔགས་ཀྱིས་ཐམས་ཅད་མཁྱེན་པའི་བྱ་བ་སྒྲུབ་མི་ནུས་

པའི་ཚུལ་མདོར་བསྟན། ཐམས་ཅད་མཁྱེན་པའི་སྐུ་གསུང་ཐུགས་རྣམ་པ་ཐམས་ཅད་པར་ལུང་

གིས་བཤད། དེ་རྟོག་པའི་སྔགས་དང་བསམ་གཏན་གྱིས་མི་འགྲུབ་པར་བསྟན་པས་དོན་བསྡུ་

བའོ། །དང་པོ་ནི། འདིར་སྟོང་གསུམ་གྱི་སྟོང་ཆེན་པོའ་ིའཇིག་རྟེན་གྱི་ཁམས་དཔག་ཏུ་མེད་ཅིང་

མཐའ་ཡས་པ་རྣམས་ཀྱི་སངས་རྒྱས་ཀྱི་ཞིང་དུ་ཇི་ལྟར་བཅོམ་ལྡན་འདས་ཀྱི་ཡེ་ཤེས་ཀྱི་སྐུས་སྤྲུལ་

པའི་སྐུ་དུ་མ་དང་སྣ་ཚོགས་པའི་སྐད་རྣམས་ཀྱིས་ཅིག་ཅར་སེམས་ཅན་གྱི་དོན་མཐའ་ཡས་པ་

བྱེད་པ་དེ་ལྟར་ཉི་ཚེ་བའི་རྫས་བསྒྲུབས་པ་འདི་རྣམས་ཀྱིས་ནི་རྣལ་འབྱོར་པས་སེམས་ཅན་ཐམས་

ཅད་ཀྱི་དོན་བྱེད་པར་མི་ནུས་ཏེ། གྲུབ་པའི་ནུས་པ་ཉི་ཚེ་བ་ཉིད་ཀྱིས་སེམས་ཅན་ཉི་ཚེ་བ་ཙམ་གྱི་ 

1  ཞོལ། ཤོག ༡༡༩ བ ༦ ལས་སྒྲུབ་པ་ལ་ཡོད་ཐབས་ཀྱི་

དོན་བྱེད་པ་ཉིད་ཀྱི་ཕྱིར་རོ།།

གཉིས་པ་ནི། མཚན་བརྗོད་ཀྱི་སོར་རྟོག་ཡེ་ཤེས་ཀྱི་བསྟོད་པ་ལས་ཚིགས་བཅད་དང་

པོ་གསུམ་གྱིས་གསུངས་པ་ནི་ཡེ་ཤེས་ཀྱི་སྐུ་ནི་ཡང་དག་པའི་དོན་སོར་རྟོག་ཡེ་ཤེས་བརྙེས་པས་

བདག་དང་བདག་གི་བ་མ་དམིགས་པས་བདག་མེད་དང༌། དེ་བཞིན་ཉིད་ཡང་དག་པའི་མཐའ་སྟེ་

བརྗོད་དུ་མེད་པས་ཡི་གེ་མེད་ཀྱང༌། ཇི་ལྟ་བ་བཞིན་བརྗོད་པར་དཀའ་བའི་སྟོང་ཉིད་དེ་ཉིད་སྨྲ་བའི་ཁྱུ་

མཆོག་སྟེ། སྟོང་ཉིད་སྙིང་རྗེ་དབྱེར་མེད་ཀྱི་སྒྲ་རྒྱས་པར་སྒྲོགས་པས་ཟབ་ཅིང་རྒྱ་ཆེའི་སྒྲ་སྒྲོགས་པ། 

ཅེས་པའམ། ཡང་ན་ཡང་དག་མཐའ་སྟེ་ཡི་གེ་མེད། ཅེས་པ་དོན་འགྱུར་མེད་བདེ་བ་དང༌། སྟོང་ཉིད་སྨྲ་

བའི་ཁྱུ་མཆོག་ཅེས་པ་རྣམ་པ་ཀུན་ལྡན་གྱི་སྟོང་གཟུགས་སྨྲ་བ་ལ་བྱ་སྟེ། དེ་ཉིད་སྟོན་པས་ཟབ་ཅིང་

རྒྱ་ཆེའི་སྒྲ་སྒྲོགས་པ་ཅེས་བྱའོ།།

ཆོས་འབྱུང་ལས་བྱུང་ཞིང་སྒྲ་བརྙན་ལྟ་བུའི་ཆོས་སྟོན་པའི་ཕྱིར་ཆོས་ཀྱི་དུང༌། སངས་

རྒྱས་ཉིད་སྟེར་བའི་ཕྱིར་སྒྲ་ཆེན་ལྡན། དོན་གཅིག་ལ་རྣམ་གྲངས་དུ་མའི་སྐད་ཀྱིས་སྙིང་ལ་འབབ་

པའི་ཆོས་གསུང་བས་ཆོས་ཀྱི་གཎྜི་སྒྲ་བོ་ཆེ། འཁོར་འདས་ཀྱི་མཐའ་འམ་དཀར་ཕྱོགས་ནག་

ཕྱོགས་ཀྱི་མཐའ་གཉིས་ལ་མི་གནས་པས་མི་གནས་མྱ་ངན་འདས་པ་པོ། སྙིང་ཁའི་རྩ་བཅུའི་རླུང་

འགགས་པ་ལས་གསུང་རྣམ་པ་ཐམས་ཅད་པ་མངའ་བའི་ཕྱིར་ཕྱོགས་བཅུ་ཆོས་ཀྱི་རྔ་བོ་ཆེ། ཕྱི་

རོལ་གྱི་དོན་དུ་མེད་པས་གཟུགས་མེད་རྙོག་པ་དང་བྲལ་བས་གཟུགས་བཟང་ཡེ་ཤེས་མཆོག་གི་

སྤྱོད་ཡུལ་དུ་གྱུར་པས་དམ་པ་སྟེ་གཅིག་ཀྱང་དུ་མར་སྣང་བས་སྣ་ཚོགས་གཟུགས་བརྙན་རང་

སེམས་ཀྱི་སྣང་བ་ཡིན་པས་ཡིད་ལས་སྐྱེས་པ་གང་ལ་གང་འདུལ་གྱི་སྐུར་སྣང་བས་གཟུགས་

རྣམས་ཐམས་ཅད་སྣང་བའི་དཔལ། གདུལ་བྱའི་བསམ་པ་དང་མཐུན་པར་ཁྲོ་ཆགས་སོགས་

ཀྱི་རྣམ་པ་ཅན་གྱི་སྤྲུལ་སྐུ་མཐའ་ཡས་པ་བསྐྱེད་པས་གཟུགས་བརྙན་མ་ལུས་འཆང་བ་པོ་ཞེས་

སོ། །དེ་བཞིན་དུ་རྒྱུད་ཀྱི་ཡེ་ཤེས་ལེའུ་ལས་ཚིགས་བཅད་གོ་བདུན་པས་གསུངས་པ་ནི་དུད་འགྲོ་

ཡི་དྭགས་སོགས་འགྲོ་བ་དྲུག་ཏུ་གནས་པའི་སེམས་ཅན་རྣམས་ལ་བྱུང་བ་འདས་པ་དང་འབྱུང་

འགྱུར་མ་འོངས་པ་དང་ད་ལྟར་བྱུང་བ་རྣམ་པ་གསུམ་ལུང་སྟོན་པས་གདུལ་བྱ་རྣམས་དད་པར་

མཛད་ལ། རྟག་ཏུ་གདུལ་བྱ་རང་རང་གི་སྣང་ངོར་བདེན་པའི་ཆོས་ནི་འགྲོ་བ་དྲུག་པོ་རང་རང་གི་

སྐད་གཞན་ཏེ་སོ་སོ་དང་མཐུན་པ་དག་གིས་གསུང་བར་བྱེད་ཅིང༌། ཐབས་དེས་སྲིད་པ་གསུམ་པོ་

མ་ཚང་བ་མེད་པ་ཐམས་ཅད་མཁྱེན་པའི་ལམ་ལ་ཡང་དག་པར་འགོད་པར་མཛད་དོ། །དེ་ལྟ་བུའི་

གསུང་འདི་ནི་གདུལ་བྱ་ལ་བདེ་མཉམ་འབྲས་བུ་སྟེར་བ་ཐམས་ཅད་མཁྱེན་པའི་གསུང་སྟེ་ལེགས་

པར་སྦྱར་བ་ལྷའི་སྐད་ཀྱང་མ་ཡིན་ནོ། །ཀྱང་སྒྲས་ཉི་ཚེ་བའི་སྐད་གཞན་ཡང་མིན་ཞེས་པའོ།།

སླར་ཡང་ལེའུ་དེ་ཉིད་ལས་དེའི་གོང་གི་ཚིགས་སུ་བཅད་པ་ཐམས་ཅད་མཁྱེན་པའི་སྐུ་

དང་གསུང་གི་བྱ་བ་གསུངས་པ་འདི་ལྟ་སྟེ། སངས་རྒྱས་ཀྱི་བདེ་ཆེན་ལྷན་ཅིག་སྐྱེས་པའི་སྐུ་འདི་

ནི་གདུལ་བྱ་རྣམས་ཀྱི་སྐྱེ་བ་སྔ་མར་རང་རང་གི་སྙིང་གིས་ཏེ་སེམས་ཀྱིས་བསྐྱེད་པའི་བག་ཆགས་

སྣ་ཚོགས་པའི་སྟོབས་ཀྱིས་ཞི་བ་དང་ཆགས་པ་དང་ཁྲོ་བ་ལ་སོགས་པའི་ཚུལ་ཅན་གྱིས་སྤྲུལ་སྐུའི་

དངོས་པོ་དུ་མ་རྣམས་ཀྱིས་ནི་རང་རང་གི་བག་ཆགས་ཀྱི་སྟོབས་ཀྱིས་ཆོས་ཀྱི་འཁོར་ལོ་བསྐོར་

བ་ལ་གནས་པའི་སངས་རྒྱས་ཀྱི་སྐུ་གཅིག་ཉིད་ནི་སྤྲུལ་པའི་སྐུ་རྣམ་པ་དུ་མར་སེམས་ཅན་རྣམས་

ཀྱིས་མཐོང་སྟེ། སངས་རྒྱས་རྣམས་ཀྱི་སྔོན་གྱི་སྨོན་ལམ་གྱི་ཡོན་ཏན་གྱི་དབང་གིས་སོ། །གསུང་

གི་བྱ་བ་ནི། དོན་གཅིག་ཉིད་ལ་རྣམ་གྲངས་དུ་མའི་སྐད་ནི་སེམས་ཅན་རང་རང་གི་བསམ་པའི་

ཁམས་ཀྱི་དངོས་པོ་རྣམས་ཀྱིས་གདུལ་བྱའི་སྲོག་ཆགས་རྣམས་ཀྱི་སྙིང་ལ་འབབ་པར་རབ་ཏུ་

འཇུག་ཅིང་ཁྱིམ་ན་གནས་པ་ཅན་རྣམས་ཀྱི་བསོད་ནམས་སྤེལ་བའི་སླད་དུ་ཆོས་ཀྱི་འཁོར་ལོ་ལ་

གནས་པའི་སྤྲུལ་སྐུ་བསོད་སྙོམས་ལ་ནི་རྣམ་པར་རྒྱུ་རུ་གཤེགས་སོ།།

གསུམ་པ་ནི། འདིར་ཇི་ལྟར་ཐམས་ཅད་མཁྱེན་པའི་སྐུ་དང་གསུང་དང་ཐུགས་དང་ཡེ་

ཤེས་རེ་རེས་ཀྱང་ཐམས་ཅད་ཀྱི་བྱ་བ་བྱེད་པས་རྣམ་པ་ཐམས་ཅད་པ་རྣམ་པར་རྟོག་པ་མེད་པ་

དོན་བྱ་བ་ཐམས་ཅད་ནུས་པར་གྱུར་པ་དེ་བཞིན་དུ་ལས་དང་པོ་བའི་རྣལ་འབྱོར་པ་རྣམས་ཀྱིས་

རྣམ་པར་རྟོག་པའི་བསམ་གཏན་དང་སྔགས་ལ་སོགས་པ་སྒྲུབ་པ་ཉི་ཚེ་བའི་ལུས་ངག་ཡིད་ཀྱི་

ནུས་པ་རྣམས་ནི་ཐམས་ཅད་མཁྱེན་པའི་དོན་བྱ་བ་རྣམ་པ་ཐམས་ཅད་པ་ནུས་པར་མི་འགྱུར་རོ།།

གཉིས་པ་ནི། དེ་བཞིན་དུ་ཁམས་གསུམ་ལ་འདོད་ཆགས་དང་བྲལ་བ་ཉན་རང་དགྲ་བཅོམ་

རྣམས་ཀྱིས་ཟད་པར་ས་ལ་སོགས་པ་མངོན་སུམ་དུ་བྱས་པ་ཡང་ཉི་ཚེ་བར་འགྱུར་རོ། །གང་གི་

ཕྱིར་ན། ཉི་ཚེ་བའི་རྫུ་འཕྲུལ་སྤྲོ་བར་བྱེད་པའི་ཕྱིར་རོ། །རྟགས་གྲུབ་སྟེ། འདིར་འདོད་ཆགས་དང་

བྲལ་བ་གང་ཞིག་སའི་ཟད་པར་མངོན་སུམ་དུ་བྱེད་པ་འདི་ནི་སའི་ཟད་པར་སྤྲོ་བར་བྱེད་ཀྱི་ཆུ་ལ་

སོགས་པའི་ཟད་པར་སྤྲོ་བར་མི་ནུས་སོ། །དེ་བཞིན་དུ་སྟོང་པའི་ཟད་པར་ཇི་སྲིད་པར་ཟད་པར་

སོ་སོ་ལ་ཡང་རང་རང་གི་ཟད་པར་སྤྲོ་ནུས་ཀྱི་གཞན་མི་ནུས་པར་རིག་པར་བྱའོ། །གསུམ་པ་

ནི། འདིར་བསྐྱེད་པའི་དཀྱིལ་འཁོར་གྱི་འཁོར་ལོ་ཅན་སྒོམ་པ་གང་ཞིག །སེམས་ལས་འདུས་པའི་

དཀྱིལ་འཁོར་སྤྲོ་བར་བྱེད་པ་དེས་ནི་འཁོར་ལོ་སྡོམ་པའི་དཀྱིལ་འཁོར་ལ་སོགས་པ་སྤྲོ་བར་མི་

ནུས་སོ། །གང་ཞིག་འཁོར་ལོ་སྡོམ་པ་སྤྲོ་བར་བྱེད་པ་དེས་ནི་འདུས་པ་ལ་སོགས་པ་སྤྲོ་བར་མི་

ནུས་ཏེ། བྱ་བ་ཉི་ཚེ་བ་ཅན་ཉིད་ཀྱི་ཕྱིར་རོ།།

གཉིས་པ་རྣམ་པ་ཐམས་ཅད་པའི་དངོས་གྲུབ་མི་འགྲུབ་པར་བསྟན་པ་ལ་གཉིས། དཀྱིལ་

འཁོར་གྱི་འཁོར་ལོ་གཅིག་མངོན་སུམ་དུ་བྱས་པས་ཐམས་ཅད་མངོན་སུམ་དུ་བྱེད་ཅིང་ཐམས་ཅད་

མཁྱེན་པར་འགྱུར་བའི་རྩོད་པ་དང༌། དཀྱིལ་འཁོར་གྱི་འཁོར་ལོ་གཅིག་མངོན་དུ་བྱས་ཀྱང་སྒྲིབ་པ་

མ་ཟད་ན་ཐམས་ཅད་མཁྱེན་པར་མི་འགྱུར་བའི་ལན་ནོ། །དང་པོ་ནི། ཁོ་ན་རེ། ཉི་ཚེ་བ་ཡིན་པའི་

རྟགས་མི་འགྲུབ་སྟེ། ཅི་སྟེ་འདིར་སྒོམ་པ་གོམས་པ་ལས་དཀྱིལ་འཁོར་གྱི་འཁོར་ལོ་གཅིག་རང་

གི་སེམས་ཀྱིས་མངོན་སུམ་དུ་བྱས་པར་གྱུར་ན་དཀྱིལ་འཁོར་གྱི་འཁོར་ལོ་ཐམས་ཅད་དང་ཁམས་

གསུམ་པོ་ཡང་མངོན་སུམ་དུ་བྱས་པར་འགྱུར་ཏེ། རང་གི་སེམས་ལས་གཞན་པའི་ཁམས་གསུམ་

པོ་དང་ཕུང་པོ་དང་ཁམས་དང་སྐྱེ་མཆེད་ཀྱི་དཀྱིལ་འཁོར་གྱི་འཁོར་ལོ་ཕྱི་རོལ་ནས་ཡོད་པ་མིན་

པའི་ཕྱིར་རོ། །ཞེས་པ་བསྐྱེད་རིམ་ལ་ཞེན་པ་འགའ་ཞིག་གི་བསམ་པ་འབྱུང་བར་འགྱུར་ཏེ། 

གཉིས་པ་ལ་གསུམ། འཇིག་རྟེན་པའི་དངོས་གྲུབ་ཐོབ་པས་ཐམས་ཅད་མཁྱེན་པར་མི་

འགྱུར་བར་བསྟན། སྒྲིབ་པ་མེད་པའི་ཆོས་མངོན་སུམ་དུ་བྱས་པས་ཐམས་ཅད་མཁྱེན་པ་ཐོབ་

པར་བསྟན། འཇིག་རྟེན་པའི་དངོས་གྲུབ་སྒྲིབ་བཅས་ཡིན་པས་ཐམས་ཅད་མཁྱེན་པ་ཐོབ་མི་

ནུས་པར་བསྟན་པའོ། །དང་པོ་ལ་ལྔ། ཀུན་མཁྱེན་ཐོབ་པའི་ཕྱིར་མཁྱེན་པ་བཞི་མངོན་སུམ་དུ་མི་

བྱེད་པར་ཐལ་བས་དགག །སངས་རྒྱས་མ་ཡིན་པའི་ཉན་རང་དང་གྲུབ་པ་མི་སྲིད་པར་ཐལ་བས་

དགག །གྲུབ་པའི་རྣལ་འབྱོར་པ་སངས་རྒྱས་སུ་ལུང་མ་བསྟན་པས་དགག །རང་གི་གཞུང་ལས་

ཉི་ཚེ་བའི་དངོས་གྲུབ་སྒྲུབ་པར་གསུངས་པ་དང་འགལ་བས་དགག །འཇིག་རྟེན་པའི་དངོས་གྲུབ་

སྒྲིབ་བཅས་ཀྱིས་ཀུན་མཁྱེན་མི་ཐོབ་པར་བསྟན་པའོ། །དང་པོ་ནི། དེའི་ཕྱིར་ལན་བརྗོད་པར་

བྱའོ། །འདིར་གལ་ཏེ་གོམས་པ་ལས། ཟད་པར་གྱི་ཁམས་སམ་དཀྱིལ་འཁོར་གྱི་འཁོར་ལོ་གཅིག་

མངོན་སུམ་དུ་བྱས་པར་གྱུར་ན། སྒྲིབ་བྲལ་གྱི་ཁམས་གསུམ་པ་མངོན་སུམ་དུ་བྱས་པར་འགྱུར་

ཞིང༌། ཐམས་ཅད་མཁྱེན་པ་ཉིད་ལ་སོགས་པར་ཡང་འགྱུར་དགོས་པའི་ཕྱིར་ན། ཟད་པར་རམ་

དཀྱིལ་འཁོར་གཅིག་མངོན་སུམ་དུ་བྱས་པའི་གང་ཟག་དེ་ཆོས་ཅན་དེའི་ཚེ་ཐམས་ཅད་མཁྱེན་པའི་

གོ་འཕང་ཐོབ་པའི་སླད་དུ་ཐམས་ཅད་མཁྱེན་པ་ཉིད་དང༌། རྣམ་པ་ཐམས་ཅད་མཁྱེན་པ་ཉིད་དང༌། 

ལམ་མཁྱེན་པ་ཉིད་དང༌། ལམ་གྱི་རྣམ་པ་མཁྱེན་པ་ཉིད་མངོན་སུམ་དུ་བྱེད་དགོས་པ་ཅེས་བྱ་བར་

ཡང་མི་འགྱུར་ཏེ། ཟད་པར་ལ་སོགས་པའམ་དཀྱིལ་འཁོར་གྱི་འཁོར་ལོ་གཅིག་མངོན་སུམ་དུ་བྱས་

པ་ཡང་ཡང་དག་པར་རྫོགས་པའི་སངས་རྒྱས་ཉིད་དུ་འགྱུར་བའི་ཕྱིར་རོ།།

གཉིས་པ་ནི། དེ་ཆོས་ཅན། འདོད་ཆགས་དང་བྲལ་བའི་ཉན་ཐོས་དང་རང་སངས་རྒྱས་

ཉིད་དང་གྲུབ་པ་ཐོབ་པ་ཉིད་ཅེས་བྱ་བར་མི་འགྱུར་བར་ཐལ། ཀུན་མཁྱེན་ཡིན་པའི་ཕྱིར། འདོད་

པར་མི་ནུས་ཏེ་ཟད་པར་གྲུབ་པ་ཉན་རང་ཆགས་བྲལ་དང༌། དཀྱིལ་འཁོར་མངོན་དུ་བྱས་པ་གྲུབ་

པ་ཉིད་ཡིན་པར་ཁྱོད་རང་ཡང་འདོད་པའི་ཕྱིར་རོ། །གསུམ་པ་ནི། འདིར་ཐེག་པ་གསུམ་ལ་ཞེས་

པ་ནས། སྐུ་གདུང་རྣམས་མཆོད་པ་བྱེད་པ་ནི་མ་ཡིན་ནོ། །ཞེས་པའི་བར་བཀླགས་པས་ཤེས་ལ། 

དེའི་ཕྱིར་དཀྱིལ་འཁོར་གྱི་འཁོར་ལོ་གཅིག་མངོན་སུམ་དུ་བྱས་པར་གྱུར་པའི་རྣལ་འབྱོར་པ་ཆོས་

ཅན། ཡང་དག་པར་རྫོགས་པའི་སངས་རྒྱས་ཉིད་དུ་མི་འགྱུར་ཏེ། གང་གི་ཕྱིར་ན། ཆོས་ཀྱི་འཁོར་

ལོ་བསྐོར་བ་མེད་ཅིང༌། དེ་བཞིན་གཤེགས་པས་སངས་རྒྱས་ཉིད་དུ་ལུང་བསྟན་པ་ཡང་མེད་པའི་

ཕྱིར་རོ། །འདིར་ཇི་ལྟར་མགོན་པོ་བྱམས་པ་དེ་བཞིན་གཤེགས་པ་ཉིད་དུ་དེ་བཞིན་གཤེགས་

པས་ལུང་བསྟན་པ་དང༌། མ་འོངས་པའི་དུས་སུ་འབྱུང་བར་འགྱུར་བ་དབང་ཕྱུག་ཆེན་པོ་མངོན་

པར་སངས་རྒྱས་པའི་སངས་རྒྱས་ཐལ་བའི་དབང་པོ་ལ་སོགས་པ་གཞན་རྣམས་ཀྱང་ཡང་དག་

པར་རྫོགས་པའི་སངས་རྒྱས་སུ་འབྱུང་བར་འགྱུར་ཞེས་དེ་བཞིན་གཤེགས་པས་ལུང་བསྟན་པ་དེ་

བཞིན་དུ་དཀྱིལའཁོར་གྱི་འཁོར་ལོ་གཅིག་མངོན་སུམ་དུ་བྱས་པའི་རྣལ་འབྱོར་པ་ཡང་དག་པར་

རྫོགས་པའི་སངས་རྒྱས་བཅོམ་ལྡན་འདས་འབྱུང་བར་འགྱུར་རོ་ཞེས་ལུང་བསྟན་པ་ནི་འགའ་ཙམ་



ཡེ་ལེའི་མདོར་བསྡུས་གསུམ་པའི་རྣམ་བཤད། 181

ཡང་མཐོང་བའམ་ཐོས་པ་མེད་དོ།།

བཞི་པ་ནི། འོན་ཀྱང་ས་བོན་གྱི་བསམ་པའི་དབང་གིས་རལ་གྲི་དང་རིལ་བུ་1དང་མིག་

སྨན་དང་བཅུད་དང་བཅུད་ལེན་ལ་སོགས་པ་འཇིག་རྟེན་པའི་དངོས་གྲུབ་བསྒྲུབ་པའི་དོན་དུ་དཀྱིལ་

འཁོར་གྱི་འཁོར་ལོ་སྒོམ་པ་བཅོམ་ལྡན་འདས་ཀྱིས་གསུངས་ཏེ། དེའི་ཕྱིར་གོམས་པའི་དབང་

གིས་དཀྱིལ་འཁོར་གྱི་འཁོར་ལོའ་ིལྷ་མངོན་སུམ་དུ་བྱས་པ་ལས་རལ་གྲི་ལ་སོགས་པའི་དངོས་

གྲུབ་ཉི་ཚེ་བ་རྣམས་འགྲུབ་པར་འགྱུར་བའི་སྒྲུབ་པ་པོ་ཐམས་ཅད་མཁྱེན་པ་ཉིད་དུ་ནི་མི་འགྱུར་

རོ། །གལ་ཏེ་དཀྱིལ་འཁོར་གྱི་འཁོར་ལོ་བསྒོམ་པའི་སྟོབས་ཀྱིས་སྒྲུབ་པ་པོ་ཐམས་ཅད་མཁྱེན་

པ་ཉིད་དུ་འགྲུབ་པར་འགྱུར་ན། དེའི་ཚེ་ཅིའི་དོན་དུ་འཇིག་རྟེན་པའི་དངོས་གྲུབ་གྲུབ་པའི་རྣལ་

འབྱོར་པ་རྣམས་འདིར་བཅོམ་ལྡན་འདས་ཀྱི་གསུང་སྟེ་ལུང་རྣམས་གྲུབ་བོ། །དེ་རྣམས་རང་གཞུང་

ལ་ཡིད་ཆེས་པའི་ལུང་དུ་ཇི་ལྟར་རབ་ཏུ་སྟོན་ཅིང་འདྲེན་པར་བྱེད་དེ། སངས་རྒྱས་ཀྱི་གསུང་

རང་གི་གཞུང་ལ་ལུང་དུ་འདྲེན་པ་མི་རིགས་པར་འགྱུར་ཏེ། གྲུབ་པ་དེ་རྣམས་ཉིད་ཐམས་ཅད་ 

མཁྱེན་པ་ཡིན་པའི་ཕྱིར་རོ།།

ལྔ་པ་ནི། དེའི་ཕྱིར་རལ་གྲིའི་རིག་པ་འཛིན་པ་ལ་སོགས་འཇིག་རྟེན་པའི་དངོས་གྲུབ་རྣམ་

པ་ཐམས་ཅད་མཁྱེན་པའི་ཡོན་ཏན་སྟེར་བར་བྱེད་པ་པོར་མི་འགྱུར་ཏེ། དོན་བྱ་བ་ཉི་ཚེ་བ་ཙམ་ཉིད་

ཀྱི་ཕྱིར་དང༌། གྲུབ་པ་དེ་རྣམས་ལ་ཐམས་ཅད་མཁྱེན་པའི་གསུང་མེད་པའི་ཕྱིར་རོ། །གཞན་ཡང་

སྒྲིབ་པ་དང་བཅས་པའི་འཇིག་རྟེན་པའི་གྲུབ་པ་མངོན་སུམ་དུ་བྱས་པ་ན་ཆོས་ཅན། རྣལ་འབྱོར་པ་

དེ་ཐམས་ཅད་མཁྱེན་པར་མི་འགྱུར་ཏེ། སྒྲིབ་པ་དང་བཅས་པའི་ལུས་ཀྱི་དངོས་གྲུབ་དང་རྫུ་འཕྲུལ་

ཉི་ཚེ་བ་ཙམ་ཡང་དག་པར་སྟོན་པའི་ཕྱིར་རོ།།

གཉིས་པ་འཇིག་རྟེན་ལས་འདས་པའི་སྒྲིབ་པ་མེད་པའི་ཆོས་མངོན་སུམ་དུ་བྱས་པས་

ཐམས་ཅད་མཁྱེན་པ་ཐོབ་པར་བསྟན་པ་ནི། སྒྲིབ་བཅས་ཡིན་ན་ཀུན་མཁྱེན་དུ་མི་འགྱུར་བ་དེའི་

ཕྱིར། སྒྲིབ་པ་གཉིས་སྤངས་ཤིང་མེད་པའི་ཆོས་མངོན་སུམ་དུ་བྱས་པར་གྱུར་པ་ན་རྣལ་འབྱོར་པ་

ཐམས་ཅད་མཁྱེན་པར་འགྱུར་ཏེ། སྒྲིབ་པ་མེད་པའི་ཆོས་ཀྱི་མཚན་ཉིད་མངོནཤེས་དྲུག །སྟོབས་

1  ཞོལ། ཤོག ༡༢༣ ན ༥། གཙང་། ཤོག ༩༥ ན ༦ རིལ་ལུ་དང་



དྲི་མེད་འོད་ཀྱི་ཡེ་ལེའི་འགྲེལ་བཤད།182

བཅུ། ས་བཅུ། མ་འདྲེས་པའི་ཆོས་བཅོ་བརྒྱད་རྣམས་མངོན་སུམ་དུ་གྱུར་པའི་ཕྱིར་རོ། །དེ་དག་

ཀྱང་གང་ཞེ་ན། ཐམས་ཅད་མཁྱེན་པའི་ལྷའི་མིག་ནི་སེམས་ཅན་གྱི་འཆི་འཕོ་སྐྱེ་བ་དང་གཟུགས་

ཕྲ་རགས་མཐོང་བ་དང༌། ལྷའི་རྣ་བ་ནི་འཇིག་རྟེན་གྱི་ཁམས་དཔག་མེད་ནས་གྲག་པའི་སྒྲ་ཐམས་

ཅད་ཐོས་པ་དང༌། གཞན་གྱི་སེམས་ཤེས་པ་སེམས་འདོད་ཆགས་དང་བཅས་པ་དང་བྲལ་བ་

སོགས་ཐམས་ཅད་ཤེས་པ་དང༌། སྔོན་གྱི་གནས་རྗེས་སུ་དྲན་པ་དང་རང་གཞན་གྱི་སྔོན་གྱི་གནས་

དང་སྐྱེ་བ་སྔ་མ་དུ་མ་རྣམས་རྗེས་སུ་དྲན་པ་དང༌། འཇིག་རྟེན་གྱི་ཁམས་ཐམས་ཅད་དུ་འགྲོ་བའི་རྫུ་

འཕྲུལ་དང༌། སྒྲིབ་པ་གཉིས་ཀྱི་ཟག་པ་ཐམས་ཅད་ཟད་པ་སྟེ་མངོན་པར་ཤེས་པ་དྲུག་དང༌། སྦྱིན་

པ་བཏང་བ་ལས་ལོངས་སྤྱོད་འབྱུང་བ་གནས་དང༌། དེ་ལས་དབུལ་པོར་འགྱུར་བ་གནས་མ་ཡིན་

པ་སོགས་ལ་ཆགས་ཐོགས་མེད་པར་མངོན་སུམ་དུ་མཁྱེན་པའི་སྟོབས་དང༌། བསོད་ནམས་དང་

བསོད་ནམས་མ་ཡིན་པ་དང༌། མི་གཡོ་བའི་ལས་གསུམ་གྱི་རྣམ་པར་སྨིན་པ་བདེ་འགྲོ་དང་ངན་

འགྲོ་དང་ཁམས་གོང་མར་མྱོང་ཚུལ་མཁྱེན་པའི་སྟོབས་དང༌། འཇིག་རྟེན་གྱི་ཁམས་གཅིག་དང་

དུ་མ་མཁྱེན་པའི་དང༌། དད་སོགས་ཀྱི་དབང་པོ་མཆོག་དང་མཆོག་མ་ཡིན་པ་མཁྱེན་པའི་དང༌། 

ལས་འབྲས་སོ་སོ་ལ་མོས་པ་སྣ་ཚོགས་པ་མཁྱེན་པའི་དང༌། སྡུག་བསྔལ་འགོག་པར་འགྱུར་བ་

ངེས་པར་འབྱུང་བའི་ལམ་དང༌། ལམ་མིན་སོགས་འབྲས་བུ་ཐམས་ཅད་དུ་འགྲོ་བའི་ལམ་མཁྱེན་

པའི་དང༌། ཀུན་ནས་ཉོན་མོངས་པ་དང་རྣམ་པར་བྱང་བའི་དགེ་བ་རྣམས་མཁྱེན་པའི་དང༌། རང་

གཞན་གྱི་སྐྱེ་བ་དུ་མའི་རྟོགས་པ་བརྗོད་པ་སྔོན་གྱི་གནས་རྗེས་སུ་དྲན་པ་མཁྱེན་པའི་དང༌།ལུས་

ཅན་རྣམས་ཀྱི་ད་ལྟར་དང་མ་འོངས་པའི་འཆི་འཕོ་དང་སྐྱེ་བ་མངོན་པར་ཤེས་པ་ཐམས་ཅད་མཁྱེན་

པའི་དང༌། ཟག་པ་སྒྲིབ་གཉིས་མ་ལུས་པ་ཟད་པ་ཐམས་ཅད་མཁྱེན་པའི་སྟོབས་སུ་འགྱུར་རོ།།

སྟོབས་བཅུ་པོ་འདི་དག་ལས་དང་པོས་ནི་ཐབས་ལ་བསླུ་བ་དང་། གཉིས་པས་སྐྱབས་

ལ་བསླུ་བ་དང་བདུན་པས་མ་དག་པ་ཉོན་མོངས་ཅན་ལ་དག་པའི་རྒྱུར་བསླུ་བ་དང་ལྷག་མ་བདུན་

གྱིས་ཐེག་ཆེན་གྱི་ངེས་པར་འབྱུང་བ་ལ་བསླུ་བའི་བདུད་འཇོམས་པའི་ཕྱིར་སྟོབས་ཞེས་བྱའོ། །དེ་

བཞིན་དུ་ས་བཅུའི་ས་དང་པོ་ཀུན་ཏུ་འོད་ཉི་མའི་དཀྱིལ་འཁོར་ཆེན་པོ་མཛེས་པའི་ས་དང༌། ཞེས་

པ་ནས། ས་བཅུ་གཉིས་པ་སོ་སོའ་ིབདག་ཉིད་རིག་པ་རྣལ་འབྱོར་པའི་ཡེ་ཤེས་རྫོགས་པར་བྱེད་

པའི་སའོ། །ཞེས་པའི་བར་ཏེ། ས་འདི་དག་རྡོ་རྗེ་སྙིང་པོ་རྒྱན་གྱི་རྒྱུད་དུ། ཀུན་ཏུ་འོད་ཀྱི་ས་ཆེན་

པོ། །དེ་ཉིད་ཉི་མའི་དཀྱིལ་འཁོར་འདྲ།1།ཞེས་སོགས་གནས་ལ་སོགས་པ་ས་དང་སྦྱོར་བའི་སྐབས་

སུ་རྒྱས་པར་སྔར་བཤད་པ་ལྟར་རོ། །ས་འདི་དག་ལ་སངས་རྒྱས་ཀྱི་ཡེ་ཤེས་ཉིད་ལའང་འདི་

དག་གི་རྟོགས་རིགས་ཚང་བས་འབྲས་བུའི་སྐབས་ལ་བཞག་པ་དང་ལམ་གྱི་སྐབས་ལ་བཞག་པ་

གཉིས་ལས་འདིར་ནི་སྔ་མ་ལྟར་རོ།།

དེ་བཞིན་དུ་མ་འདྲེས་པའི་ཆོས་བཅོ་བརྒྱད་ནི། དེ་བཞིན་གཤེགས་པའི་སྐུའི་སྤྱོད་པ་ལ་

གནས་མིན་པར་གཤེགས་པ་སོགས་འཁྲུལ་པའི་དྲི་མ་མི་མངའ་བ་དང༌། དེ་བཞིན་དུ་གསུང་ལ་

ཅ་ཅོ་མི་མངའ་བ་དང༌། གཞན་དོན་བརྗེད་པའི་དྲན་པ་ཉམས་པ་མི་མངའ་བ་དང༌། ཐུགས་མཉམ་

པར་མ་བཞག་པ་མི་མངའ་བ་དང༌། འཁོར་འདས་ལ་མི་མཐུན་པ་དང༌། ཞི་བར་འཛིན་པའི་འདུ་

ཤེས་མེད་པས་ཐ་དད་པ་ཉིད་ཀྱི་འདུ་ཤེས་མི་མངའ་བ་དང༌། སོ་སོར་མ་བརྟགས་པར་གཞན་དོན་

ཡལ་བར་འདོར་བའི་བཏང་སྙོམས་མི་མངའ་བ་དང༌། སེམས་ཅན་འདུལ་བ་སོགས་ཀྱི་འདུན་པ་

དང༌། གདུལ་བྱ་འགུགས་པ་དང་ཆོས་ཉན་པ་རྣམས་ལ་མི་སྒྲུབ་པ་མེད་པའི་བརྩོན་འགྲུས་དང༌། 

བསམ་མི་དགོས་པར་ཆོས་སྟོན་ནུས་པའི་དྲན་པ་དང༌། ཆོས་ཐམས་ཅད་མཉམ་པ་ཉིད་ཀྱི་ཏིང་

ངེ་འཛིན་དང༌། ཆོས་རྣམས་ལ་གཞན་གྱི་རྐྱེན་གྱིས་རྟོགས་པ་མ་ཡིན་པའི་ཡེ་ཤེས་ལ་སོགས་

པ་ཤེས་རབ་དང༌། ཤེས་རབ་དེའི་འབྲས་བུ་སྒྲིབ་གཉིས་ལས་གྲོལ་བ་ཐོབ་པས་རྣམ་པར་གྲོལ་

བའི་ཡེ་ཤེས་གཟིགས་པ་སྟེ། བཅུ་པོ་དེ་དག་རེ་རེ་ལ་མ་ཐོབ་པའི་ཡོངས་སུ་ཉམས་པ་མི་མངའ་

བ་ཞེས་སྦྱར་བར་བྱའོ།།

ཡེ་ཤེས་མ་འདྲེས་པ་གསུམ་ནི། འདས་པའི་དུས་ཀྱི་ཤེས་བྱ་ཐམས་ཅད་ལ་ཤེས་སྒྲིབ་དང་

བྲལ་ཞིང་ཇི་སྙེད་པ་ཐམས་ཅད་རྟོགས་པས་མ་ཐོགས་ལ་ཉོན་སྒྲིབ་དང་བྲལ་ཞིང་ཇི་ལྟ་བ་རྟོགས་

པས་མ་ཆགས་ཤིང༌། དེ་འདྲ་བའི་ཡེ་ཤེས་ཐོབ་པ་གཞན་ལ་སྨོན་པ་མེད་པའི་ཡེ་ཤེས་རབ་ཏུ་

འཇུག་པ་དང༌། དེ་བཞིན་དུ་མ་འོངས་པའི་དུས་ད་ལྟར་བྱུང་བའི་དུས་ལའང་སྦྱར་བ་དང༌། སེམས་

ཅན་འདུལ་བའི་སྤྱོད་ལམ་སོགས་སྐུའི་ལས་ཐམས་ཅད་དང་པོར་ཡེ་ཤེས་སྔོན་དུ་འགྲོ་ཞིང་ཡེ་ཤེས་

1  མ་རྙེད།

དང་ལྷན་ཅིག་ཏུ་རྒྱུ་བས་ཡེ་ཤེས་ཀྱི་རྗེས་སུ་འབྲང་བ་དང༌། གསུང་དང་ཐུགས་ཀྱི་ལས་ལའང་དེ་

བཞིན་ཏེ། དེ་ལྟར་ན་སྤྱོད་པ་མ་འདྲེས་པ་དྲུག །རྟོགས་པ་མ་འདྲེས་པ་དྲུག །ཡེ་ཤེས་མ་འདྲེས་པ་

གསུམ། འཕྲིན་ལས་མ་འདྲེས་པ་གསུམ་སྟེ། མ་འདྲེས་པའི་ཆོས་དེ་དག་སངས་རྒྱས་ལ་མངའ་བ་

དེའི་ཕྱིར་སངས་རྒྱས་ནི་གནས་སྐབས་ཐམས་ཅད་དུ་དུས་ཐམས་ཅད་ཀྱི་ཚེ་ཆོས་ཐམས་ཅད་སྒྲིབ་

པ་དང་བྲལ་བར་མཉམ་པ་ཉིད་ལ་ལེགས་པར་རབ་ཏུ་གནས་པ་སྟེ། སྒྲིབ་པ་ཐམས་ཅད་དང་བྲལ་

བའི་སྟོང་པ་ཉིད་ལ་ཡང་དག་པར་རྗེས་སུ་གནས་པ་ཉིད་ཀྱི་ཕྱིར་རོ། །དེ་ལྟ་བུའི་སངས་རྒྱས་ཀྱི་

ཤེས་རབ་ཡོངས་སུ་དག་པ་ན་ནི་དེ་བཞིན་གཤེགས་པར་འགྱུར་ཏེ། སྒྲིབ་པ་ཐམས་ཅད་མེད་པའི་

མཚན་ཉིད་ཀྱི་ཕྱིར་རོ།། 

གསུམ་པ་འཇིག་རྟེན་པའི་དངོས་གྲུབ་སྒྲིབ་བཅས་ཡིན་པས་ཐམས་ཅད་མཁྱེན་པ་ཐོབ་མི་

ནུས་པར་བསྟན་པ་ལ་གསུམ། སྒྲིབ་བཅས་ཀྱི་སངས་རྒྱས་མི་སྲིད་པར་བསྟན་པ་དང༌། སངས་

རྒྱས་སྒྲིབ་བྲལ་དུ་མཚན་བརྗོད་ཀྱིས་སྒྲུབ་པ་དང༌། དོན་བསྡུས་ཏེ་རྟོག་སྒོམ་གྱིས་སངས་རྒྱས་མི་

ཐོབ་པར་བསྟན་པའོ། །དང་པོ་ནི། ཡང་སྒྲིབ་པ་དང་བཅས་པ་ཤེས་རབ་ཡོངས་སུ་མ་དག་པ་ཁ་

ཅིག་དཀྱིལ་འཁོར་འཁོར་ལོ་གཅིག་ལ་གཟུགས་ཀྱི་ལྷའི་གྲངས་དང་ཁ་དོག་དང་ཕྱག་དང་ཞལ་

དབྱིབས་དང་རྣམ་པར་རྟོག་པའི་གཟུགས་སྤྲོ་བའི་ཕྱིར་རྡོ་རྗེ་སེམས་དཔའ་སྟོབས་བཅུ་དང་ལྡན་

པར་མི་འགྱུར་ཞེས་འགྱུར་མངས་ལྟར་ཏེ། སྒྲིབ་པ་དང་བཅས་ཤིང་ཤེས་རབ་ཡོངས་སུ་མ་དག་པ་

དཀྱིལ་འཁོར་གྱི་འཁོར་ལོ་གཅིག་མངོན་སུམ་དུ་བྱས་པ་ཁ་ཅིག་ཆོས་ཅན། རྡོ་རྗེ་སེམས་དཔའ་

སྟོབས་བཅུ་པར་འགྱུར་བ་ནི་འགའ་ཡང་མེད་དེ། དཀྱིལ་འཁོར་གྱི་ལྷའི་གྲངས་དང་ཁ་དོག་ཞལ་

ཕྱག་སོགས་རྣམ་པར་རྟོག་པའི་རྣམ་འཕྲུལ་གྱིས་སྤྲོ་བར་བྱེད་པའི་ཕྱིར་རོ། །ཞེས་པའོ།།

འོན་ཀྱང་ཐམས་ཅད་མཁྱེན་པའི་ལམ་མི་རྟོག་པའི་ཡེ་ཤེས་སྒོམ་པ་ལས་ཉམས་པ་དེ་ནི་

ལོག་པའི་ང་རྒྱལ་གྱིས་ཟིལ་གྱིས་མནན་པར་གྱུར་པ་ན་བདག་ཀྱང་རྡོ་རྗེ་སེམས་དཔའ་སྟོབས་བཅུ་

པའོ་ཞེས་དེ་ལྟར་རློམ་པར་བྱེད་དོ། །ཞེས་པ་འདིས་རྟོག་སྒོམ་གྱིས་དཀྱིལ་འཁོར་གྱི་འཁོར་ལོ་

གཅིག་མངོན་སུམ་དུ་བྱས་པའི་སྐབས་དེར་སངས་རྒྱས་པར་འདོད་པའོ། །འདི་ནི་སྟོབས་བཅུ་པ་

མ་ཡིན་ཏེ། སྟོབས་བཅུ་པའི་འགལ་ཟླ་ཡོན་ཏན་ཉི་ཚེ་བ་རྨོངས་པ་ཆེན་པོའ།ོ །འདིར་རྣལ་འབྱོར་



ཡེ་ལེའི་མདོར་བསྡུས་གསུམ་པའི་རྣམ་བཤད། 185

པ་འདིའི་སངས་རྒྱས་ཉིད་ནི་སྔོན་མེད་པ་ཤིན་ཏུ་རྨད་དུ་བྱུང་བ་ཆེན་པོ་སྟེ། སྒྲིབ་པ་ཐམས་ཅད་དང་

ལྡན་པའི་ཕྱིར་རོ། །ཞེས་སྐབས་དེར་སངས་རྒྱས་ཐོབ་པར་རློམ་པ་དེ་ནི། སངས་རྒྱས་ཀྱི་མི་མཐུན་

ཕྱོགས་སུ་གྱུར་པའི་རྨོངས་པ་ཆེན་པོ་ཡིན་པས་སྒྲིབ་པ་དང་བཅས་བཞིན་དུ་སངས་རྒྱས་སུ་འདོད་

པ་ནི་སྔོན་མེད་པའོ་ཞེས་བཞད་གད་ཀྱི་གནས་སུ་མཛད་དོ།།

གཉིས་པ་ནི། མཚན་བརྗོད་ཀྱི་སོར་རྟོག་ཡེ་ཤེས་ཀྱི་བསྟོད་པ་ལས་ཚིགས་བཅད་དགུ་

པས་སངས་རྒྱས་ཀྱི་མཚན་ཉིད་གསུངས་པ་འདི་ལྟ་སྟེ། སྡུག་བསྔལ་གྱི་སྡུག་བསྔལ་འགྱུར་བའི་

སྡུག་བསྔལ་འདུ་བྱེད་ཀྱི་སྡུག་བསྔལ་གསུམ་གྱི་སྡུག་བསྔལ་མ་ལུས་པ་ཞི་ཞིང་སེམས་ཅན་རྣམས་

ཀྱི་སྡུག་བསྔལ་གསུམ་ཡང་སེལ་ལ། ལུས་ངག་ཡིད་གསུམ་གྱི་སྒྲིབ་པ་མཐའ་ཡས་པ་ལས་གྲོལ་

བའི་གནས་སྐབས་གསུམ་ཐོབ་པ། བདུད་དང་ཉོན་མོངས་ཤེས་བྱ་སྙོམས་འཇུག་གི་སྲིད་པ་སྟེ་སྒྲིབ་

པ་གསུམ་ལས་ངེས་པར་གྲོལ་བ། ནམ་མཁའ་ལྟར་མཐའ་ཡས་པའི་ཆོས་ཐམས་ཅད་སྒྲིབ་པ་དང་

བྲལ་བར་མཉམ་པ་ཉིད་དུ་རྟོགས་པ་ལ་གནས་པའོ་ཞེས་སོ། །གསུམ་པ་ནི། བཅོམ་ལྡན་འདས་ཀྱི་

གསུང་འདིའི་ཕྱིར་རྣམ་པར་རྟོག་པའི་གཟུགས་སྒོམ་པའི་བསྐྱེད་རིམ་ཙམ་བསྒོམ་པའི་སྟོབས་ཀྱིས་

རྣལ་འབྱོར་པ་ཐམས་ཅད་མཁྱེན་པར་མི་འགྱུར་རོ།།

གཉིས་པ་ལུས་རང་བཞིན་གྱིས་སངས་རྒྱས་སུ་གསུངས་པ་དང་འགལ་བའི་རྩོད་སྤང་

ལ་གསུམ། སེམས་ཅན་གྱི་ཕུང་ཁམས་སྐྱེ་མཆེད་རང་བཞིན་གྱིས་སངས་རྒྱས་སུ་གསུངས་པ་

དང་འགལ་བའི་རྩོད་པ། སྒྲིབ་བཅས་ཡིན་པས་སེམས་ཅན་སངས་རྒྱས་སུ་མི་འཐད་པའི་ལན། 

རང་བཞིན་གྱིས་སེམས་ཅན་སངས་རྒྱས་མིན་ཡང་སངས་རྒྱས་སུ་བསྒོམ་པས་སངས་རྒྱས་སུ་

འགྱུར་བའི་རྩོད་པ་སྤང་བའོ། །དང་པོ་ནི། གལ་ཏེ་དེ་བཞིན་གཤེགས་པས་རྒྱུད་ཀྱི་རྒྱལ་པོ་ཐམས་

ཅད་ལས་ཕུང་པོ་ལྔ་ནི། ཞེས་པ་ནས། ཁྲོ་བོའ་ིརྒྱལ་པོ་རྣམས་སུ་གསུངས་པ་མ་ཡིན་ནམ། དེར་

ནི་སེམས་ཅན་རྣམས་ཀྱི་ལུས་ནི་རང་བཞིན་གྱིས་སངས་རྒྱས་ཀྱི་སྤྲུལ་པའི་སྐུའོ། །དེས་ན་ཕུང་

ཁམས་སོགས་ལྷར་བསྒོམས་པས་ཅིའི་ཕྱིར་སངས་རྒྱས་སུ་མི་འགྱུར་ཞེས་བསྐྱེད་རིམ་ལ་ཞེན་པ་

འགའ་ཞིག་གི་བསམ་པ་འབྱུང་བར་འགྱུར་ཏེ། 

གཉིས་པ་ལ་གསུམ། སངས་རྒྱས་ཀྱི་ཡོན་ཏན་མེད་ཅིང་འཁོར་བ་པ་ཡིན་པས་སེམས་

ཅན་སངས་རྒྱས་མིན་པར་བསྒྲུབ། སངས་རྒྱས་འཁོར་བ་ལས་འདས་པར་མཚན་བརྗོད་ཀྱི་ལུང་

གིས་བསྒྲུབ། སེམས་ཅན་སངས་རྒྱས་མ་ཡིན་པར་བསྟན་པས་དོན་བསྡུ་བའོ། །དང་པོ་ནི། དེའི་

ཕྱིར་ལན་བརྗོད་པར་བྱའོ། །འདིར་སངས་རྒྱས་ཀྱི་སྐུ་དང་ཡོན་ཏན་ལ་སོགས་པ་ལ་རྨོངས་པ་

རྣམས་ཀྱིས་སེམས་ཅན་རྣམས་ཀྱི་ལུས་ནི་སངས་རྒྱས་ཀྱི་སྤྲུལ་པའི་སྐུའོ་ཞེས་བརྗོད་པར་བྱ་

བ་གང་ཡིན་པ་གང་ཞིག་ཡོངས་སུ་བརྟགས་ན་ལུང་རིགས་དང་མི་འགྲིག་པ་འདི་ནི་དེ་བཞིན་

གཤེགས་པའི་གསུང་མ་ཡིན་ནོ། །གལ་ཏེ་དོན་དམ་པའི་བདེན་པར་ཏེ་དངོས་གནས་ལ་སེམས་

ཅན་གྱི་ལུས་སངས་རྒྱས་ཀྱི་སྤྲུལ་པའི་སྐུ་ཡིན་ན། དེའི་ཚེ་ཁམས་གསུམ་པོ་ན་གནས་པའི་སེམས་

ཅན་ཐམས་ཅད་ཆོས་ཅན། ལམ་མ་བསྒོམ་པའི་སྔོན་དུ་ཡང་དག་པར་རྫོགས་པའི་སངས་རྒྱས་སུ་

གྲུབ་པར་འགྱུར་ཏེ། ལམ་མ་བསྒོམ་པའི་སྔོན་དུ་རྫོགས་པའི་སངས་རྒྱས་ཀྱི་སྤྲུལ་པའི་སྐུ་ཉིད་ཡིན་

པའི་ཕྱིར་རོ། །འདོད་ན། སངས་རྒྱས་ཉིད་ཀྱི་སླད་དུ་ཐོས་བསམ་སྒོམ་པ་དང་སྦྱིན་སོགས་ཀྱི་བྱ་བ་

དོན་མེད་པར་འགྱུར་རོ། །གཞན་ཡང༌། སེམས་ཅན་ཐམས་ཅད་ལ་ཆོས་ཅན། ལས་དབང་གིས་སྐྱེ་

བ་དང་འགག་པ་མེད་པར་འགྱུར་ཏེ། དངོས་པོ་ལ་སངས་རྒྱས་ཀྱི་སྐུ་ཡིན་པའི་ཕྱིར། དེ་ཆོས་ཅན། 

འཁོར་བར་བདེ་བ་དང་སྡུག་བསྔལ་དང་བཀྲེས་པ་དང་སྐོམ་པ་ལ་སོགས་པའི་གནོད་པ་མེད་པར་

འགྱུར་བར་ཐལ། རྟགས་སྔ་མའི་ཕྱིར། དེ་ཆོས་ཅན། མངོན་པར་ཤེས་པ་དྲུག་ལ་སོགས་པ་སངས་

རྒྱས་ཀྱི་ཡོན་ཏན་གྱི་འབྱོར་པ་རྣམས་དང་ལྡན་པར་འགྱུར་ཏེ། རྟགས་སྔ་མའི་ཕྱིར་རོ། །དེ་རྣམས་

འདོད་པར་མི་ནུས་ཏེ། དེ་ལྟ་བུ་འདི་ནི་མངོན་སུམ་དུ་མཐོང་བ་དང་གསུང་རབ་སོགས་ལས་ཐོས་

པ་དང་ཡོན་ཏན་གྱི་ཆོས་ལས་རྗེས་སུ་དཔགས་པ་དང་དེ་བཞིན་གཤེགས་པས་ལུང་བསྟན་པ་ཡང་

མེད་དོ། །དེའི་ཕྱིར་སེམས་ཅན་རྣམས་ནི་སངས་རྒྱས་སུ་མི་འགྱུར་ཏེ། སངས་རྒྱས་ཀྱི་ཡོན་ཏན་

མེད་པའི་ཕྱིར་དང༌། འཁོར་བར་ལས་ཀྱི་རྣམ་པར་གནས་པ་ཉིད་ཀྱི་ཕྱིར་རོ།།

གཉིས་པ་ནི། མཚན་བརྗོད་ཀྱི་ཆོས་དབྱིངས་ཡེ་ཤེས་ལ་བསྟོད་པ་ལས་ཚིགས་བཅད་

བཅུ་གསུམ་པས་གསུངས་པ་འདི་ལྟ་སྟེ། ལས་རླུང་གི་འཁོར་བའི་ཕ་རོལ་དུ་བརྒལ་ནས་མི་འགྱུར་

བའི་བདེ་བ་རྫོགས་པའི་མཐར་སོན་པ་ཚོགས་གཉིས་རྫོགས་པས་ལམ་གྱི་བྱ་བ་བྱས་པ། འཕོ་བའི་

བག་ཆགས་ཀྱི་རླན་དང་བྲལ་བས་སྐམ་སར་གནས་པ་རྣམ་ཤེས་ཀྱི་ཆོས་ལས་འདས་པས་ཤེས་པ་

སྟེ་ཡེ་ཤེས་འབའ་ཞིག་པ། གློ་བུར་གྱི་དྲི་མ་རྣམས་ངེས་པར་བསལ་བ། ཤེས་རབ་ཀྱི་མཚོན་ཆས་

སེམས་ཅན་གྱི་བདུད་དང་ཉོན་མོངས་པ་རྣམས་འཇོམས་པ། ཞེས་པ་སྟེ། གསུམ་པ་ནི། དེ་བཞིན་

གཤེགས་པའི་ཆོས་འདིའི་ཕྱིར་སེམས་ཅན་རྣམས་ཀྱི་ལུས་ནི་སངས་རྒྱས་ཀྱི་སྤྲུལ་པའི་སྐུར་མི་

འགྱུར་ཏེ། འཁོར་བའི་མཐར་སོན་པ་སོགས་མེད་པའི་ཕྱིར་རོ།།

གསུམ་པ་རང་བཞིན་གྱིས་སེམས་ཅན་སངས་རྒྱས་མིན་ཡང་སངས་རྒྱས་སུ་བསྒོམས་

པས་སངས་རྒྱས་སུ་འགྱུར་བའི་རྩོད་སྤང་ལ་གསུམ། རྟོག་སྒོམ་གྱིས་སངས་རྒྱས་སུ་བསྒོམས་

པས་སངས་རྒྱས་སུ་འགྱུར་བའི་རྩོད་པ། ཚོགས་གཉིས་མ་བསགས་པར་རྟོག་སྒོམ་གྱིས་སངས་

རྒྱས་སུ་མི་འགྱུར་བའི་ལན། ལན་དེ་ལ་རྩོད་པ་སྤང་བའོ། །དང་པོ་ནི། གལ་ཏེ་སེམས་ཅན་གྱི་ལུས་

དང་པོ་ནས་སངས་རྒྱས་མིན་ཡང་དཀྱིལ་འཁོར་གྱི་འཁོར་ལོར་བསྒོམ་པ་གོམས་པའི་དབང་གིས་

ཕུང་པོ་དང་ཁམས་དང་སྐྱེ་མཆེད་ལ་སོགས་པ་དཀྱིལ་འཁོར་གྱི་འཁོར་ལོའ་ིརྣམ་པར་འགྱུར་ཏེ། དེ་

ཉིད་ཀྱིས་ན་སེམས་ཅན་གྱི་ལུས་སངས་རྒྱས་ཉིད་དུ་ཡང་དེ་བཞིན་གཤེགས་པས་གསུངས་པ་མ་

ཡིན་ནམ་ཞེས་བསྐྱེད་རིམ་ལ་ཞེན་པ་འགའ་ཞིག་གི་བསམ་པ་འབྱུང་བར་འགྱུར་ཏེ། 

གཉིས་པ་ལ་གསུམ། ཚོགས་གཉིས་མ་བསགས་པར་རྟོག་སྒོམ་གྱིས་སངས་རྒྱས་མི་

འགྲུབ་པར་བསྟན། སངས་རྒྱས་ཚོགས་གཉིས་མཐར་ཕྱིན་པར་མཚན་བརྗོད་ཀྱིས་བསྒྲུབ། དོན་

བསྡུ་བའོ། །དང་པོ་ནི། དེའི་ཕྱིར་ལན་བརྗོད་པར་བྱའོ། །འདིར་བྱིས་པའི་སྐྱེ་བོ་རྣམས་ཀྱིས་བརྗོད་

པར་བྱ་བ་གང་ཡིན་པ། སེམས་ཅན་གྱི་ལུས་ལྷའི་འཁོར་ལོར་བསྒོམ་པ་གོམས་པའི་དབང་གིས་

ཕུང་ཁམས་སྐྱེ་མཆེད་ལ་སོགས་པ་དཀྱིལ་འཁོར་གྱི་འཁོར་ལོའ་ིརྣམ་པར་འགྱུར་ཏེ། དེ་ཉིད་ཀྱིས་

ན་སངས་རྒྱས་ཉིད་དུ་ཡང་དེ་བཞིན་གཤེགས་པས་གསུངས་པ་ཡིན་ནོ་ཞེས་པ་དེ་ནི་འཐད་པ་མ་

ཡིན་ཏེ། གང་གི་ཕྱིར་རྟོག་སྒོམ་གྱི་རྣལ་འབྱོར་དེ་ཙམ་ལ་བསོད་ནམས་དང་ཡེ་ཤེས་ཀྱི་ཚོགས་

རྫོགས་པ་མེད་པའི་ཕྱིར་རོ། །འདིར་གལ་ཏེ་རྣལ་འབྱོར་པ་རྣམས་ཀྱི་བསོད་ནམས་དང་ཡེ་ཤེས་

ཀྱི་ཚོགས་རྫོགས་པ་མ་གཏོགས་པར་རྟོག་པའི་སྒོམ་པ་གོམས་པའི་དབང་གིས་ཕུང་ཁམས་

སོགས་དཀྱིལ་འཁོར་གྱི་རྣམ་པར་འགྱུར་ཞིང༌། རྣམ་པར་རྟོག་པའི་སྒོམ་པའི་དབང་གིས་སངས་

རྒྱས་ཉིད་དུ་ཡང་འགྱུར་ན། འོ་ན་དེའི་ཚེ་སྐྱེ་བོ་བསོད་ནམས་དམན་པ་གཞན་ཞིག་ང་ནི་རྒྱལ་པོའ་ོ

ཞེས་རློམ་ཞིང་སེམས་པར་བྱེད་པ་དེ་ཡང་རློམ་སེམས་གོམས་པ་དེ་ལས་བསོད་ནམས་ཀྱི་ཚོགས་

མ་གཏོགས་པར་རྒྱལ་པོར་འགྱུར་དགོས་ཏེ། འདི་ལྟ་བུ་ནི་གནས་སྐབས་འགར་ཡང་མཐོང་བ་ཡང་

མེད་དོ། །རྒྱལ་པོ་མ་ཡིན་པ་ལ་རྒྱལ་པོར་ལོག་པར་རྣམ་པར་རྟོག་པས་རྣམ་རྟོག་གི་གཟུགས་སྒོམ་

པ་གོམས་པའི་དབང་གིས་བསོད་ནམས་ཀྱི་ཚོགས་དམན་པ་རྒྱལ་པོར་མི་འགྱུར་བ་ཇི་ལྟ་བ་དེ་

བཞིན་དུ་བསོད་ནམས་དང་ཡེ་ཤེས་ཀྱི་ཚོགས་ཀྱིས་དམན་པའི་རྣལ་འབྱོར་པ། ང་ནི་སངས་རྒྱས་

སོ་ཞེས་རྣམ་པར་རྟོག་པ་གོམས་པའི་དབང་གིས་བསྐལ་པ་དུ་མ་རྣམས་ཀྱིས་ཀྱང་ཡང་དག་པར་

རྫོགས་པའི་སངས་རྒྱས་སུ་མི་འགྱུར་ཏེ། བསོད་ནམས་དང་ཡེ་ཤེས་ཀྱི་ཚོགས་མེད་པའི་ཕྱིར་རོ།།

གཉིས་པ་ནི། ཆོས་དབྱིངས་ཡེ་ཤེས་ཀྱི་བསྟོད་པ་ལས་ཚིགས་བཅད་བཅུ་དྲུག་པས་

གསུངས་པ། སེམས་ཅན་ཕན་པའི་བསོད་ནམས་དང་ལྡན་པ་ནི་བསོད་ནམས་ཀྱི་ཚོགས་ཡིན་

ལ། མཆོག་ཏུ་མི་འགྱུར་བའི་ཡེ་ཤེས་སྒོམ་པ་ནི་ཡེ་ཤེས་ཀྱི་ཚོགས་ཏེ། དེ་འདྲ་བའི་ཚོགས་གཉིས་

ནི་ཡེ་ཤེས་ཀྱི་སྐུའི་འབྱུང་གནས་ཆེ་སྟེ་ཚོགས་གཉིས་པོ་དེ་བསགས་པ་ལས་སྐུ་དེ་ཐོབ་ཅེས་

པའོ། །ཡེ་ཤེས་ཀྱི་ཚོགས་དེ་དང་ལྡན་པ་ལས་སྟོང་པ་ལ་མངོན་སུམ་དུ་སྣང་ཞིང་ཡོད་པ་དང༌། 

རྡུལ་ཕྲ་རབ་ཀྱི་བདག་ཉིད་དུ་མེད་པའི་སྟོང་གཟུགས་ལ་སོགས་པ་སྒྲིབ་བྲལ་གྱི་ཆོས་ཐམས་ཅད་

ཇི་ལྟ་བར་ཤེས་པ་དེ་ཉིད་ནི་ཚོགས་གཉིས་ཀྱི་ཚོགས་ནི་ལེགས་པར་བསགས་པའི་སངས་རྒྱས་

སོ། །ཞེས་པའོ། །གསུམ་པ་ནི། བཅོམ་ལྡན་འདས་ཀྱི་གསུང་འདིའི་ཕྱིར་བསོད་ནམས་དང་ཡེ་

ཤེས་དམན་པ་རྣམས་ནི་རྣམ་པར་རྟོག་པའི་གཟུགས་སྒོམ་པ་གོམས་པའི་དབང་ཙམ་གྱིས་སངས་ 

རྒྱས་སུ་མི་འགྱུར་རོ།།

གསུམ་པ་ལན་དེ་ལ་རྩོད་པ་སྤང་བ་ལ་གསུམ། རྟོག་སྒོམ་གྱིས་སངས་རྒྱས་སུ་མི་

འགྱུར་ན་ལུས་དཀྱིལ་འཁོར་གྱི་ལྷས་སྦྱང་བར་གསུངས་པ་དང་འགལ་བའི་རྩོད་པ་དང༌། དེ་ལྟར་

གསུངས་པ་དྲང་དོན་ཡིན་གྱི་ངེས་དོན་དུ་སངས་རྒྱས་གཟུགས་ཅན་མ་ཡིན་པར་བསྟན་པའི་ལན་

དང༌། སངས་རྒྱས་གཟུགས་ཅན་མ་ཡིན་པའི་ལན་ལ་རྩོད་པ་སྤང་བའོ། །དང་པོ་ནི། གལ་ཏེ་འདིར་

གཟུགས་ཀྱི་སྒོམ་པ་རྣམ་པར་རྟོག་པ་ཡིན་ཞིང་རྣམ་པར་རྟོག་པའི་སྒོམ་པ་ལས་རྣལ་འབྱོར་པ་

སངས་རྒྱས་སུ་མི་འགྱུར་ན། དེའི་ཚེ་ལུས་འདི་སྦྱང་གཞིར་བྱས་ནས་དཀྱིལ་འཁོར་གྱི་འཁོར་ལོའ་ི

ལྷའི་ཚོགས་རྣམས་ཀྱིས་རྣམ་པར་སྦྱང་བར་བྱའོ། །ཞེས་དེ་བཞིན་གཤེགས་པས་གསུངས་པ་ཅིའི་

དོན་དུ་ཡིན་ཅེས་འགའ་ཞིག་གི་བསམ་པ་འབྱུང་བར་འགྱུར་ཏེ། ཞེས་པའོ།།

གཉིས་པ་ལ་གསུམ། དེ་ལྟར་གསུངས་པ་དྲང་དོན་ཡིན་གྱི་ཉི་ཚེ་བའི་བེམ་པོས་སངས་

རྒྱས་སུ་མི་འཐད་པར་བསྟན་པ། སངས་རྒྱས་གཟུགས་ཅན་མ་ཡིན་པར་མཚན་བརྗོད་ཀྱིས་བསྒྲུབ་

པ། དེའི་ཕྱིར་ཉི་ཚེ་བའི་ལུས་སངས་རྒྱས་མ་ཡིན་པར་བསྟན་ཏེ་དོན་བསྡུ་བའོ། །དང་པོ་ནི། དེའི་

ཕྱིར་ལན་བརྗོད་པར་བྱའོ། །འདིར་ལུས་འདི་ཉིད་ནི་ལྷར་དག་པར་གསུངས་པ་ནི་བདེན་ཏེ། དེ་

བཞིན་གཤེགས་པས་དམ་ཚིག་གི་བརྡའི་སྐད་ཀྱིས་སོ་སོར་བཤང་བ་ལ་སོགས་པ་དེ་དག་ལ་

རྣམ་པར་སྣང་མཛད་ལ་སོགས་པ་རྒྱལ་བ་ལྔ་པོ་དེ་དག་གི་བརྡས་རབ་ཏུ་བསྟན་གྱི། བུམ་པ་དང་

སྣམ་བུའི་སྒྲ་བཞིན་དུ་བརྗོད་བྱ་རྗོད་བྱེད་ཀྱི་དངོས་པོ་ཇི་བཞིན་པ་ལས་བཤང་བ་སོགས་རྣམ་སྣང་

སོགས་སུ་བསྟན་པ་ནི་མ་ཡིན་ནོ། །འོན་ཀྱང་བུད་མེད་ཀྱི་དབང་པོ་པདྨ་དང༌། སྐྱེས་པའི་དབང་པོ་

རྡོ་རྗེ་དང༌། བཤང་བ་རྣམ་པར་སྣང་མཛད་དང༌། གཅི་བ་མི་བསྐྱོད་པ་དང༌། ཁྲག་རིན་ཆེན་འབྱུང་

ལྡན་དང༌། ཁུ་བ་སྣང་བ་མཐའ་ཡས་དང༌། ཤ་དོན་ཡོད་གྲུབ་པ་ཅེས་པ་སྟེ། གསུང་འདི་རྣམས་ཀྱིས་

ཉེ་བར་བརྟགས་པའི་སྒོ་ནས་དེ་བཞིན་གཤེགས་པ་ལྔ་པོ་རྣམས་ཀྱི་མིང་གི་བདུད་རྩི་ལྔ་པོ་རྣམས་

གསུངས་ཏེ་དངོས་པོའ་ིགནས་ཚུལ་དང་མཐུན་པ་དོན་དམ་པའི་རིགས་པས་དཔྱད་ན་ནི་བདུད་རྩི་

དེ་རྣམས་ལྷར་འགྱུར་བ་མ་ཡིན་ནོ། །དེའི་ཕྱིར་རུལ་པའི་ལུས་མི་གཙང་བ་དུ་མ་འདུས་པ་འདི་ནི་

ལྷའི་སྐུར་བརྗོད་པར་མི་ནུས་ཏེ། གཙང་བའི་སྙིང་པོ་མེད་པ་ཉིད་ཀྱི་ཕྱིར་རོ།།

གཉིས་པ་ནི། མཚན་བརྗོད་ཀྱི་ཆོས་དབྱིངས་ཡེ་ཤེས་ཀྱི་བསྟོད་པ་ལས་ཚིགས་བཅད་ཉི་

ཤ་པ་ལ་སོགས་པ་གསུམ་གྱིས་ཡེ་ཤེས་ཀྱི་སྐུ་གསུངས་པ་འདི་ལྟ་སྟེ། ཡེ་ཤེས་ཀྱི་སྐུ་ནི་ཟླ་བས་

གཅིག་པུ་གཞིག་ཅིང་གཞོམ་དུ་མེད་པས་སྲ་མཁྲེགས་རྡོ་རྗེའི་བདག་ཉིད། མི་འགྱུར་བའི་སྐད་ཅིག་

ལས་དང་པོར་འབྱུང་བས་སྐྱེས་མ་ཐག་པ་སྒྲིབ་བྲལ་གྱི་ཆོས་ཀུན་ལ་དབང་བསྒྱུར་བས་འགྲོ་བའི་

བདག་པོ། ནམ་མཁའ་ལས་བྱུང་བ་སོགས་སྔར་བཤད་པ་ལྟར་དང༌། སྲོག་ཐམས་ཅད་གཙུག་ཏོར་

དུ་འགགས་ཤིང་ཁུ་བ་དེར་བརྟན་པས་གཙུག་ཏོར་ཆེན་པོ་དང༌། དེ་ཉིད་ཀྱིས་ན་འཇིག་རྟེན་ཐམས་

ཅད་ཀྱི་རྨད་དུ་བྱུང་བ་སྟེ། དེའི་མཐུས་གཟུགས་སྐུ་ལ་ཡང་གཙུག་ཏོར་བལྟར་མི་མངོན་པ་མངའ་

བ་འབྱུང་བར་གསུངས་པ་ཡིན་ནོ། །ནམ་མཁའི་ཁམས་དག་པ་ཆོས་དབྱིངས་ཡེ་ཤེས་ཀྱི་ངོ་བོར་

གྱུར་པས་ནམ་མཁའ་བདག་པོ་གདུལ་བྱའི་མོས་པ་དང་མཐུན་པར་སྐུ་གསུང་ཐུགས་ཀྱི་རྣམ་འཕྲུལ་

མཐའ་ཡས་པ་སྟོན་པས་སྣ་ཚོགས་སྟོན། ཞེས་པའོ། །གསུམ་པ་ནི། བཅོམ་ལྡན་འདས་ཀྱི་གསུང་

འདིའི་ཕྱིར་ཉི་ཚེ་བའི་ལུས་ནི་སངས་རྒྱས་ཀྱི་སྐུར་མི་འགྱུར་རོ།།

གསུམ་པ་ལན་ལ་རྩོད་པ་སྤང་བ་ལ་བཞི། སངས་རྒྱས་གཟུགས་ཅན་ཡིན་པའི་རྩོད་པ་

དང། སངས་རྒྱས་གཟུགས་ཅན་དུ་འདོད་པ་མ་བརྟགས་པ་ཡིན་གྱི་བརྟགས་ན་མི་འཐད་པར་

བསྟན་པ་དང༌། དེའི་ཕྱིར་སངས་རྒྱས་ཀྱི་གསུང་མ་བརྟགས་པར་མ་དག་པའི་དམ་ཚིག་བསྟེན་

པས་སངས་རྒྱས་ཀྱི་ཡོན་ཏན་མི་ཐོབ་པར་བསྟན་པ་དང༌། དེ་ལ་དམ་ཚིག་བསྟེན་པར་བཤད་

པ་དང་འགལ་བའི་རྩོད་པ་སྤང་བའོ། །དང་པོ་ལ་གསུམ། སངས་རྒྱས་གཟུགས་ཅན་མ་ཡིན་ན་

མཛད་པ་བཅུ་གཉིས་མི་འཐད་པར་ཐལ་བ། རྣམ་འཕྲུལ་རྨད་དུ་བྱུང་བ་རྣམས་གཟུགས་ཅན་མ་

ཡིན་ན་མི་འབྱུང་བའི་རྩོད་པ། དེའི་ཕྱིར་རྟོག་སྒོམ་གྱིས་གཟུགས་སྐུ་བསྒྲུབ་པ་འཐད་པའི་རྩོད་

པའོ། །དང་པོ་ནི། གལ་ཏེ་ཡང་དེ་བཞིན་གཤེགས་པ་ཡེ་ཤེས་ཀྱི་སྐུ་ཡིན་གྱི་རྡུལ་ཕྲ་རབ་འདུས་

པའི་གཟུགས་ཅན་དུ་མི་འགྱུར་ན། འོ་ན་དེའི་ཚེ་དེ་བཞིན་གཤེགས་པ་ཆོས་ཅན། ཡུམ་གྱི་མངལ་

དུ་འཇུག་པ་དང༌། ཞེས་པ་ནས། ནམ་མཁའ་ལ་གཤེགས་པ་དང་བྱོན་པ་དང༌། དེའི་སྒོ་ནས་སེམས་

ཅན་གྱི་བྱ་བ་བྱེད་པ་རྣམས་སུ་མི་འགྱུར་བར་ཐལ། རྡུལ་ཕྲ་རབ་འདུས་པའི་གཟུགས་ཅན་མ་ 

ཡིན་པའི་ཕྱིར་དང༌། 

གཉིས་པ་ནི། དེ་བཞིན་དུ་བཅོམ་ལྡན་འདས་ཆོས་ཅན། ཁྱོད་ཀྱི་གསུང་གིས་བསྐྱེད་

པ་ཉན་ཐོས་ཀྱི་དགེ་འདུན་ཡང་མེད་པར་འགྱུར་ཞིང༌། ཡོངས་སུ་མྱ་ངན་ལས་འདས་པ་ཆེན་པོ་

དང༌། རྫུ་འཕྲུལ་གྱི་ཆོ་འཕྲུལ་ཆེན་པོ་ཕུལ་དུ་བྱུང་བ་ཡང་དག་པར་སྟོན་པ་ཡང་མེད་པར་འགྱུར་

རོ། །སྲིད་པ་གསུམ་ན་གནས་པ་རྣམས་ཀྱིས་མཆོད་པར་བྱ་བའི་དོན་དུ་དབུ་སྐྲ་དང་ཚེམས་དང་

ཤ་དང་རུས་པ་ལ་སོགས་སྐུ་གདུང་སྤྲོ་བ་ཡང་མེད་པར་འགྱུར་བར་ཐལ་ཏེ། གཟུགས་ཅན་མ་ཡིན་

པའི་ཕྱིར་རོ། །གཞན་ཡང་དེ་བཞིན་གཤེགས་པའི་རྣམ་འཕྲུལ་ཤིན་ཏུ་རྨད་དུ་བྱུང་བ་ནི་བཅོམ་ལྡན་

འདས་གཟུགས་དང་ལྡན་པ་ལས་འགྱུར་གྱི་གཟུགས་དང་མི་ལྡན་པ་ལས་ནི་མ་ཡིན་ནོ། །གསུམ་



ཡེ་ལེའི་མདོར་བསྡུས་གསུམ་པའི་རྣམ་བཤད། 191

པ་ནི། དེའི་ཕྱིར་རྟོག་སྒོམ་བསྐྱེད་རིམ་གྱིས་བཅོམ་ལྡན་འདས་ཀྱི་གཟུགས་ཀྱི་སྐུ་བསྒྲུབ་པ་ཡིན་

པས་དེ་ནི་ལོག་པར་མི་འགྱུར་རོ། །ཞེས་པ་འདིར་བསྐྱེད་རིམ་ལ་ཞེན་པ་འགའ་ཞིག་གི་བསམ་

པ་འབྱུང་བར་འགྱུར་ཏེའོ།།

གཉིས་པ་སངས་རྒྱས་གཟུགས་ཅན་དུ་འདོད་པ་མ་བརྟགས་པ་ཡིན་གྱི་བརྟགས་ན་མི་

འཐད་པར་བསྟན་པ་ལ་གཉིས། མ་བརྟགས་པར་སངས་རྒྱས་གཟུགས་སུ་ཁས་ལེན་མི་རིགས་པ་

དང༌། བརྟགས་ནས་སངས་རྒྱས་གཟུགས་མ་ཡིན་པར་བསྟན་པའོ། །དང་པོ་ལ་གསུམ། སངས་

རྒྱས་གཟུགས་ཡིན་ན་སྐྱེ་འཇིག་ལས་མ་འདས་པས་རང་དོན་མཐར་མ་ཕྱིན་པར་ཐལ་བས་

དགག །ཕྱོགས་གཅིག་ཏུ་གནས་པས་གཞན་དོན་མཐའ་ཡས་པ་བསྒྲུབ་མི་ནུས་པར་ཐལ་བས་

དགག །གཟུགས་ཅན་ཡིན་ཀྱང་གཞན་དོན་མཐའ་ཡས་པ་བསྒྲུབ་ནུས་པར་འདོད་པ་མ་བརྟགས་

པ་ཡིན་པར་བསྟན་པའོ། །དང་པོ་ནི། དེའི་ཕྱིར་ལན་བརྗོད་པར་བྱའོ། །འདིར་བཅོམ་ལྡན་འདས་

ཀྱི་སྐུ་ནི་གཟུགས་ཀྱི་སྐུ་ཉིད་ཡིན་པས་དེ་སྒྲུབ་པ་ནི་ལོག་པར་མི་འགྱུར་རོ། །ཞེས་བྱིས་པ་རྣམས་

ཀྱིས་བརྗོད་པར་བྱ་བ་གང་ཡིན་པ་དེ་ནི་སངས་རྒྱས་ཀྱི་སྐུ་ཡེ་ཤེས་ཀྱི་སྐུ་མ་ཡིན་པར་རྡུལ་ཕྲན་

འདུས་པའི་གཟུགས་ཀྱི་སྐུ་ཡིན་པ་དེ་ལྟར་བདེན་པ་མ་ཡིན་ནོ། །གང་གི་ཕྱིར་ན། ཡེ་ཤེས་ཀྱི་སྐུ་

མ་ཡིན་པའི་རྡུལ་ཕྲན་འདུས་པའི་གཟུགས་ཀྱི་སྐུ་དེ་ནི་སྐྱེ་བ་དང་འཇིག་པའི་ཆོས་ཅན་ཉིད་ཀྱི་

ཕྱིར་རོ། །དེས་ན་སྐབས་འདིར་གཟུགས་ཅན་དང་གཟུགས་ཀྱི་སྐུ་ཞེས་པ་ནི་རྡུལ་ཕྲན་འདུས་པའི་

གཟུགས་སོགས་ལ་གོ་དགོས་ལ། འདིའི་སྐྱེ་འཇིག་གི་དོན་ཡང༌། འདི་ཉིད་དུ། སྐྱེས་པའི་སྐུ་ཉམས་

པ་གང་ཡིན་པ་དེ། ཞེས་གསུངས་པ་ལྟར། ཡུམ་གྱི་ལྷུམས་ནས་གསར་དུ་སྐྱེས་པ་དང་མྱ་ངན་ལས་

འདས་པ་ན་འཇིག་ཅིང་ཉམས་ནས་མེད་པར་འགྱུར་བ་ལ་སྐྱེ་འཇིག་གི་ཆོས་ཅན་ཅེས་པའི་དོན་དུ་

བྱེད་པ་ཡིན་ཅིང༌། དེ་འདྲ་བའི་སྐྱེ་འཇིག་བྱེད་པའི་སྐུ་དེ་ཙམ་གྲུབ་པས་མཐའི་གཟུགས་སྐུ་གཞན་

དོན་མཐའ་ཡས་པ་ཅན་དུ་མི་འགྱུར་བས་ཡེ་ཤེས་ཀྱི་སྐུ་སྒྲུབ་དགོས་པར་སྟོན་པ་ཡིན་ལ། དེ་འདྲ་

བའི་སྐྱེ་འཇིག་བྱེད་པ་རྡུལ་ཕྲན་འདུས་པའི་གཟུགས་ཀྱི་སྐུ་དེ་ཙམ་སྒྲུབ་པས་མཐའི་གཟུགས་སྐུ་མི་

འཐོབ་པས་དེ་ཙམ་སྒྲུབ་པའི་ཆེད་དུ་འབད་པ་རྣམས་དོན་མེད་པར་སྟོན་པའང་ཡིན་ནོ།།

དེས་ན་འདི་ལྟར། འདིར་གལ་ཏེ་དོན་དམ་པར་ཏེ་དངོས་གནས་ལ་བཅོམ་ལྡན་འདས་



དྲི་མེད་འོད་ཀྱི་ཡེ་ལེའི་འགྲེལ་བཤད།192

ཡུམ་གྱི་ལྷུམས་ནས་གསར་དུ་འབྱུང་བ་དང༌། སེམས་ཅན་ཐམས་ཅད་ཀྱི་དོན་གྱི་སླད་དུ་གཤེགས་

པ་དང་བྱོན་པའི་བྱ་བ་དང༌། ཡོངས་སུ་མྱ་ངན་ལས་འདས་པ་ཆེན་པོ་དང༌། སྐུ་གདུང་ཡང་དག་

པར་སྟོན་པ་ཡོད་ཅིང་སྐྱེ་འཇིག་དང་བྲལ་བའི་ཡེ་ཤེས་ཀྱི་སྐུར་མ་གྲུབ་ན། འོ་ན་དེའི་ཚེ་དེ་བཞིན་

གཤེགས་པའི་སྒྲུབ་པ་ཚོགས་གཉིས་གསོག་པ་སོགས་འབྲས་བུ་མེད་པར་འགྱུར་ཏེ། གང་གི་ཕྱིར་

སངས་རྒྱས་གྲོངས་ནས་སྐུ་གདུང་ཡང་དག་པར་སྟོན་ཅིང་མེད་པར་འགྱུར་བའི་ཕྱིར་དང་ཡོངས་སུ་

མྱ་ངན་ལས་འདས་པ་ཆེན་པོར་འགྱུར་བའི་ཕྱིར་རོ། །དེས་ན་བཅོམ་ལྡན་འདས་ཀྱི་གཟུགས་ཀྱི་སྐུ་

དེ་འབའ་ཞིག་ནི། ཚོགས་གཉིས་དང་བསྐྱེད་རིམ་གྱིས་བསྒྲུབས་ནས་གྲུབ་ཀྱང་གྲོངས་ནས་མེད་

པར་འགྱུར་བས་མ་གྲུབ་པ་དང་ཁྱད་པར་མེད་པ་ཁོ་ནའོ། །ཡུམ་གྱི་ལྷུམས་ནས་གསར་དུ་སྐྱེས་

པའི་གཟུགས་ཀྱི་སྐུ་གྲོངས་ནས་རྣམ་པར་ཉམས་པ་སྟེ་མེད་པར་གྱུར་པ་གང་ཡིན་པ་དེ་སྒྲུབ་པས་

ཇི་ལྟར་སྒྲུབ་པ་པོའ་ིལུས་རྒྱུན་ཉམས་པ་མེད་པའི་ཡེ་ཤེས་ཀྱི་ལུས་སུ་བྱེད་པར་འགྱུར་ཏེ་མི་འགྱུར་

རོ། །དེའི་རྒྱུ་མཚན་རང་ཉིད་ཉམས་པ་མེད་པར་མ་གྲུབ་པར་གཞན་ཉམས་མེད་དུ་སྒྲུབ་པ་འདི་ནི་

ཕྱིན་ཅི་ལོག་ཡིན་པའི་ཕྱིར་རོ། །ཅི་སྟེ་དངོས་གནས་ལ་སྐུ་གདུང་ཡང་དག་པར་སྟོན་པ་ཕུལ་དུ་

བྱུང་བའི་མཚན་ཉིད་ཆེན་པོ་ཡོད་ན། འདིར་སྐུ་གདུང་རྣམས་ཡང་དག་པར་སྟོན་པར་གྱུར་པ་ན། ད་

ནི་བཅོམ་ལྡན་འདས་ཀྱི་གཟུགས་སྐུ་ཆོས་ཅན། དེའི་ཚེ་སྐྱེས་བུ་ཆེན་པོའ་ིམཚན་དཔེ་དང་འོད་ཀྱི་

དཀྱིལ་འཁོར་འདོམ་གང་པ་སོགས་རྣམ་པར་ཉམས་པར་ཐལ་ཏེ། སྐུ་གདུང་གི་ཕུང་པོར་གྱུར་པའི་

ཕྱིར་རོ། །སྔར་གྱི་སྐུ་ཞིག་ནས་མེད་པའི་ཕྱིར་སྐུ་གདུང་གི་ཕུང་པོ་རྣམས་ནི་རྡོ་རྗེའི་སྐུར་མི་འགྱུར་

བས་རྡོ་རྗེའི་སྐུ་མ་ཐོབ་པར་འགྱུར་རོ། །རྡོ་རྗེའི་སྐུ་ཐོབ་པ་མེད་ན་རྡོ་རྗེ་སེམས་དཔའ་གཟུགས་སྐུ་

ལས་གཞན་ཡེ་ཤེས་ཀྱི་སྐུའི་སྒྲུབ་པ་སྟེ་ཡེ་ཤེས་ཀྱི་སྐུ་མེད་པར་འགྱུར་རོ། །འདིར་སངས་རྒྱས་

གཟུགས་ཀྱི་སྐུ་དེ་ཙམ་ཡིན་ན་རྡོ་རྗེའི་སྐུ་ཡིན་པ་ཕན་ཚུན་འགལ་བའི་ཕྱིར་དེ་ཁོ་ན་རྡོ་རྗེའི་ཡེ་

ཤེས་ཀྱི་སྐུ་དང་མི་ལྡན་པའི་གཟུགས་ཅན་ནི་རྡོ་རྗེའི་སྐུ་ཡིན་པ་ཉམས་ཏེ། སྐྱེ་བ་དང་འཇིག་པའི་ 

ཆོས་ཅན་ཉིད་ཀྱི་ཕྱིར་རོ།།

གལ་ཏེ་སྐྱེ་བ་དང་འཇིག་པའི་ཆོས་ཅན་རྡོ་རྗེ་སེམས་དཔའ་གཟུགས་སྐུ་དེ་ཙམ་ཞིག་

བསྒྲུབ་པའི་སླད་དུ་བསྐྱེད་རིམ་སོགས་སྒོམ་མོ་ཞེ་ན། འོ་ན་གཟུགས་སྐུ་དེ་ཙམ་ཞིག་གིས་བསྒྲུབས་



ཡེ་ལེའི་མདོར་བསྡུས་གསུམ་པའི་རྣམ་བཤད། 193

པས། ཤེས་རབ་ཀྱི་ཕ་རོལ་ཏུ་ཕྱིན་པ་དང༌། ཅེས་པ་ནས། སངས་རྒྱས་ཀྱི་ཆོས་མ་འདྲེས་པའི་

བར་རྣམས་འགྲུབ་པའི་དོན་ནམ་དགོས་པ་མེད་པར་འགྱུར་ཏེ། གཟུགས་སྐུ་དེ་ནི་སྐྱེ་བ་དང་འཇིག་

པའི་ཆོས་ཅན་ཡིན་པའི་ཕྱིར། དེ་རྣམས་དོན་མེད་ན་ནི། གསུམ་ལ་སྐྱབས་སུ་འགྲོ་བ་ནས། བྱང་

སེམས་ཀྱི་སྤྱོད་པ་དུ་མའི་བར་རྣམས་ཀྱང་དོན་མེད་པར་འགྱུར་རོ། །འདིར་སྒོམ་པའང་དོན་གྱིས་

ཐོབ་པས། ཐོས་བསམ་སྒོམ་གསུམ་གྱི་རང་བཞིན་གྱི་ཤེས་རབ་ཀྱི་ཁྱད་པར་རིམ་གྱིས་བསྐྱེད་ནས་

བསྒོམ་པ་དོན་མེད་པར་འགྱུར་རོ། །ཤེས་རབ་སྟོང་པ་དང་ཐབས་དམིགས་མེད་ཀྱི་སྙིང་རྗེའི་རང་

བཞིན་རྡོ་རྗེ་སེམས་དཔའ་བསྒྲུབ་པའི་ཆོ་ག་སྟེ་ཐབས་རྣམས་ངན་པའི་ཆོ་གར་འགྱུར་ཏེ། སྐྱེ་འཇིག་

གི་ཆོས་དེ་ཙམ་ཞིག་སྒྲུབ་བྱེད་ཡིན་པའི་ཕྱིར་རོ། །དེ་བཞིན་དུ་དོན་དམ་པའི་ཆོས་ཟབ་པ་དང་

རྒྱ་ཆེ་བའི་ཆོས་རྟོགས་པ་ཡང་ངན་པའམ་ལོག་པའི་ཆོས་རྟོགས་པར་འགྱུར་རོ། །གཞན་ཡང༌། 

འཇིག་རྟེན་ཀུན་རྫོབ་གྱི་བདེན་པ་འཇིག་རྟེན་པའི་དངོས་གྲུབ་བསྒྲུབ་པའི་སླད་དུ་རྡོ་རྗེ་ཕུར་བུ་

དང༌། ཞེས་པ་ནས། མཆོད་པ་རབ་འབྱམས་ལ་སོགས་པ་ཐམས་ཅད་ཀྱི་ཚེ་དོན་མེད་པར་ཧ་ཅང་

ཐལ་བར་འགྱུར་ཏེ། དེ་རྣམས་དོན་མེད་པ་དེ་ལྟར་ཡང་མ་ཡིན་ནོ། །ཧ་ཅང་ཐལ་བ་དེའི་ཕྱིར་སྐྱེ་བ་

དང་འགག་པའི་ཆོས་ཅན་གྱི་རྡོ་རྗེ་སེམས་དཔའ་རྡུལ་ཕྲན་འདུས་པའི་གཟུགས་ཅན་ལ་སྟོབས་བཅུ་

དང་མི་འཇིགས་པ་བཞི་ལ་སོགས་པའི་ཡོན་ཏན་རྣམས་མི་སྲིད་དེ། རྡུལ་ཕྲན་འདུས་པའི་གཟུགས་

སྐུ་དེ་ནི་བཤད་མ་ཐག་པའི་སྐྱེ་འགག་ཅན་ཡིན་ལ་སྟོབས་སོགས་རྣམས་ནི་དེ་འདྲ་བའི་སྐྱེ་འགག་ 

ཅན་མ་ཡིན་པའི་ཕྱིར་རོ།།

གཉིས་པ་ནི། སྐྱོན་གཞན་ཡང་ཡོད་དེ། ཅི་གལ་ཏེ་བཅོམ་ལྡན་འདས་ཡེ་ཤེས་ཀྱི་སྐུ་མ་

ཡིན་པར་གཟུགས་ཅན་ཡིན་ན་དེའི་ཚེ་ཕྱོགས་གཅིག་ཏུ་གནས་ཤིང་བཞུགས་དགོས་པས་གངྒཱ་

ཀླུང་གི་བྱེ་མ་སྙེད་ཀྱི་འཇིག་རྟེན་གྱི་ཁམས་སྣ་ཚོགས་པ་རྣམས་སུ་གདུལ་བྱ་མཐའ་ཡས་པ་རིགས་

ཀྱི་རི་བོ་དུ་མའི་རྡུལ་དང་མཉམ་པའི་སེམས་ཅན་རྣམས་ཀྱི་དོན་ཆོས་སྟོན་པ་ལ་སོགས་པའི་བྱ་བ་

བྱེད་ནུས་པར་མི་འགྱུར་ཏེ། རྡུལ་ཕྲན་འདུས་པའི་གཟུགས་ཀྱི་སྐུ་ཡིན་པའི་ཕྱིར་རོ། །ཅི་སྟེ་བྱིས་

པའི་བློ་ཅན་རྣམས་ཀྱི་ཚིག་གཟུགས་ཀྱི་སྐུ་ཡིས་ཀྱང་འཇིག་རྟེན་གྱི་ཁམས་སུ་ཐོག་མར་ཞིང་

གཅིག་ཏུ་གཤེགས་ཏེ་དེ་ན་གནས་པའི་སེམས་ཅན་རྣམས་ཀྱི་དོན་བྱ་བ་མཛད་ནས། དེ་ནས་ཀྱང་

འཇིག་རྟེན་གྱི་ཁམས་གཞན་དུ་གཤེགས་ཤིང་དེ་ནས་ཀྱང་གཞན་དུ་གཤེགས་པ་མཛད་ཞེ་ན། འདི་

ཉིད་ནི་རིགས་པས་དཔྱད་ན་མི་འཐད་དེ། གང་གི་ཕྱིར་ཕྱོགས་ཀྱི་ཆ་ཤར་ལྟ་བུ་གཅིག་ཁོ་ན་ལ་ཡང་

འཇིག་རྟེན་གྱི་ཁམས་ནམ་མཁའ་ལྟར་མཐའི་ཚད་དང་བྲལ་བ་ཡོད་པ་ཉིད་ཀྱི་ཕྱིར་ཕྱོགས་བཅུའི་

ཆར་ཡང་དག་པར་གནས་པའི་འཇིག་རྟེན་གྱི་ཁམས་རྣམས་དང༌། དེར་གནས་པ་མཐའ་ཡས་པ་

མཐའ་ཡས་པའི་སེམས་ཅན་རྣམས་ལྟ་ཅི་སྨོས། གཟུགས་ཀྱི་སྐུ་ཡིས་གཤེགས་ནས་ཕྱོགས་ཀྱི་

ཆ་གཅིག་ཁོ་ནའི་སེམས་ཅན་ཐམས་ཅད་ཀྱི་དོན་མཛད་པར་ནི་བསྐལ་པ་དུ་མ་རྣམས་ཀྱིས་མི་

ནུས་ཏེ། ཕྱོགས་ཀྱི་ཆ་ཤར་ཕྱོགས་ལྟ་བུ་གཅིག་ཁོ་ནའི་འཇིག་རྟེན་གྱི་ཁམས་ལ་ཡང་མཐའ་མེད་

པའི་ཕྱིར་རོ། །ཅི་སྟེ་བསམ་གཏན་དང་སྔགས་ཀྱི་སྟོབས་ཀྱིས་སངས་རྒྱས་ཀྱི་ཞིང་འཇིག་རྟེན་གྱི་

ཁམས་དུ་མ་ན་གནས་པའི་སེམས་ཅན་རྣམས་སངས་རྒྱས་ཀྱི་ཞིང་འདི་ལྟ་བུར་བཀུག་ནས་མདུན་

དུ་བཞག་སྟེ་དེ་རྣམས་ལ་ཆོས་སྟོན་པར་མཛད་དོ། །དེ་རྣམས་སངས་རྒྱས་ཀྱི་ལམ་ལ་བཀོད་ནས་

རང་རང་གི་འཇིག་རྟེན་གྱི་ཁམས་སུ་གཏོང་ངོ་ཞེ་ན། དེ་ལྟར་སེམས་པ་དེ་ཉིད་བློ་གྲོས་ཤིན་ཏུ་

ཕྱིན་ཅི་ལོག་པ་སྟེ། སངས་རྒྱས་ཀྱི་གཟུགས་སྐུ་ཆོས་ཅན། འཇིག་རྟེན་གྱི་ཁམས་གྲངས་མེད་པར་

གནས་པའི་སེམས་ཅན་རྣམས་མདུན་དུ་བཞག་ནས་ཆོས་སྟོན་པར་མི་རིགས་པར་ཐལ། མདུན་གྱི་

ནམ་མཁའ་ཁོངས་ཐམས་ཅད་དུ་འཇིག་རྟེན་གྱི་ཁམས་དུ་མ་ན་གནས་པ་གྲངས་མེད་པའི་སེམས་

ཅན་གཟུགས་ཅན་རྣམས་རྡུལ་ཕྲ་རབ་ཙམ་གྱི་གཟུགས་ཀྱིས་ཀྱང་འཇིག་རྟེན་འདི་ལྟ་བུ་ཞིག་ཏུ་

མདུན་དུ་གནས་པར་བྱ་བ་མི་ནུས་པའི་ཕྱིར་རོ།།

གསུམ་པ་ནི། ཅི་སྟེ་བྱིས་པའི་བློ་ཅན་ཤེས་རབ་དམན་པ་རྣམས་ཀྱི་ཚིག་བཅོམ་ལྡན་

འདས་ཤཱཀྱ་ཐུབ་པ་ལྟ་བུའི་གཟུགས་ཀྱི་སྐུ་འདི་ཡིས་ཀྱང་སངས་རྒྱས་ཀྱི་ཞིང་མི་མཇེད་འདི་ལྟ་བུ་

གཅིག་ལ་བཞུགས་ནས་སྟོང་གསུམ་གྱི་སྟོང་ཆེན་པོའ་ིའཇིག་རྟེན་གྱི་ཁམས་མཐའ་ཡས་པ་རྣམས་

སུ་གནས་པའི་སེམས་ཅན་རྣམས་ཀྱི་དོན་བྱ་བ་མཛད་དོ་ཞེ་ན། ཚིག་འདི་ནི་དོན་དམ་པ་རིགས་

པས་རྣམ་པར་དཔྱད་ན་བརྗོད་བྱའི་དོན་མེད་པ་རྫུན་པ་སྟེ། ཇི་ལྟར་ལྷ་དབང་ཕྱུག་གི་ཚིག་བཀའ་

ཡིས་གྲུབ་པར་འདོད་ཅིང་རིགས་པའི་ཚད་མ་དང་བྲལ་བ་དེ་ཇི་ལྟ་བ་བཞིན་ནོ། །བཀའ་ཡིས་གྲུབ་

པར་འདོད་ཚུལ་ནི། འདིར་དབང་ཕྱུག་པ་རྣམས་ཡིད་ཆེས་པའི་ལུང་ལས་དབང་ཕྱུག་ནི་ཡུལ་དུས་

ཀྱི་ཆ་ཤས་མེད་པ་བརྟན་གཡོ་ཀུན་གྱི་བྱེད་པ་པོ་སྟེ། དེ་ཡང་བྱེད་པ་པོ་རྣམས་ཀྱི་རང་རང་གི་བྱ་

བ་ལ་ལྟོས་པ་མེད་པ། དབང་ཕྱུག་གི་འདོད་པས་རྩེད་མོའ་ིདོན་དུ་སྣ་ཚོགས་སྤྲོ་བར་བྱེད་པའམ་

རེས་འགའ་སྡུད་པར་བྱེད་པ་ཡིན་ནོ་ཞེས་འདོད་པའོ། །དེ་བཞིན་དུ་དབང་ཕྱུག་པ་དེའི་ཆོས་དང་

མི་མཐུན་པ་སངས་རྒྱས་པ་འགའ་ཞིག་གི་འདོད་པ་ལས་བཅོམ་ལྡན་འདས་གཟུགས་ཀྱི་སྐུ་འདི་

སེམས་ཅན་ཐམས་ཅད་ཀྱི་དོན་བྱེད་པ་པོ། ཞེས་པ་ཡང་རིགས་པ་མེད་པར་བཀའ་ཡིས་གྲུབ་པ་

ཙམ་སྟེ། དེ་ལྟར་ན་སངས་རྒྱས་གཟུགས་ཀྱི་སྐུར་འདོད་པའི་སངས་རྒྱས་པ་རྣམས་དང་མུ་སྟེགས་

པ་རྣམས་ཀྱི་ཐ་སྙད་ཀྱི་ཚུལ་ལ་མཁས་པ་རྣམས་ལ་ཡང་དེ་ཁོ་ན་རྟོགས་པའི་ཤེས་རབ་དམན་པ་

ཉིད་ཀྱི་ཕྱིར་མུ་སྟེགས་པ་ཉིད་དུ་བྱེ་བྲག་མེད་དོ།།

གཉིས་པ་བརྟགས་ན་སངས་རྒྱས་གཟུགས་ཅན་མ་ཡིན་པར་བསྟན་པ་ལ་བཞི། སངས་

རྒྱས་ཀྱི་གསུང་བརྟག་དགོས་པར་ལུང་གིས་བསྒྲུབ། བརྟགས་ན་སངས་རྒྱས་གཟུགས་ཅན་མ་

ཡིན་པར་མཚན་བརྗོད་ཀྱིས་བསྟན། སངས་རྒྱས་ཀྱི་སྤྲུལ་པ་བསམ་གྱིས་མི་ཁྱབ་པར་བསྡུས་རྒྱུད་

ཀྱི་ལུང་གིས་བསྒྲུབ། དོན་བསྡུས་ཏེ་སངས་རྒྱས་གཟུགས་ཅན་མ་ཡིན་པར་བསྟན་པའོ། །དང་པོ་

ནི། དེའི་ཕྱིར་རྡུལ་ཕྲ་རབ་འདུས་པའི་གཟུགས་སྐུས་སེམས་ཅན་ཐམས་ཅད་ཀྱི་དོན་བྱེད་པ་ཡིན་

ནོ་ཞེས་པའི་གསུང་འདི་ནི་ཆོས་ཅན། བཅོམ་ལྡན་འདས་ཀྱི་གསུང་དགོངས་པ་ཅན་ཡིན་གྱི་མ་

བརྟགས་པར་སྒྲ་ཇི་བཞིན་དུ་བཟུང་བྱའི་གསུང་དུ་མི་འགྱུར་ཏེ། རིགས་པས་ཡོངས་སུ་བརྟག་པའི་

འཐད་པ་དང་བྲལ་བའི་ཕྱིར། དེས་ན་བཅོམ་ལྡན་འདས་ཀྱི་གསུང་ནི་རིགས་པ་དང་མི་འགལ་བས་

ཐོག་མཐའ་བར་གསུམ་དུ་དགེ་བའོ། །དེ་བཞིན་དུ་བཅོམ་ལྡན་འདས་ཀྱིས་རྒྱན་སྟུག་པོ་བཀོད་

པའི་མདོར་གསུངས་པ། མེས་བསྲེག །མཚོན་གྱིས་བཅད། ཀ་ཤིའི་རྡོ་ལ་བརྡར་བ་གསུམ་གྱིས་

བརྟགས་པའི་གསེར་བཞིན་དུ་མཁས་པ་རྣམས་ཀྱིས་མངོན་སུམ་རྗེས་དཔག་ལུང་རང་ཚིག་དང་

འགལ་མི་འགལ་གྱི་དཔྱད་པ་གསུམ་གྱིས་ཡོངས་སུ་བརྟགས་ནས། ཚད་མ་གསུམ་དང་མི་འགལ་

ན་བདག་གི་གསུང་བླང་བར་བྱ་ཡི་ཀྱཻ་དགེ་སློང་དག་མ་བརྟགས་པར་སངས་རྒྱས་ལ་གུས་པ་ཙམ་

གྱི་ཕྱིར་ནི་བླང་བར་བྱ་བ་མ་ཡིན་ནོ། །ཞེས་པའོ། །གཉིས་པ་ནི། བཅོམ་ལྡན་འདས་ཀྱི་གསུང་

འདིའི་ཕྱིར་མཚན་ཡང་དག་པར་བརྗོད་པ་དབང་དུ་བྱས་པ་ལས་རིགས་པས་ཡོངས་སུ་བརྟགས་ན་

སངས་རྒྱས་བཅོམ་ལྡན་འདས་ནི་རྡུལ་ཕྲན་འདུས་པའི་གཟུགས་ཀྱི་སྐུར་མི་འགྱུར་ཏེ། གང་གི་ཕྱིར་

ན། ནམ་མཁའ་ལས་སྟོང་པའི་གཟུགས་བརྙན་དུ་བྱུང་བའི་ཕྱིར་དང༌། འདི་འདྲ་ཞིག་འཆར་བར་

བྱའོ་ཞེས་མ་བརྟགས་པར་རང་འབྱུང་བའི་ཕྱིར་དང༌། བུམ་སྣམ་ལ་སོགས་པའི་རྣམ་པ་ཀུན་དང་

ལྡན་པར་མཐོང་ཡང་རྡུལ་ཕྲན་འདུས་པའི་རྣམ་པ་མེད་པའི་ཕྱིར་དང༌། སྐུ་གསུང་ཐུགས་ཡེ་ཤེས་ཀྱི་

ཐིག་ལེ་བཞི་འགྱུར་མེད་དུ་འཛིན་པའི་ཕྱིར་དང༌། ནག་ཕྱོགས་ཀྱི་ཆ་མེད་ཅིང་དཀར་པོའ་ིཆ་བཅོ་ལྔ་

པ་ལས་འདས་པའི་ཆ་བཅུ་དྲུག་པ་འགྱུར་བ་མེད་པ་ཡིན་པའི་ཕྱིར་དང༌། དགའ་བ་བཞིའམ་བསམ་

གཏན་བཞི་པའི་རྩེ་མོ་ལྷན་སྐྱེས་ཀྱི་དགའ་བ་འཛིན་པའི་ཕྱིར་དང༌། ཆགས་བྲལ་ནག་ཕྱོགས་ལ་

མ་ཞུགས་པའི་དང་པོ། དཀར་པོའ་ིཆ་བཅོ་ལྔའི་མཐར་ཐུག་པའི་དགའ་བ་བཅུ་དྲུག་པ་ནི་འཕོ་བའི་

ཆགས་པ་ཟད་པས་ཆགས་པ་ཆེ་བའི་ཕྱིར་དང༌། བདག་གཞན་དུ་འཛིན་པ་སྤངས་པས་བདག་གིར་

མི་འཛིན་ངར་མི་འཛིན་པའི་ཕྱིར་དང༌། ཁམས་ཀུན་གྱི་སྒྲིབ་པ་ཟད་ཅིང་སྐྱེ་འཇིག་དང་བྲལ་བས་

ཁམས་ཐམས་ཅད་མི་ཟད་པའི་ཕྱིར་དང༌། གསང་སྔགས་དོན་མི་འགྱུར་བའི་བདེ་བ་ཀུན་བསྐྱེད་

པའི་ཕྱིར་དང༌། རླུང་བཅུ་དབུ་མར་བཅིངས་པས་ཐིག་ལེ་འཕོ་མེད་དུ་གྱུར་པས་ཐིག་ལེ་ཆེན་པོ་ཡི་

གེ་མེད་པའི་ཕྱིར་དང༌། ཁམས་ལྔ་སྒྲིབ་བྲལ་གྱི་འགྱུར་མེད་ལྔ་ཐུགས་སུ་ཆུད་པས་སྟོང་པ་ཆེན་

པོ་ཡི་གེ་ལྔའི་ཕྱིར་དང༌། ཡེ་ཤེས་ཀྱི་ཁམས་སྒྲིབ་བྲལ་གྱི་འགྱུར་མེད་དྲུག་པ་ཐུགས་སུ་ཆུད་པས་

ཐིག་ལེ་སྟོང་པ་ཡི་གེ་དྲུག་གི་ཕྱིར་དང༌། ཕུང་ཁམས་སྐྱེ་མཆེད་ཀྱིས་བསྡུས་པའི་ཆོས་ཐམས་ཅད་

སྒྲིབ་བྲལ་དུ་རོ་མཉམ་པས་མཁའ་ལྟར་མཉམ་པ་ཉིད་ལ་གནས་པའི་ཕྱིར་རོ། །རྡོ་རྗེ་གཅོད་པར་

ཡང༌། གང་རྣམས་ང་ལ་གཟུགས་སུ་མཐོང༌། །གང་རྣམས་ང་ལ་སྒྲར་བརྗོད་པ། །ལོག་པར་སོང་ལ་

ཞུགས་པ་སྟེ། །སྐྱེ་བོ་དེ་ཡིས་ང་མི་མཐོང༌། །སངས་རྒྱས་རྣམས་ནི་ཆོས་ཀྱི་སྐུ། །འདྲེན་པ་རྣམས་

ནི་ཆོས་ཉིད་བལྟ།1།ཞེས་གསུངས་སོ། །དེ་ལྟར་དོན་དམ་པའི་སངས་རྒྱས་གཟུགས་སྐུ་མ་ཡིན་

ཅིང་ཡེ་ཤེས་ཀྱི་སྐུ་ཡིན་པ་འདི་ནི་བཅོམ་ལྡན་འདས་ཀྱིས་མཚན་ཡང་དག་པར་བརྗོད་པ་ལས། དེ་

ནས་དཔལ་ལྡན་རྡོ་རྗེ་འཆང༌། ཞེས་པ་ལ་སོགས་པ་ནས། ཡེ་ཤེས་སྐུ་ཉིད་ཁྱོད་ལ་འདུད།2།ཅེས་པ་

1  བཀའ་འགྱུར། དཔེ་བསྡུར་མ། དེབ། ༣༤ ཤོག ༣༥༤ ཕྲེང་། ༤

2  བཀའ་འགྱུར། དཔེ་བསྡུར་མ། དེབ། ༧༧ ཤོག ༣༠ ཕྲེང་། ༥

མཐར་ཐུག་པ་ཚིགས་སུ་བཅད་པ་དྲུག་ཅུ་རྩ་གཉིས་ལྷག་པའི་བརྒྱ་ཡིས་རྡོ་རྗེ་འཛིན་པའི་ཡེ་ཤེས་

ཀྱི་སྐུ་ཕྱག་ན་རྡོ་རྗེ་ལ་བདེན་པ་གཉིས་ཀ་ཡིས་རབ་ཏུ་བསྟན་ཏོ།།

གསུམ་པ་ནི། བཅོམ་ལྡན་འདས་ཀྱི་རྒྱུད་ཀྱི་རྒྱལ་པོའ་ིལེའུ་ལྔ་པ་ལས་ཀྱང་ཚིགས་སུ་

བཅད་པ་དགུ་བཅུ་རྩ་བརྒྱད་པས་སངས་རྒྱས་ཀྱི་སྤྲུལ་པའི་སྒྱུ་མ་འབྱུང་བ་གསུངས་པ། ཉན་ཐོས་

དང་རང་སངས་རྒྱས་རྣམས་ཀྱི་ཀྱང་རྟོགས་བྱ་མིན་པ་སྟོབས་དང་མི་འཇིགས་པ་ལ་སོགས་པ་

དཔག་ཏུ་མེད་པའི་ཡོན་ཏན་དང་ལྡན་པ་སངས་རྒྱས་ཡེ་ཤེས་ཀྱི་སྐུའི་སྤྲུལ་པ་ཕྱི་རོལ་ན་མེད་

བཞིན་དུ་སྣ་ཚོགས་སུ་སྣང་བས་སྒྱུ་མ་ལྟ་བུ་ནི་སྲིད་པ་གསུམ་གྱི་གནས་སུ་རྡོ་རྗེ་སེམས་དཔའ། 

བདག་ཉིད་སྟོན་པར་བྱེད་དེ། དཔེར་ན་ནམ་མཁའ་ལ་བརྒྱ་བྱིན་གཞུ་འཇའ་ཚོན་ནི་སྣང་བ་ཇི་བཞིན་

ཉིད་དུའོ། །དེ་ལྟར་སྐུ་གདུང་རིང་བསྲེལ་ལ་སོགས་པ་སྣ་ཚོགས་པའི་དངོས་པོ་རྣམས་ཀྱིས་ཕྱེ་བའི་

མཛད་པ་བདུད་ལས་རྒྱལ་བ་དང་སངས་རྒྱས་པའི་མཛད་པ་དང་བཅས་པའི་རྣམ་འཕྲུལ་གདུལ་

བྱར་གྱུར་པའི་ལྷ་མི་ལ་སོགས་པ་རྣམས་ཀྱི་རང་རང་གི་སེམས་ལ་རབ་ཏུ་ཞུགས་པ་དང་མཐུན་

པར་སྣང་བ་འདི་ནི་དོན་དམ་པར་མ་སྐྱེས་པའི་ཆོས་སྟོང་པའི་རང་བཞིན་ཏེ། དཔེར་ན་ཆུ་དྭངས་པ་

ལ་ནམ་མཁའ་འམ་ནམ་མཁའི་ཟླ་བ་སྣང་བ་བཞིན་དུ་གདུལ་བྱའི་རྒྱུད་འདིར་ནི་ཡུམ་གྱི་མངལ་དུ་

སྐྱེ་བ་ལྟ་བུ་འཁྲུལ་བ་སྟེར་བའོ། །ཞེས་སོ།།

བཞི་པ་ནི། བཅོམ་ལྡན་འདས་ཀྱི་གསུང་འདིའི་ཕྱིར་བཅོམ་ལྡན་འདས་ནི་བརྟགས་ན་

གཟུགས་ཀྱི་སྐུར་མི་འགྱུར་ཏེ། དོན་དམ་པར་སངས་རྒྱས་ཐམས་ཅད་འདུས་པའི་སྐུ་ཡིན་པའི་ཕྱིར་

རོ། །གལ་ཏེ་སངས་རྒྱས་ཐམས་ཅད་གཟུགས་ཀྱི་སྐུ་ཡིན་ནོ་ཞེ་ན། དེའི་ཚེ་སངས་རྒྱས་ཐམས་ཅད་

ཀྱང་ཆོས་ཅན། དོན་དམ་པར་གཅིག་ཏུ་འདུས་པར་མི་འགྱུར་ཏེ། དོན་དམ་པར་རྡུལ་ཕྲ་རབ་འདུས་

པའི་གཟུགས་ཙམ་ཡིན་པའི་ཕྱིར་རོ།།

གསུམ་པ་དེའི་ཕྱིར་སངས་རྒྱས་ཀྱི་གསུང་མ་བརྟགས་པར་མ་དག་པའི་དམ་ཚིག་བསྟེན་

པས་སངས་རྒྱས་ཀྱི་ཡོན་ཏན་མི་འཐོབ་པར་བསྟན་པ་ནི། དེ་ལྟར་བརྗོད་པའི་རིམ་པས་བཅོམ་ལྡན་

འདས་ཀྱི་གསུང་སངས་རྒྱས་ཀྱི་དོན་དམ་པའི་སྐུ་ནི་ཡེ་ཤེས་ཀྱི་སྐུ་ཡིན་གྱི་རྡུལ་ཕྲན་འདུས་པའི་

གཟུགས་སྐུ་མ་ཡིན་པའི་ངེས་དོན་གྱི་ལུང་དུ་མ་ཐོས་ཏེ། དེ་ལྟ་ན་ཡང་སྐལ་བ་དང་མི་ལྡན་པའི་

སེམས་ཅན་རྣམས་ནི་བཅོམ་ལྡན་འདས་ཀྱིས་གསུངས་པ་ཟབ་ཅིང་རྒྱ་ཆེ་བའི་ཆོས་ངེས་པའི་དོན་

ཡོངས་སུ་བརྟགས་ནས་མི་འཛིན་ཅིང༌། སངས་རྒྱས་ཉིད་ཀྱི་སླད་དུ་བླ་མ་ཡང་དམ་པ་དང་དམ་པ་

མ་ཡིན་པ་ཡོངས་སུ་བརྟགས་ནས་མི་སྟོན་ཏེ། མཁས་པར་རློམ་ཡང་གསུང་རབ་ཀྱི་དོན་མ་རྟོགས་

པས་རྨོངས་པ་ཆེན་པོ། བདག་ལ་ཆགས་པས་ཟིལ་གྱིས་མནན་པར་གྱུར་པ་སྐྱེ་བ་འདི་ཉིད་ལ་

བདག་ཅག་རྣམས་ཀྱི་རུལ་པའི་ལུས་འདི་སངས་རྒྱས་ཀྱི་སྐུར་འགྱུར་རོ་ཞེས་པའི་བསམ་པ་འདོད་

པ་ལ་རྐམ་ཆགས་ཅན་རྣམ་པར་མ་དག་པའི་ལམ་སྟོན་པའི་མི་དགེ་བའི་བཤེས་གཉེན་དང་ཕྲད་པ་

དང༌། བླ་མ་དམ་པ་མ་ཡིན་པའི་མན་ངག་ཐོབ་པ་ལས་སྤྱོད་པ་ཕྱིན་ཅི་ལོག་ཏུ་མི་འབྱུང་བར་འགྱུར་

ཏེ། འདིར་རྣམ་པར་སྣང་མཛད་ལ་སོགས་པའི་བདུད་རྩི་ལྔ་དང༌། གོ་གུ་ད་ཧ་ན་ལ་སོགས་པའི་ཤ་

རྣམས་ནི་བཟའ་བ་རང་བཞིན་གྱིས་དག་པར་དེ་བཞིན་གཤེགས་པས་གསུང་པ་སྟེ། འདི་རྣམས་

ཟོས་པས་རྒ་ཤི་མེད་པའི་ལུས་སུ་འགྱུར་ཞིང་རྡོ་རྗེ་སེམས་དཔའ་ཡང་མཆོག་སྦྱིན་པར་འགྱུར་ཞེས་

པ་དང༌། གཞན་ཡང༌། ངེས་པར་རྡོ་རྗེའི་རིགས་དག་ལ་ནི་སྲོག་གཅོད་བྱ་སྟེ་རལ་གྲི་ལ་ཡང་བདེན་

པ་མིན་པའི་ཚིག་ཅེས་སོགས་ཀྱི་གསུང་སྒྲ་ཇི་བཞིན་པར་བཟུངས་ནས། རྡོ་རྗེ་དང༌། རལ་གྲི་དང༌། 

རིན་པོ་ཆེ་དང༌། པདྨ་དང༌། འཁོར་ལོའ་ིརིགས་ལ་མི་བསྐྱོད་པ་དོན་གྲུབ་རིན་འབྱུང་འོད་དཔག་

མེད་རྣམ་སྣང་གི་ཏིང་ངེ་འཛིན་རྣམས་ཀྱིས་རིམ་པ་བཞིན་སྲོག་གཅོད་པ་མི་བདེན་པ་སྨྲ་བ་གཞན་

ནོར་དབྲོག་པ། གཞན་གྱི་བུད་མེད་དབྲོག་པ། བདུད་རྩི་ལྔ་དང་ཤ་རྣམས་བཟའ་བར་བྱའོ། །ཞེས་

པ་དང༌། གཞན་མི་དགེ་བ་བཅུའི་ལས་ཀྱི་ལམ་རྣམས་རྣལ་འབྱོར་པས་ལྷའི་རྣལ་འབྱོར་གྱིས་དཔྱད་

པར་བྱས་པས་ཉེས་པར་མི་འགྱུར་རོ། །ཞེས་པ་ལ་སོགས་པ་སྟོན་ཏེ། དེ་ལྟར་ཡང་བླ་མ་དམ་པ་

མ་ཡིན་པ་དམ་པ་ལྟར་བཅོས་པ་གདུག་པའི་སློབ་དཔོན་གྱི་ཚིག་ཚད་མར་བྱས་ནས་མི་དགེ་བའི་

ལས་ཀྱི་ལམ་རྣམས་གྲོལ་ལམ་དུ་བསམས་ནས་འཛེམ་པ་མེད་པར་བྱེད་དོ།།

སྦྱང་རྟོགས་སྦར་གསུམ་མ་བྱས་པ་དང༌། བདུད་རྩིར་མ་བྱས་པའི་རྣམ་པར་སྣང་མཛད་ལ་

སོགས་པ་བདུད་རྩི་ལྔ་རྣམས་དམ་ཚིག་གི་རྫས་སུ་བསམས་ནས་བཟའ་བར་བྱེད་དོ། །དེ་ལྟར་ན་

ཡང་བདུད་རྩི་ལྔ་པོ་དེ་དག་རྣམས་ནི་བཟའ་བ་པོ་དེ་དག་རྣམས་ལ་སངས་རྒྱས་ཀྱི་ཡོན་ཏན་སྟེར་

བར་བྱེད་པ་པོར་མི་འགྱུར་ཏེ། གྲོལ་བའི་ཐབས་སུ་བཤང་བ་སོགས་ཟ་བ་དེ་རྣམས་ཀྱིས་སངས་

རྒྱས་ཀྱི་གསུང་གི་དགོངས་དོན་མ་རྟོགས་པའི་ཕྱིར་རོ། །དེས་ན་ལོག་པའི་སྤྱོད་པར་འགྱུར་རོ།།

བཞི་པ་དེ་ལ་དམ་ཚིག་བསྟེན་པར་བཤད་པ་དང་འགལ་བའི་རྩོད་པ་སྤང་བ་ལ་གསུམ། 

བདུད་རྩི་ལྔའི་དམ་ཚིག་བསྟེན་པར་གསུངས་པ་དང་འགལ་བའི་རྩོད་པ་དང༌། དེ་དག་པར་བྱེད་

ནུས་པའི་རྣལ་འབྱོར་པ་ལ་དགོངས་པའི་ལན་དང༌། འཇིག་རྟེན་གྱི་སྨད་པས་དམྱལ་བར་འགྲོ་བ་

ལ་རྩོད་པ་སྤང་བའོ། །དང་པོ་ནི། གལ་ཏེ་དེ་བཞིན་གཤེགས་པས་རྒྱུད་ཀྱི་རྒྱལ་པོ་ཐམས་ཅད་ལས་

བདུད་རྩི་ལྔ་རྣམས་རྣལ་འབྱོར་པས་བཟའ་བར་བྱ་བར་གསུངས་པ་མ་ཡིན་ནམ། འདིར་ཇི་ལྟར་

བདུད་རྩི་ལྔ་བཟའ་བ་འདི་རྣམས་བཀག་ཅེས་པ་རྒྱུད་ཀྱི་དགོངས་དོན་མ་རྟོགས་པ་འགའ་ཞིག་གི་

བསམ་པ་འབྱུང་བར་འགྱུར་ཏེའོ།།

གཉིས་པ་ལ་གསུམ། བདུད་རྩི་ལྔ་བཟའ་བར་གསུངས་པ་རྣལ་འབྱོར་པ་ལ་དགོངས་ཀྱི་ཐ་

མལ་པ་ལ་དགོངས་པ་མིན་པ་སྤྱིར་བསྟན། རྣལ་འབྱོར་པས་དག་པར་བྱེད་ནུས་པས་བསྟེན་པར་

གསུངས་པར་བསྟན། དག་པར་བྱེད་མི་ནུས་པའི་ལས་དང་པོ་པས་བསྟེན་པར་མ་གསུངས་པར་

བསྟན་པའོ། །དང་པོ་ནི། དེའི་ཕྱིར་ལན་བརྗོད་པར་བྱའོ། །འདིར་བྱིས་པའི་སྐྱེ་བོ་རྨོངས་པ་རྣམས་

ཀྱིས་བརྗོད་པར་བྱ་བ་གང་ཡིན་པ་དེ་བཞིན་གཤེགས་པས་རྒྱུད་ཀྱི་རྒྱལ་པོ་ཐམས་ཅད་ལས་བདུད་

རྩི་ལྔ་ལ་སོགས་པ་བཟའ་བར་གསུངས་པ་དེ་ནི་བདེན་ཏེ། འོན་ཀྱང་ལྷ་དང་སྔགས་གྲུབ་པའི་རྣལ་

འབྱོར་པ་རྣམས་ཀྱི་དབང་དུ་བྱས་པའི་བྱ་བ་ཡིན་གྱི་ཐ་མལ་པའི་སེམས་ཅན་རྣམས་ཀྱི་དབང་ 

དུ་བྱས་པ་ནི་མ་ཡིན་ནོ།།

གཉིས་པ་ནི། རྣལ་འབྱོར་པ་གང་དག་གི་སྔགས་ཀྱི་སྟོབས་སམ་བསམ་གཏན་གྱི་སྟོབས་

ཀྱིས་སྦྱང་རྟོགས་སྦར་གསུམ་བྱས་ཤིང་བདུད་རྩིར་བྱས་པའི་དུག་རྣམས་ནི་དུག་མེད་པར་འགྱུར་

བ་དང༌། ཆང་འོ་མ་དང༌། དུག་གི་ཆུ་ལ་སོགས་པ་གདུག་པ་རྣམས་དང༌། སེམས་ཅན་རྣམས་ལ་

འཆི་བ་སྟེར་བར་བྱེད་པ་ལ་སོགས་པ་རྣམས་ནི་བཅུད་ལེན་དུ་འགྱུར་བ་དང༌། རུས་པ་རྣམས་མེ་

ཏོག་དང༌། སོ་རྣམས་མུ་ཏིག་གི་འབྲས་བུ་དང༌། ཐོད་པ་ནི་པདྨ་དང༌། ཤ་ནི་པུ་ཏྲ་ཀེ་ཤ་དང༌། པུ་

ཏྲ་ཀེ་ཤ་ནི་སྐྲ་དང་གེ་སར་གཉིས་ཀ་ལ་འཇུག་ཅིང༌། བུའི་འཚོ་1བ་ཞེས་བོ་དེ་ཙེ་ལ་བཤད་པས་བོ་

1  ཞོལ། ཤོག ༡༣༦ བ ༡ བུའི་འདོད་པ་ཞེས་པ་པོ་དེ་ཙེ་ གཙང་། ཤོག ༡༠༥ བ ༣ བུའི་འཚོ་བ་ཞེས་པོ་དེ་ཙེ་

དེ་ཙེའི་ཤིང་གི་མེ་ཏོག་གི་གེ་སར་རོ། །ཞེས་ཁ་ཅིག་གསུང་ངོ༌། །ཁྲག་ནི་སི་ཧླ་དང༌། གཅི་བ་ནི་

གླ་རྩི་དང༌། ཁུ་བ་ནི་ག་པུར་དང༌། བཤང་བ་ནི་བཞི་མཉམ་སྟེ། དེ་ནི་ག་པུར། ཨ་ཀ་རུ། གླ་རྩི། ཀ་

ཀོ་ལ་བཞི་མཉམ་པར་སྦྱར་བའོ། །བ་སྤུ་རྣམས་ནི་གུར་ཀུམ་གྱི་གེ་སར་དུ་འགྱུར་བ་ལ་སོགས་པ་

སྟེ། དེ་ལྟར་གདུག་པའི་རྫས་དུ་མ་རྣམས་ནི་སྦྱང་རྟོགས་སྦར་གསུམ་བྱས་པས་གདུག་པའི་རང་

བཞིན་ཡོངས་སུ་བཏང་བའི་ཕྱིར་དང༌། སྦྱང་རྟོགས་སྦར་གསུམ་བྱས་པ་དང༌། བདུད་རྩིར་བྱས་པ་

རྣམས་རང་བཞིན་གྱིས་དག་པར་འགྱུར་བར་དེ་བཞིན་གཤེགས་པས་རྒྱུད་ཀྱི་རྒྱལ་པོ་ཐམས་ཅད་

ལས་གསུངས་པ་དེ་ནི་བདེན་ནོ། །དུག་ལ་སོགས་པ་དེ་རྣམས་ཀྱི་མ་དག་པ་རྣམས་རང་བཞིན་

གྱིས་དག་པ་བདུད་རྩིར་བྱས་པ་དེ་རྣམས་རྣལ་འབྱོར་པ་རྣམས་ཀྱིས་ཟོས་པ་ཡང་ལུས་ལ་སྟོབས་

ཆེན་རྒྱས་པར་བྱེད་པར་འགྱུར་རོ། །བཤང་བ་ལ་སོགས་པ་རང་བཞིན་གྱིས་དག་པ་རྣམས་ལུས་

ལ་བྱུགས་པ་ནི་བཞི་མཉམ་གྱི་དྲི་ལ་སོགས་པ་མཆོག་གི་དྲི་རབ་ཏུ་ལྡང་བར་བྱེད་དོ།།

གསུམ་པ་ལ་བཞི། ཐ་མལ་པས་བསྟེན་པར་མ་གསུངས་པར་བསྟན། དེ་དག་གིས་དག་

པར་བྱས་ཀྱང་དག་པར་མི་འགྱུར་བར་བསྟན། དེའི་ཕྱིར་དག་པར་བྱེད་མི་ནུས་ཀྱི་བར་དུ་དམ་

ཚིག་གི་ངེས་པ་མི་སྦྱིན་པའི་རྒྱུ་མཚན་ལུང་དང་སྦྱར། དོན་བསྡུ་བའོ། །དང་པོ་ནི། དེའི་ཕྱིར་རྣལ་

འབྱོར་པ་རྣམས་ཀྱི་བྱ་བ་དེ་བཞིན་གཤེགས་པས་བདུད་རྩི་ལྔ་ལ་སོགས་པ་བཟའ་བར་གསུངས་

པ་རྣམས་ཏེ། དེ་ལས་གཞན་ལྷ་དང་སྔགས་མ་སྒྲུབ་པ་བླ་མ་ལས་མ་ཐོབ་པར་རྒྱུད་ཀྱི་གླེགས་བམ་

ཙམ་བཀླགས་པའི་རྨོངས་པ་མཁས་པའི་མངོན་པའི་ང་རྒྱལ་དང་ལྡན་པ་རྒྱུད་དོན་ཕྱིན་ཅི་ལོག་

ཏུ་སྟོན་པས་ཆུ་སྐྱར་གྱི་སྒྱུ་མ་དང་འདྲ་བའི་སྤྱོད་ལམ་འཛིན་པ་ཅན་ནི། དོན་དམ་བསྙེན་པ་ལས། 

ངང་པའི་རྒྱལ་མེད་མཚོ་ཡི་པདྨའི་ལྟེ་བར་ནི། །གཡོན་ཅན་བྱ་དཀར་དག་ནི་ཤིན་ཏུ་མཛེས་པར་

འགྱུར། །ཉའི་རིགས་ལ་དེ་ནི་བསོད་པས་གབ་པ་ལྟར། །བླ་མ་ངན་པ་འགྲོ་བ་རྣམས་ལ་དེ་བཞིན་

ནོ། །པདྨའི་སྙིང་པོ་ལྟར་ནི་མགྲིན་པ་བསྟུངས་ནས་སུ། །གཡོན་ཅན་རྐང་པ་ཡ་གཅིག་གིས་ནི་

གནས་པ་སྟེ། །ཆུ་སྐྱར་འདིས་ནི་ཉ་རྣམས་འཁྲུལ་པར་བྱེད་པ་ལྟར། །བླ་མ་ངན་པ་འགྲོ་བ་རྣམས་

ལ་བྱ་དཀར་བཞིན།1།ཞེས་དང༌། གཞན་ཡང་རྣལ་འབྱོར་པའི་ཚོགས་ཁང་དང་དགེ་འདུན་གྱི་

1  བསྟན་འགྱུར། དཔེ་བསྡུར་མ། དེབ། ༧ ཤོག ༤ ཕྲེང་། ༡༦

གཙུག་ལག་ཁང་གི་རྫས་ལ་མངོན་པར་ཆགས་པ་དང་ལྡན་པ། ཡི་དྭགས་དང་དམྱལ་བའི་སྐྱེ་དར་

1སྐྱེ་བ་འབྱུང་བར་བྱེད་པའི་ལས་ཀྱིས་ངེས་པར་བཅིངས་པ། རང་གཞན་གྱི་དོན་ཉམས་པ། རྒྱུད་

ལས་གསུངས་པའི་དོན་ལ་ཕྱིན་ཅི་ལོག་གི་དོན་སྟོན་པ་པོ། གསུང་རབ་ཀྱི་དོན་ལ་དྲང་ངེས་ཀྱི་

ཡོངས་སུ་བརྟག་པ་མི་བྱེད་པར་སྒྲ་ཇི་བཞིན་དུ་འཛིན་པའི་སྐྱེ་བོ་བདུད་ཀྱི་རིགས་ཆེན་པོ་རྣམས་

ཀྱིས་བཟའ་བར་བྱ་བ་བཤང་གཅི་ལ་སོགས་པ་མ་དག་པ་ནི་བཅོམ་ལྡན་འདས་ཀྱིས་གསུངས་པའི་

བདུད་རྩི་ལྔ་རྣམས་སུ་མི་འགྱུར་རོ།།

གཉིས་པ་ནི། གདུག་པའི་སེམས་དང་ལྡན་པ་དེ་རྣམས་ཀྱིས་དུག་ལ་སོགས་པ་གདུག་

པའི་རྫས་རྣམས་དང་བདུད་རྩི་ལྔ་པོ་དེ་དག་རྣམས་སྦྱང་རྟོགས་སྦར་གསུམ་བྱས་པ་དང་བདུད་རྩིར་

བྱས་ཀྱང་བསྐལ་པ་དུ་མ་རྣམས་ཀྱིས་ཀྱང་གདུག་པའི་རང་བཞིན་ཡོངས་སུ་གཏོང་བར་མི་འགྱུར་

ཏེ། གདུག་པའི་རང་བཞིན་ཡོངས་སུ་མ་བཏང་བའི་ཕྱིར་དེ་རྣམས་རང་བཞིན་གྱིས་དག་པར་མི་

འགྱུར་རོ། །གསུམ་པ་ནི། དེའི་ཕྱིར་བསམ་གཏན་ནམ་སྔགས་ཀྱི་སྟོབས་ཀྱིས་གདུག་པའི་རྫས་དེ་

རྣམས་ཀྱི་གདུག་པའི་རང་བཞིན་དབྲོག་པར་མི་ནུས་ཀྱི་བར་དུ་སྔགས་ཀྱི་རིགས་ཅན་གྱི་རིགས་

ཀྱི་བུ་ཕོ་མོའམ། འཁོར་རྣམ་བཞིའམ། ལས་དང་པོ་པ་རྡོ་རྗེ་ཐེག་པ་ལ་དགའ་བ་དེ་ལ་རྡོ་རྗེ་སློབ་

དཔོན་བླ་མ་དམ་པའམ། ལས་དང་པོ་པ་སྔགས་ཀྱི་ནུས་པ་དང་མི་ལྡན་པས་ཞེས་རྭ་འགྱུར་ལྟར་

ཏེ། དུག་ལ་སོགས་པ་དང་བདུད་རྩི་ལྔ་ལ་སོགས་པ་བཟའ་བ་དང་བྱུག་པའི་ངེས་པ་སྦྱིན་པར་མི་

བྱ་སྟེ། བྱིན་ན་ཉེས་པ་བསྐྱེད་པའི་ཕྱིར་ཏེ། འདི་ལྟར་མ་དག་པའི་དུག་ལ་སོགས་པ་ཟོས་པས་འཆི་

བར་འགྱུར་ཞིང༌། མ་དག་པའི་དམ་ཚིག་གི་དབྱུགས་པས་འཇིག་རྟེན་པས་གསང་སྔགས་ཀྱི་ཆོས་

ལ་སྨད་པར་འགྱུར་རོ། །དུག་ཟོས་པས་རང་གིས་རང་བསད་དེ་ཤི་བ་དང༌། འཇིག་རྟེན་པས་གསང་

སྔགས་ལ་སྨད་པ་ལས་སྨོད་པ་པོ་དམྱལ་བར་འགྲོ་བར་འགྱུར་ཏེ། ངེས་པ་སྟེར་བ་པའོ་སྔགས་པ་

ངན་པ་རྣམས་ཀྱིས་སེམས་ཅན་ལ་གནོད་ཀྱིས་དོགས་པའི་བསམ་པ་ཡོངས་སུ་བཏང་བའི་ཕྱིར་

རོ། །རྣལ་འབྱོར་པས་སེམས་ཅན་གྱི་བསམ་པ་དང་མཐུན་པའི་སྤྱོད་པ་བྱ་བར་མཚན་བརྗོད་ཀྱི་

གསོལ་བ་འདེབས་པ་ལས་ཚིག་བཅད་བཅོ་ལྔ་པས་གསུངས་པ། སེར་སྣ་ལ་སོགས་པ་ཉོན་མོངས་

1  ཞོལ། ཤོག ༡༣༧ ན ༥། གཙང་། ཤོག ༡༠༦ ན ༤ སྐྱེ་བར་སྐྱེ་བ་

པའི་སྒྲིབ་པ་མ་ལུས་བསལ་བ་དང༌། མི་ཤེས་པ་མ་རིག་པའི་བག་ཆགས་ལ་སོགས་པའི་ཤེས་

སྒྲིབ་མ་ལུས་པ་སྤང་པའི་ཕྱིར་གདུལ་བྱའི་བསམ་པའི་ཁྱད་པར་ཇི་བཞིན་དུ་སེམས་ཅན་རྣམས་ལ་

སོ་སོའ་ིདོན་དུ་འགྱུར་བ་བཤད་པར་འཚལ། ཞེས་པའོ། །བཞི་པ་ནི། བཅོམ་ལྡན་འདས་ཀྱི་གསུང་

འདིའི་ཕྱིར་སེམས་ཅན་མཐའ་དག་གི་བསམ་པའི་དབང་གིས་སློབ་མ་རྣམས་ལ་རྡོ་རྗེ་སློབ་དཔོན་

གྱིས་དོན་དུ་འགྱུར་བའི་ངེས་པ་སྦྱིན་པར་བྱ་སྟེ། ཇི་ལྟར་ལས་དང་པོ་པ་རང་གིས་རང་བསད་པས་

འཆི་བ་དང་འཇིག་རྟེན་པས་སྨད་པར་མི་འགྱུར་བར་འགྱུར་བ་དེ་ལྟར་ངེས་པ་སྦྱིན་པར་བྱའོ།།

གསུམ་པ་འཇིག་རྟེན་གྱིས་སྨད་པས་དམྱལ་བར་འགྲོ་བ་ལ་རྩོད་པ་སྤང་བ་ལ་གཉིས། རྩོད་

པ་དང་མི་མཚུངས་པའི་ལན་ནོ། །དང་པོ་ནི། འདིར་ཁ་ཅིག་ན་རེ། གལ་ཏེ་འཇིག་རྟེན་པས་སྨད་

པས་སྨོད་པ་པོ་དམྱལ་བར་འགྲོ་བར་འགྱུར་ན། འོ་ན་དེའི་ཚེ་ལྟ་བ་པ་གྲུབ་མཐའ་སྨྲ་བ་ཐམས་ཅད་

ནི་ཕན་ཚུན་གཞན་གྱི་ལྟ་བ་ལ་སྨོད་པར་བྱེད་དེ། ཕན་ཚུན་སྨད་པ་ལས་ལྟ་བ་པོ་ཐམས་ཅད་དམྱལ་

བར་འགྲོ་བར་འགྱུར་རོ། །གལ་ཏེ་དེ་ལྟར་འགྱུར་ན། ཚད་མའི་བསྟན་བཅོས་རྣམས་དང་གྲུབ་པའི་

མཐའ་ཐམས་ཅད་དང་འགལ་བས་ཞེས་འགྱུར་མངས་ལྟར་ཏེ། ལྟ་གྲུབ་སྨྲ་བ་དེ་རྣམས་ཀྱི་གྲུབ་པའི་

མཐའ་ཐམས་ཅད་ཀྱང་ཕན་ཚུན་འགལ་བས་སྨྲ་བ་པོ་དེ་དག་གི་བརྟུལ་ཞུགས་དང་ཚུལ་ཁྲིམས་ལ་

སོགས་པའི་རྩོམ་པ་ཐམས་ཅད་དོན་མེད་པར་འགྱུར་ཏེ། གྲུབ་མཐའ་མི་འདྲ་བའི་དབང་གིས་གཞན་

གྱི་གྲུབ་མཐའ་ལ་སྨོད་པའི་ཕྱིར་རོ། །ཞེས་འགའ་ཞིག་གི་བསམ་པ་འབྱུང་བར་འགྱུར་ཏེའོ།།

གཉིས་པ་ལ་གཉིས། དེ་གཉིས་མི་མཚུངས་པའི་ལན་སྤྱིར་བསྟན། དམ་ཚིག་བསྟེན་པ་

དང་བྱ་བའི་རིམ་པ་རྒྱས་པར་བཤད་པའོ། །དང་པོ་ལ་གསུམ། དེ་ཁོ་ན་ཉིད་ཡོངས་སུ་རྟོགས་

པའི་ལྟ་བ་ལ་འཇིག་རྟེན་གྱིས་སྨད་ཀྱང་སྐྱོན་མེད། འཇིག་རྟེན་ཐ་སྙད་ཀྱི་སྤྱོད་པ་ལ་སྨད་ན་སྐྱོན་དུ་

འགྱུར། དེའི་ཕྱིར་སེམས་ཅན་གྱི་བསམ་པའི་དབང་གིས་ཆོས་གསུངས་པར་བསྟན་པའོ། །དང་པོ་

ནི། དེའི་ཕྱིར་ལན་བརྗོད་པར་བྱའོ། །འདིར་བྱིས་པའི་སྐྱེ་བོ་རྣམས་ཀྱིས་བརྗོད་པར་བྱ་བ་གང་ཡིན་

པ་ཚད་མའི་བསྟན་བཅོས་ལ་སོགས་པ་གྲུབ་མཐའ་སྨྲ་བ་ཐམས་ཅད་ནང་འགལ་བ་ལས་ཕན་ཚུན་

སྨོད་ཅིང༌། དེ་ལས་གྲུབ་མཐའ་སྨྲ་བ་པོ་དེ་རྣམས་ནི་དམྱལ་བར་འགྲོ་བ་དེ་ལྟར་མ་ཡིན་ཏེ། གང་གི་

ཕྱིར་ན། ལྟ་བ་པོ་ཕན་ཚུན་སྨོད་པ་དེ་དག་ནི་གཞན་ལ་ཕན་པའི་དོན་དུ་ཆོས་རྣམས་ཀྱི་དེ་ཁོ་ན་ཉིད་

ཡང་དག་པའི་དོན་ཡོངས་སུ་བརྟག་པར་སེམས་པ་ཡིན་གྱི་གཞན་ལ་གནོད་པའི་ཕྱིར་རྟོག་པ་མིན་

པའི་ཕྱིར་རོ། །ལྟ་བ་ལ་ཕན་ཚུན་སྨོད་པ་སྨྲ་བ་པོ་དེ་རྣམས་ཀྱི་ལྟ་བ་སྟེ་སྨོད་པའི་ཀུན་སློང་ལ་སྐྱོན་

ཡོད་པ་མ་ཡིན་ཏེ། དེ་ཁོ་ན་ཉིད་ཡོངས་སུ་བརྟག་པ་ལ་བརྟེན་པའི་སེམས་ཀྱིས་ཀུན་ནས་བསླང་

བའི་ཕྱིར་དང༌། སེམས་ཅན་ཐམས་ཅད་ལ་གནོད་པ་བྱེད་པའི་སེམས་མེད་པའི་ཕྱིར་དང༌། སེམས་

ཅན་ཐམས་ཅད་ལ་ཕན་པ་བྱེད་པའི་སེམས་ཀྱིས་ཀུན་ནས་བསླང་བའི་ཕྱིར་རོ།།

གཉིས་པ་ནི། དེས་ན་ལྟ་བ་དང་གྲུབ་མཐའ་སྨྲ་བ་ཕན་ཚུན་སྨོད་པ་དང༌། རྣལ་འབྱོར་པའི་

སྤྱོད་པ་ངན་པ་ལ་སྨོད་པ་འདིར་ནི་མཚུངས་པ་མ་ཡིན་ཏེ། དུག་ལ་སོགས་པ་དང་བདུད་རྩི་ལ་

སོགས་པ་བཟའ་བ་དང་བྱུག་པ་ནི་འཇིག་རྟེན་པའི་ཐ་སྙད་ཙམ་སྟེ། དོན་དམ་པར་ཡང་དག་པའི་

དོན་ཡོངས་སུ་བརྟག་པ་ནི་མ་ཡིན་ནོ། །གང་གི་རིགས་པས་ཡོངས་སུ་བརྟག་པ་བྱས་པ་དང་

འཇིག་རྟེན་པས་སྨོད་པ་ལས་སྐྱོན་དུ་མི་འགྱུར་བ་དུག་ལ་སོགས་པ་དང་བདུད་རྩི་ལྔ་ལ་སོགས་པ་

དེ་ནི་དེ་ཁོ་ན་ཉིད་ཀྱི་དོན་མ་ཡིན་ནོ།།

གསུམ་པ་ནི། དེའི་ཕྱིར་སེམས་ཅན་གྱི་བསམ་པའི་དབང་གིས་ཏེ་བསམ་པ་དང་མཐུན་

པར་སངས་རྒྱས་པ་རྣམས་ཀྱིས་ཆོས་བསྟན་པར་བྱ་སྟེ། སེམས་ཅན་གྱི་བསམ་པ་དང་བྲལ་བ་སྟེ་

འགལ་བར་ནི་མ་ཡིན་ནོ། །སེམས་ཅན་གྱི་བསམ་པ་ཡང་རང་རང་གི་ཡུལ་དང་རིགས་ཀྱི་ཐ་སྙད་

ཀྱི་དབང་ལས་དེ་རྣམས་དང་མཐུན་པར་འགྱུར་ཏེ། དེའི་ཕྱིར་དེ་རྣམས་ཀྱི་ཡུལ་དང་རིགས་ཀྱི་ཐ་

སྙད་དང་མཐུན་པ་ཉིད་ཀྱིས་འཇིག་རྟེན་པའི་ཀུན་རྫོབ་ཀྱི་བདེན་པས་རྡོ་རྗེ་སློབ་དཔོན་གྱིས་གདུལ་

བྱ་རྣམས་ལ་འཇིག་རྟེན་གྱི་ཐ་སྙད་དང་མཐུན་པའི་ཆོས་བསྟན་པར་བྱའོ། །དོན་དམ་པར་འཇིག་

རྟེན་ལས་འདས་པའི་ཡེ་ཤེས་ནི་ཀུན་རྫོབ་བདེན་པ་དམིགས་བཅས་སྟོང་པ་ཉིད་དང༌། དོན་དམ་

བདེན་པ་དམིགས་མེད་སྙིང་རྗེ་གཉིས་ཀ་ཐུན་མོང་བའི་སྒོ་ནས་བསྟན་པར་བྱའོ། །ཆོས་སྟོན་པ་

དེ་ཉིད་ནི་བཟའ་བར་བྱ་བ་དང་བཟའ་བར་བྱ་བ་མ་ཡིན་པའི་འཛིན་པས་བསྟན་བྱར་མི་འགྱུར་ཏེ། 

སེམས་རྣམ་པར་དག་པའི་དོན་དུ་བསྟན་བྱ་ཡིན་པའི་ཕྱིར་རོ། །ཁྱབ་པ་ཡོད་དེ། བཟའ་བྱ་ཡིན་མིན་

གྱི་འཛིན་པ་ནི་ལྟོ་བ་འགེངས་པ་ཙམ་གྱི་ཆེད་ཡིན་གྱི། སྟོང་པ་ཉིད་དང༌། མཚན་མ་མེད་པ་དང༌། 

སྨོན་པ་མེད་པ་དང༌། མངོན་པར་འདུས་མ་བྱས་པ་སྟེ་རྣམ་པར་ཐར་པའི་སྒོ་བཞི་རྣམ་པར་དག་པ་

དོན་དམ་པའི་དེ་ཁོ་ན་ཉིད་ནི་མ་ཡིན་པའི་ཕྱིར་རོ།།

གཉིས་པ་དམ་ཚིག་བསྟེན་པ་དང་བྱ་བའི་རིམ་པ་རྒྱས་པར་བཤད་པ་ལ་གསུམ། སྔགས་

དང་ཡེ་ཤེས་མ་གྲུབ་པའི་ལས་དང་པོ་པས་ཡུལ་དང་རིགས་ཀྱི་ཐ་སྙད་དང་མཐུན་པར་དམ་ཚིག་

བསྟེན་ཚུལ། གྲུབ་པའི་རྣལ་འབྱོར་པས་རང་གི་འདོད་པས་དམ་ཚིག་བསྟེན་ཚུལ། ཐམས་ཅད་

མཁྱེན་པའི་བྱ་བ་བསྟན་པའོ། །དང་པོ་ནི། དེའི་ཕྱིར་རྣལ་འབྱོར་པ་ལས་དང་པོ་པས་ཡུལ་གྱི་ཐ་

སྙད་དང་མཐུན་པ་ཉིད་ཀྱིས་བཟའ་བར་བྱ་བར་གྲགས་པ་རྣམས་བཟའ་བ་དང༌། བཟའ་བྱ་མ་ཡིན་

པར་གྲགས་པ་མི་བཟའ་བ་དང༌། བགྲོད་བྱའི་རིགས་སུ་གྲགས་པ་ལ་བགྲོད་པ་དང༌། རིགས་མ་

ཡིན་པར་གྲགས་པ་ལ་མི་བགྲོད་པ་ཡང་བྱ་སྟེ། དེ་ལ་ཡུལ་གྱི་ཐ་སྙད་མི་མཐུན་པ་འདི་ལྟར། ཨནྡྲ་

ལ་སོགས་པའི་ཡུལ་ལ་ལ་ན་ཐོད་པ་ཅན་གྱི་ཐོད་པའི་ཆུས་བཀྲུས་པ་ཡིས་མི་གཙང་བ་རྣམ་པར་

དག་པར་འགྱུར་རོ་ཞེས་གྲག་གོ།

སིན་དྷུ་ལ་སོགས་པའི་ཡུལ་ལ་ལ་ན་བ་ལང་གི་ཤ་ནི་བཟའ་བར་བྱ་བའོ། །ཞེས་གྲག་

གོ །ཞེས་སོགས་ནས། ཡུལ་ལ་ལ་ན་བྲམ་ཟེ་མོ་རྣམས་སྨད་འཚོང་མའི་ཐ་སྙད་བྱེད་དོ། །ཞེས་པའི་

བར་རྣམས་གོ་བར་སླ་ལ། འདི་དག་ནི་རྒྱུད་ཕྱི་མར་ཡང༌། ཐོད་པ་ཅན་གྱི་ཆང་སྣོད་ནང་གི་ཆུ་ཡིས་

གཙང་སྦྲང་ཨིནྡྲ་ལ་སོགས་ཡུལ། །སིན་དྷུའི་ཡུལ་ན་བ་གླང་ཤ་ཟ་ཁ་བ་ཅན་རིགས་གཉིས་སྐྱེས་

རྒྱལ་པོའ་ིམི་རྣམས་ཆང་འཐུང་ཞིང༌། །གཱ་རེ་སོགས་ན་མ་ཧེ་རྒྱུ་ཤ་མ་ཁ་བར་མི་སེ་རེ་ན་རྟ་གླང་

ཆེན་ཤ །དེ་ཇིད་1སྟག་དང་མི་ཤ་ཟ་ལ་སོ་དཀར་ཡུལ་དུ་བོང་བུ་རྔ་མོ་ཁྱིའི་ཤ །བྲམ་ཟེ་ལ་སོགས་

རྣམས་ཀྱིས་ཤ་མི་བཟའ་བ་ཡུལ་འཁོར་ཆེན་པོ་ཀརྞ་རའི་ཡུལ། །ཉིན་དང་མཚན་གྱི་དུས་སུ་དམ་པ་

རིགས་ལ་སོགས་ཆང་འཐུང་བཀག་ལ་རིགས་སྐྱེས་འཐུང༌། །བུད་མེད་རྣམས་ཀྱི་དབང་པོ་སྐྱེས་

པས་མོ་རྟགས་གཞིབ་པར་བྱེད་ཅིང་གཉིས་སྐྱེས་ཀྱིས་བཤད་པའི། །ཁྲུས་དང་གཙང་སྦྲ་མི་བྱེད་

འདིར་ནི་ཆགས་པ་སྤྱོད་པ་སི་ཏའི་ཡུལ་ལ་སོགས་པ་རྣམས། །ཕ་དག་ཤི་ནས་མ་དག་བུ་ཡིས་

ཆུང་མར་ལེན་པ་ངེས་པར་ཁོ་ཁའི་ཡུལ། །རུག་མར་སྤུན་ཟླའི་ཚ་མོ་ལེན་ལ་མ་ཁར་ཡང་ནི་སྤུན་

ཟླའི་བུ་མོ་རང་གི་བུས། །སོ་ར་མེ་དང་ཙམ་པ་ཀ་ལ་སོགས་པར་ཚ་མོའ་ིབུ་མོ་དང་ནི་ཚ་མོའང་

1  ཞོལ། ཤོག ༡༣༩ བ ༤། གཙང་། ཤོག ༡༠༨ ན ༤ གླང་ཆེན་ཤ་དེ་ཛིད་སྟག་དང་

ཡིན། །སྤུན་ཟླའི་བུ་མོ་ཆུང་མར་ལེན་པ་ཡུལ་འཁོར་ཆེན་པོ་ཀར་ན་ཏ་ལ་སོགས་པར་རོ། །མ་ཡི་

ཚ་མོ་ཆུང་མར་ལེན་པ་ལ་ལ་ཡང་སྟེ་ཁོལ་མོ་ལེན་པར་རའི་ཡུལ། །བོད་ན་ཁྲུས་དང་གཙང་སྦྲ་མེད་

ལ་པ་ཏུ་1ཏུ་ཀུ་ལན་ཏ་རི་གོ་དན་རིགས་ངན་ཡུལ།2།ཞེས་གསུངས་སོ།།

དེ་ལྟར་ན་རྣལ་འབྱོར་པས་ཡུལ་དུ་མའི་ཐ་སྙད་ཀྱིས་བཟའ་བྱ་ཡིན་མིན་དང་བགྲོད་བྱའི་

རིགས་ཡིན་མིན་ལ་བགྲོད་པ་རྣམས་བྱའོ། །དེ་བཞིན་དུ་རིགས་ཀྱི་ལྷ་མི་འདྲ་བ་ནི། ལ་ལའི་རིགས་

ལ་ཀླུ་ལྷའོ། །ཞེས་པ་ནས། ལ་ལའི་རིགས་ལ་གྷུ་ཀ་ལྷར་བལྟའོ། །གྷུ་ཀ་ནི་འགྱུར་མངས་ལས་

འུག་པ་ཞེས་ཟེར་རོ། །དེ་བཞིན་དུ་འགྲོ་གཞན་རྣམས་ཀྱང་རིགས་གཞན་རྣམས་ཀྱི་ལྷ་སྟེ། ལྷ་དེ་

རྣམས་བསད་པར་བྱ་བ་མ་ཡིན་པ་དང༌། དེ་རྣམས་ཀྱི་ཤ་བཟའ་བར་བྱ་བ་མ་ཡིན་པ་ཉིད་དུ་གྲགས་

པའོ། །དེ་བཞིན་དུ་ལ་ལའི་རིགས་ལ་པཱ་ལ་ཤ་ལྷའོ། །ཞེས་པ་ནས། ཤིང་གཞན་རྣམས་ཀྱང་གཞན་

རྣམས་ཀྱི་ལྷ་སྟེ། དེ་དག་བཅད་པར་བྱ་བ་དང་དབྱེ་བར་བྱ་བ་མ་ཡིན་ནོ། །འདིར་འཇིག་རྟེན་པས་

ཀྱང་ཡིད་ཆེས་པར་མཐོང་སྟེ། གང་གི་ཕྱིར་རང་གི་རིགས་ལ་ཉེ་བར་འཚེ་བའི་ཕྱིར་དང༌། བསྟེན་

ན། རང་རིགས་ལ་ཕན་པ་བྱེད་པའི་ཕྱིར་རོ། །འདིར་གང་གི་ལྷ་གང་ཡིན་པ་དེ་བསྟེན་ན་ཕན་པ་

དང་མ་བསྟེན་ན་ཉེར་འཚེ་ཆེན་པོ་བྱེད་དོ། །དེའི་ཕྱིར་རྣལ་འབྱོར་པ་ལས་དང་པོ་པ་སྔགས་དང་

བསམ་གཏན་སྒྲུབ་པ་ལ་མངོན་པར་དགའ་བས་སྔགས་འགྲུབ་པའི་ཡེ་ཤེས་གྲུབ་པར་གྱུར་གྱི་བར་

དུ་ཡུལ་དང་རིགས་ཀྱི་ཐ་སྙད་དང་མཐུན་པ་ཉིད་ཀྱིས་བླང་དོར་གྱི་ཐ་སྙད་བྱའོ།།

གཉིས་པ་ནི། སྔགས་དང་ཡེ་ཤེས་གྲུབ་པ་དེ་ནས་འཇིག་རྟེན་གྱི་ཐ་སྙད་ལ་མི་ལྟོས་པར་

རང་གི་འདོད་པས་བཟའ་བར་བྱ་བ་ཤ་སོགས་དང་བཟའ་བྱ་མ་ཡིན་པ་བཤང་བ་ལ་སོགས་པ་

བཟའ་བ་དང༌། བགྲོད་བྱ་ཆུང་མ་སོགས་དང་བགྲོད་བྱ་མིན་པ་མ་ལ་སོགས་པ་ལ་བགྲོད་པ་དང༌། 

བཏུང་བར་བྱ་བ་བུར་ཆང་སོགས་དང་བཏུང་བྱ་མ་ཡིན་པ་དུག་ཆུ་ལ་སོགས་པ་བཏུང་བར་བྱ་བ་

སྟེ། དེ་ལ་སུས་ཀྱང་གནོད་པ་བྱ་བར་མི་ནུས་སོ། །དེ་ལྟར་ལས་དང་པོ་པ་ནི་སྔགས་དང་བསམ་

གཏན་གྲུབ་པ་ན་རྣལ་འབྱོར་པར་འགྱུར་རོ། །དཀྱིལ་འཁོར་གྱི་འཁོར་ལོ་མངོན་སུམ་དུ་སྤྲོ་བ་དང་

1  ཞོལ། ཤོག ༡༤༠ ན ༢། གཙང་། ཤོག ༡༠༨ ན ༧ མེད་ལ་བཏུ་ཏུ་ཀུ་

2  བཀའ་འགྱུར། དཔེ་བསྡུར་མ། དེབ། ༧༧ ཤོག ༣༨༣ ཕྲེང་། ༡༠

རྫུ་འཕྲུལ་གྱིས་ནམ་མཁའ་ལ་འགྲོ་བ་ལ་སོགས་པ་གྲུབ་པ་ན་གྲུབ་པ་ཐོབ་པ་ཞེས་བྱའོ།།

གསུམ་པ་ལ་གསུམ། སྒྲིབ་པ་ཐམས་ཅད་ཟད་པའི་སངས་རྒྱས་ཀྱིས་ཐམས་ཅད་མཁྱེན་

པའི་བྱ་བ་བྱེད་ཚུལ། སངས་རྒྱས་ཀྱི་གཉིས་སུ་མེད་པའི་ཡེ་ཤེས་དང་དེའི་མཛད་པ་ལུང་གིས་

བཤད། དོན་བསྡུས་ཏེ་བདུད་རྩི་ལྔ་བཟའ་བ་དང་རྟོག་པའི་སྒོམ་བཟླས་ཙམ་གྱིས་སངས་རྒྱས་མི་

ཐོབ་པར་བསྟན་པའོ། །དང་པོ་ནི། བདུད་དང་ཉོན་མོངས་པ་དང་སྙོམས་པར་འཇུག་པ་དང་ཤེས་

བྱའི་སྒྲིབ་པ་ཟད་པ་དང༌། རྣམ་པ་ཐམས་ཅད་པའི་སྤྲུལ་པ་སྤྲོ་བའི་རྫུ་འཕྲུལ་སྟོན་ནུས་པ་དང༌། ཆོས་

ཀྱི་འཁོར་ལོ་རྣམ་པ་ཐམས་ཅད་རབ་ཏུ་བསྐོར་བ་དང༌། སེམས་ཅན་ཐམས་ཅད་ཀྱི་སྐད་ལ་འཇུག་

པ་ཐམས་ཅད་མཁྱེན་པའི་གསུང་གིས་ཆོས་ཀྱི་ཕུང་པོའ་ིཚོགས་མཐའ་དག་སྟོན་པར་བྱེད་པའི་

དབང་ཐོབ་པ་དག་གིས་ཐམས་ཅད་མཁྱེན་པར་འགྱུར་རོ།།

གཉིས་པ་ནི། མཚན་བརྗོད་ཀྱི་སོར་རྟོག་ཡེ་ཤེས་ལ་བསྟོད་པ་ལས་ཚིགས་བཅད་བཞི་

བཅུ་པ་ལ་སོགས་པ་གསུམ་གྱིས་སངས་རྒྱས་ཀྱི་གཉིས་སུ་མེད་པའི་ཡེ་ཤེས་ཀྱི་རྣལ་འབྱོར་

གསུངས་པ་འདི་ལྟ་སྟེ། གཡས་གཡོན་གྱི་རླུང་གི་བགྲོད་པ་འཇིག་པས་བརྩོན་ཆེན། སྟོང་གཟུགས་

རྣམ་པ་ཐམས་ཅད་པ་འཕྲོ་བས་སྒྱུ་འཕྲུལ་དྲ་བ་སྟེ། རྣལ་འབྱོར་རྒྱུད་ལ་སོགས་པ་རྒྱུད་ཀུན་གྱི་

ནི་གཙོ་བོ་རྣལ་འབྱོར་ཆེན་པོའ་ིརྒྱུད་ཀྱི་དོན་ཡིན་པས་བདག་པོ་མཆོག་དང༌། སྲོག་ཐུར་གྱི་རླུང་

འགགས་ཤིང་གཉིས་མེད་ཀྱི་ཏིང་ངེ་འཛིན་རྡོ་རྗེའི་རང་བཞིན་གྱི་གདན་ཐམས་ཅད་དང་ལྡན་པས་

རྡོ་རྗེའི་གདན་ནི་མ་ལུས་ལྡན། སངས་རྒྱས་ཐམས་ཅད་ཀྱི་ཡེ་ཤེས་ཀྱི་སྐུ་གཉིས་སུ་མེད་པར་གྱུར་

པ་འཆང་བས་ཡེ་ཤེས་སྐུ་རྣམས་མ་ལུས་འཆང༌། ལྷན་སྐྱེས་ཀྱི་ཡེ་ཤེས་ཐོག་མཐའ་བར་གསུམ་

དུ་དགེ་བས་ཀུན་ཏུ་བཟང་པོ། རྟོག་མེད་ཀྱི་བྱང་ཆུབ་ཐོབ་པས་སྟོང་པ་ཉིད་རྟོགས་པའི་རྣམ་པ་

ཅན་ཡིན་པས་བློ་གྲོས་བཟང་པོ་ཅན། ས་སོགས་འབྱུང་བ་ལྔའི་སྙིང་པོ་ལྷན་སྐྱེས་དགའ་བའི་

ཐིག་ལེ་ཡིན་ལ་དེ་ཉིད་ལ་སའི་སྙིང་པོ་འགྲོ་བ་མཐའ་དག་གི་གཞིར་གྱུར་པ་འཛིན་པའོ། །སངས་

རྒྱས་ཀུན་གྱི་ཆགས་པ་སྟེ་སྙིང་པོ་བདེ་བ་ཆེན་པོ་དང༌། སངས་རྒྱས་ཀྱི་སྤྲུལ་པ་སྣ་ཚོགས་པའི་

འཁོར་ལོའམ་དཀྱིལ་འཁོར་འཆང་བའོ། །དངོས་པོ་ཀུན་གྱི་རང་བཞིན་དག་པ་ཡེ་ཤེས་ཀྱི་སྐུ་

ཡིན་ལ་དེ་ཉིད་ཆོས་ཐམས་ཅད་ཀྱི་མཆོག་དང༌། སྤྲུལ་སྐུའི་མཚན་ཉིད་ཀྱི་དངོས་པོ་ཀུན་གྱི་རང་



ཡེ་ལེའི་མདོར་བསྡུས་གསུམ་པའི་རྣམ་བཤད། 207

བཞིན་བདག་མེད་པ་འཛིན་པ་དང༌། རང་བཞིན་གྱིས་མ་སྐྱེས་པས་སྐྱེ་མེད་ཆོས། དེ་ཉིད་ཀྱིས་

འདོད་བྱ་སྣ་ཚོགས་པའི་དོན་སྒྲུབ་པས་སྣ་ཚོགས་དོན། ཆོས་ཀུན་ངོ་བོ་ཉིད་རང་བཞིན་ཇི་ལྟ་བ་ 

མཁྱེན་ཅིང་འཆང་བའོ། །ཞེས་པའོ།།

དེ་བཞིན་དུ་རྒྱུད་ཀྱི་རྒྱལ་པོའ་ིལེའུ་ལྔ་པ་ལས་ཀྱང་ཚིགས་སུ་བཅད་པ་དྲུག་ཅུ་པ་ལ་

སོགས་པ་གཉིས་ཀྱིས། རྣམ་པ་ཐམས་ཅད་པ་རྣམས་ཀུན་ནས་གཞན་གྱི་ཡོན་ཏན་མི་རྒ་མི་ཕྱེད་

རྡོ་རྗེ་ཡང་དག་གནས། ཞེས་པའི་རྗེས་སུ་གསུངས་པ། དག་པའི་སྐུ་དེ་དག་རྣམས་ཀྱིས་གཞན་

དོན་དུ་བདེ་སྟོང་དབྱེར་མེད་དུས་ཀྱི་འཁོར་ལོའ་ིརྫུ་འཕྲུལ་ཆེན་པོ་དུ་མ་རབ་ཏུ་གསལ་བར་བྱེད་

དོ། །དེ་ཡང་སྒྲིབ་བྲལ་གྱི་སྤྲུལ་པའི་སྐུ་རྡོ་རྗེའི་མེ་ལྕེ་འབར་བ་འཕྲོ་བ། ཁྲོ་ཆགས་ཀྱི་གཟུགས་

ཅན་རྣམས་ཀྱིས་འདོད་པའི་ཁམས་ན་གནས་པ་གདུག་པའི་ལྷ་དང་ལྷ་མིན་དང་ནི་མི་རྣམས་ཀྱི་

དོན་མཛད་པ། དེ་བཞིན་དུ་ལོངས་སྤྱོད་རྫོགས་པའི་སྐུས་གཟུགས་ཅན་གྱི་ཁམས་ན་གནས་པའི་

ལྷ་རྣམས་དང༌། ནམ་མཁའ་ལ་རྒྱལ་བའི་སྲས་བྱང་སེམས་དག་པའི་ས་ལ་གནས་པ་རྣམས་དང༌། 

སོགས་ཀྱི་སྒྲས་རང་སངས་རྒྱས་དང་དགྲ་བཅོམ་རྣམས་ལ་ཆོས་སྐུ་ཡིས་དོན་མཛད་ཅིང༌། སྟོང་པ་

ནམ་མཁའི་ཆ་སྒྲིབ་བྲལ་དུ་གྱུར་པ་ཡིས་སྲིད་གསུམ་མཐའ་དག་སྟོང་པའི་ཟད་པར་དུ་སྤྲུལ་ལ། དེ་

བཞིན་དུ་རླུང་ཁམས་སྒྲིབ་བྲལ་དུ་གྱུར་པ་རྣམས་ཀྱིས་ནི་རླུང་གི་ཟད་པར་དུ་སྤྲུལ། མེའི་ཆ་ཤས་

རྣམས་ཀྱིས་མེའི་ཟད་པར་དུ་སྤྲུལ་ལ། ཆུའི་ཟད་པར་ཡང་འགྲོ་བ་ལ་སྤྲོས་ནས་ཆུའི་ཆ་ཤས་སྒྲིབ་པ་ 

དང་བྲལ་བ་རྣམས་ཀྱིས་བྱེད་དོ།།

འཛིན་མ་སའི་ཆ་ཤས་རྣམས་ཀྱིས་སའི་ཟད་པར་དུ་སྤྲུལ་ལ། དབང་པོ་དང་ཚོགས་པས་

གཟུང་འཛིན་དུ་འབྲེལ་བའི་ཡུལ་གཟུགས་སྒྲ་དྲི་རོ་སྒྲིབ་པ་དང་བྲལ་བ་རྣམས་ཀྱིས་ནི་གཟུགས་

སོགས་དངོས་པོའ་ིརང་བཞིན་མཐའ་དག་ཀུན་ཀུན་ནས་སྒྲིབ་པས་དག་པ་སྐྱེ་འཇིག་དང་བྲལ་

བས་ནམ་མཁའ་དག་དང་མཚུངས་པ་བདེ་བ་ཆེན་པོ་གཅིག་གི་བདག་ཉིད་དུ་གྱུར་པ་འདི་ནི་སྒྲིབ་

པ་དང་བྲལ་བའི་དག་པའི་ས་ལ་རྣམ་པ་དུ་མར་སྟོན་པར་བྱེད་དོ། །དེ་ལྟར་སངས་རྒྱས་ཡེ་ཤེས་

ཀྱི་སྐུར་འགྱུར་ཞིང་རྡོ་རྗེའི་སྐུ་འཕོ་མེད་བདེ་བ་གཅིག་པུའི་རང་བཞིན་ཡིན་པའི་ཕྱིར་ན་འཆི་བར་

ཡང་ནི་མི་འགྱུར་ལ་ཡང་སྒྲས་སྐྱེ་བར་མི་འགྱུར་ཏེ། གློ་བུར་གྱི་སྐྱེ་འཇིག་དང་བྲལ་བའི་ཕྱིར། ཞེས་

པའོ། །གསུམ་པ་ནི། བཅོམ་ལྡན་འདས་ཀྱི་གསུང་འདིའི་ཕྱིར་བདུད་རྩི་ལྔ་བཟའ་བ་དང༌། སྔགས་

བཟླས་པ་དང༌། དཀྱིལ་འཁོར་རྣམ་པར་རྟོག་པའི་བསྒོམ་པའི་སྟོབས་ཀྱིས་རྣལ་འབྱོར་པ་ཡང་དག་

པར་རྫོགས་པའི་སངས་རྒྱས་སུ་མི་འགྱུར་རོ།།

གསུམ་པ་སྔར་བསྐྱེད་རིམ་གྱིས་སྔར་གྲུབ་ཐོབ་བྱུང་བ་དང་འགལ་བའི་རྩོད་སྤང་ལ་

གསུམ། དཀྱིལ་འཁོར་གྱི་འཁོར་ལོ་མངོན་སུམ་དུ་བྱས་པས་ཕྱག་ཆེན་གྱི་དངོས་གྲུབ་ཐོབ་པར་

གསུངས་པའི་རྩོད་པ་དང༌། དེའི་ལན་སྔར་བཤད་ཟིན་པ་དང༌། ལས་རྒྱ་བསྟེན་ནས་གྲུབ་པ་དེ་

ཐམས་ཅད་མཁྱེན་པ་གྲུབ་པ་མིན་པར་བསྟན་པའོ། །དང་པོ་ནི། གལ་ཏེ་བསྐྱེད་རིམ་ཤིན་ཏུ་བརྟན་

པ་དཀྱིལ་འཁོར་གྱི་འཁོར་ལོ་མངོན་སུམ་དུ་བྱས་པར་གྱུར་པ་ན་རྣལ་འབྱོར་པ་རྣམས་ཀྱི་ཕྱག་རྒྱ་

ཆེན་པོའ་ིདངོས་གྲུབ་ཏུ་འགྱུར་བར་བཅོམ་ལྡན་འདས་ཀྱིས་རྒྱུད་དུ་མ་ལས་གསུངས་པ་མ་ཡིན་

ནམ་སྟེ་ཡིན་པ་དེའི་ཕྱིར། འདིར་ཇི་ལྟར་དཀྱིལ་འཁོར་གྱི་འཁོར་ལོ་མངོན་སུམ་དུ་བྱས་ཀྱང་རྣལ་

འབྱོར་པ་ཐམས་ཅད་མཁྱེན་པར་མི་འགྱུར་ཞེས་པ་འདིར་བསྐྱེད་རིམ་ལ་ཞེན་པ་འགའ་ཞིག་གི་

བསམ་པ་འབྱུང་བར་འགྱུར་ཏེ། གཉིས་པ་ནི། དེའི་ཕྱིར་ལན་བརྗོད་པར་བྱའོ། །འདིར་དཀྱིལ་འཁོར་

གྱི་འཁོར་ལོ་རྣམ་པར་རྟོག་པའི་དྲ་བ་ཡིན་པ་དང༌། བསམ་གཏན་དང་བྱ་བ་ཉི་ཚེ་བ་དང༌། ཉི་ཚེ་

བའི་དངོས་གྲུབ་ཀྱི་འབྲས་བུ་སྟེར་བ་ཙམ་ཡིན་པ་ནི་སྔོན་ཉིད་དུ་བརྗོད་ཟིན་ཏོ།།

གསུམ་པ་ལ་གསུམ། ལས་ཀྱི་ཕྱག་རྒྱ་བཟུངས་ནས་གྲུབ་པ་དེ་ཐུན་མོང་གི་དངོས་གྲུབ་

གྲུབ་པ་ཡིན་གྱི་ཐམས་ཅད་མཁྱེན་པ་གྲུབ་པ་མ་ཡིན་པར་བསྟན། ཕྱག་ཆེན་གྱི་དངོས་གྲུབ་ཐོབ་

པ་མ་ཡིན་པའི་རྒྱུ་མཚན་བསྟན་པ། དེས་ན་གང་ཟག་ཐ་དད་ཀྱིས་བྱ་བ་ཐ་དད་དུ་བྱ་བར་བསྟན་

པའོ། །དང་པོ་ནི། གཞན་ཡང་རྣལ་འབྱོར་པས་ལས་ཀྱི་ཕྱག་རྒྱ་བཟུངས་ནས་གང་ཟག་ཆེ་གེ་མོ་

གྲུབ་ཐོབ་ཏུ་གྱུར་ནས་མི་སྣང་བར་གཤེགས་པའི་ཕྱིར་ལས་ཀྱི་ཕྱག་རྒྱས་མཆོག་འགྲུབ་བོ་ཞེས་

པ་འདི་ནི་རྨོངས་པ་རྣམས་ཀྱི་འཁྲུལ་པ་སྟེ། འདིར་རིལ་ལུའི་སྟོབས་སམ། སྐྱེ་བ་བདུན་པའི་ཤ་

ཟོས་པའི་སྟོབས་སམ། རལ་གྲི་དང༌། སྔགས་དང་བསམ་གཏན་དང་དཀྱིལ་འཁོར་གྱི་འཁོར་ལོ་

བསྒྲུབས་པའི་སྟོབས་ཀྱིས་ཀྱང་མི་སྣང་བར་འགྱུར་གྱི། སྒྲིབ་པ་ཐམས་ཅད་ལས་རྣམ་པར་གྲོལ་བའི་

ཐམས་ཅད་མཁྱེན་པ་བཅོམ་ལྡན་འདས་རྡོ་རྗེ་སེམས་དཔར་འགྱུར་བ་ནི་མ་ཡིན་ནོ།།



ཡེ་ལེའི་མདོར་བསྡུས་གསུམ་པའི་རྣམ་བཤད། 209

གཉིས་པ་ལ་གཉིས། དེ་ཕྱག་ཆེན་མ་ཡིན་པར་མཚན་བརྗོད་ཀྱི་ལུང་གིས་བཤད། ཕྱག་

ཆེན་གྱི་དངོས་གྲུབ་ངོས་བཟུང་བའོ། །དང་པོ་ནི། མཚན་བརྗོད་ཀྱི་རྡོ་རྗེ་དབྱིངས་ཀྱི་དཀྱིལ་འཁོར་

ཆེན་པོའ་ིབསྟོད་པ་ལས་ཕྱག་རྒྱ་ཆེན་པོ་འཛིན་པ་གསུངས་པ། ལྷན་སྐྱེས་བདེ་བར་གནས་པས་

བསམ་གཏན་ཆེན་པོ། ཕྱི་རོལ་གྱི་རྣམ་གཡེང་མེད་པས་ཏིང་ངེ་འཛིན་ཏེ། དེ་ལ་མི་གནས་པའི་སྦྱོར་

བས་གནས་པ། གཞན་གྱི་སེམས་དང་སྐད་ཀུན་ཤེས་པས་ཤེས་རབ་ཆེན་པོའ་ིལུས་འཆང་བ། སྲིད་

པ་འཇོམས་པའི་སྟོབས་པོ་ཆེ་ལ་གཞན་དོན་མཛད་པའི་ཐབས་ཆེ་བ། རྣམ་པ་ཐམས་ཅད་པའི་རྫུ་

འཕྲུལ་བསྟན་ནས་འདུལ་བ། སྨོན་ལམ་གྱི་ཕར་ཕྱིན་ཐོབ་པས་སྨོན་ལམ་གྱི་རྒྱ་མཚོ། སྐྱེ་མེད་ཐོབ་

པའི་ཡེ་ཤེས་ཀྱི་ཕར་ཕྱིན་མངའ་བས་ཡེ་ཤེས་རྒྱ་མཚོ་ཆེ། ཞེས་སོ།།

གཉིས་པ་ནི། བཅོམ་ལྡན་འདས་ཀྱི་གསུང་འདིའི་ཕྱིར་ལས་ཀྱི་ཕྱག་རྒྱ་ལས་མི་སྣང་བར་

སོང་བའི་གྲུབ་པ་འདི་ནི་ཕྱག་རྒྱ་ཆེན་པོའ་ིདངོས་གྲུབ་མ་ཡིན་ཏེ། ཕར་ཕྱིན་བཅུ་ལ་སོགས་པ་ཕྱག་

ཆེན་གྱི་ཡོན་ཏན་རྣམས་མ་ཚང་བའི་ཕྱིར་རོ། །འོ་ན་ཕྱག་ཆེན་ཇི་ལྟ་བུ་ཞེ་ན། ཕྱག་རྒྱ་ཆེན་མོ་ནི་

ཆོས་ཐམས་ཅད་སྒྲིབ་བཅས་ཀྱི་རང་བཞིན་དུ་མེད་པའི་མཚན་ཉིད་ཅན་རྣམ་པ་ཐམས་ཅད་ཀྱི་

མཆོག་དང་ལྡན་པའི་སྟོང་པ་ཉིད་ཤེས་རབ་ཀྱི་ཕ་རོལ་ཏུ་ཕྱིན་པ་སངས་རྒྱས་ཐམས་ཅད་སྐྱེད་པར་

མཛད་པའོ། །དེས་ན་དེ་བཞིན་གཤེགས་པ་ཐམས་ཅད་བཙུན་མོའ་ིབྷ་ག་ཆོས་འབྱུང་ལ་ཞུགས་སོ་

ཞེས་པའི་ཆོས་འབྱུང་གི་སྒྲས་ཀྱང་ཕྱག་ཆེན་དེ་བརྗོད་དེ། ཆོས་འབྱུང་གང་ལས་ཆོས་ཐམས་ཅད་

སྒྲིབ་བཅས་ཀྱི་རང་བཞིན་དུ་མེད་པས་འབྱུང་བར་འགྱུར་བ་དེ་བརྗོད་པས་སོ། །དེ་ལ་རང་བཞིན་

མེད་པའི་ཆོས་རྣམས་ནི་སྟོབས་བཅུ་དང་མི་འཇིགས་པ་བཞི་ལ་སོགས་པའི་སྒྲིབ་བྲལ་གྱི་ཆོས་ཀྱི་

ཕུང་པོ་བརྒྱད་ཁྲི་བཞི་སྟོང་པོ་རྣམས་དེ་རྣམས་འབྱུང་བར་འགྱུར་བ་ནི་ཆོས་འབྱུང་སྟེ་སངས་རྒྱས་

ཀྱི་ཞིང་ངོ༌། །དེ་ཉིད་ནི་སངས་རྒྱས་རྣམས་ཀྱི་གནས་ཏེ་བདེ་བའི་ཡེ་ཤེས་འབྱུང་བའི་གནས་དང་

བྱང་ཆུབ་སེམས་དཔའ་རྣམས་ཀྱི་སྐྱེ་བའི་གནས་སོ།།

དེས་ན་བུད་མེད་ཀྱི་བྷ་ག་གང་ལས་ཁྲག་དང་གཅི་བ་དང་ཁུ་བ་རྣམས་འབྱུང་བ་བུད་མེད་

ཀྱི་སྐྱེ་གནས་དེ་ནི་ཆོས་འབྱུང་མ་ཡིན་ནོ། །འདིར་འཁོར་བ་པ་རྣམས་ཀྱི་འཕོ་བའི་ཆགས་པ་སྐྱེ་

བའི་གནས་དང་ཁུ་བ་འཕོས་པས་ཆགས་པ་དང་བྲལ་བའི་ཞིང་སྐྱེ་གནས་ནི་དེ་བཞིན་གཤེགས་པ་

རྣམས་ཀྱི་བདེ་བའི་ཞིང་མ་ཡིན་ནོ། །དེའི་ཕྱིར་ཆོས་འབྱུང་ཆུ་སྐྱེས་བྷ་ག་སེང་གེའི་ཁྲི་ལ་སོགས་

པ་ནི་ཆོས་ཀྱི་དབྱིངས་ཀྱི་རང་བཞིན་ཅན་སྣ་ཚོགས་ཡུམ་བཅོམ་ལྡན་འདས་དུས་ཀྱི་འཁོར་ལོ་

བདེ་བ་ཆེན་པོ་ཡིས་དབྱེར་མེད་པར་འཁྱུད་པ་དུས་ཐམས་ཅད་དུ་སྒྲིབ་པ་ཐམས་ཅད་དང་བྲལ་

བའོ། །འདིར་ཆགས་པ་ནི་ཁུ་བ་འཕོ་བའི་བདེ་བ་སྐྱེ་བའི་དུས་དང༌། འཕོས་པ་ལས་ཆགས་པ་དང་

བྲལ་བ་ནི་བདེ་བ་དེ་འགོག་པ་འགག་པའི་དུས་ཏེ། དེ་ལྟར་སྙོམས་པར་ཞུགས་པ་སྟེ་སྐྱེ་འགག་

དེ་དག་རོ་མཉམ་དུ་གྱུར་པ་ནི་མི་འགྱུར་བའི་དུས་སོ། །དུས་དེའི་འཁོར་ལོ་ནི་རྡོ་རྗེ་དབྱིངས་ཀྱི་

དཀྱིལ་འཁོར་ཆེན་པོ་སྟེ་ཕུང་ཁམས་སྐྱེ་མཆེད་པྲ་ཕབ་པ་ལྟ་བུ་སྒྲིབ་པ་མེད་པའི་རྡོ་རྗེ་དབྱིངས་ཀྱི་

དཀྱིལ་འཁོར་ཆེན་པོ་ཞེས་བརྗོད་དོ། །དེ་ཉིད་ནི་ཐིག་ལེ་མི་འགྱུར་བ་ལས་སྐྱེས་པའི་བདེ་བ་འདི་

ཡིས་མ་སྐྱེས་པའི་ཕྱག་རྒྱ་ཆེན་མོ་སྟོང་གཟུགས་དེ་ལ་དབྱེར་མེད་པར་འཁྱུད་པའོ། །དེའི་ཕྱིར་

རྣལ་འབྱོར་པ་གང་ལ་ལ་ཞིག་སྐྱེ་བ་སྔ་མ་གཞན་གྱི་རྣལ་འབྱོར་བསྒོམ་པའི་བག་ཆགས་ཀྱི་དབང་

དང༌། ཚེ་འདིར་བླ་མ་དམ་པའི་མན་ངག་གིས་དུས་དུ་མར་ཉིན་མོ་དང་མཚན་མོ་ཕྱག་རྒྱ་ཆེན་མོ་

རྟོག་པས་བརྟགས་པའི་ཆོས་ཐམས་ཅད་དང་བྲལ་བ་རྣལ་འབྱོར་པ་དེ་རང་གི་སེམས་ཀྱི་སྣང་བ་

ཙམ། རྣམ་པ་ཐམས་ཅད་ཀྱི་མཆོག་དང་ལྡན་པ་སྟོང་པ་ཉིད་ལྷན་ཅིག་སྐྱེས་པའི་དགའ་བ་སྐྱེད་

པར་བྱེད་པ་སྟོང་གཟུགས་འདི་མངོན་སུམ་དུ་བྱས་ནས་འཁྱུད་པར་བྱེད་པ་ནི་རིང་པོར་མི་ཐོགས་

པར་ཕྱག་རྒྱ་ཆེན་པོའ་ིདངོས་གྲུབ་ཐོབ་པར་རྣལ་འབྱོར་པ་དེ་ཐམས་ཅད་མཁྱེན་པ་བཅོམ་ལྡན་

འདས་སུ་གྱུར་པ་ཅེས་བརྗོད་དོ།།

གསུམ་པ་ལ་གཉིས་ཏེ། མདོར་བསྟན་པ་དང༌། རྒྱས་པར་བཤད་པའོ། །དང་པོ་ནི། དེའི་

ཕྱིར་ལས་དང་པོ་པས་སྔགས་འགྲུབ་པའི་རྣལ་འབྱོར་པའི་བྱ་བ་དུག་བཟའ་བ་ལ་སོགས་པ་མི་

བྱའོ། །སྔགས་འགྲུབ་པའི་རྣལ་འབྱོར་པས་རྫུ་འཕྲུལ་ཆེན་པོ་གྲུབ་པའི་བྱ་བ་གྲུ་གཟིངས་སོགས་

མེད་པར་ཆུ་བོ་ཆེན་པོར་འཇུག་པ་སོགས་མི་བྱའོ། །གྲུབ་པ་ཐོབ་པ་ཡིས་ཐམས་ཅད་མཁྱེན་པའི་

བྱ་བ་རྣམ་པ་ཐམས་ཅད་པའི་རྫུ་འཕྲུལ་སྤྲོ་བ་སོགས་མི་བྱའོ།།

གཉིས་པ་ལ་གསུམ། ལས་དང་པོ་པས་རྣལ་འབྱོར་པའི་བྱ་བ་མི་བྱ་བར་གདམས་པ། རྣལ་

འབྱོར་པའི་བྱ་བ་བསྟན་ཏེ་ལས་དང་པོ་པས་བྱེད་མི་ནུས་པར་བསྟན་པ། རྣལ་འབྱོར་བ་སེམས་



ཡེ་ལེའི་མདོར་བསྡུས་གསུམ་པའི་རྣམ་བཤད། 211

རྣམ་པར་དག་པས་བྱང་སེམས་ཀྱི་ཡོན་ཏན་ཐོབ་པའི་རིམ་པས་བསྟན་པའོ། །དང་པོ་ནི། དེ་ལྟར་

ན་ལས་དང་པོ་པས་སྔར་བརྗོད་པའི་འཇིག་རྟེན་པའི་ཐ་སྙད་དང་མཐུན་པའི་ཆོ་ག་ཡིས་ཡུལ་དང་

རིས་ཀྱི་ཐ་སྙད་ཀྱི་བཟའ་བར་བྱ་བ་དང་བཟའ་བར་བྱ་བ་མ་ཡིན་པ་ལ་སོགས་པ་བྱའོ། །ཅི་སྟེ་སྡིག་

པའི་བློ་ཅན་གང་དག་ལྷ་མིན་བདུད་རིགས་ཀྱིས་བཟའ་བར་བྱ་བ། བླ་མ་དམ་པ་མ་ཡིན་པས་ཆོས་

ཉེ་བར་བསྟན་པ་རྣམས་ཀྱི་ཆོས་ཀྱི་ཚིག་ནི་འདི་ལྟ་སྟེ། འདིར་རྒྱུད་ཀྱི་རྒྱལ་པོ་རྣམས་ལས་བཤང་

བ་ལ་སོགས་པའི་དམ་ཚིག་གི་རྫས་ཐམས་ཅད་རྣམ་པར་རྟོག་པ་མེད་པའི་སེམས་ཀྱིས་བཟའ་བར་

བྱ་བར་དེ་བཞིན་གཤེགས་པས་གསུངས་སོ། །དེའི་ཕྱིར་དང་པོར་རེ་ཤིག་བདུད་རྩི་ལྔ་ལ་སོགས་

པ་རྣམས་བདག་ཅག་རྣམས་ཀྱིས་བཟའ་བར་བྱའོ། །ཕྱི་ནས་དེ་གོམས་པའི་དབང་གིས་དམ་ཚིག་

གི་དངོས་གྲུབ་འབྱུང་བར་འགྱུར་ཏེ། དམ་ཚིག་གི་དངོས་གྲུབ་ཀྱི་དབང་གིས་དུག་ལ་སོགས་པ་

བཟའ་བྱ་མ་ཡིན་པ་རྣམས་བཟའ་བར་འགྱུར་ཞིང༌། བཤང་བ་ལ་སོགས་པ་དྲི་ང་བ་དྲི་ཞིམ་པར་

འགྱུར་རོ་ཞེས་བརྗོད་པའི་ཕྱིར་རིགས་པ་དང་མཆོག་ཏུ་འགལ་ལོ། །འདི་ལྟར་དང་པོ་རེ་ཤིག་མེ་ལ་

རིམ་གྱིས་འཇུག་པར་བྱ་སྟེ། ཕྱི་ནས་གོམས་པའི་དབང་གིས་མེ་རེངས་པ་སྟེ་མི་འཚིག་པར་འགྱུར་

ཏེ། གོམས་པ་དེས་དེ་ལྟར་ཡང་འགྱུར་བ་མ་ཡིན་ནོ། །འདིར་གལ་ཏེ་སློབ་མ་ངན་འགྲོར་འཁྲིད་པར་

བྱེད་པའི་གདུག་པ་ཆེན་པོ། ཕ་རོལ་བསླུ་བར་བྱེད་པ། ཐམས་ཅད་མཁྱེན་པའི་བསྟན་པ་ལ་ཅོ་འདྲི་

བ་སྟེ་རྙས་ཐབས་བྱེད་པ། སྔགས་ཀྱི་དམ་ཚིག་ཆེན་པོ་བྲལ་བར་བྱེད་པ། དེའི་དབང་གིས་མནར་

མེད་པའི་དམྱལ་བར་འགྲོ་བ། མ་དག་པ་ཉོན་མོངས་པའི་སེམས་དང་ལྡན་པ་རྣམས་ཀྱིས་དེའི་ཚེ་

དེ་དག་རྣམས་རྣལ་འབྱོར་པའི་བྱ་བ་མེར་ཞུགས་ཀྱང་མི་འཚིག་པ་སོགས་ཅིའི་ཕྱིར་མི་བྱེད་དེ་

བྱེད་པར་རིགས་སོ། །དེ་དག་གིས་གོམས་པའི་དབང་ཙམ་གྱིས་སེམས་རྣམ་པར་དག་ཅིང་སྒྲིབ་ 

པ་དང་བྲལ་བ་ཐོབ་པའི་ཕྱིར་རོ།།

གཉིས་པ་ནི། འདིར་རྣམ་པར་དག་པའི་སེམས་དང་ལྡན་པ་ཉིད་ཀྱིས་སྔགས་དང་རྫུ་

འཕྲུལ་གྲུབ་པའི་རྣལ་འབྱོར་པ་ནི་མེ་ལ་རབ་ཏུ་འཇུག་སྟེ་མེས་འཚིག་པར་མི་འགྱུར་རོ། །གླང་པོ་

ཆེའི་དབང་པོ་མྱོས་པ་གཡོ་མེད་དུ་རེངས་པར་བྱེད་དོ། །གླང་པོ་ཆེའི་དབང་པོ་མྱོས་པས་གསོད་

ནུས་པར་མི་འགྱུར་རོ། །སེང་གེ་དང་སྟག་ལ་སོགས་པ་གཅན་གཟན་མ་རུངས་པ་ལ་ཞོན་པར་

བྱེད་དེ། དེ་རྣམས་ཀྱིས་རྣམ་པར་འཇོམས་པར་མི་འགྱུར་རོ། །མུ་དང་ཁ་ད་1ཆད་དུ་ཆུས་ཁེངས་

པས་བྱ་རོག་གིས་བཏུང་བར་བྱ་བའི་ཆུ་ཀླུང་རབ་ཏུ་འཇུག་སྟེ་ཀླུང་གི་རྒྱུན་གྱིས་ཁྱེར་བར་མི་

འགྱུར་རོ། །འདི་ནི་འདུལ་བ་ལུང་དང་དད་པའི་སྟོབས་བསྐྱེད་པའི་མདོ་ལས། འཇམ་དཔལ་འདི་ལྟ་

སྟེ། དཔེར་ན་མཚོ་དཔག་ཚད་འབུམ་ཕྲག་ལྔ་པ་བྱ་རོག་གིས་བཏུང་བ་མུ་དང་ཁ་ད་ཆད་དུ་གྱུར་པ་

པདྨའི་འདབ་མ་གཡོགས་པ་ཅིག་ཡོད་ལ། ཞེས་པ་ལྟར་རོ། །དུག་ཟ་བར་བྱེད་དེ་དུག་གིས་བརྒྱལ་

བར་མི་འགྱུར་རོ། །རལ་གྲི་ལ་སོགས་པའི་མཚོན་ཆ་ཟ་བར་བྱེད་དེ་མཚོན་ཆ་རྣམས་ཀྱིས་ཁ་ལ་

གཅོད་པར་མི་འགྱུར་རོ། །དེ་བཞིན་དུ་བཟའ་བྱ་ཡིན་མིན་ཐམས་ཅད་མཉམ་པ་ཉིད་དུ་བྱེད་ཅིང་

རང་གཞན་གྱི་གཟུགས་རྣམ་པ་གཞན་དུ་ཡོངས་སུ་སྒྱུར་བར་བྱེད་དོ། །དེ་ལྟར་རྣལ་འབྱོར་པའི་བྱ་

བ་རྣམ་པ་དུ་མ་སྟེ། དེ་རྣམས་ལས་དང་པོ་པས་བྱེད་པ་ནི་མ་ཡིན་ནོ།།

གསུམ་པ་ནི། བཅོམ་ལྡན་འདས་ཀྱིས་རྣལ་འབྱོར་པ་རྣམས་ཀྱི་རྣམ་པར་བཞག་པ་རྣམ་

པ་བཅུ་གསུངས་ཏེ། སེམས་དང་པོ་བསྐྱེད་པའི་རྣལ་འབྱོར་པ་ཚོགས་སྦྱོར་ལ་གནས་པ་དང༌། ཕྱི་

ནས་བྱིས་པར་གྱུར་པ་མ་དག་ས་བདུན་ལ་གནས་པ་དང་གཞོན་ནུར་གྱུར་པ་དག་པ་ས་གསུམ་ལ་

གནས་པ་དང༌། ཞེས་རགས་པའི་རྣམ་གཞག་ཏུ་བྱས་ནས། སླར་ཡང་ལས་དང་པོ་པ་མངོནཤེས་མ་

ཐོབ་པའི་བར་དང༌། རྣལ་འབྱོར་སྤྱོད་པའི་སྐྱེ་བར་སྐྱེས་པ་མངོན་ཤེས་ཐོབ་ནས་གྲུབ་ཐོབ་ཏུ་མ་གྱུར་

པའི་བར་ཏེ་དེ་གཉིས་ནི་ཚོགས་ལམ་ལ་གནས་པ་དང༌། སྦྱོར་བ་ཕུན་སུམ་ཚོགས་པ་སྦྱོར་ལམ་ལ་

གནས་པ་དང༌། བསམ་པ་ཕུན་སུམ་ཚོགས་པ་མ་དག་ས་བདུན་ལ་གནས་པ་དང༌། ཕྱིར་མི་ལྡོག་

པ་ས་བརྒྱད་པ་ལ་གནས་པ་དང༌། དབང་བསྐུར་བ་ཐོབ་པ་ས་དགུ་པ་རྫོགས་པར་ཐོབ་པ་དང་སྐྱེ་

བ་གཅིག་གིས་ཐོགས་པ་ས་བཅུ་པ་ལ་གནས་པའོ། །རྡོ་རྗེ་སྙིང་པོ་རྒྱན་གྱི་རྒྱུད་དུ་ནི། བྱང་ཆུབ་

སེམས་དཔའ་རྣམས་ཀྱིས་རྣམ་པར་བཞག་པ་བཅུ་རྣམས་ཅི་ཞེ་ན། བྱང་ཆུབ་སེམས་དཔའ་སེམས་

དང་པོ་བསྐྱེད་པ་དང༌། བྱས་པར་གྱུར་པ་དང༌། ལས་དང་པོ་པ་དང༌། རྣལ་འབྱོར་སྤྱོད་པ་དང༌། སྐྱེ་

བ་བསྐྱེད་པ་དང༌། སྦྱོར་བ་ཕུན་སུམ་ཚོགས་པ་དང༌། བསམ་པ་ཕུན་སུམ་ཚོགས་པ་དང༌། ཕྱིར་མི་

1  ཞོལ། ཤོག ༡༤༥ ན ༡ མུ་དང་ཁད་ཆད་དུ་

ལྡོག་པ་དང༌། དབང་བསྐུར་བ་ཐོབ་པ་དང༌། སྐྱེ་བ་གཅིག་གིས་ཐོགས་པ་སྟེ།1 ཞེས་གསུངས་ཤིང་

སངས་རྒྱས་ཕལ་མོ་ཆེའི་མདོ་ལས་ཀྱང༌། ཀྱཻ་རྒྱལ་བའི་སྲས་དག །བཅུ་པོ་འདི་དག་ནི་བྱང་ཆུབ་

སེམས་དཔའ་རྣམ་པར་དགོད་པ་སྟེ། འདས་པ་དང་མ་བྱོན་པ་དང་ད་ལྟར་བྱུང་བའི་སངས་རྒྱས་

བཅོམ་ལྡན་འདས་རྣམས་ཀྱིས་གསུངས་པ་དང་གསུང་བ་དང་གསུང་བར་འགྱུར་བ་དག་གོ །བཅུ་

གང་ཞེ་ན་འདི་ལྟ་སྟེ། སེམས་དང་པོ་བསྐྱེད་པའི་དང༌། ལས་དང་པོ་པའི་དང༌། རྣལ་འབྱོར་སྤྱོད་

པའི་དང༌། ཆེར་སྐྱེས་པའི་དང༌། སྦྱོར་བ་ཕུན་སུམ་ཚོགས་པའི་དང། བསམ་པ་ཕུན་སུམ་ཚོགས་

པའི་དང༌། ཕྱིར་མི་ལྡོག་པའི་དང༌། གཞོན་ནུར་གྱུར་པའི་དང༌། རྒྱལ་ཚབ་ཀྱི་དང༌། དབང་བསྐུར་

བའི་བྱང་ཆུབ་སེམས་དཔའ་རྣམ་པར་དགོད་པ་2ཅེས་རེ་རེ་སྦྱར་བ་བཅུ་སྟེ་མི་འདྲ་ཙམ་གསུངས་ལ་

ཇི་ལྟར་རིགས་པ་སྦྱར་བར་བྱའོ། །དེ་ནས་བྱང་ཆུབ་སེམས་དཔའི་དབང་བཅུ་ཐོབ་པར་འགྱུར་ཏེ། 

ཚེའི་འདུ་བྱེད་བྱིན་གྱིས་བརླབས་ནས་ཇི་ལྟར་འདོད་པར་གནས་པ་ཚེ་ལ་དབང་བ་དང༌། སྐྱེ་གནས་

དང་གནས་སྐབས་སོགས་གཞན་དུ་མྱོང་འགྱུར་གྱི་ལས་གཞན་དུ་བསྒྱུར་བ་ལས་ལ་དབང་བ་དང་

ནམ་མཁའ་མཛོད་ལ་མངའ་བརྙེས་པ་ཡོ་བྱད་ལ་དབང་བ་དང་ས་ལ་སོགས་པ་གསེར་ལ་སོགས་

པ་ཇི་ལྟར་མོས་པ་བཞིན་དུ་བསྒྱུར་ནུས་པ་མོས་པ་ལ་དབང་བ་དང༌། སྨོན་ལམ་ཇི་ལྟར་བཏབ་པ་

བཞིན་དུ་འགྲུབ་པ་སྨོན་ལམ་ལ་དབང་བ་དང༌། གདུལ་བྱ་ལ་ཇི་ལྟར་འདོད་པ་བཞིན་ཆོས་སྟོན་ནུས་

པ་ཆོས་ལ་དབང་བ་དང༌། ཇི་ལྟར་འདོད་པ་བཞིན་ཏིང་ངེ་འཛིན་ལ་གནས་ནུས་པ་སེམས་ལ་དབང་

བ་དང༌། ཇི་ལྟར་འདོད་པ་བཞིན་སྐྱེ་བ་ལེན་པ་སྐྱེ་བ་ལ་དབང་བ་དང༌། རྫུ་འཕྲུལ་ཇི་ལྟར་འདོད་པ་

བཞིན་སྟོན་ནུས་པ་རྫུ་འཕྲུལ་ལ་དབང་བ་དང༌། ཇི་ལྟར་འདོད་པ་བཞིན་ཡེ་ཤེས་མངོན་དུ་བྱེད་པ་

ཡེ་ཤེས་ལ་དབང་བའོ། །དེ་བཞིན་དུ་བྱང་ཆུབ་སེམས་དཔའི་ས་བཅུ་རྣམས་ཏེ། ས་དང་པོ་རབ་ཏུ་

དགའ་བ་དང༌། གཉིས་པ་དྲི་མ་མེད་པ་དང༌། གསུམ་པ་འོད་བྱེད་པ་དང༌། བཞི་པ་འོད་འཕྲོ་བ་དང༌། 

ལྔ་པ་སྦྱང་དཀའ་བ་དང༌། དྲུག་པ་མངོན་དུ་གྱུར་པ་དང༌། བདུན་པ་རིང་དུ་སོང་བ་དང༌། བརྒྱད་པ་

མི་གཡོ་བ་དང༌། དགུ་པ་ལེགས་པའི་བློ་གྲོས་དང༌། བཅུ་པ་ཆོས་ཀྱི་སྤྲིན་ནོ།།

1  བཀའ་འགྱུར། དཔེ་བསྡུར་མ། དེབ། ༨༦ ཤོག ༡༧༦ ཕྲེང་། ༡༧

2  བཀའ་འགྱུར། དཔེ་བསྡུར་མ། དེབ། ༥༧ ཤོག ༡༠༨ ཕྲེང་། ༩



དྲི་མེད་འོད་ཀྱི་ཡེ་ལེའི་འགྲེལ་བཤད།214

ས་འདི་དག་གི་མིང་དོན་ནི། མདོ་སྡེ་རྒྱན་ལས་གསུངས་པ་ལྟར་སྔར་དྲངས་ཟིན་ཏོ། །དེ་

བཞིན་དུ་ཕ་རོལ་ཏུ་ཕྱིན་པ་བཅུ་ཡོངས་སུ་རྫོགས་པར་འགྱུར་ཏེ། ཕྱི་ནང་གི་བདོག་པ་ཡོངས་སུ་

གཏོང་བ་སྦྱིན་པ་དང༌། ཉོན་མོངས་པའི་ཚ་གདུང་བསིལ་བས་ཚུལ་ཁྲིམས་དང༌། ཁྲོ་བ་བཟོད་པས་

བཟོད་པ་དང༌། བྱང་ཆུབ་མཆོག་ལ་སྦྱོར་བས་བརྩོན་འགྲུས་དང༌། ཡིད་རྩེ་གཅིག་ཏུ་འཛིན་པས་

བསམ་གཏན་དང༌། དོན་ཤེས་པའི་ཕྱིར་ཤེས་རབ་སྟེ། མདོ་སྡེ་རྒྱན་ལས། དབུལ་བ་འདོར་བར་བྱེད་

པ་དང༌། །བསིལ་བ་ཐོབ་དང་ཁྲོ་བཟོད་དང༌། །མཆོག་སྦྱོར་བ་དང་ཡིད་འཛིན་དང༌། །དོན་ཤེས་པ་

ཡི་ཕྱིར་བཤད་དོ།1།ཞེས་གསུངས་པ་ལྟར་རོ། །ཕྱིན་དྲུག་གི་དགེ་བ་བྱང་ཆུབ་ཏུ་བསྔོ་བའི་ཐབས་

དང༌། སྦྱིན་སོགས་དགེ་བ་དང་མཐུན་པའི་སྐྱེ་བ་ལ་སྨོན་པའི་སྨོན་ལམ་དང༌། སྦྱིན་སོགས་དགེ་

བའི་ཆོས་སྒོམ་པ་ལ་མི་མཐུན་ཕྱོགས་ཀྱི་ཟིལ་གྱིས་མི་ནོན་པའི་མཐུ་ཐོབ་པའི་སྟོབས་དང༌། ཆོས་

ཀྱི་དོན་ལ་རྨོངས་པ་དང་བྲལ་བའི་ཡེ་ཤེས་ཀྱི་ཕ་རོལ་ཏུ་ཕྱིན་པའོ། །དེ་ལྟར་ན་སྔགས་གྲུབ་པའི་

རྣལ་འབྱོར་པ་ནི་དབང་བཅུ་ལ་སོགས་པ་ཐོབ་པའི་བྱང་ཆུབ་སེམས་དཔར་འགྱུར་རོ།།

མཚན་བརྗོད་ཀྱི་ཆོས་དབྱིངས་ཤིན་ཏུ་རྣམ་པར་དག་པའི་བསྟོད་པ་ལས་ཚིགས་བཅད་

གསུམ་པ་དང་བཞི་པ་དག་གིས་ཀྱང་གསུངས་པ། རང་ལུས་དང་རྫས་ལ་སྲེད་པ་སྤངས་པས་སྦྱིན་

ལ། ཕྱག་རྒྱའི་སྐྱེ་གནས་སུ་བསྲུབས་ཀྱང་ཐིག་ལེ་མི་འཕོ་བས་ཚུལ་ཁྲིམས། ཡུལ་ལ་དབང་པོ་མི་

འཇུག་པ་བཟོད་པ། གཡས་གཡོན་གྱི་རླུང་འཕོ་བ་འགོག་པ་བརྩོན་འགྲུས། ལྷན་སྐྱེས་བདེ་བར་

སེམས་རྩེ་གཅིག་པ་བསམ་གཏན། གཞོམ་མེད་ཀྱི་གསུང་འགྲོ་བ་ཀུན་གྱི་སྒྲར་བརྗོད་པ་ཤེས་རབ། 

དེ་ལས་སེམས་ཅན་འདུལ་བའི་ཐབས་སྣ་ཚོགས་ཤེས་པ་ཐབས། གདུལ་བྱ་འདུལ་བ་དང་མཐུན་པར་

ཞི་དྲག་གི་རྣམ་པ་ཅན་གྱི་སྟོང་གཟུགས་སྣ་ཚོགས་སུ་སྤྲུལ་པའི་རྫུ་འཕྲུལ་ནི་སྨོན་ལམ། འགྱུར་མེད་

བདེ་བའི་ཏིང་ངེ་འཛིན་གྱིས་སྲིད་པ་མཐར་བྱེད་པ་སྟོབས། དེ་ལས་སླར་འཁོར་བ་མི་སྐྱེ་བར་བྱེད་

པའི་ཡེ་ཤེས་ཀྱི་ཕ་རོལ་ཏུ་ཕྱིན་པ་བཅུ་ཐོབ་པ་སྟེ། དེ་མངོན་དུ་བྱེད་པ་ནི་ཕ་རོལ་ཏུ་ཕྱིན་པ་བཅུ་དག་

པའི་རང་བཞིན་རིག་མ་བཅུ་ལ་བརྟེན་ནས་བདག་པོ་ཆེན་པོར་དབང་བསྐུར་བ་ལ་གནས་པ། རིག་མ་

བཅུ་ནི་ཕ་རོལ་ཏུ་ཕྱིན་པ་བཅུ་རྣམ་པར་དག་པ་སྟེ། དེའི་ཕྱིར་རིག་མ་བཅུ་ནི་ཕ་རོལ་ཏུ་ཕྱིན་པ་བཅུའི་

1  བསྟན་འགྱུར། དཔེ་བསྡུར་མ། དེབ། ༧༠ ཤོག ༨༥༡ ཕྲེང་། ༡༩



ཡེ་ལེའི་མདོར་བསྡུས་གསུམ་པའི་རྣམ་བཤད། 215

ཚུལ་ཏེ་ལམ་ཡོངས་སུ་རྫོགས་པ་སྟེར་བ་པོའ།ོ།

རིག་མ་དེ་དག་ལས་མི་འགྱུར་བའི་བདེ་བ་ཐོབ་སྟེ། དེས་སྡུག་བསྔལ་ལས་སྐྱོབ་པས་

མགོན་པོ། རབ་དགའ་སོགས་ས་བཅུའི་དབང་ཕྱུག་ཏུ་འགྱུར་ཏེ། དེ་ལས་ཁམས་བཅུ་དག་པའི་ས་

བཅུ་ལ་ནི་རབ་ཏུ་གནས་པར་འགྱུར་རོ། །དེ་ལས་རླུང་བཅུ་འགོག་པ་ལས་ཤེས་རབ་ཡེ་ཤེས་ཀྱི་

མཚན་ཉིད་ཅན་ཏིང་ངེ་འཛིན་བཅུ་ཐོབ་པས་སྒྲིབ་པ་རྣམ་པར་དག་པའི་བདག་ཉིད་ཅན་དུ་འགྱུར་ལ། 

དེ་འདྲ་བའི་ཡེ་ཤེས་བཅུ་རྣམ་པར་དག་པ་འཆང་བ་པོའ།ོ །ཞེས་པ་སྟེ། འདིར་ཡང་ཚིགས་བཅད་

གཉིས་པ་དང་གསུམ་པ་ཡིན་པས་རྒྱ་དཔེ་མ་དག་པར་ཁ་ཅིག་འདོད་དོ། །དེའི་ཕྱིར་རྣལ་འབྱོར་པ་

སེམས་སྒྲིབ་པས་རྣམ་པར་དག་པ་ནི་བྱང་ཆུབ་སེམས་དཔར་བཅོམ་ལྡན་འདས་ཀྱིས་གསུངས་སོ།།

གཉིས་པ་རྟོག་པ་བཀག་པའི་བསམ་མེད་རྐྱང་པ་སངས་རྒྱས་ཀྱི་ལམ་དུ་འདོད་པ་བཀག་

ནས་མི་འགྱུར་བའི་བདེ་བ་རང་རིག་པ་སངས་རྒྱས་ཀྱི་ལམ་དུ་བསྟན་པ་ལ་གསུམ། །བསམ་མེད་

ཆད་སྟོང་སངས་རྒྱས་ཀྱི་ལམ་ཡིན་པའི་ཁས་བླངས་བརྗོད། དེ་ལུང་རིགས་ཀྱིས་བཀག་ནས་དེ་

བཞིན་གཤེགས་པའི་ཡེ་ཤེས་དབང་པོ་མེད་ཅིང་རང་རིག་པར་སྒྲུབ། དེ་ལ་རྩོད་པ་སྤང་བའོ། །དང་

པོ་ནི། འདིར་སྔགས་ཀྱི་ཐེག་པ་ལ་གང་ཟག་འགའ་ཞིག་གིས་ལྷ་དྲག་པོ་སྒྲུབ་པ་དཔའ་བོའ་ིརིམ་པ། 

དུས་ནི་མཚན་མོ་ཆེན་མོ། གནས་དུར་ཁྲོད་ཀྱི་ས་ལ་རབ་ཏུ་ཞུགས་ཏེ། ལོ་གཅིག་གམ་ལོ་གཉིས་

སམ། ལོ་བཅུ་གཉིས་ཀྱི་མཐར་ཐུག་པར་སྔགས་བཟླས་པ་དང་སྦྱིན་སྲེག་དང་བསམ་གཏན་གྱི་

སྟོབས་ཀྱིས་བཅོམ་ལྡན་འདས་ཧེ་རུ་ཀ་དྲག་པོ་སྒྲུབ་ཀྱང་མ་གྲུབ་པ་དང༌། དེ་བཞིན་དུ་འམ་1གྱིས་

ལྷ་ཞི་བ་སྒྲུབ་པ་བྱིན་གྱིས་བརླབས་པ་དང་བཅས་པའི་རིམ་པས་རི་བོ་ནས་རྒྱ་མཚོའི་འགྲམ་ལ་

སོགས་པ། སྐྱེ་བོ་མེད་པའི་གནས་རྣམས་སུ་རང་གཞན་གྱི་དོན་གྱི་སླད་དུ་ཀུན་ཏུ་བཟང་པོ་ལ་

སོགས་པའི་ལྷ་ཞི་བ་སྒྲུབ་ཀྱང་མངོན་སུམ་དུ་བྱ་བར་མི་ནུས་པ་བརྩོན་འགྲུས་དམན་པར་གྱུར་པ་

རྣམས་དང༌། ལས་བསྒྲུབ་པའི་ཡུལ་གནས་མ་ཡིན་པ་རང་གི་ཁྱིམ་དུ་སྔགས་ཀྱི་བཟླས་པ་དང་སྦྱིན་

སྲེག་དང་གཏོར་མ་དང༌། བསམ་གཏན་གྱི་དཀྱིལ་འཁོར་གྱི་འཁོར་ལོ་ལ་སོགས་པ་བསྒོམ་པར་

བྱས་ནས། གནས་མ་ཡིན་པ་དང་དུས་མ་ཡིན་པའི་དབང་གིས་སྔགས་ཀྱི་ལྷ་མ་གྲུབ་ཅིང༌། སེམས་

1  ཞོལ། ཤོག ༡༤༧ བ ༢ དེ་བཞིན་དུ་ལམ་གྱིས་ གཙང་། ཤོག ༡༡༤ ན ༤ དེ་བཞིན་དུའམ་གྱིས་



དྲི་མེད་འོད་ཀྱི་ཡེ་ལེའི་འགྲེལ་བཤད།216

ལྷ་ལ་ཆགས་པ་དང་བྲལ་བ་རྣམས་དང༌།1 དེ་བཞིན་དུ་རྣམ་པར་དག་པའི་རིམ་པས་ཕྱག་རྒྱ་ཆེན་

པོ་སྟོང་གཟུགས་སྒོམ་པའི་ལམ་ཉམས་པ་རྣམས་ཏེ། བླ་མ་དམ་པའི་མན་ངག་སྦྱོར་བ་ཡན་ལག་

དྲུག་དང་བྲལ་ཞིང༌། ཆོས་ཐམས་ཅད་ཅི་ཡང་མེད་པའི་སྟོང་པར་ལྟ་བ་ཆད་པ་ཆེན་པོར་ལྷུང་བར་

གྱུར་པའི་གདུག་པའི་བླ་མ་རྣམས་ཀྱིས། སློབ་མ་བྱིས་པའི་བློ་ཅན་ཟབ་ཅིང་རྒྱ་ཆེ་བའི་ཆོས་ཡོངས་

སུ་བརྟག་པ་མི་བྱེད་པ་རྣམས་ལ་ཤེས་རབ་ཀྱི་ཕ་རོལ་ཏུ་ཕྱིན་པའི་གཟུགས་བརྙན་སྟོན་པར་འགྱུར་

བ་ནི་འདི་ལྟ་སྟེ་ཞེས་རྭ་འགྱུར་ལྟར་ཏེ། བཅོམ་ལྡན་འདས་དེ་བཞིན་གཤེགས་པས་ཤེས་རབ་ཀྱི་ཕ་

རོལ་ཏུ་ཕྱིན་པའི་མདོ་སྡེ་ལས་གསུངས་པ། ཆོས་ཐམས་ཅད་རྣམ་པར་རྟོག་པ་མེད་པ་དང༌། ཆོས་

ཐམས་ཅད་ཅེས་སྦྱར་ལ། རང་གི་ངོ་བོས་སྟོང་པ་དང༌། རྒྱུའི་མཚན་མ་མེད་པ་དང༌། འབྲས་བུ་ལ་

སྨོན་པ་མེད་པ་དང༌། རྒྱུ་རྐྱེན་གྱིས་འདུས་མ་བྱས་པ་དང༌། སྐྱེ་བ་དང་བྲལ་བ་དང༌། འགྱུར་བ་མེད་

པ་དང༌། རྒྱུ་ཡིས་སྟོང་པ་དང༌། བསམ་གྱིས་མི་ཁྱབ་པའོ།།

གནས་ཚུལ་དེ་ལྟ་བུ་ཡིན་པ་དེའི་ཕྱིར་ཐམས་ཅད་མཁྱེན་པའི་འབྲས་བུ་ཐོབ་པའི་སླད་དུ་

བྱང་ཆུབ་སེམས་དཔའ་ཆེན་པོ་ཆོས་ཐམས་ཅད་ལ་ལྟོས་པའམ་རྣམ་པར་རྟོག་པ་མེད་པར་བསྒོམ་

པར་བྱ་སྟེ། ཇི་ལྟར་ན། རྣལ་འབྱོར་པའི་བློ་གཟུགས་སོགས་ཕུང་པོ་ལྔ་དང་ས་སོགས་ཁམས་ལྔ་

ལ་གནས་པ་མ་ཡིན་ནོ། །དེ་བཞིན་དུ་མིག་སོགས་དབང་པོའ་ིཁམས་དྲུག་དང༌། གཟུགས་སོགས་

ཡུལ་གྱི་ཁམས་དྲུག་དང༌། མིག་ཤེས་སོགས་རྣམ་པར་ཤེས་པའི་ཁམས་དྲུག་སྟེ་བཅོ་བརྒྱད་ལ་

གནས་པར་མི་བྱའོ། །ཞེས་པ་སྟེ། དེ་ལྟར་ཤེར་ཕྱིན་གྱི་མདོ་ལས། དེ་བཞིན་གཤེགས་པའི་ཡེ་ཤེས་

ཅི་ལ་ཡང་རྣམ་པར་བསམ་པ་མེད་པ་ཡིད་བྱེད་མཐའ་དག་བཀག་པའི་ཅི་ཡང་མ་2བསམ་པ་ནི། 

ཡང་དག་པར་རྫོགས་པའི་སངས་རྒྱས་ཉིད་ཐོབ་པའི་སླད་དུ་བསྒོམ་བྱར་བཅོམ་ལྡན་འདས་ཀྱིས་

གསུངས་སོ།3།བསམ་པའི་ཡིད་ལ་བྱེད་པ་ནི་སངས་རྒྱས་ཀྱི་ལམ་མ་ཡིན་ཏེ། གང་གི་ཕྱིར་ཆགས་

པ་སྐྱེ་བ་དང་ཆགས་པ་དང་བྲལ་བ་ཞེ་སྡང་བའི་རང་བཞིན་གྱི་ཕྱིར་རོ།།

1  ཞོལ། ཤོག ༡༤༧ བ ༥ བྲལ་བ་རྣམས་སོ།།

2  ཞོལ། ཤོག ༡༤༨ ན ༦། གཙང་། ཤོག ༡༡༤ བ ༤ ཅི་ཡང་མི་བསམ་

3  མདོར་མ་རྙེད་དོ།།



ཡེ་ལེའི་མདོར་བསྡུས་གསུམ་པའི་རྣམ་བཤད། 217

དེ་ཉིད་བཤད་པ། འདིར་གང་གི་ཚེ་སེམས་ཅན་རྣམས་ཡུལ་ལ་བསམ་པ་རབ་ཏུ་འཇུག་

པ་དེའི་ཚེ་མཆོག་ཏུ་འདོད་པའི་དངོས་པོ་རྣམས་ལ་ཆགས་པ་སྐྱེ་བ་དང༌། མི་འདོད་པའི་དངོས་པོ་

རྣམས་ལ་ཆགས་པ་དང་བྲལ་ཞིང་སྡང་བར་འགྱུར་ཏེ། རྒྱུ་དེ་དག་གིས་འཁོར་བའོ། །གང་གི་ཚེ་

སྣང་བའི་ཡུལ་ལ་བསམ་པའི་སེམས་པ་མེད་པར་རབ་ཏུ་འཇུག་པ་དེའི་ཚེ་ན་འདོད་པའི་དངོས་

པོ་རྣམས་ལ་ཆགས་པ་མེད་ཅིང༌། མི་འདོད་པའི་དངོས་པོ་རྣམས་ལ་ཆགས་པ་དང་བྲལ་བའི་སྡང་

བ་མེད་དེ། དེ་ལྟར་ཆགས་པ་སྐྱེ་བ་དང་ཆགས་པ་དང་བྲལ་བ་ཞེ་སྡང་མེད་དོ། །དེ་དག་མེད་པའི་

ཕྱིར་འཁོར་བ་མེད་པ་ཉིད། འཁོར་བ་མེད་པའི་ཕྱིར་ཡང་དག་པར་རྫོགས་པའི་སངས་རྒྱས་ཉིད་

དུ་འགྱུར་རོ། །དེའི་ཕྱིར་སངས་རྒྱས་ཉིད་སྒྲུབ་པར་བྱེད་པ་ནི་དེ་བཞིན་གཤེགས་པའི་ཡེ་ཤེས་

ཡིད་བྱེད་བཀག་ཙམ་གྱི་བསམ་པ་མེད་པ་སྟེ། གཞན་རྣམ་པར་རྟོག་པའི་ཏིང་ངེ་འཛིན་ནི་སངས་

རྒྱས་ཀྱི་ལམ་མ་ཡིན་ནོ། །དེ་ལྟར་རབ་ཏུ་མི་མཁས་པ་ཅི་ཡང་བསམ་པ་མེད་པའི་ཡེ་ཤེས་སངས་

རྒྱས་ཀྱི་ལམ་དུ་འདོད་པ་ཆད་པ་ཆེན་པོར་ལྷུང་བ་འགའ་ཞིག་སྨྲ་བར་འགྱུར་ཏེ། སྒོམ་རིམ་ཐ་མར་

ཡང༌། གང་དག་ཅི་ཡང་མི་སེམས་ཅི་ཡང་མི་བྱེད་པ་དེ་དག་ནི་འཁོར་བ་ལས་ཡོངས་སུ་ཐར་བར་

འགྱུར་རོ། །དེ་ལྟ་བས་ན་ཅི་ཡང་མི་བསམ་མོ། །སྦྱིན་པ་ལ་སོགས་པ་དགེ་བ་སྤྱད་པར་ཡང་མི་

བྱའོ། །སྦྱིན་པ་ལ་སོགས་སྤྱད་པ་ནི་སྐྱེ་བོ་བླུན་པོའ་ིདབང་དུ་མཛད་ནས་བསྟན་པ་ཁོ་ན་ཡིན་ནོ་

སྙམ་དུ་སེམས་ཤིང་དེ་སྐད་ཀྱང་སྨྲའོ།1།ཞེས་ཧྭ་ཤང་གི་ཕྱོགས་སྔ་བཀོད་པ་དང་དོན་འདྲའོ།།

དེ་ཡང་སྤྱིར་ཤིང་རྟ་ཆེན་པོ་ཐམས་ཅད་ཀྱི་བཞེད་པས་དོན་གང་རྟོགས་ནས་གོམས་པར་

བྱས་ན་འཁོར་བར་འཆིང་བའི་རྩ་བ་བག་ཆགས་དང་བཅས་པ་མ་ལུས་པར་དག་པར་བྱེད་ནུས་

པའི་རྟོགས་བྱའི་དོན་དེ་རྟོགས་པ་ལ་ཟབ་དོན་རྟོགས་པ་དང་དམིགས་མེད་ཀྱི་དོན་རྟོགས་པར་

འཇོག་པ་ཡིན་ལ། འདི་པའི་ལུགས་ཀྱིས་ཀྱང་འཁོར་བའི་རྩ་བ་བདག་འཛིན་དུ་བཞེད་པས་དེས་

གཟུང་བའི་བདག་མེད་པའི་དོན་རྟོགས་པ་ཉིད་ཀྱིས་འཁོར་བའི་འཆིང་བ་བག་ཆགས་དང་བཅས་

པ་དག་པར་བྱ་དགོས་པའི་ཕྱིར་རོ། །དེ་ཡང་འགྲེལ་ཆེན་འདི་ཉིད་ལས། འདོད་ཆགས་ཀྱི་འཕོ་

བའི་བག་ཆགས་ཀྱི་དབང་གིས་འཁོར་བར་འཁོར་ན། མ་རིག་པའི་བག་ཆགས་ཀྱི་དབང་གིས་

1  བསྟན་འགྱུར། དཔེ་བསྡུར་མ། དེབ། ༦༤ ཤོག ༡༧༢ ཕྲེང་། ༦

འཁོར་བར་གསུངས་པ་འགལ་ལོ་ཞེས་པའི་ལན་དུ། མ་རིག་པ་ནི་འདིར་སེམས་ཅན་རྣམས་ཀྱི་

ཐོག་མ་མེད་པའི་འདོད་ཆགས་ཀྱི་བག་ཆགས་སོ།1།ཞེས་གསུང་རབ་གཞན་ནས་མ་རིག་པ་དང་

རྒྱུད་འདིར་འདོད་ཆགས་ཀྱིས་འཕོ་བའི་བག་ཆགས་འཁོར་བའི་རྩ་བར་བཤད་པ་གཉིས་དོན་

གཅིག་ཏུ་བཤད་ལ། ལེའུ་གཉིས་པར། སྒྱུ་མས་རྨོངས་པར་བྱས་པའི་མཐའ་དག་འགྲོ་བ་འདི་ནི། 

ཞེས་སོགས་ཀྱི་འགྲེལ་ཆེན་ལས། འདིར་འཁོར་བའི་སྒྱུ་མ་ངར་འཛིན་པ་དང་ང་ཡིར་འཛིན་པའི་

བདག་ཉིད་ཅན་གྱིས་རྨོངས་པར་བྱས་པ་ནི་དམྱལ་བ་དང་ཡི་དྭགས་དང་དུད་འགྲོའ་ིསྡུག་བསྔལ་

དག་ལས་སྡུག་བསྔལ་འཛིན་པར་བྱེད་པའོ།2།ཞེས་བདག་དང་བདག་གིར་འཛིན་པས་རྨོངས་

པར་བྱས་པར་གསུངས་པས་འཇིག་ལྟ་ལ་བཞེད་པ་ཡིན་ལ། དེ་ཉིད་སྲིད་པའི་ས་བོན་ཡིན་པས་

འདོད་ཆགས་ཀྱི་བག་ཆགས་སུ་ཡང་གསུངས་པ་ཡིན་ནོ། །ལེའུ་བཞི་པར་རྩ་བ་གསུམ་དྲན་པའི་

སྐབས་སུ་ཡང༌། བདག་འཛིན་སྤོང་བའི་ལམ་བདག་མེད་རྟོགས་པའི་ཤེས་རབ་ལམ་གྱི་རྩ་བར་

གསུངས་ལ། གཞན་ཡང་འགྲེལ་ཆེན་ལས། དེའི་ཕྱིར་དབུ་མ་པས་སྨྲས་པ། རྣམ་པར་ཤེས་པ་

དོན་དམ་ཡོད། །དེ་ཡང་མཁས་རྣམས་མི་འདོད་དེ། །གཅིག་དང་དུ་མའི་རང་བཞིན་དང༌། །བྲལ་

བས་ནམ་མཁའི་པདྨོ་བཞིན།3།ཞེས་གཅིག་དུ་བྲལ་གྱི་རིགས་པ་དང༌། དེའི་ཕྱིར་འབྲས་བུ་ནི་རང་

ལས་མ་ཡིན་གཞན་ལས་མ་ཡིན་གཉིས་ཀ་ལས་མ་ཡིན་རྒྱུ་མེད་པ་ཅན་ཡང་མ་ཡིན་ནོ། །ཞེས་རྡོ་

རྗེ་གཟེགས་མའི་རིགས་པ་ལ་སོགས་པ་དབུ་མ་པའི་གཞུང་རྣམས་ནས་འབྱུང་བ་ཇི་ལྟ་བ་བཞིན་

གསུངས་ཤིང༌། འདི་པའི་མི་འགྱུར་བའི་བདེ་བ་ཞེས་པ་ཡང༌། ཆོས་རྣམས་རང་བཞིན་གྱིས་གྲུབ་

པ་མེད་པར་ཕུ་ཐག་ཆོད་པའི་ལྟ་བས་ཉེར་ལེན་བྱས་ཁམས་འཛག་མེད་དུ་བཅིངས་པས་ལྷན་ཅིག་

བྱེད་རྐྱེན་བྱས་པ་ལས་སྐྱེས་པའི་དེ་ཁོ་ན་ཉིད་ཀྱི་དོན་རྟོགས་པའི་བདེ་བ་ཡིན་ནོ།།

འདིར་ཡང་འགྲེལ་ཆེན་ལས། སྟོང་པ་ནི་ཆོས་རྣམས་ལ་སྐྱེ་བ་དང་འགག་པ་མེད་པའི་

རང་གི་སེམས་ཀྱི་སྣང་བའོ། །ཡེ་ཤེས་ནི་དེ་རབ་ཏུ་རྟོགས་པའི་མི་འགྱུར་བའི་བདེ་བའོ།4།ཞེས་

1  བཀའ་འགྱུར། དཔེ་བསྡུར་མ། དེབ། ༡༠༠ ཤོག ༡༨༡ ཕྲེང་། ༧

2  བཀའ་འགྱུར། དཔེ་བསྡུར་མ། དེབ། ༩༩ ཤོག ༢༧༨ ཕྲེང་། ༢༡

3  བཀའ་འགྱུར། དཔེ་བསྡུར་མ། དེབ། ༩༩ ཤོག ༤༥༧ ཕྲེང་། ༨

4  བཀའ་འགྱུར། དཔེ་བསྡུར་མ། དེབ། ༡༠༠ ཤོག ༡༤༩ ཕྲེང་། ༡

སྟོང་གཟུགས་དེ་ཁོ་ནར་སྐྱེ་འགག་གི་ངོ་བོས་སྟོང་པའི་རང་བཞིན་མེད་པའི་ཆོས་ཉིད་རྟོགས་

པ་ལ་མི་འགྱུར་བའི་བདེ་བར་གསུངས་སོ། །དེའི་ཕྱིར་དུས་འཁོར་བའི་ལུགས་ཀྱི་རིགས་པས་

གཏན་ལ་ཕབ་པའི་སྟོང་ཉིད་མི་འདོད་ཅེས་ཟེར་བ་དང༌། དབུ་མ་རིགས་ཚོགས་དང་མཐུན་པའི་

ལྟ་བ་མི་འདོད་ཅེས་སྨྲ་བ་རྣམས་ནི་རྒྱུད་འགྲེལ་གྱི་དོན་ལོག་པར་འཆད་པ་སྟེ། འཁོར་བའི་རྩ་བ་

བདག་འཛིན་ཡིན་པ་དང་བདག་མེད་རྟོགས་པའི་ཤེས་རབ་འཁོར་བའི་འཆིང་བ་གཅོད་བྱེད་ཡིན་

པ་འདི་ཐེག་པ་ཆེ་ཆུང་སྔགས་མཚན་ཉིད་ཐམས་ཅད་ཀྱི་སྤྱི་ལུགས་ཡིན་པའི་ཕྱིར་རོ། །དེས་ན་

ཟབ་དོན་སྒོམ་པ་ལ་ཡང་བདག་མེད་པའི་གོ་བ་བཙལ་ནས་ལྟ་བས་གཏན་ལ་ཕབ་པའི་དོན་ངེས་

པའི་ངེས་ཤེས་ཀྱི་རྒྱུན་སྐྱོང་བ་དགོས་ཀྱི། དེ་མེད་པར་གང་དུ་གཟུང་ཡང་རྟོག་པའི་འཛིན་སྟངས་

ཡིན་པས་ཅི་ཡང་མི་བསམ་པ་ནི་དུས་འཁོར་བའི་ལུགས་ཡིན་ནོ་ཞེས་སྨྲ་བ་དང༌། སྟོང་གཟུགས་

ཀྱི་སྣང་བ་ཤར་ནས་ཅིར་ཡང་མི་འཛིན་པ་ཙམ་ཟབ་དོན་སྒོམ་པར་འདོད་པ་རྣམས་ཀྱང་ཕྱོགས་སྔ་ 

མ་དང་མཐུན་པར་ཁས་ལེན་པའོ།།

གཉིས་པ་ལ་གཉིས། བསམ་མེད་སངས་རྒྱས་ཀྱི་ལམ་དུ་འདོད་པ་ལུང་རིགས་ཀྱིས་

དགག་པ་དང༌། ཡེ་ཤེས་དབང་པོ་མེད་ཅིང་རང་རིག་པར་བསྒྲུབ་པའོ། །དང་པོ་ནི། དེའི་ཕྱིར་ལན་

བརྗོད་པར་བྱའོ། །འདིར་གལ་ཏེ་བསམ་པ་མེད་པའི་ཡེ་ཤེས་སངས་རྒྱས་ཉིད་སྟེར་བར་བྱེད་པ་

ཡིན་ན། དེའི་ཚེ་སེམས་ཅན་ཐམས་ཅད་སྔོན་ཉིད་དུ་སངས་རྒྱས་སུ་ཅིའི་ཕྱིར་མ་གྱུར་ཏེ་གྱུར་པར་

ཐལ། འདི་རྣམས་ཀྱི་ཡང་གཉིད་མཐུག་པོ་དང་བརྒྱལ་བ་ལ་སོགས་པའི་གནས་སྐབས་ལ་བསམ་

པ་མེད་པའི་ཡེ་ཤེས་རབ་ཏུ་འཇུག་པའི་ཕྱིར། གཞན་ཡང་ཤིན་ཏུ་གཉིད་ལོག་པའི་གནས་སྐབས་དེ་

ལ་ཆོས་ཅན། ཆགས་པ་དང་ཆགས་པ་དང་བྲལ་བ་དག་ཏུ་མི་འགྱུར་བར་ཐལ། འདོད་པའི་དངོས་

པོ་རྣམས་ལ་ཆགས་པ་མེད་ཅིང་མི་འདོད་པའི་དངོས་པོ་རྣམས་ལ་ཆགས་པ་དང་བྲལ་བ་ཞེ་སྡང་

མེད་པ་དེའི་ཕྱིར། རྩ་བའི་ཐལ་བ་འདོད་པར་ནུས་པའང་མིན་པས། བསམ་པ་མེད་པའི་ཡེ་ཤེས་

གཉིད་མཐུག་པོའ་ིགནས་སྐབས་དེ་ཡིས་སེམས་ཅན་ཐམས་ཅད་ཡང་དག་པར་རྫོགས་པའི་སངས་

རྒྱས་སུ་འགྱུར་བ་ཡང་མ་ཡིན་ནོ།།

རྩོད་ལན་འདི་དག་གི་སྐབས་སུ་དེ་བཞིན་གཤེགས་པའི་ཡེ་ཤེས་ཞེས་གསུངས་པ་རྣམས་

ནི་སངས་རྒྱས་བསྒྲུབ་པའི་ལམ་ལ་བཤད་པས། དེ་བཞིན་གཤེགས་པའི་ཡེ་ཤེས་སྒྲུབ་བྱེད་ལ་

དེའི་མིང་གིས་བཏགས་པའོ། །མདོར་ན་གཞུང་འདི་དག་གིས་ཅིར་ཡང་མི་སེམས་པར་འཇོག་

པའི་སྒོམ་ཙམ་གྱིས་འཚང་རྒྱ་ན། གཉིད་མཐུག་པོར་ནམ་སོང་བ་ན་ཅིར་ཡང་མི་སེམས་པ་དེ་

འབྱུང་ལ་དེ་ཡང་འཁོར་བ་ཐོག་མ་མེད་པ་ནས་ཡོད་པའི་ཕྱིར་སེམས་ཅན་ཐམས་ཅད་དང་པོ་ནས་

སངས་རྒྱས་པར་འགྱུར་རོ། །ཞེས་པ་སྟེ། ལྟ་བས་གཏན་ལ་ཕབ་པའི་བདག་མེད་ཀྱི་དོན་སྐྱོང་རྒྱུ་

མེད་པར་མཐའ་གང་དུ་ཡང་མ་གཟུང་བར་བཞག་པ་དེ་ཙམ་སངས་རྒྱས་ཐོབ་བྱེད་ཀྱི་མི་རྟོག་པ་

ཡིན་ན། དེ་ནི་གཉིད་མཐུག་ལ་ཡང་མཚུངས་ཏེ། མཐའ་གང་དུའང་མི་འཛིན་པ་ཙམ་ཞིག་ནི་གཉིད་

མཐུག་ལ་ཡང་ཡོད་ལ། ལྟ་ཐོག་ཏུ་བཞག་ནས་སྒོམ་པ་ཁྱོད་ཀྱི་འདི་ལའང་མི་འདུག་པའི་ཕྱིར་ 

སྐྱོན་དེ་འཇུག་པ་ཡིན་ནོ།།

དེ་ལྟར་རིགས་པས་བཀག་ནས། ལུང་གིས་འགོག་པ་ནི། དེའི་ཕྱིར་ཅི་ཡང་བསམ་པ་མེད་

པའི་ཡེ་ཤེས་ནི་དེ་བཞིན་གཤེགས་པའི་ཡེ་ཤེས་སྒྲུབ་བྱེད་དུ་མི་འགྱུར་ཏེ། གང་གི་ཕྱིར་ཤེས་རབ་

ཀྱི་ཕ་རོལ་ཏུ་ཕྱིན་པའི་ཏིང་ངེ་འཛིན་གྱི་ལེའུ་ལས་ཏིང་ངེ་འཛིན་རྣམས་བཅོམ་ལྡན་འདས་ཀྱིས་

གསུངས་ཏེ། ཇི་ལྟར་གསུངས་ན། དེ་ལ་རིན་ཆེན་སྒྲོན་མ་ཞེས་བྱ་བའི་ཏིང་ངེ་འཛིན་ཏོ།1།ཞེས་

གསུངས་སོ། །འདིར་གལ་ཏེ་རིན་ཆེན་སྒྲོན་མ་བསམ་པའམ་རབ་ཏུ་སྣང་བ་མེད་པ་ཡིན་ན་དེའི་ཚེ་

རིན་ཆེན་སྒྲོན་མ་ཞེས་བྱ་བའི་ཏིང་ངེ་འཛིན་དུ་ཇི་ལྟར་འགྱུར། དེ་བཞིན་དུ་འོད་བྱེད་པ། འོད་མཐའ་

ཡས་པ། འོད་དྲི་མ་མེད་པ། འོད་ཟེར་རབ་ཏུ་འགྱེད་པ། ཅེས་པ་ནས། ཕྱོགས་རྣམས་ལྟ་བ་ཞེས་བྱ་

བའི་ཏིང་ངེ་འཛིན་ཡོད་དེ། ཞེས་པ་ལ་སོགས་པའི་ཏིང་ངེ་འཛིན་གཞན་རྣམས་ཀྱང་བསམ་པའམ་

སྣང་བ་མེད་པར་མི་འགྱུར་ཏེ། བསྒོམ་བྱའི་དོན་རང་གི་ངེས་པའི་རིག་རྒྱུ་ཡོད་པའི་མཚན་ཉིད་ཀྱི་

ཕྱིར་དང༌། བསྒོམ་བྱའི་དོན་མི་རིག་པའི་བེམ་པོ་དང༌། ཆད་པའི་སྟོང་ཉིད་མ་ཡིན་པའི་ཕྱིར་རོ།།

གལ་ཏེ་གཞུང་འདི་དག་གིས་རང་ལུགས་ཀྱི་ཏིང་ངེ་འཛིན་ལ་སྣང་བ་ཡོད་པར་གསུངས་

པས་སྣང་བ་འཆར་རྒྱུ་མེད་པའི་མི་རྟོག་པ་ཙམ་སྒོམ་པ་བཀག་པ་ཡིན་གྱི། སྟོང་གཟུགས་ཀྱི་སྣང་བ་

ཤར་ནས་ཅིར་ཡང་མི་འཛིན་པ་འདི་ཡོད་ན། བདག་མེད་པའི་དོན་གཏན་ལ་ཕབ་པའི་ལྟ་བའི་ངེས་པ་

1  བཀའ་འགྱུར། དཔེ་བསྡུར་མ། དེབ། ༡༠༠ ཤོག ༡༣༣ ཕྲེང་། ༡༥

མ་བསྐྱངས་ཀྱང་ཟབ་དོན་སྒོམ་པ་ཡིན་ནོ་སྙམ་ན། དེ་ལྟར་ན་ཕྱོགས་སྔས་འདོད་པའི་སྒོམ་པ་དེ་ཡང་

ཟབ་དོན་སྒོམ་པར་འགྱུར་ཏེ། ཕྱོགས་སྔས་ཀྱང་ཅིར་ཡང་མི་འཛིན་པར་སེམས་འཇོག་པའི་མི་རྟོག་པ་

སྒོམ་དགོས་པར་འདོད་ལ། དེ་ལྟར་1སེམས་བཞག་ན་ཉི་མ་གཅིག་ཚུན་ཆད་ལ་སྟོང་གཟུགས་

འཆར་བར་འགྲེལ་ཆེན་ལས་གསུངས་ཤིང་ཁྱེད་རང་ཡང་འདོད་པའི་ཕྱིར་རོ།།

གཉིས་པ་ལ་གསུམ། ཡེ་ཤེས་རང་རིག་པ་ལ་རྩོད་པ་སྤང༌། དབང་པོ་མེད་ཅིང་རང་རིག་

པ་མ་ཡིན་པ་དགག །དབང་པོ་མེད་ཅིང་རང་རིག་པ་ཡིན་པར་ལུང་གིས་བསྒྲུབ་པའོ། །དང་པོ་ལ་

གཉིས། ཡེ་ཤེས་རིག་པ་ཡིན་ན་རང་བཞིན་མེད་པར་བཤད་པ་དང་འགལ་བའི་རྩོད་པ་དང༌། རང་

བཞིན་མེད་པ་ཉིད་རྟོགས་པས་རང་རིག་ཏུ་འཐད་པའི་ལན་ནོ། །དང་པོ་ནི། བསམ་མེད་མ་ཡིན་

ཏེ། རང་རིག་པའི་མཚན་ཉིད་ཀྱི་ཕྱིར་དང་ཞེས་སྨྲས་པ་དེ་ལ། ཁོ་ན་རེ། ཅི་སྟེ་བྱིས་པ་རྣམས་ཀྱི་

ཚིག་འདི་ནི་གལ་ཏེ་དེ་བཞིན་གཤེགས་པའི་ཡེ་ཤེས་སྒྲུབ་བྱེད་ཀྱི་ལམ་དེ་རང་དོན་ངེས་པའི་རིག་

རྒྱུ་ཡོད་པ་ཡིན་ན། དེའི་ཚེ་ཇི་ལྟར་ཆོས་ཐམས་ཅད་རང་བཞིན་མེད་པར་དེ་བཞིན་གཤེགས་

པས་གསུངས་པ་འགལ་ལོ་ཞེ་ན། ཞེས་པ་སྟེ། དེ་འདྲ་བའི་རིག་རྒྱུ་ཡོད་ན་རང་བཞིན་མེད་པར་

འགལ་ཞེས་ཟེར་བ་ནི། བསྒོམ་བྱའི་དོན་དེ་རང་བཞིན་མེད་ན་གཏན་མེད་དུ་འགྱུར་བས་འདིའོ་

སྙམ་དུ་གཟུང་རྒྱུ་མེད་ལ། དེ་ལྟར་ན་བསྒོམ་བྱའི་ཟབ་དོན་བློས་རིག་རྒྱུ་ཡང་མེད་པར་འགྱུར་ 

རོ་སྙམ་ནས་རྩོད་པ་ཡིན་ནོ།།

གཉིས་པ་ནི། འདི་ལ་ལན་བརྗོད་པར་བྱ་སྟེ། འདིར་དེ་བཞིན་གཤེགས་པའི་ཡེ་ཤེས་སྒྲུབ་

བྱེད་ཟབ་དོན་བསྒོམ་པའི་བློ་ནི་ཆོས་ཐམས་ཅད་ཀྱི་རང་བཞིན་མེད་པ་ཉིད་རྟོགས་པ་ཅེས་བྱ་སྟེ། 

དེའི་དོན་ཡང་དངོས་པོ་སྟེ་སྣང་བ་ཐམས་ཅད་མེད་པའི་མཚན་ཉིད་ཤིན་ཏུ་གཉིད་ལོག་པའི་སེམས་

ལྟ་བུ་ནི་མ་ཡིན་ནོ། །ཞེས་པ་སྟེ། འདི་ནི་རང་བཞིན་མེད་ན་གཏན་མེད་དུ་འདོད་པའི་ལུགས་སྟོང་

པ་དང་རྟེན་འབྲེལ་གྱི་བྱ་བྱེད་འགལ་བར་འཛིན་པའི་ཆད་སྟོང་འགོག་པ་ཡིན་པས། རང་ལུགས་

ནི་རང་བཞིན་མེད་ཀྱང་བཅིངས་གྲོལ་སོགས་དངོས་པོའ་ིབྱ་བྱེད་ཐམས་ཅད་འཐད་པར་དབུ་མ་

པའི་ལུགས་སོ། །ཟབ་དོན་བསྒོམ་པའི་བློ་ནི་ཆོས་ཐམས་ཅད་ཀྱི་རང་བཞིན་མེད་པ་རྟོགས་པ་

1  ཞོལ། ཤོག ༡༥༡ ན ༥ དེ་ལ་སེམས་བཞག་ན་

ཡིན་གྱི་ཤིན་ཏུ་གཉིད་ལོག་པའི་སེམས་ནི་མ་ཡིན་ནོ། །ཞེས་གསུངས་པས། རང་བཞིན་མེད་པ་

ཡང་མི་འཛིན་པ་གཉིད་ལོག་པ་ལྟ་བུའི་སེམས་ལ་ཟབ་དོན་སྒོམ་པར་མི་འཇོག་ཅེས་སྟོན་པ་ཡིན་

ནོ། །ཤེས་རབ་ཀྱི་ཕ་རོལ་ཏུ་ཕྱིན་པ་ལས་གསུངས་པ་ཡང༌། སེམས་གང་ཞིག་རང་བཞིན་གྱིས་

ཡོད་པའི་སེམས་དེ་ནི་ཐ་སྙད་ཙམ་དུ་ཡང་བྱ་བ་བྱེད་ནུས་ཀྱི། སེམས་མ་ཡིན་ནོ། །ཞེས་པ་སྟེ། 

སེམས་རང་བཞིན་གྱིས་གྲུབ་པར་འཛིན་པའི་དྲི་མ་སེམས་ཀྱི་རང་བཞིན་ལ་མ་ཞུགས་པས་སེམས་

རང་བཞིན་གྱིས་འོད་གསལ་བ་ཞེས་བྱའོ།།

གཉིས་པ་ལ་གཉིས། ཡེ་ཤེས་རང་རིག་པ་མ་ཡིན་ན་བསམ་པ་དང་མཐུན་པར་ཆོས་སྟོན་

པ་མ་ཡིན་པར་ཐལ་བས་དགག་པ་དང༌། དབང་པོའ་ིསྒོ་ནས་རང་རིག་པ་ཡིན་པ་དགག་པའོ། །དང་

པོ་ནི། གལ་ཏེ་དེ་བཞིན་གཤེགས་པའི་ཡེ་ཤེས་སྒྲུབ་བྱེད་ཟབ་དོན་བསྒོམ་པའི་ལམ་རང་རིག་པར་

མི་འགྱུར་ན། དེའི་ཚེ་སེམས་ཅན་གྱི་བསམ་པའི་དབང་གིས་དེ་བཞིན་གཤེགས་པ་ཆོས་སྟོན་མི་

ནུས་པར་འགྱུར་ཏེ། ཆོས་ཐམས་ཅད་ཀྱི་རང་བཞིན་རབ་ཏུ་རྟོགས་པ་དང༌། དོན་དེ་ངེས་ཤིང་ཡང་

དག་པར་རིག་ནས་སྒོམ་པ་སྔོན་དུ་སོང་བ་མེད་པ་ཉིད་ཀྱི་ཕྱིར་རོ།།

གཉིས་པ་ནི། ཅི་སྟེ་དབང་པོའ་ིསྒོ་ནས་རང་རིག་པ་ཡིན་ནོ་ཞེ་ན། དེའི་ཚེ་དེ་བཞིན་

གཤེགས་པའི་ཡེ་ཤེས་དེ་དཀར་པོའ་ིཆ་མེད་པ་དང་དབང་པོ་ཀུན་ཏུ་འགྲོ་བ་དང༌། སྒྲིབ་བྲལ་གྱི་

ཆོས་ཐམས་ཅད་ལ་ཁྱབ་པར་མི་འགྱུར་ཏེ། དབང་པོའ་ིསྒོ་ནས་བདེ་བ་མྱོང་ཞིང་རིག་པས་སྒྲིབ་པ་

ཐམས་ཅད་དང་ལྡན་པའི་ཕྱིར་རོ།།

གསུམ་པ་ནི། ཧ་ཅང་ཐལ་བ་དེའི་ཕྱིར་དེ་བཞིན་གཤེགས་པའི་ཡེ་ཤེས་ནི་རང་རིག་པ། 

ཆོས་ཐམས་ཅད་ཀྱི་རང་བཞིན་མཁྱེན་པ། རྣམ་པར་མི་རྟོག་ཅིང་སྒྲིབ་བཅས་ཀྱི་དབང་པོས་རྟོགས་

པ་མེད་པ་སྟེ། མཚན་བརྗོད་ཀྱི་སོར་རྟོག་ཡེ་ཤེས་ཀྱི་བསྟོད་པ་ལས་ཚིགས་བཅད་ཉི་ཤ ་པ་སོགས་

གསུམ་གྱིས་གསུངས་པ། འདོད་པ་དང་གཟུགས་དང་གཟུགས་མེད་པའི་མྱ་ངན་གསུམ་ལ་མི་

གནས་པས་རིམ་པ་བཞིན་མྱ་ངན་འདས་དང་ཞི་བ་དང་མྱ་ངན་ལས་འདས་པ་གསུམ་དང་སྦྱར་

རོ། །མི་གནས་པའི་མྱང་འདས་བརྙེས་པས་ལེགས་པར་མྱ་ངན་འདས་དང་ཉེ། སྲིད་པའི་བདེ་སྡུག་

གཉིས་ཀ་སེལ་བ་དང་དེ་དག་ལས་མཐར་གྱུར་པ། འཁོར་བའི་ཆགས་པ་དང་བྲལ་བ་དང་དེ་ཉིད་

ཀྱིས་ན་ཁམས་གསུམ་གྱི་ལུས་ལས་འདས་པ་པོ། བདུད་དང་རྣམ་རྟོག་སོགས་ཀྱིས་ཐུབ་པ་མེད་

པ། འཇིག་རྟེན་གྱི་དཔེར་བྱ་བ་ལས་འདས་པས་དཔེ་མེད་པ། འཛིན་པ་མི་མངོན། གཟུང་བྱར་མི་

སྣང༌། གློ་བུར་གྱི་དྲི་མས་མ་གོས་པས་གོས་པ་མེད། ཅེས་འགྱུར་མངས་ལྟར་རོ།།

འཕོ་བའི་བག་ཆགས་སྤངས་པས་མི་འགྱུར། དུས་ཀུན་ཏུ་གནས་པས་ཀུན་འགྲོ། སྒྲིབ་

བྲལ་གྱི་ཆོས་ཀུན་ལ་ཁྱབ་པ་པོ། ཐོས་བསམ་གྱི་ཡུལ་ལས་འདས་པས་ཕྲ་ཞིང༌། འཛག་པའི་དྲི་མ་

དང་བྲལ་བས་ཟག་མེད། འཁོར་བའི་ས་བོན་ཁུ་རྡུལ་རྣམ་ཤེས་གསུམ་སྦྱོར་བ་སྤངས་པས་ས་བོན་

བྲལ། དུག་གསུམ་སྤངས་པས་རྡུལ་མེད་རྡུལ་བྲལ་དྲི་མ་མེད། དུག་གསུམ་གྱིས་ཀུན་ནས་བསླང་

བའི་སྡིག་ལས་སྤངས་པས་ཉེས་པ་སྤངས་པ། སྐྱོན་གྱི་རྩ་བ་མ་རིག་པ་སྤངས་པས་སྐྱོན་མེད་པ། 

མ་རིག་པའི་གཉིད་ལས་ཤིན་ཏུ་སད་པས་སད་པའི་བདག་ཉིད་ཆེན་པོ། ཇི་སྙེད་པ་མཁྱེན་པས་

ཀུན་ཤེས། ཇི་ལྟ་བ་ཀུན་མཁྱེན་པས་ཀུན་རིག །འཕགས་པའི་ཡེ་ཤེས་དམ་པའི་སྤྱོད་ཡུལ་དུ་གྱུར་

པས་དམ་པ་པོ། །ཞེས་དང༌། དེ་བཞིན་དུ་བྱ་བ་ནན་ཏན་གྱི་ཡེ་ཤེས་ཀྱིས་བསྟོད་པ་ལས་ཚིགས་

བཅད་བཅུ་གསུམ་པས་དེ་བཞིན་གཤེགས་པའི་ཡེ་ཤེས་རང་རིག་ཅིང་རང་བཞིན་མཁྱེན་པར་

གསུངས་པ། སངས་རྒྱས་ཀྱི་ཐུགས་ཀྱི་རྡོ་རྗེ་སེམས་ཀྱི་རང་བཞིན་འོད་གསལ་རྟོགས་པས་བདག་

རིག །བརྟན་གཡོ་མཐའ་དག་རྟོགས་པས་གཞན་རིག་ཐམས་ཅད་པ། རྣམ་པ་ཐམས་ཅད་པའི་སྤྲུལ་

པས་གདུལ་བྱ་ཀུན་འདུལ་བས་སེམས་ཅན་ཀུན་ལ་ཕན་པའི་གང་ཟག་མཆོག །སོ་སོའ་ིསྐད་དང་

མཐུན་པར་ཆོས་ཕུང་མཐའ་དག་གོ་བར་བྱེད་པས་འཇིག་རྟེན་གྱི་དཔེར་བྱ་ཀུན་ལས་འདས་པ་སྟེ། 

ཤེས་པ་བདེ་ཆེན་དང་ཤེས་བྱ་རྣམ་ཀུན་མཆོག་གི་སྟོང་གཟུགས་གཉིས་དབྱེར་མེད་པའི་བདག་པོ་

མཆོག་གོ །ཞེས་དང༌། རྒྱུད་ཀྱི་རྒྱལ་པོའ་ིལེའུ་ལྔ་པ་ལས་ཀྱི་ཚིགས་བཅད་གོ་དགུ་པས་གསུངས་

པ། རྒྱལ་བའི་སྐུའི་རྡོ་རྗེ་ནི་གཟུགས་སོགས་ཡུལ་དང༌། མིག་སོགས་ཡུལ་ཅན་གཟུང་འཛིན་དུ་

འབྲེལ་བ་ཅན་འཁོར་བ་པ་རྣམས་ཀྱིས་བགྲོད་བྱ་སྟེ་རྟོགས་བྱ་མིན་པ་རྣམ་པར་མི་རྟོག་ཅིང་དབང་

པོ་མེད་པ། རྣམ་པ་རང་གཞན་ཐམས་ཅད་རིག་ཅིང་སྤྲུལ་པར་ནུས་པ་རྣམ་པ་ཐམས་ཅད་པའི་

སྟོང་གཟུགས་ནི་སྐུ་དབྱིབས་ཀྱི་རྣལ་འབྱོར་རོ། །གསུང་གི་རྡོ་རྗེ་ནི་ཉི་ཚེ་བ་མ་ཡིན་པས་སེམས་

ཅན་ཐམས་ཅད་ཀྱི་རང་སྙིང་སྟེ་རང་རང་གི་བསམ་པ་དང་མཐུན་པར་སོ་སོའ་ིསྐད་རྣམས་དག་



དྲི་མེད་འོད་ཀྱི་ཡེ་ལེའི་འགྲེལ་བཤད།224

གིས་ཆོས་ཀྱི་ཕུང་པོ་མཐའ་ཡས་པ་ནི་གོ་བར་བྱེད་པ་ནི་གསུང་སྔགས་ཀྱི་རྣལ་འབྱོར་རོ། །འགྱུར་

མེད་ལྔ་ཡི་རྩེ་མོ་དང་ལྡན་པའི་རྡོ་རྗེ་ཅན་སངས་རྒྱས་ཀྱི་ཐུགས་ཀྱི་རྡོ་རྗེ་ནི་སེམས་ཅན་རྣམས་ཀྱི་

སེམས་ཀྱི་རང་བཞིན་འོད་གསལ་རྟོགས་པ་ཇི་ལྟ་བ་མཁྱེན་པ་དང༌། བརྟན་གཡོ་མཐའ་དག་ས་

གཞི་ལ་གནས་པའི་ཆོས་ཇི་སྙེད་གཟིགས་པ་ཇི་སྙེད་མཁྱེན་པའི་ཡེ་ཤེས་ནི་ཐུགས་ཆོས་ཀྱི་རྣལ་

འབྱོར་དྲི་མ་མེད་པའི་ནོར་བུ་ཆུ་ཤེལ་ཚོན་སྣ་ཚོགས་འཛིན་པ་ལྟ་བུར་སྐུ་གསུང་ཐུགས་ཀྱི་སྤྲུལ་

པ་སྣ་ཚོགས་པའི་དངོས་པོ་རྣམས་ཀྱི་འཛིན་བྱེད་མི་འཕོ་བའི་བདེ་བ་ཆེན་པོ་གང་ཡིན་པ་དེ་ཉིད་

ནི་དག་པའི་རྣམ་པར་ཡེ་ཤེས་རྡོ་རྗེའི་ཞེས་པ་སྟེ། དེའི་ཕྱིར་དེ་བཞིན་གཤེགས་པའི་ཡེ་ཤེས་ནི་ 

དབང་པོ་མེད་ཅིང་རང་རིག་པའོ།།

གསུམ་པ་དེ་བཞིན་གཤེགས་པའི་ཡེ་ཤེས་དབང་པོ་མེད་ཅིང་རང་རིག་པ་ལ་རྩོད་པ་སྤང་

བ་ལ་གསུམ། དབང་པོ་མེད་ན་ཐིག་ལེ་གསུམ་གྱི་མཐའི་སྐད་ཅིག་བདེ་བ་ཆེན་པོའ་ིཡེ་ཤེས་སུ་

བཤད་པ་དང་འགལ་བའི་རྩོད་པ། གསུམ་པ་འགྱུར་བའི་བདེ་བ་བཞི་པ་ཤེས་རབ་ཡེ་ཤེས་མ་ཡིན་

པར་བསྟན་པའི་ལན། དེ་ལ་ལུང་དང་འགལ་བའི་རྩོད་པ་སྤང་བའོ། །དང་པོ་ནི། གལ་ཏེ་དེ་བཞིན་

གཤེགས་པའི་ཡེ་ཤེས་རང་རིག་པ་ཡིན་ན། འོ་ན་དེའི་ཚེ་ཕུང་པོ་དང་ཁམས་དང་སྐྱེ་མཆེད་མེད་

པ་ལས་རང་རིག་པའི་ཡེ་ཤེས་སྲིད་པ་མ་ཡིན་ཏེ། བཅོམ་ལྡན་འདས་ཀྱིས་རྒྱུད་ཀྱི་རྒྱལ་པོ་རྣམས་

ལས་གསུངས་པ། ཕུང་པོ་མེད་པ་ལས་ཤེས་རབ་ཡེ་ཤེས་རང་རིག་པའི་ཚུལ་གྱི་ཉེ་བར་དམིགས་

པར་མི་འགྱུར་ཏེ། དབང་པོ་གཉིས་ཀྱི་སྦྱོར་བ་ལས་བྱང་ཆུབ་ཀྱི་སེམས་འབྱུང་བའི་དུས་སུ་ཁྱད་

པར་དགའ་བ་བྱང་སེམས་ལྟེ་བར་འོངས་པ་དང༌། ལྷན་ཅིག་སྐྱེས་པ་བྱང་སེམས་རྡོ་རྗེ་ནོར་བུ་

ལས་འདས་པ་དག་གི་དབུས་སུ་ལུས་ངག་སེམས་ཀྱི་ཐིག་ལེ་གྲོལ་བ་གསུམ་གྱི་མཐར་ཡེ་ཤེས་ཀྱི་

ཐིག་ལེ་འབྱུང་བའི་སྐད་ཅིག་ཙམ་དུ་ཀུན་ཏུ་བཟང་པོ་བདེ་བ་ཆེན་པོའ་ིཡེ་ཤེས་སྐྱེ་སྟེ། འདི་ཉིད་ནི་

ནང་རིག་པར་གསུངས་སོ། །ཀྱཻ་རྡོ་རྗེ་ལས་ཀྱང༌། ཇི་ལྟར་མེ་ཏོག་ལ་གནས་དྲི། །མེ་ཏོག་དངོས་

མེད་ཤེས་མི་འགྱུར། །དེ་བཞིན་གཟུགས་སོགས་དངོས་མེད་པར། །བདེ་བ་ཉིད་ཀྱང་དམིགས་མི་

འགྱུར།1།ཞེས་གསུངས་པ་ལྟར་རོ། །དེས་ན་ཁྱོད་ཀྱི་ལུགས་འདིར་བྱང་ཆུབ་ཀྱི་སེམས་ཀྱི་ཐིག་

1  བཀའ་འགྱུར། དཔེ་བསྡུར་མ། དེབ། ༨༠ ཤོག ༣༨ ཕྲེང་། ༡༤



ཡེ་ལེའི་མདོར་བསྡུས་གསུམ་པའི་རྣམ་བཤད། 225

ལེ་འབྱུང་བ་སྟེ་འཕོ་བ་མྱ་ངན་ལས་འདས་པའི་བདེ་བ་དང་བྲལ་བ་དབང་པོ་གཉིས་སྦྱོར་གྱི་སྒོ་

ནས་རྟོགས་བྱར་མེད་པ་ནི་ཀུན་ཏུ་བཟང་པོ་བདེ་བ་ཆེན་པོའ་ིཡེ་ཤེས་སུ་ཇི་ལྟར་འགྱུར། དཔེར་

ན། ནམ་མཁའི་མེ་ཏོག་ལ་མོ་གཤམ་གྱི་བུ་ཡིས་དྲི་མ་མནམས་པ་བཞིན་དུ་རིགས་པས་རྣམ་

པར་དཔྱད་ན་དོན་མེད་པ་ཅན་ཡིན་ནོ་ཞེས་པ། འདིར་རྒྱུད་དོན་ལ་རྨོངས་པ་འགའ་ཞིག་དག་གི་

བསམ་པ་འབྱུང་བར་འགྱུར་ཏེ། 

གཉིས་པ་ལ་གསུམ། གསུམ་པ་འགྱུར་བའི་བདེ་བ་བཞི་པ་མ་ཡིན་པར་བསྟན། དེ་མཚན་

བརྗོད་དང་བསྡུས་རྒྱུད་ཀྱི་ལུང་གིས་སྒྲུབ། དོན་བསྡུས་ཏེ་གསུམ་པ་བཞི་པ་མ་ཡིན་པར་བསྟན་

པའོ། །དང་པོ་ནི། དེའི་ཕྱིར་ལན་བརྗོད་པར་བྱའོ། །བྱང་ཆུབ་ཀྱི་སེམས་ཀྱི་ཐིག་ལེ་འགྱུར་བ་སྟེ་

འཕོ་བའི་བདེ་བ་ལ་རྡོ་རྗེ་སེམས་དཔའ་ཀུན་ཏུ་བཟང་པོ་བདེ་བ་ཆེན་པོ་དོན་དམ་པའི་ཤེས་རབ་

ཡེ་ཤེས་སུ་དེ་བཞིན་གཤེགས་པས་གསུངས་པ་འདི་ནི་དེ་ལྟར་བདེན་པ་མ་ཡིན་ཏེ། གང་གི་ཕྱིར་

བཞི་པ་དེ་ཡང་དེ་བཞིན་ནོ་ཞེས་པའི་ཚིག་སྒྲ་ཇི་བཞིན་དུ་གཟུང་བ་ལ་དགག་པ་གསུངས་པའི་ཕྱིར་

རོ། །ཇི་ལྟར་ན། འདིར་གལ་ཏེ་དབང་གསུམ་པ་འགྱུར་བའི་བདེ་བ་ཤེས་རབ་ཡེ་ཤེས་ཀུན་ཏུ་བཟང་

པོ་བདེ་བ་ཆེན་པོ་དབང་བཞི་པའི་ཡེ་ཤེས་ཡིན་ན། དེའི་ཚེ་བཞི་པ་དེ་ཡང་དེ་བཞིན་ནོ། །ཞེས་པའི་

གསུང་འདིས་འཛག་བདེ་སྔར་དུ་མངོན་པར་བརྗོད་ཟིན་པ་བཟླས་ཏེ་མངོན་པར་བརྗོད་པར་འགྱུར་

ཏེ། གསུམ་པའི་ཤེས་རབ་ཡེ་ཤེས་དང་བཞི་པའི་ཤེས་རབ་ཡེ་ཤེས་གཅིག་ཡིན་པའི་ཕྱིར་རོ། །དེ་

ལྟར་ཟློས་པ་གསུང་བ་ཡང་རིགས་པ་མ་ཡིན་ཏེ། གང་གི་ཕྱིར་བཅོམ་ལྡན་འདས་ཀྱི་གསུང་ཟློས་

པའི་སྐྱོན་ཅན་དུ་ཐལ་བར་འགྱུར་བའི་ཕྱིར་རོ། །ཇི་ལྟར་ན། ལག་པ་ཅེས་བརྗོད་པའི་རྗེས་ལ་སླར་

ཡང་ལག་པ་ཅེས་བརྗོད་པ་དང༌། དེ་བཞིན་དུ་ཞོ་ཞེས་བརྗོད་པའི་རྗེས་ལ་སླར་ཡང་ཞོ་ཞེས་བརྗོད་

པ་བཞིན་ནོ། །དགོས་པ་མེད་པའི་ཟློས་པ་བརྗོད་པ་འདི་ནི་བྱིས་པ་དང་སྨྱོན་པའི་ཚིག་སྟེ། མཁས་

པ་རྣམས་ཀྱི་ཚིག་ནི་མ་ཡིན་ནོ། །དེའི་ཕྱིར་ཀུན་ཏུ་བཟང་པོའ་ིཤེས་རབ་ཡེ་ཤེས་ལ་དབང་བཞི་པ་

ཅེས་གསུངས་པའི་ཕྱིར་གསུམ་པ་ཤེས་རབ་ཡེ་ཤེས་ཡིན་པར་མི་འགྱུར་རོ། །དེས་ན་བཞི་པ་དེ་

ཡང་གསུམ་པ་ཤེས་རབ་ཡེ་ཤེས་དེ་བཞིན་དུ་ཤེས་རབ་ཡེ་ཤེས་ཡིན་ནོ་ཞེས་གསུངས་པའི་ཕྱིར་

བཞི་པ་དེ་ཉིད་ཤེས་རབ་ཡེ་ཤེས་སུ་གྲུབ་བོ།།

གཉིས་པ་ནི། བཅོམ་ལྡན་འདས་ཀྱི་གསུང་འདིའི་ཕྱིར་བཞི་པ་ཤེས་རབ་ཡེ་ཤེས་མ་

གཏོགས་པ་འགྱུར་མེད་ཀྱི་བདེ་བ་ལས་ཉམས་པ་རྣམས་ནི་བཞི་པ་དེ་ཡང་དེ་བཞིན་ནོ་ཞེས་པའི་

སྒྲས་བཅོམ་ལྡན་འདས་ཀྱིས་དབང་གསུམ་པའི་ཤེས་རབ་ཡེ་ཤེས་གསུངས་ཏེ། བཞི་པ་ཅེས་བྱ་བ་

གསུམ་པ་འཛག་བདེ་ལས་ཐ་དད་པར་མི་འགྱུར་རོ་ཞེས་སྨྲ་བ་ནི་འདིར་བྱིས་པའི་བློ་ཅན་དབང་པོ་

གཉིས་ལས་བྱུང་བའི་འགྱུར་བའི་བདེ་བ་ལ་མངོན་པར་ཆགས་པ་མི་འགྱུར་བའི་བདེ་བ་ཆེན་པོའ་ི

ཡེ་ཤེས་ལས་ཉམས་པ་རྣམས་ཀྱི་ཆོས་སུ་རློམ་ཡང་ཆོས་མ་ཡིན་པའི་རབ་ཏུ་འཇུག་པའོ། །དེའི་

ཕྱིར་བྱང་ཆུབ་ཀྱི་སེམས་འཕོ་བའི་བདེ་བ་ནི་ཀུན་ཏུ་བཟང་པོ་བདེ་བ་ཆེན་པོའ་ིཡེ་ཤེས་བཞི་པར་

མི་འགྱུར་རོ། །བཅོམ་ལྡན་འདས་ཀྱིས་མཚན་བརྗོད་ཀྱི་བྱ་བ་ནན་ཏན་གྱིས་ཡེ་ཤེས་ལ་བསྟོད་པ་

ལས་ཚིགས་བཅད་གསུམ་པས་གསུངས་པ། རྣམ་པ་ཀུན་ལྡན་རྣམ་པ་མེད།1 ཅེས་པ་ནི་རྒྱུ་སྟེ་

སངས་རྒྱས་ཀྱི་གཟུགས་ཅན་ནོ། །བཅུ་དྲུག་ཕྱེད་ཕྱེད་ཐིག་ལེ་འཆང་ནི་འབྲས་བུ་སྟེ། བྱང་སེམས་

བཞུ་བའི་ཐིག་ལེ་བཞི་འཛིན་པའོ། །ཆ་མེད་ནི་བཅོ་ལྔའི་ཆ་ལས་འདས་པའོ། །ཆ་ལས་འདས་པ་

ནི་ནག་པོའ་ིཚེས་གཅིག་ལ་མ་ཞུགས་པ་སྟེ། བསམ་གཏན་བཞི་པའི་རྩེ་མོ་འཆང་ནི་ལྷན་སྐྱེས་

དགའ་བའི་མཐའ་འཆང་བའོ། །ཞེས་བསྟོད་འགྲེལ་ལྟར་དང༌། རྒྱུད་ཀྱི་ལེའུ་ལྔ་པ་ལས་ཚིགས་

བཅད་ཉེར་ལྔ་པའི་རྗེས་ལ་གསུངས་པ། དེ་ལྟར་འཁོར་བ་པའི་སེམས་ནི་སད་པ་ལ་སོགས་པ་

རྣམ་པ་བཞི་སྟེ་དེ་དག་ནི། སྒྲིབ་བཅས་ཀྱི་སྲིད་པ་གསུམ་ལ་གནས་པའི་སྲོག་ཆགས་རྣམས་ཀྱི་

ཐིག་ལེ་བཞིའི་དབུས་སུ་གནས་ཤིང་སྐྱེས་པ་སྟེ། རྣལ་འབྱོར་དབང་པོ་རྣམས་ཀྱི་འགྱུར་མེད་བདེ་

མཉམ་གྱི་འབྲས་བུ་སྟེར་བདེ་བ་ཆེན་པོའ་ིཁྱབ་བྱེད་དེ་རྒྱུ་ཐིག་ལེ་དག་ནི་ཐར་པའི་སླད་དུ་བསྲུང་

བར་བྱ། ཐིག་ལེ་བཏང་སྟེ་ལྟུང་བར་བྱེད་ན་རྣལ་འབྱོར་རྣམས་ཀྱི་བདེ་བ་སྐྱེ་བའི་ས་བོན་མཆོག་

གི་བདེ་བའི་རྟེན་ཁུ་བ་ཉམས་པར་སོང་བ་ལ་བརྟེན་པ་དོན་དམ་བྱང་ཆུབ་ཀྱི་སེམས་མི་འགྱུར་བའི་

བདེ་བ་ཆེན་པོའ་ིཐར་པ་གང་ན་ཡོད་དེ་མེད་དོ། །དེའི་ཕྱིར་འཁོར་བ་པའི་འཛག་པའི་བདེ་བའི་སྐད་

ཅིག་འདིར་ནི་སྡོམ་བརྩོན་ལས་དང་པོ་པའི་ཚངས་པར་སྤྱོད་པ་རྣམས་ཀྱིས་ཐམས་ཅད་དུས་སུ་

དོར་བར་བྱ། ཞེས་པའོ། །དེའི་ཕྱིར་བཞི་པ་ཤེས་རབ་ཡེ་ཤེས་ནི་གསུམ་པ་འཛག་པའི་ཤེས་རབ་ 

1  བཀའ་འགྱུར། དཔེ་བསྡུར་མ། དེབ། ༡༠༠ ཤོག ༡༣༦ ཕྲེང་། ༡༩



ཡེ་ལེའི་མདོར་བསྡུས་གསུམ་པའི་རྣམ་བཤད། 227

ཡེ་ཤེས་ཡིན་པར་མི་འགྱུར་རོ།།

གསུམ་པ་ལ་གསུམ། དེ་ལྟར་མ་ཡིན་ན་སངས་རྒྱས་ཐིག་ལེ་འཆང་བར་མི་འགྱུར་བ་དང༌། 

དེའི་ཕྱིར་ཡེ་ཤེས་དབང་པོ་མེད་ཅིང་རང་རིག་པར་སྒྲུབ་པ་དང༌། དེས་ན་བྱང་ཆུབ་ཀྱི་སེམས་སྲུང་

བར་གདམས་པའོ། །དང་པོ་ནི། འདིར་གལ་ཏེ་ཐིག་ལེ་འདོར་བའི་གསུམ་པ་ཤེས་རབ་ཡེ་ཤེས་དེ་

ཉིད་བཞི་པ་ཤེས་རབ་ཡེ་ཤེས་ཡིན་ན་དེའི་ཚེ་བཅོམ་ལྡན་འདས་བཅུ་དྲུག་ཕྱེད་ཕྱེད་དེ་ཐིག་ལེ་བཞི་

འཆང་བར་མི་འགྱུར་ཞིང༌། གལ་ཏེ་བཞི་པ་ལྷན་ཅིག་སྐྱེས་དགའ་དེ་ཁྱད་དགའི་མིང་གིས་བཏགས་

པ་གསུམ་པ་ཤེས་རབ་ཡེ་ཤེས་ཡིན་ན། དེའི་ཚེ་བཅོམ་ལྡན་འདས་དེ་དགའ་བ་དང་མཆོག་དགའ་

རྫོགས་པ་ཁྱད་དགའ་དང་ལྷན་ཅིག་སྐྱེས་པ་སྟེ་དགའ་བཞི་ལ་གསམ་གཏན་བཞིར་བྱས་པའི་རྩེ་མོ་

ལྷན་ཅིག་སྐྱེས་དགའི་བསམ་གཏན་འཆང་བར་མི་འགྱུར་རོ། །གཉིས་པ་ནི། བཅོམ་ལྡན་འདས་

དགའ་བ་བཞི་དང་ཐིག་ལེ་བཞི་འཆང་བ་ཡིན་པ་དེའི་ཕྱིར་དེ་བཞིན་གཤེགས་པའི་ཡེ་ཤེས་ནི་

དབང་པོ་གཉིས་སྦྱོར་ལས་བྱུང་བའི་འཛག་བདེ་མེད་ཅིང་སོ་སོ་རང་གིས་རིག་པར་གྲུབ་པའོ།།

གསུམ་པ་ནི། དེའི་ཕྱིར་རྣལ་འབྱོར་པས་བྱང་ཆུབ་ཀྱི་སེམས་ཤིན་ཏུ་བརྟན་པར་བསྲུང་

བར་བྱ་སྟེ་དོར་བར་མི་བྱའོ། །དེ་ལྟར་ཡང་ཕྱག་ཆེན་ཐིག་ལེར། བརྟན་པས་མཆོག་ཏུ་བདེ་ཉིད་

དེ། །མི་བརྟན་པས་ནི་ག་ལ་བདེ།1།ཞེས་གསུངས་ཤིང༌། མངོན་པར་བརྗོད་པའི་རྒྱུད་བླ་མར་

ཡང༌། རྣལ་འབྱོར་པ་ཡིས་ཇི་སྲིད་དུ། །བྱང་ཆུབ་སེམས་གཤེགས་མི་བྱེད་པ། །དེ་སྲིད་དགའ་བ་

ལ་སྐྱེས་བདེ། །ཅི་ཡང་རྒྱུན་མི་འཆད་པར་ཐོབ། །དངོས་གྲུབ་ཀུན་གྱི་གཏེར་གྱུར་པ། །བྱང་ཆུབ་

སེམས་ནི་ལྷུང་གྱུར་ན། །ཕུང་པོ་རྣམ་ཤེས་བརྒྱལ་གྱུར་ལ། །མ་སྨད་དངོས་གྲུབ་ག་ལ་ཡོད།2།ཅེས་

གསུངས་པ་ལྟར་རོ། །ཐིག་ལེ་གཞན་བྱང་ཆུབ་ཀྱི་སེམས་ཀྱི་ཐིག་ལེ་དང་བྲལ་བ་ཆུ་དང་གཅི་བ་

ལ་སོགས་པ་གང་དག་ལུས་སམ་ཕྱི་རོལ་ན་ཡོད་ཀྱང་སངས་རྒྱས་ཉིད་ཀྱི་འབྲས་བུ་སྟེར་བར་ 

བྱེད་པར་མི་འགྱུར་རོ།།

གསུམ་པ་དེ་ལ་ལུང་དང་འགལ་བའི་རྩོད་པ་སྤང་བ་ལ་གསུམ། གསུམ་པ་བཞི་པ་མ་ཡིན་

1  བསྟན་འགྱུར། དཔེ་བསྡུར་མ། དེབ། ༤ ཤོག ༡༦༠ ཕྲེང་། ༡༤ ནང་དྲངས།

2  བསྟན་འགྱུར། དཔེ་བསྡུར་མ། དེབ། ༢༦ ཤོག ༦༠ ཕྲེང་། ༡༧



དྲི་མེད་འོད་ཀྱི་ཡེ་ལེའི་འགྲེལ་བཤད།228

ན་ལུང་དང་འགལ་བའི་རྩོད་པ་དང༌། ལས་དང་ཡེ་ཤེས་ཀྱི་ཕྱག་རྒྱ་ལ་བརྟེན་པའི་བདེ་བ་བཞི་པར་

མི་རུང་བའི་ལན་དང༌། དེ་བཞི་པར་མི་རུང་ན་དབང་པོ་གཉིས་ཀྱི་བདེ་བ་སྒོམ་པར་གསུངས་པ་

དང་འགལ་བའི་རྩོད་པ་སྤང་བའོ། །དང་པོ་ནི། གལ་ཏེ་བཞི་པ་ཤེས་རབ་ཡེ་ཤེས་གསུམ་པར་མི་

འགྱུར་ཞིང༌། བཅོམ་ལྡན་འདས་ཐིག་ལེ་བཞི་འཆང་བ་ཡིན་ནོ། །འོ་ན་དེའི་ཚེ་བཞི་པ་དེ་ཡང་དེ་

བཞིན་ནོ་ཞེས་གསུམ་པ་དང་བཞི་པ་འདྲ་བར་གསུངས་པའི་ཕྱིར་གསུམ་པ་དེ་ཉིད་བཞི་པ་མ་ཡིན་

ན་གསུམ་པ་ལས་གཞན་པའི་ཤེས་རབ་ཡེ་ཤེས་ཅི་ཞིག་འབྱུང་བར་འགྱུར་ཞེས་འགའ་ཞིག་སྨྲ་བར་

འགྱུར་ཏེ། གཉིས་པ་ལ་གསུམ། ཕྱག་རྒྱ་གསུམ་དང་བདེ་བའི་དབྱེ་བ་མདོར་བསྟན་པ་དང༌། རྒྱས་

པར་བཤད་པ་དང༌། ཕྱག་རྒྱ་ཆེན་པོའ་ིཡེ་ཤེས་མེད་ན་དབང་བཞི་པ་མ་གཏོགས་པའི་དབང་ཐམས་

ཅད་དོན་མེད་པར་བསྟན་པས་དོན་བསྡུ་བའོ། །དང་པོ་ནི། དེའི་ཕྱིར་ལན་བརྗོད་པར་བྱའོ། །འདིར་

རྡོ་རྗེ་ཐེག་པ་ལ་འཇིག་རྟེན་དང་འཇིག་རྟེན་ལས་འདས་པའི་བདེན་པ་ལ་བརྟེན་ནས་བཅོམ་ལྡན་

འདས་ཀྱི་ཤེས་རབ་སྟེ་ཕྱག་རྒྱ་རྣམ་པ་གསུམ་རབ་ཏུ་གསུངས་ཏེ། ལས་དང༌། ཡེ་ཤེས་དང༌། ཕྱག་

རྒྱ་ཆེན་མོ་ཞེས་པ་སྟེ། ཕྱག་རྒྱ་ཞེས་པའི་མངོན་པར་བརྗོད་པ་སྟེ་མིང་མཚུངས་པ་གཅིག་ལས་

གསུམ་ག་ལ་ཤེས་རབ་ཏུ་གསུངས་སོ། །དེ་རྣམས་ལས་རྣལ་འབྱོར་པའི་ལས་དང་ཡེ་ཤེས་ཀྱི་ཕྱག་

རྒྱའི་བདེ་བ་ནི་གཡོ་བའི་མཚན་ཉིད་ཅན་དང༌། ཕྱག་རྒྱ་ཆེན་མོའ་ིབདེ་བ་ནི་ཐིག་ལེ་མི་འཛག་ཅིང་

མི་གཡོ་བའི་མཚན་ཉིད་ཅན་དུ་འགྱུར་རོ།།

གཉིས་པ་ལ་གཉིས། གསུམ་པ་ཤེས་རབ་ཡེ་ཤེས་ཡིན་ན་གཉིས་སུ་མེད་པའི་ཡེ་ཤེས་

མེད་པར་ཐལ་བས་དགག །ལས་དང་ཡེ་ཤེས་ཀྱི་ཕྱག་རྒྱས་མི་འགྱུར་བའི་བདེ་བར་མི་རུང་ཞིང་

ཕྱག་ཆེན་གྱི་བདེ་བ་མཆོག་ཏུ་མི་འགྱུར་བར་ལུང་གིས་སྒྲུབ་པའོ། །དང་པོ་ནི། འདིར་ཤེས་རབ་

ཡེ་ཤེས་ཅེས་པའི་དོན་གང་ཞེ་ན། གལ་ཏེ་ཤེས་རབ་ཀྱི་ཡེ་ཤེས་ནི་ཤེས་རབ་ཀྱི་རྒྱུ་ལས་སྐྱེས་པའི་

ཡེ་ཤེས་སུ་འགྱུར་ཏེ། དེ་ཡང་ཁུ་བ་འཕོ་བའི་མཚན་ཉིད་ཤེས་རབ་ཀྱི་རྒྱུ་ལས་སྐྱེས་པའི་འབྲས་བུ་

ཐབས་ཀྱི་རྒྱུད་ལ་སྐྱེས་པའི་བདེ་བ་དེ་ཐབས་ཀྱི་ཤེས་རབ་ཡེ་ཤེས་ཡིན་ན། དེའི་ཚེ་ཕྱག་རྒྱ་ཆེན་

པོའ་ིདངོས་གྲུབ་ཀྱི་དོན་དུ་ཐབས་ཀྱི་རྒྱུ་ལས་སྐྱེས་པའི་འབྲས་བུ་ཤེས་རབ་ཀྱི་འཛག་བདེ་དེ་ཤེས་

རབ་ཀྱི་ཐབས་ཡེ་ཤེས་སུ་འགྱུར་ཏེ། ཤེས་རབ་ཀྱི་རྒྱུ་ལས་སྐྱེས་པའི་ཐབས་ཀྱི་འཛག་བདེ་ཐབས་

ཀྱི་ཤེས་རབ་ཡེ་ཤེས་ཡིན་པའི་ཕྱིར་རོ། །དེ་ལྟར་འདོད་ན། ཤེས་རབ་དང་ཐབས་ཕན་ཚུན་ལྟོས་

པ་ཉིད་ཀྱི་ཕྱིར་ཐབས་ལ་ཤེས་རབ་ཡེ་ཤེས་དང་ཤེས་རབ་ལ་ཐབས་ཡེ་ཤེས་ཏེ་ཡེ་ཤེས་གཉིས་སུ་

འགྱུར་རོ། །དེ་ལྟར་དེ་གཉིས་ཀའི་ཡེ་ཤེས་སོ་སོར་འགྱུར་ན། མཆོག་ཐོབ་པའི་དོན་དུ་བསྒོམ་བྱའི་

ཤེས་རབ་ཡེ་ཤེས་ལ་གཉིས་སུ་མེད་པའི་ཡེ་ཤེས་མེད་དོ། །གཉིས་སུ་མེད་པའི་ཡེ་ཤེས་མེད་པའི་

ཕྱིར་སངས་རྒྱས་ཉིད་ཀྱང་མེད་པར་འགྱུར་ཏེ། རྣམ་པར་དག་པ་མཆོག་ཏུ་མི་འགྱུར་བའི་ཡེ་ཤེས་

དང་བྲལ་བ་ཉིད་ཀྱི་ཕྱིར་རོ། །གལ་ཏེ་ཤེས་རབ་ཀྱི་རྒྱུད་ཀྱི་ཡེ་ཤེས་ནི་ཤེས་རབ་ཡེ་ཤེས་ཡིན་ནོ་ཞེ་

ན། འོ་ན་དེའི་ཚེ་རིགས་པ་མཚུངས་པས་ཐབས་ཀྱི་ཡེ་ཤེས་ནི་ཐབས་ཡེ་ཤེས་སོ་ཞེས་པ་ཡིན་པར་

འགྱུར་དགོས་ཏེ། དེ་ལྟར་འདོད་ན་ཡེ་ཤེས་གཉིས་སུ་འགྱུར་བ་སོགས་སྐྱོན་སྔ་མ་བཞིན་ནོ།།

གཉིས་པ་ནི། མཚན་བརྗོད་ཀྱི་སོར་རྟོག་ཡེ་ཤེས་ཀྱི་བསྟོད་པ་ལས་ཚིགས་བཅད་སོ་དྲུག་

པ་སོགས་གཉིས་ཀྱིས་རྣལ་འབྱོར་དག་པ་མཆོག་ཏུ་མི་འགྱུར་བའི་ཡེ་ཤེས་གསུངས་པ་རྡོ་རྗེ་བདེ་

བ་ཆེན་པོ་སྐྱིལ་ཀྲུང་རྫོགས་སངས་རྒྱས་ནི་རབ་ཏུ་སད་པ་རྣམ་པ་ཐམས་ཅད་པའི་སྟོང་གཟུགས་སྐུ་

དང༌། སངས་རྒྱས་ཀྱི་གསུང་གཞོམ་དུ་མེད་པའི་སྒྲས་བརྗོད་པའི་ཆོས་འཛིན་པ་ནི་གཞོམ་མེད་ཀྱི་

སྒྲ་ཉིད་དེ་གསུང་དང༌། གཉིས་མེད་ཀྱི་ཡེ་ཤེས་ཀྱི་དཔལ་ལྡན་སངས་རྒྱས་བདེ་ཆེན་པདྨ་སྟེ། སྟོང་

ཉིད་རྣམ་པ་ཐམས་ཅད་པ་ལས་སྐྱེས་པ་ནི་ཡེ་ཤེས་དང༌། ཇི་ལྟ་ཇི་སྙེད་པ་ཀུན་མཁྱེན་པའི་ཡེ་ཤེས་

ཀྱི་མཛོད་འཛིན་པ་ནི་ཐུགས་སོ།།

དེ་འདྲ་བའི་སྐུ་ནི་མཐའ་ཡས་པའི་སྤྲུལ་པའི་རྒྱལ་པོ་སྒྱུ་འཕྲུལ་སྣ་ཚོགས་སྟོན་པ་འཆང་བ་

པོ་སྐུ་རྣམ་པ་ཐམས་ཅད་པ་ནི་སྤྲུལ་པ་དང༌། ཆེ་བ་སངས་རྒྱས་ཀྱི་གསུང་གཞོམ་མེད་ཀྱི་སྒྲ་རིག་

སྔགས་རྒྱལ་པོ་སྟེ་སྔགས་ཀྱི་ངོ་བོ་ཉིད་ལོངས་སྤྱོད་རྫོགས་པ་དང༌། ཡེ་ཤེས་ཀྱི་རྡོ་རྗེ་རྣོན་པོ་རྣམ་

རྟོག་གཅོད་པའི་རལ་གྲི་ཆེན་པོ་ནི་ཆོས་དང༌། འཕོ་བའི་བག་ཆགས་ཀྱིས་རྣམ་པར་དག་པ་ཐིག་

ལེ་བཞི་མཆོག་ཏུ་འགྱུར་བ་མེད་པ་ལྷན་ཅིག་སྐྱེས་པའི་སྐུའོ། །ཅེས་ཅི་རིགས་པར་སྦྱར་བ་དང༌། 

བསྡུས་པའི་རྒྱུད་ཀྱི་རྒྱལ་པོ་ལས་ཀྱང་གསུངས་ཏེ། སྒྲུབ་ལེའི་ཚིགས་བཅད་བརྒྱ་གོ་དགུ་པ་དང་

གོ་བརྒྱད་པ་དག་གིས་ཕྱག་ཆེན་གྱི་མཚན་ཉིད་གསུངས་པ། སྙིང་ནི་ཕྲག་དོག་ལ་སོགས་པའི་

རྙོག་མ་དང་བཅས་ལས་ཀྱི་ཕྱག་རྒྱ་འདི་དང༌། རྟོག་པས་བཏགས་པའི་ཡེ་ཤེས་ཀྱི་ཕྱག་རྒྱ་བཏང་

བྱ་སྟེ། ཡང་དག་རྫོགས་པའི་བྱང་ཆུབ་སླད་དུ་རྒྱལ་བ་མཆོག་རྡོ་རྗེ་འཆང་གིས་ཕྱག་རྒྱ་རྣམ་རྟོག་

དང་འཛག་པའི་དྲི་མས་གོས་པ་མེད་པ། ལུས་ངག་སེམས་ཀྱི་ཐིག་ལེ་བཞི་རྣམ་པར་འགྱུར་བ་མེད་

པ་འཛིན་ཞིང་སྤྲོས་པ་དང་བྲལ་བས་ནམ་མཁའ་དང་མཉམ་པ། མ་རིག་པ་སྤངས་པས་མུན་བཅོམ། 

སྒྲིབ་བྲལ་གྱི་བརྟན་གཡོ་ཀུན་ལ་ཁྱབ་བྱེད། སྲོག་ཐུར་གཅིག་ཏུ་སྦྱོར་བའི་རྣལ་འབྱོར་དག་གིས་

བགྲོད་བྱའམ་རྟོགས་བྱ་ཐབས་ཤེས་བརྩེགས་པའི་ངོ་བོར་གནས་པ། ཤེས་རབ་ཆེན་པོའ་ིཡེ་ཤེས་

རང་བཞིན་གྱིས་འོད་གསལ་བས་གཟི་བརྗིད་སྲིད་པའི་རྩ་བ་འཕོ་བའི་བག་ཆགས་ཀྱི་དྲི་མ་འཕྲོག་

ཅིང་དུས་ཀྱི་འཁོར་ལོ་བདེ་བ་ཆེན་པོའ་ིརྣལ་འབྱོར་གྱིས་རྗེས་སུ་རིག་པ་བསྒོམ་པར་བྱ། ཞེས་དང༌། 

བསྒོམས་པས་རིག་པའི་ཕྱག་ཆེན་ཇི་ལྟ་བུ་ཞེ་ན། ཕྱག་རྒྱ་ཆེན་མོ་ནི་རྡོ་རྗེ་སྙིང་འགྲེལ་

ལས། སྣང་བརྙན་དེ་ཉིད་དཔེ་དགུ་རྣམས་ཀྱིས་བསྒྲུབས་ཏེ་འདི་ལྟ་སྟེ་མིག་ཡོར་དང༌། སྤྲུལ་པའི་

གྲོང་ཁྱེར་དང༌། ཞེས་པ་ནས། སྒྱུ་མའི་འཕྲུལ་འཁོར་དང་1ཞེས་སོགས་གསུངས་པ་ལྟར། སྒྱུ་མའི་

རྗེས་སུ་མཐུན་པ་རྣལ་འབྱོར་པའི་ཡིད་དང་ནམ་མཁའ་ལ་ནི་པྲ་ཕབ་པའི་མེ་ལོང་དག་ལ་གཟུགས་

སྣང་བ་བཞིན་དུ་སྣང་བ་ཉིད་དེ། སྒྲིབ་བྲལ་གྱི་འཇིག་རྟེན་གསུམ་པོ་མ་ལུས་པ་སངས་རྒྱས་ཀྱི་

གཟུགས་སུ་སྣང་བ་བྱེད་ཅིང༌། དྲི་མེད་གློག་དང་མཚུངས་པའི་ཡེ་ཤེས་ཀྱི་འོད་ཟེར་དུ་མ་འཕྲོ་བར་

བྱེད་པ་ཅན་ཕྱི་དང་ལུས་ལ་ནམ་མཁའ་ལྟར་ཁྱབ་པས་དབྱེར་མེད་ཅིང༌། གཟུང་འཛིན་དང་བྲལ་

བས་ཡུལ་དང་རྣམ་པར་བྲལ་བ། སྣང་བ་ལྟར་གྱི་དངོས་པོར་མ་གྲུབ་པས་སྣང་བ་ཙམ་ནམ་མཁའ་

ལ་རྩེ་གཅིག་ཏུ་གནས་པ་ཡི་རྣམ་པར་མི་རྟོག་པའི་སེམས་དང་སེམས་བྱུང་ལ་ནི་ཕྱག་རྒྱ་ཆེན་མོ་

བདག་གིས་འཁྱུད་པ་སྟེ། དེ་ཉིད་འགྲོ་བ་དུ་མའི་གཟུགས་ཀྱི་རྣམ་པ་ཅན་ཡིན་ཡང་ཕྱག་ཆེན་དེ་ནི་

འགྱུར་མེད་བདེ་བ་གཅིག་པུར་སྣང་བའམ་གཟུང་འཛིན་གཉིས་སུ་མེད་པས་གཅིག་པུའོ། །ཞེས་

པ་དང༌། རྩ་བའི་རྒྱུད་ལས་ཀྱང༌། ལས་ཀྱི་ཕྱག་རྒྱ་དང༌། བརྟགས་པའི་ཡེ་ཤེས་ཀྱི་ཕྱག་རྒྱ་ཡོངས་

སུ་སྤངས་ནས། མཆོག་ཏུ་མི་འགྱུར་བའི་ཡེ་ཤེས་སྒོམ་པའི་སྦྱོར་བ་ཡིས་ཕྱག་རྒྱ་ཆེན་མོ་རྣམ་པ་

ཐམས་ཅད་ཀྱི་མཆོག་དང་ལྡན་པའི་སྟོང་པ་ཉིད་རྣམ་པར་སྒོམ།2 ཞེས་གསུངས་པ་སྟེ། བཅོམ་ལྡན་

1  བསྟན་འགྱུར། དཔེ་བསྡུར་མ། དེབ། ༡ ཤོག ༨༠༧ ཕྲེང་། ༣

2  མ་རྙེད་དོ།།

འདས་ཀྱི་ངེས་པ་འདིའི་ཕྱིར་ལས་ཀྱི་ཕྱག་རྒྱའི་བདེ་བ་ནི་ཀུན་ཏུ་བཟང་པོ་མཆོག་ཏུ་མི་འགྱུར་བའི་

བདེ་བར་མི་འགྱུར་རོ། །དེ་བཞིན་དུ་དཀྱིལ་འཁོར་གྱི་འཁོར་ལོ་སྒོམ་པ་རྣམ་པར་བརྟགས་པའི་

ཡེ་ཤེས་ཀྱི་ཕྱག་རྒྱའི་ཤེས་རབ་ཀྱི་བདེ་བ་ནི་ཀུན་ཏུ་བཟང་པོ་མི་འགྱུར་བའི་བདེ་བ་ཆེན་པོར་མི་

འགྱུར་ཏེ། རྣམ་པར་རྟོག་པ་ཡོངས་སུ་མ་སྤངས་པའི་ཕྱིར་རོ།།

གསུམ་པ་ནི། འགྱུར་མངས་ལྟར། དེ་ལྟར་ན་བླ་མ་དམ་པ་མ་ཡིན་པའི་མན་ངག་འཛག་

བདེ་ཐར་ལམ་དུ་བསྟན་པ་དག་ལས་ཕྱག་རྒྱ་ཆེན་པོའ་ིཡེ་ཤེས་རྟོགས་པ་ཉམས་པ་རྣམས་ཀྱིས་

བྱང་སེམས་པདྨར་ལྷུང་བས་ཕྱུགས་ཀྱི་ལས་ཉིད་དུ་བྱས་པ་རྣམས་ལ་ཞེས་འགྱུར་མངས་ལྟར་

ཏེ། སངས་རྒྱས་ཉིད་ཐོབ་པ་མེད་དེ། ཕྱག་རྒྱ་ཆེན་པོའ་ིཡེ་ཤེས་སྒོམ་པ་མེད་པའི་ཕྱིར་རོ། །དེས་

ན་ཕྱག་རྒྱ་ཆེན་པོའ་ིཡེ་ཤེས་འཁོར་འདས་ལ་རབ་ཏུ་མི་གནས་པ་ནི་རྣལ་འབྱོར་པ་རྣམས་ལ་

བླ་མ་དམ་པ་མ་ཡིན་པ་རྣམ་པར་དག་པའི་ལམ་དང་བྲལ་བས་རབ་ཏུ་རྟོགས་པར་བྱ་བར་མི་

ནུས་སོ། །ལམ་ཡང་བཞི་པ་དེ་ཡང་དེ་བཞིན་ནོ་ཞེས་པ་སྟེ། དེ་ལྟར་དབང་ཐམས་ཅད་ཀྱི་དགོས་

པ་མཐར་ཐུག་དབང་བཞི་པ་མ་རྟོགས་པའི་ཕྱིར་གསུམ་པ་ལ་སོགས་པའི་དབང་ཐམས་ཅད་ 

དོན་མེད་པར་འགྱུར་རོ།།

གསུམ་པ་ལ་གསུམ། དབང་པོ་གཉིས་ཀྱི་བདེ་བ་བསྒོམས་པས་སངས་རྒྱས་སྟེར་བར་

གསུངས་པ་དང་འགལ་བའི་རྩོད་པ། དབང་པོ་གཉིས་ཀྱི་སྙོམས་འཇུག་གིས་ཀྱང་འཛག་བདེ་

སྤངས་ནས་ཕྱག་རྒྱ་ཆེན་མོ་སེམས་ཀྱི་སྣང་བ་ཙམ་སྒོམ་པར་གསུངས་པའི་ལན། རང་ལ་རང་གི་

བྱེད་པ་འགལ་བས་རང་གི་སེམས་ཀྱི་སྣང་བ་ཙམ་སྒོམ་དུ་མི་རུང་བའི་རྩོད་པ་སྤང་བའོ། །དང་པོ་

ནི། གལ་ཏེ་ཀུན་ཏུ་བཟང་པོ་མཆོག་ཏུ་མི་འགྱུར་བའི་བདེ་བ་དེ་ཉིད་བཞི་པ་ཕྱག་རྒྱ་ཆེན་པོའ་ིཡེ་

ཤེས་ཡིན་ཅིང༌། ཕྱག་རྒྱ་ཆེན་པོ་དང་བྲལ་བས་བཞི་པ་རྟོགས་པར་མི་འགྱུར་བ་དེ་ལྟ་ན། འོ་ན་

དབང་མདོར་བསྟན་དུ། ལས་ཀྱི་ཕྱག་རྒྱའི་སྙོམས་འཇུག་དང༌། །ཡེ་ཤེས་ཕྱག་རྒྱའི་དམིགས་པ་

དང༌། །ཕྱག་རྒྱ་ཆེན་མོ་གཅིག་སྦྱོར་བས། །མི་འགྱུར་བ་ནི་འཕེལ་བར་བྱེད།1།ཅེས་དབང་པོ་གཉིས་

ཀྱི་སྙོམས་པར་འཇུག་པས་བདེ་བ་ཆེན་པོའ་ིགོ་འཕང་སྒོམ་པར་བཅོམ་ལྡན་འདས་ཀྱིས་གསུངས་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༤༥ ཕྲེང་། ༡༧

པ་དང༌། དབང་པོ་གཉིས་སྦྱོར་གྱི་བདེ་བ་སྒོམ་པ་འདིས་སྐྱེ་བ་འདི་ཉིད་ལ་སངས་རྒྱས་ཉིད་དང་རྡོ་

རྗེ་འཛིན་པ་ཉིད་དུ་འགྱུར་བར་ཡང་གསུངས་པ་འདི་ཅིའི་དོན་དུ་ཡིན་ཞེས་པ་འཛག་བདེ་ལ་ཞེན་པ་

འགའ་ཞིག་གི་བསམ་པ་འབྱུང་བར་འགྱུར་ཏེ། 

གཉིས་པ་ལ་བཞི། དེ་འཛག་མེད་དུ་སྒོམ་པ་ལ་དགོངས་ཀྱི་འཛག་བདེ་ལ་དགོངས་པ་

མ་ཡིན་པར་བསྟན། འཛག་བྱེད་ཀྱི་ཕྱག་རྒྱ་དེ་ཉིད་ཐབས་ཀྱིས་ཟིན་ན་བྱང་སེམས་འཆིང་བྱེད་དུ་

བསྟན། དེའི་ཕྱིར་མི་འགྱུར་བའི་བདེ་བ་སྤེལ་བའི་སླད་དུ་ཕྱག་རྒྱ་སྒོམ་པར་ལུང་གིས་བསྟན། དོན་

བསྡུས་ཏེ་ཕྱག་རྒྱ་ཆེན་མོ་རང་གི་སེམས་ཀྱི་སྣང་བ་ཙམ་སྒོམ་པར་གདམས་པའོ། །དང་པོ་ནི། དེའི་

ཕྱིར་བརྗོད་པར་བྱའོ། །འདིར་བཅོམ་ལྡན་འདས་ཀྱིས་རྗེས་དྲན་གྱི་སྦྱོར་བས་དབང་པོ་གཉིས་ཀྱི་

སྙོམས་པར་འཇུག་པས་བདེ་བ་ཆེན་པོ་སྒྲུབ་པར་གསུངས་པ་གང་ཡིན་པ་དེ་ནི་བདེན་ཏེ། བཅོམ་

ལྡན་འདས་ཀྱི་རྒྱུད་ཀྱི་རྒྱལ་པོའ་ིལེའུ་ལྔ་པ་ལས་ཚིགས་སུ་བཅད་པ་བརྒྱ་དགུ་བཅུ་རྩ་དགུ་པའི་

རྗེས་ལས་གསུངས་པ། ཆགས་པ་གང་གིས་ཅེས་པ་ནས། དཀའ་བར་འགྱུར་ཞེས་པ་སྟེ། འདི་ནི་ཀྱཻ་

རྡོ་རྗེར། དུག་གི་དུམ་བུ་གང་ཉིད་ཀྱིས། །སྐྱེ་བོ་ཐམས་ཅད་འཆི་བར་འགྱུར། །དུག་གི་དེ་ཉིད་ཤེས་

པ་དེས། །དུག་གིས་དུག་ནི་འབིགས་པར་བྱེད། །ཇི་ལྟར་རླུང་གིས་ཟིན་པ་དེའི། །བཟའ་བར་མོན་

སྲན་གྲེའུ་སྦྱིན། །བཟློག་པའི་སྨན་ནི་བཏགས་པ་ལས། །རླུང་གིས་རླུང་ལ་བསྣུན་པར་བྱེད། །རྣམ་

རྟོག་ལས་ནི་རྣམ་རྟོག་དང༌། །སྲིད་པ་ཉིད་ཀྱིས་སྲིད་པ་དག1།ཅེས་སོགས་གསུངས་པ་ལྟར་རོ།།

འདིར་འཕོ་བའི་ཆགས་པ་གང་གིས་སེམས་ཅན་རྣམས་ཀྱི་ཡུས་ལས་ནི་ཕྱི་རོལ་ཏུ་ལྷུང་

བས་ཉམས་པ་སྟེ་འཆི་བ་ཐོབ་པར་འགྱུར་བའི་ཁུ་བ་དེ་ཉིད་ཐབས་ཀྱིས་བཅིངས་པས་འཕོ་བ་

མེད་པར་མཆོག་ཏུ་མི་འགྱུར་བར་གྱུར་པ་ཡིས་སྐྱོབ་པ་སངས་རྒྱས་རྣམས་ནི་གྲོལ་བ་ཐོབ་པར་

འགྱུར་རོ། །སེམས་ཅན་རྣམས་ཀྱིས་ནི་ཉིན་ཞག་སོ་སོའ་ིདུས་སུ་བུ་དང་ཆུང་མ་ལ་སོགས་གང་

ཞིག་སྲུང་བར་བྱེད་པ་ནི་སྐྱོབ་པ་སངས་རྒྱས་རྣམས་ཀྱིས་ཆགས་པ་མེད་པར་གཞན་ལ་སྟེར་བར་

བྱེད་དོ། །སེམས་ཅན་རྣམས་ཀྱི་རང་རང་གི་སྙིང་ལ་གནས་པའི་བདེ་བ་ཆེན་པོ་ཐིག་ལེ་གང་ཞིག་

གཏོང་བར་བྱེད་པ་དེ་ནི་སངས་རྒྱས་རྣམས་ཀྱིས་ལམ་ལ་སློབ་པའི་དུས་སུ་བསྲུང་བར་མཛད་དེ། 

1  བཀའ་འགྱུར། དཔེ་བསྡུར་མ། དེབ། ༨༠ ཤོག ༣༩ ཕྲེང་། ༡༡



ཡེ་ལེའི་མདོར་བསྡུས་གསུམ་པའི་རྣམ་བཤད། 233

རྒྱུ་མཚན་དེས་ན་རྒྱལ་བ་མཆོག་དེ་བཞིན་གཤེགས་པ་རྣམས་ཀྱི་སྤྱོད་པ་རྣམ་འཕྲུལ་གྱི་མཛད་པ་

འདི་ནི་ལྷ་དང་ལྷ་མ་ཡིན་དང་མི་དང་ཀླུ་རྣམས་ཀྱིས་བྱ་བར་དཀའ་བའོ། །དེའི་ཕྱིར་དགོས་པ་དང་

ཐབས་ཀྱི་རིམ་པ་ཇི་ལྟ་བས་མཆོག་ཏུ་མི་འགྱུར་བའི་བདེ་བ་སྒྲུབ་པའི་དོན་དུ་རྣལ་འབྱོར་པས་བྱང་

ཆུབ་ཀྱི་སེམས་འདི་ཉིད་འཕོ་བ་མེད་པར་བྱའོ།།

དེས་ན་མི་འཕོ་བའི་དོན་དུ་དབང་པོ་གཉིས་ཀྱིས་སྙོམས་པར་འཇུག་པས་བདེ་བ་སྒོམ་

པར་གསུངས་ཀྱི། བྱང་ཆུབ་ཀྱི་སེམས་འཛག་ཅིང་འཕོ་བའི་གནས་སྐབས་ཀྱི་ཆེད་དུ་སྒོམ་པར་

གསུངས་པ་ནི་མ་ཡིན་ནོ། །དེ་ལྟར་ཡང་བསྟོད་འགྲེལ་ལས། ཇི་སྲིད་བྱང་ཆུབ་སེམས་འདོར་

བ། །དེ་སྲིད་རྣལ་འབྱོར་པས་མི་བྱ། །རྒྱུན་མི་འཆད་པར་སྐྱེ་གནས་ལ། །མཆོག་ཏུ་དགའ་བ་ཐོབ་

འགྱུར་བ། །བདེ་བའི་རང་བཞིན་དེ་ཉིད་ཀྱིས། །ཇི་སྲིད་ཁུ་བ་བརྟེན་པའི་བར། །རྫོགས་པའི་སངས་

རྒྱས་གཟུགས་བརྙན་གྱི། །བདག་ཉིད་རྟག་ཏུ་སྒོམ་པར་བྱ།1།ཞེས་སོ། །དེ་ཡང་འཕོ་བའི་བག་

ཆགས་འདི་ནི་སེམས་ཅན་རྣམས་ཀྱི་ཐོག་མ་མེད་པའི་དུས་ནས་བྱུང་བ་གློ་བུར་གྱི་དྲི་མའི་རང་

བཞིན་ཏེ། དེ་ཡིས་འཁོར་བར་འཁོར་བའོ།།

གཉིས་པ་ནི། ཕྱག་རྒྱ་མའི་སྦྱོར་བ་གང་གིས་ཐིག་ལེ་འཕོ་བའི་བག་ཆགས་སད་པ། དེར་

འགྱུར་བའི་དབང་པོ་གཉིས། སྦྱོར་བ་དེ་ཉིད་ཀྱིས་ཐབས་དང་བཅས་ན། མི་འཕོ་བའི་བག་ཆགས་

སུ་འགྱུར་ཏེ། དངུལ་ཆུ་དང་མེ་དགྲ་དང་འཆིང་བྱེད་དུ་འགྱུར་བ་བཞིན་ནོ། །དཔེ་དོན་དེ་དག་སྒྲུབ་

ལེ་ལས་ཚིགས་བཅད་བརྒྱ་ཉི་ཤ ་རྩ་བཞི་པས་གསུངས་པ། མེ་ནི་དངུལ་ཆུའི་དགྲ་ཉིད་ཡིན་ཏེ་མེ་

དང་རྣམ་པར་བྲལ་ན་ནམ་ཡང་དངུལ་ཆུ་མི་གཡོ་བར་འཆིང་བ་མེད། མ་བཅིངས་ན་ནི་དངུལ་

ཆུས་ཟངས་གསེར་དུ་བྱེད་པ་མེད་དེ་གསེར་དང་བྲལ་ན་གསེར་འགྱུར། སྨྲ་བ་པོ་རྣམས་ལ་ལོངས་

སྤྱོད་མེད་པ་ཉིད། དེ་བཞིན་བུད་མེད་སྦྱོར་བ་བྲལ་ན་རྟག་ཏུ་རྣལ་འབྱོར་པ་རྣམས་དག་གི་བྱང་ཆུབ་

ཀྱི་སེམས་དཀར་པོ་ནི་འཆིང་མི་འགྱུར། བཅིངས་པ་མེད་ན་བྱང་སེམས་ཐིག་ལེས་ལུས་འབུགས་

མེད་དེ་མ་ཕུག་ལུས་ཀྱིས་འདིར་ནི་ལྷན་སྐྱེས་བདེ་བ་སྟེར་བ་མིན། ཞེས་པ་སྟེ། འདིར་ཇི་ལྟར་མེ་

ལ་རེག་པས་དངུལ་ཆུ་འབྲོས་པར་འགྱུར་ཏེ་ཐབས་དང་བཅས་པའི་མེ་དེ་ཉིད་ཀྱིས་འཆིང་བར་བྱེད་

1  བསྟན་འགྱུར། དཔེ་བསྡུར་མ། དེབ། ༨ ཤོག ༡༡༢༦ ཕྲེང་། ༡༨



དྲི་མེད་འོད་ཀྱི་ཡེ་ལེའི་འགྲེལ་བཤད།234

དོ། །དེ་བཞིན་དུ་ཤེས་རབ་མའི་ཆོས་འབྱུང་ལ་རེག་པས་བྱང་ཆུབ་ཀྱི་སེམས་འབྲོས་པར་བྱེད་

དོ། །ཤིན་ཏུ་རྣལ་འབྱོར་གྱི་ཐབས་དང་བཅས་པ་དེ་ཉིད་ཀྱིས་འཆིང་བར་བྱེད་དེ། ཇི་ལྟར་མེ་ཡིས་

དངུལ་ཆུ་བཅིངས་པས་ལྕགས་ཐམས་ཅད་གསེར་དུ་བྱེད་དོ།།

དེ་བཞིན་དུ་ཆོས་འབྱུང་གི་སྦྱོར་བས་བྱང་ཆུབ་ཀྱི་སེམས་བཅིངས་པས་ཕུང་པོ་དང་

ཁམས་དང་སྐྱེ་མཆེད་ལ་སོགས་པ་སྒྲིབ་པ་མེད་པར་བྱེད་དོ། །ཀྱཻ་རྡོ་རྗེར་ཡང༌། ཇི་ལྟར་རྣ་བར་

ཆུ་ཞུགས་པ། །ཆུ་གཞན་གྱིས་ནི་དགུག་པར་བྱ། །དེ་བཞིན་དངོས་པོའ་ིརྣམ་རྟོག་ཀྱང༌། །རྣམ་

པར་ངེས་པས་སྦྱང་བར་བྱ། །ཇི་ལྟར་འཚེད་1པས་ཚིག་པ་ཡང༌། །མེ་ཡིས་ཡང་ནི་གདུང་བར་

བྱ། །དེ་བཞིན་འདོད་ཆགས་མེས་ཚིག་པ། །འདོད་ཆགས་མེ་ཡིས་གདུང་བར་བྱ།2།ཞེས་དང༌། 

དོན་དམ་བསྙེན་པར་ཡང༌། བུད་མེད་སྐྱེ་གནས་སྦྱོར་བས་བདེ་བ་མ་ཉམས་པར། །རྣལ་འབྱོར་

རྣམས་ཀྱིས་ཐབས་ཀྱི་སྦྱོར་བས་གཟུང་བར་བྱ། །ཞེས་དང༌། མེ་དང་དངུལ་ཆུ་དག་ནི་རྟག་པར་

དགྲ་ཉིད་དོ། །མེ་མེད་པ་ཡིས་ཀྱང་ནི་དངུལ་ཆུ་མི་འཆིང་སྟེ།3།ཞེས་སོགས་འདིར་བཤད་པ་ལྟར་

གསུངས་སོ། །དེའི་ཕྱིར་དངུལ་ཆུ་དང་བྱང་ཆུབ་ཀྱི་སེམས་དག་གི་མཐུ་ནི་བརྟག་པར་བྱ་བ་མ་

ཡིན་པ་སྟེ། རྨོངས་པ་རྣམས་ཀྱིས་རྣམ་པར་དཔྱད་པར་བྱ་བར་མི་ནུས་སོ། །དབང་མདོར་བསྟན་དུ་

ཡང༌། ལྕགས་རྣམས་རབ་ཏུ་འབུགས་བྱེད་པ། །དངུལ་ཆུའི་མཐུ་ནི་བརྟག་བྱ་མིན། །ཅི་ཞིག་སླར་

ཡང་དོན་དམ་པས། །གློ་བུར་དྲི་མས་གཡོགས་པ་ཡི། །སེམས་ནི་རབ་ཏུ་འབུགས་བྱེད་པ། །ཡེ་

ཤེས་མཐུ་ནི་བརྟག་བྱ་མིན།4།ཞེས་སོ། །དེའི་ཕྱིར་བྱང་ཆུབ་ཀྱི་སེམས་བརྟན་པར་བྱེད་པའི་དོན་

དུ་ལས་ཀྱི་ཕྱག་རྒྱའི་སྦྱོར་བ་ལ་ཡང་ལྷའི་དམིགས་པ་རབ་ཏུ་གསུངས་པ་ནི་དངུལ་ཆུའི་བདུག་པ་

དང་སྐོལ་བ་ལ་སོགས་པ་ལྟ་བུ་སྟེ། ཕྱུགས་ཀྱི་ལས་བཞིན་དུ་པདྨར་རབ་ཏུ་ཞུགས་པའི་བྱང་ཆུབ་

ཀྱི་སེམས་བཟའ་བའི་དོན་དུ་ནི་ལས་དང་ཡེ་ཤེས་ཀྱི་ཕྱག་རྒྱ་སྒོམ་པར་དེ་བཞིན་གཤེགས་པས་

གསུངས་པ་མ་ཡིན་ནོ།།

1  ཞོལ། ཤོག ༡༦༠ ན ༥ ཇི་ལྟར་འཆོད་པས་

2  བཀའ་འགྱུར། དཔེ་བསྡུར་མ། དེབ། ༨༠ ཤོག ༣༩ ཕྲེང་། ༡༦

3  བསྟན་འགྱུར། དཔེ་བསྡུར་མ། དེབ། ༧ ཤོག ༢༢ ཕྲེང་། ༡༧

4  བཀའ་འགྱུར། དཔེ་བསྡུར་མ། དེབ། ༧༧ ཤོག ༤༨ ཕྲེང་། ༢༠

གསུམ་པ་ནི། རྒྱུད་ཀྱི་ལེའུ་ལྔ་པ་ལས་ཚིགས་བཅད་དོན་གསུམ་པས་ལས་ཀྱི་ཕྱག་རྒྱ་

སོགས་སྒྲུབ་པར་གསུངས་པ། རྒྱལ་བའི་ལྷན་སྐྱེས་བདེ་བ་འདི་ནི་འཕེལ་བའི་དོན་གྱི་སླད་དུ་དང་

པོར་རྗེས་དྲན་གྱི་སྐབས་སུ་ལས་ཀྱི་ཕྱག་རྒྱ་བསྟེན་པར་བྱ།1།དེ་ནས་ཡེ་ཤེས་ཀྱི་ཕྱག་རྒྱ་སྣ་ཚོགས་

ཡུམ་ཉི་མའི་ཁ་དོག་གི་གཟུགས་ཅན་ནི་ལུས་དང་གདོང་པ་དང་རྐང་པ་དང་གཙུག་ཏོར་དང་ཡན་

ལག་རྫོགས་པ་བརྟགས་པའི་བདག་ཉིད་ཅན་བསྟེན་པར་བྱ་སྟེ་ནས་གློག་གི་དབྱུག་པའི་རྗེས་སུ་

མཐུན་པའི་གཏུམ་མོའ་ིམེ་འབར་བ་ན་འཕོ་བ་མེད་པའི་བདེ་བ་སྐྱེད་པར་བྱེད་མ་སྟོང་པའི་མཚན་

ཉིད་ཅན་ཕྱག་རྒྱ་ཆེན་མོ་ཡན་ལག་ཐམས་ཅད་རབ་ཏུ་རྫོགས་པ་སྟེ། རྣམ་པ་མཆོག་དང་ལྡན་པ་

ནི་དམ་ཚིག་གི་ཕྱག་རྒྱ་མངོན་དུ་མ་བྱས་ཀྱི་བར་དུ་བསྟེན་པར་བྱ་སྟེ། དེ་ལས་ཐིག་ལེ་མི་འཕོ་བ་

དེ་ནས་རྡོ་རྗེ་བཞི་རྣམས་ཀྱི་ཐིག་ལེ་འགོག་པའི་ཚུལ་གྱིས་རབ་ཏུ་སྣང་བར་བྱེད་མ་རྟེན་སྒྲིབ་བྲལ་

གྱི་སྲིད་གསུམ་ལ་གནས་པའི་ལས་ཏེ་སྐུ་ཆོས་ཀྱི་དབྱིངས་བདེ་བ་ཆེན་པོའ་ིརང་བཞིན་ནི་དེ་ལས་

ཡོངས་སུ་རྫོགས་པ་ཐོབ་པར་འགྱུར་རོ། །ཞེས་པ་དང༌། སླར་ཡང་དེ་ཉིད་ལས་ཚིགས་བཅད་བརྒྱ་

བཅུ་གསུམ་པས་གསུངས་པ་སྟོང་གཟུགས་ཕྱག་རྒྱ་ཆེན་མོ་ནི་སྒོམ་པ་པོ་རང་གི་སེམས་ཀྱི་སྣང་

བ་ཙམ་སྟེ། རྣལ་འབྱོར་པ་རང་གི་ཡིད་དབུ་མར་འགོག་པ་ལས་སྐྱེས་པ་པྲ་ཕབ་པའི་མེ་ལོང་གི་ནི་

གཟུགས་བརྙན་ལྟ་བུ་རང་གི་སེམས་ལས་ཐ་དད་པ་ལྟ་བུར་སྣང་ཡང་ཐ་དད་དུ་མེད་པ་ཉིད་དོ།།

དེ་ལྟར་ཕྱག་རྒྱ་ཆེན་མོ་གང་ཞིག་མཐའ་དག་རྒྱལ་བའི་སྲས་དང་སངས་རྒྱས་རྣམས་

ཀྱིས་སྒོམས་པ་དང་མངོན་དུ་མཛད་པའི་ཚུལ་གྱིས་བསྟེན་པ་དེ་རྣལ་འབྱོར་པའི་དབང་པོས་ཀྱང་

བསྟེན་པར་བྱ་སྟེ། མི་རྟོག་ཡེ་ཤེས་ཀྱི་མེ་ལྕེ་རབ་ཏུ་འབར་བར་གྱུར་པ་དེ་ནི་ཕྱི་ནང་གི་བདུད་

བཞིའི་དཔུང་ཚོགས་ཡུལ་དང་བཅས་པ་མཐའ་དག་སྲེག་པ་སྟེ་ཟད་པར་བྱེད་ཅིང༌། ལས་དང་ཡེ་

ཤེས་ཀྱི་ཕྱག་རྒྱ་ལས་རང་ལུས་ལས་ཁུ་བ་འཛག་པའི་བདེ་བ་ལ་ཆགས་པ་དང་ལ་སོགས་པ་དེ་

ལས་ཁུ་བ་ཉམས་པས་ཆགས་ཡུལ་ཞེ་སྡང་དང༌། ཆགས་པས་བརྒྱལ་བའི་རྨོངས་པ་སོགས་ཉོན་

མོངས་པ་རྣམས་སྲེག་པར་བྱེད་དེ། ཅི་སྟེ་རྣལ་འབྱོར་པ་བཟང་པོ་རྗེས་དྲན་ཐོབ་པ་རྣམས་ལ་ལོ་

གསུམ་ཕྱོགས་གསུམ་སྒོམ་པའི་སྦྱོར་བས་མི་འགྱུར་བའི་བདེ་བར་རོ་མཉམ་པ་སྟེར་བར་བྱེད་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༢༦༤ ཕྲེང་། ༡༡



དྲི་མེད་འོད་ཀྱི་ཡེ་ལེའི་འགྲེལ་བཤད།236

དོ། །ཞེས་པ་སྟེ། བཞི་པ་ནི། བཅོམ་ལྡན་འདས་ཀྱི་ངེས་པ་འདིའི་ཕྱིར་རྗེས་དྲན་གྱི་སྐབས་སུ་

ལས་རྒྱའི་སྦྱོར་བས་དབང་པོ་གཉིས་ཀྱི་སྙོམས་པར་འཇུག་པས་ཀྱང་ཕྱི་རོལ་གྱི་དབང་པོ་ལས་

སྐྱེས་པའི་ཐིག་ལེ་འགྱུར་བའི་བདེ་བ་རྣམ་པར་སྤངས་ནས། བྱང་ཆུབ་ཀྱི་མཐར་ཐུག་པའི་བར་དུ་

ཕྱག་རྒྱ་ཆེན་མོ་རྣལ་འབྱོར་པ་རང་གི་སེམས་ཀྱི་སྣང་བ་ཙམ་པྲ་ཕབ་པ་དང་མཚུངས་པ་འདི་རྣལ་ 

འབྱོར་པས་བསྒོམ་པར་བྱའོ།།

གསུམ་པ་ལ་གསུམ། རྡུལ་ཕྲ་རབ་ཚོགས་པའི་ལུས་མེད་པར་སེམས་ཙམ་གྱིས་བདེ་བ་

མྱོང་བ་མི་འཐད་པའི་རྩོད་པ། རྨི་ལམ་གྱི་དཔེས་སེམས་ཉིད་ལ་བྱ་བྱེད་1འཐད་པའི་ལན། རྨི་ལམ་

གྱི་དཔེ་ལ་རྩོད་པ་སྤང་བའོ། །དང་པོ་ནི། ཕུང་པོ་དང་ཞེས་སོགས་ཏེ་དེ་ཡང་གོང་དུ་དངུལ་ཆུའི་

དཔེས་བྱང་ཆུབ་ཀྱི་སེམས་བཅིངས་པས་ཕུང་པོ་སོགས་སྒྲིབ་པ་མེད་པར་བྱེད་པ་དང༌། དེ་ཡང་

རང་གི་སེམས་ཀྱི་སྣང་བ་ཙམ་གྱི་སྟོང་གཟུགས་ཀྱི་ཕྱག་རྒྱ་བསྒོམས་པས་འགྲུབ་པར་གསུངས་པ་

ལ་རྒོལ་བ་ཡིན་ཏེ། ཕྱག་ཆེན་བསྒོམས་ནས་རྡུལ་ཕྲན་ཚོགས་པའི་ཕུང་སོགས་མེད་པར་བྱེད་ན། 

ཇི་ལྟར་རྣལ་འབྱོར་པས་རང་གི་སེམས་ཀྱི་སྣང་བ་ཙམ་གྱི་སྟོང་གཟུགས་ཀྱི་ཡུམ་ལ་རང་གི་སེམས་

ཀྱིས་རྗེས་སུ་ཆགས་པར་བྱས་ནས། རང་གི་སེམས་སྒྲིབ་པ་མེད་པར་བྱེད་ཅིང༌། མི་འགྱུར་བའི་ཡེ་

ཤེས་ལོངས་སྤྱོད་པར་བྱེད་དེ་བྱེད་པ་མི་འཐད་དེ། རྡུལ་ཕྲན་ཚོགས་པའི་ཕུང་པོ་དང་སེམས་2དང་

སྐྱེ་མཆེད་ཀྱི་ལུས་མེད་པའི་ཕྱིར་ཁྱབ་སྟེ། རྡུལ་ཚོགས་པའི་ཕུང་སོགས་མེད་ན་ཕོ་མོའ་ིདབང་པོ་

གཉིས་ཀྱི་སྦྱོར་བ་དང་བྲལ་བ་ནི་ཁམས་འཛག་པའི་འཕོ་བར་མི་རུང་ལ། ཁམས་མ་བབས་ན་ཤེས་

རབ་ཡེ་ཤེས་ཀྱིས་རང་གི་ཡུལ་རིག་པར་མི་འགྱུར་བར་དེ་བཞིན་གཤེགས་པས་གསུངས་པ་མ་

ཡིན་ནམ་སྟེ་ཡིན་པའི་ཕྱིར་རོ།།

རྟགས་ནི་སྔར་ཕུང་པོ་ལ་སོགས་པ་སྒྲིབ་པ་མེད་པར་བྱེད་ཅེས་པའི་སྐབས་སུ་རྡུལ་ཕྲན་

ཚོགས་པའི་ལུས་འབྲས་བུའི་སྐབས་སུ་ལྡོག་པར་བཤད་པས་དེར་ཁས་བླངས་སོ། །མདོར་ན་རྡུལ་

ཕྲན་ཚོགས་པའི་ལུས་མེད་ན་སྟོང་གཟུགས་ཀྱི་ལྷ་ཡབ་ཡུམ་དུ་སྣང་བ་དེས་མི་འགྱུར་བའི་བདེ་བ་

1  ཞོལ། ཤོག ༡༦༡ བ ༢ བྱ་བྱེད་མི་འཐད་པའི་ལན་

2  ཞོལ། ཤོག ༡༦༡ བ ༥། གཙང་། ཤོག ༡༢༥ ན ༣ ཕུང་པོ་དང་ཁམས་དང་སྐྱེ་མཆེད་

ལོངས་སྤྱོད་པ་འགལ་སྙམ་དུ་གཟུང་ནས་རྩོད་པ་ཡིན་ལ། འགྲེལ་པས་ཀྱང་འདོད་ལན་དང་རྟགས་

མ་གྲུབ་ཀྱི་ལན་དང་རྟགས་མ་གྲུབ་ཀྱི་ལན་མ་བཏབ་ཀྱི་ཁྱབ་པ་མ་གྲུབ་ཀྱི་ལན་བཏབ་པས་འབྲས་

བུའི་སྐབས་ལ་རྩོད་པ་ཡིན་ཏེ། འབྲས་བུའི་བདེ་སྟོང་མ་ཐོབ་བར་དུ་ཕུང་ཁམས་སྐྱེ་མཆེད་ཀྱི་བེམ་

པོའ་ིཁམས་ཟད་པར་མི་ནུས་པའི་ཕྱིར་རོ། །རྡུལ་ཕྲན་ཚོགས་པའི་ལུས་ཟད་པའི་ཚེ་སྟོང་གཟུགས་

ཡབ་ཡུམ་འཁྱུད་ཅིང་དེ་གཉིས་ངོ་བོ་གཅིག་ཏུ་འདོད་ན་འདི་ཉིད་ནི་ཕྱིན་ཅི་ལོག་པ་སྟེ། དཔེར་ན། 

ལྷས་བྱིན་བདག་ཉིད་བདག་ཉིད་ཀྱི་ཕྲག་པར་ཞོན་ནས་གྲོང་དུ་འགྲོའ་ོཞེས་པའི་ངག་བཞིན་ནོ་ཞེས་

པ་འདིར་འཛག་བདེ་ལ་ཞེན་པ་འགའ་ཞིག་གི་བསམ་པ་འབྱུང་བར་འགྱུར་ཏེ། 

གཉིས་པ་ནི། དེའི་ཕྱིར་ལན་བརྗོད་པར་བྱའོ། །འདིར་རྡུལ་ཕྲ་རབ་ཚོགས་པའི་བདག་ཉིད་

ཀྱི་ཕུང་པོ་དང་ཁམས་དང་སྐྱེ་མཆེད་རྣམས་མ་གཏོགས་པ་སེམས་ཙམ་གྱི་ཤེས་རབ་ཡེ་ཤེས་ཆེན་

པོ་རང་རིག་པར་མི་འགྱུར་ཞེས་རྨོངས་པ་རྣམས་ཀྱིས་བརྗོད་པར་བྱ་བ་གང་ཡིན་པ་དེ་ནི་དེ་ལྟ་

མ་ཡིན་ཏེ། གང་གི་ཕྱིར། གློ་བུར་བའི་སེམས་ཀྱི་བག་ཆགས་ཀྱི་དབང་ཙམ་གྱིས་བདེ་སྡུག་མྱོང་

བའི་ཕྱིར་རོ། །འདིར་ཕུང་པོ་དང་ཁམས་དང་སྐྱེ་མཆེད་ཅེས་བྱ་བ་ནི་གློ་བུར་བའི་སེམས་ཀྱི་བག་

ཆགས་སོ། །དེའི་དྲིན་གྱིས་སེམས་ལ་བདེ་བ་དང་སྡུག་བསྔལ་གྱི་ཚོར་བ་རབ་ཏུ་འཇུག་སྟེ། ཞེས་

པ་འདི་དག་གིས། ཕུང་ཁམས་སོགས་སེམས་ཀྱི་བག་ཆགས་སུ་བཞེད་པ་མིན་གྱི་སེམས་ཀྱི་

བག་ཆགས་ཀྱི་དབང་གིས་ཕུང་སོགས་འགྲུབ་ཅེས་པའི་དོན་ནོ། །དོན་དམ་པར་རྣམ་པར་དཔྱད་

ན་ལུས་འདིའི་ཉེ་བར་འཚེ་བ་ཕྲན་ཚེགས་ཀྱི་ནི་མ་ཡིན་ནོ། །ཞེས་པའི་དོན་ཡང༌། དོན་དམ་དཔྱོད་

པའི་རིགས་པ་ལ་བྱས་ན་རྩོད་ལན་མི་འབྲེལ་བས། རིགས་པས་དཔྱད་པ་ཙམ་ལ་བྱའོ། །འདིར་

རྡུལ་ཕྲ་རབ་ཚོགས་པའི་བདག་ཉིད་ཀྱི་ལུས་ནི་རྨི་ལམ་གྱི་གནས་སྐབས་ན་རབ་ཏུ་ལྷུང་སྟེ་མལ་

ན་གནས་ཤིང༌། དེ་ལ་ཕན་གནོད་ཅི་ཡང་མ་བྱས་ཀྱང༌། གཉིད་ལོག་པ་པོ་གང་གི་རྨི་ལམ་གྱི་

ལུས་ཡུལ་གཞན་དུ་ཕྱིན་པར་སྣང་བའི་སེམས་ལ་སྡུག་བསྔལ་རབ་ཏུ་འཇུག་པ་མཐོང་བས། རྡུལ་

ཕྲན་ཚོགས་པའི་ལུས་འདིའི་ཉེ་བར་འཚེ་བ་ཕྲན་ཚེགས་འགའ་ཡང་སྡུག་བསྔལ་བསྐྱེད་པ་པོར་

ཡོད་དགོས་པ་མ་ཡིན་ནོ།།

འདི་དག་གིས་བདེ་སྡུག་མྱོང་བ་ལ་རྡུལ་ཕྲན་ཚོགས་པའི་ལུས་མི་དགོས་པར་བསྟན་

ཅིང༌། སྤྱིར་བདེ་སྡུག་མྱོང་བ་ལ་རྡུལ་ཕྲན་ཚོགས་པའི་ལུས་མི་དགོས་པར་གྲུབ་ན། བྱེ་བྲག་ཏུ་

མི་འགྱུར་བའི་བདེ་བ་མྱོང་བ་ལའང་རྡུལ་ཕྲན་ཚོགས་པའི་ལུས་མི་དགོས་པར་འགྲུབ་པ་ཡིན་

ནོ། །འདི་ལྟར་གྲུབ་ན་འབྲས་བུའི་དུས་སུ་བེམ་པོའ་ིཁམས་མ་ལུས་པར་ཟད་ཀྱང་མི་འགྱུར་བའི་

བདེ་བ་མྱོང་བའི་རྟེན་གྱི་ལུས་ནི་སྟོང་གཟུགས་ཀྱི་སྐུས་བྱེད་པ་འགྲུབ་པའི་དོན་ཡིན་པས། སེམས་

འགྲེལ་སྐོར་གསུམ་དུ་སྟོང་གཟུགས་སྒྲུབ་པ་ལ་ལན་གཅིག་མ་ཡིན་པར་བསྔགས་པ་མཛད་པ་ཡང་

དགོས་པ་འདིའི་ཆེད་དུ་ཡིན་ནོ།།

སྟོང་གཟུགས་ཀྱང་བདེ་མཆོག་སྟོད་འགྲེལ་ལས། སླར་ཡང་རང་བྱིན་བརླབ་པ་སྟེ། །རྗེས་

མཐུན་ཆོ་གའི་རིམ་པ་ཡིས། །ཕྱི་ནས་མཚན་མ་མཚོན་པར་བྱ།1།ཞེས་གུར་ལས་གསུངས་པའི་

དོན་བཀྲལ་བ་ན། འདིར་རང་བྱིན་གྱིས་བརླབས་པ་ཅེས་བྱ་བ་ནི་སོ་སོར་སྡུད་པས་ཀུན་རྫོབ་ཀྱི་

བདེན་པ་མཐོང་བའོ། །མཚན་མ་ཞེས་བྱ་བ་ནི་སྤྲིན་དང་དུ་བ་ལ་སོགས་པ་ལྟར་རབ་ཏུ་སྣང་བ་སྟེ་

དེ་ཡང་སྒྲོན་མའི་མཐར་ཐུག་པར་དང་པོར་མཐོང་བའོ། །ཞེས་རང་བྱིན་རླབས་དང༌། ཀུན་རྫོབ་

བདེན་པར་གསུངས་ལ། ནཱ་རོ་པས་ཀྱང༌། གང་ཞིག་བསྒོམ་བྱ་ནི་སོ་སོར་སྡུད་པ་དང་བསམ་གཏན་

གྱི་ཡན་ལག་གིས་བརྟན་པར་བྱས་པ་ཁམས་གསུམ་པ་རབ་ཏུ་གསལ་བའི་བདག་ཉིད་ཀུན་རྫོབ་ཀྱི་

བདེན་པ་སྟེ།2 ཞེས་སོགས་ཀྱིས་སྟོང་གཟུགས་ཀྱི་རང་བཞིན་མེད་པའི་སྟོང་པ་དོན་དམ་བདེན་པ་

ཡིན་ཀྱང་སྟོང་གཟུགས་ནི་ཀུན་རྫོབ་ཀྱི་བདེན་པ་ཉིད་ཡིན་པས། བསྒྲུབ་པ་རང་དབང་བའི་རྟག་པར་

འདོད་པ་ནི། སྟོང་གཟུགས་སྒྲུབ་པ་དེས་ཅི་ཞིག་བྱེད་པ་མ་ཤེས་པའི་གཏམ་མོ།།

རྨི་ལམ་གྱི་དཔེ་འདི་ནི་འདིར་འཇིག་རྟེན་ཐམས་ཅད་དུ་རབ་ཏུ་གྲགས་པ་སྟེ། རྨི་ལམ་

གྱི་གནས་སྐབས་དེ་ཉིད་ལ་སེམས་ཀྱི་བག་ཆགས་ཀྱི་བདག་ཉིད་ཀྱི་ལུས་གཞན་རྡུལ་ཕྲ་རགས་

ཚོགས་པ་དང་བྲལ་བ་ཡུལ་གཞན་དུ་འགྲོ་བར་རབ་ཏུ་སྣང་སྟེ། ཡུལ་གཞན་དུ་སོང་བ་དེའི་ལུས་

ལ་ཆོམ་རྐུན་ལ་སོགས་པ་རྣམས་ཀྱིས་ཉེ་བར་འཚེ་བར་བྱས་པར་གྱུར་ན་ཉེ་བར་འཚེ་བ་རྨིས་

པ་དེས་སེམས་ལ་སྡུག་བསྔལ་རབ་ཏུ་འཇུག་ཅིང་སྡུག་བསྔལ་དེས་ངུ་བར་བྱེད་པ་རྨི་སྟེ་དེའི་ཚེ་

1  བསྟན་འགྱུར། དཔེ་བསྡུར་མ། དེབ། ༨ ཤོག ༡༡༤༣ ཕྲེང་། ༢

2  བསྟན་འགྱུར། དཔེ་བསྡུར་མ། དེབ། ༧ ཤོག ༦༢༢ ཕྲེང་། ༡༦

རྡུལ་ཕྲ་རབ་ཚོགས་པའི་ལུས་མེད་ཅིང་ཆོམ་རྐུན་ལ་སོགས་པས་གནོད་པ་བྱས་པ་མེད་པར་

རང་གི་སེམས་ཀྱི་སྡུག་བསྔལ་གྱི་ཤེས་པ་རང་རིག་པ་རབ་ཏུ་འཇུག་པ་འདི་ནི་དཔེ་རྨད་དུ་བྱུང་

བ་ཆེན་པོའ།ོ །དེ་བཞིན་དུ་རྨི་ལམ་དུ་དབང་པོ་གཉིས་ཀྱི་འདོད་པ་ཆེན་པོ་ཉེ་བར་ལོངས་སྤྱོད་པ་

རྨིས་པ་རྣམས་ཀྱི་སེམས་ལ་འདོད་པའི་བདེ་བ་རབ་ཏུ་འཇུག་སྟེ། དེའི་ཚེ་ལུས་མེད་ཅིང་དབང་པོ་

གཉིས་ཀྱི་འདོད་པ་ཆེན་པོ་ཉེ་བར་ལོངས་སྤྱོད་པ་རྣམས་མེད་པར་སེམས་ཅན་རྣམས་ཀྱི་སེམས་

ཀྱི་བདེ་བའི་ཤེས་པ་རང་རིག་པ་རབ་ཏུ་འཇུག་པ་དེ་ཉིད་ནི་ངོ་མཚར་ཆེའོ། །ཉི་ཚེ་བའི་རྨི་ལམ་

གྱི་ཤེས་པ་འདི་ཉིད་ཀྱང་མཁས་པ་རྣམས་ཀྱིས་རྣམ་པར་དཔྱད་པར་མི་ནུས་ན། འཁོར་བའི་བག་

ཆགས་ལས་འདས་ཤིང་མྱ་ངན་ལས་འདས་པའི་བག་ཆགས་ལས་བྱུང་བ་རྣལ་འབྱོར་པའི་རང་

རིག་པ་ཀུན་ཏུ་བཟང་པོ་མི་འགྱུར་བའི་བདེ་བ་ཆེན་པོའ་ིཡེ་ཤེས་རྨོངས་པ་རྣམས་ཀྱིས་རྣམ་པར་

རྟོག་པར་ནུས་པ་ལྟ་ཅི་སྨོས།

གསུམ་པ་ལ་གསུམ། དབུགས་འབྱུང་འཇུག་གི་མཐུ་ལས་རྨི་ལམ་གྱི་གནས་སྐབས་སུ་

འགྱུར་བའི་རྩོད་སྤང༌། གཉིད་ལོག་པའི་དུས་ཀྱི་མཐུ་ལས་རྨི་ལམ་གྱི་གནས་སྐབས་སུ་འགྱུར་བའི་

རྩོད་སྤང༌། སད་རྨི་གཉིས་མི་མཚུངས་པའི་རྩོད་སྤང་ངོ༌། །དང་པོ་ལ་རྩོད་པ་དང༌། དེ་ལུང་རིགས་

ཀྱིས་དགག་པའོ། །དང་པོ་ནི། ཅི་སྟེ་མུ་སྟེགས་པ་སྡིག་པའི་བློ་གྲོས་ཅན་སྲོག་གི་རླུང་གི་དེ་ཁོ་ན་

ཉིད་ལ་དགའ་བ་སྟེ་སྲོག་རླུང་དོན་དམ་པའི་བདེན་པར་འདོད་པ་རྣམས་ན་རེ། འདིར་རྨི་ལམ་གྱི་

གནས་སྐབས་ན་བདེ་སྡུག་རང་གིས་རིག་པ་དེ་རྡུལ་ཕྲ་རབ་འདུས་པའི་བདག་ཉིད་ཀྱི་ལུས་འདི་

ལ་དབུགས་འབྱུང་བ་དང་འཇུག་པ་ཡོད་དེ། དབུགས་འབྱུང་བ་དང་འཇུག་པ་དེ་དག་གི་མཐུ་ལས་

བདེ་སྡུག་བཏང་སྙོམས་ཀྱི་གནས་སྐབས་གསུམ་དུ་འགྱུར་གྱི་དབུགས་འབྱུང་བ་དང་འཇུག་པ་མེད་

པ་ལས་ནི་དེ་ལྟར་འགྱུར་བ་མ་ཡིན་ནོ། །ཞེས་པ་འདི་བརྗོད་ན།

གཉིས་པ་ལ་གསུམ། དེ་ཤི་ལོག་གི་རིགས་པས་དགག །དབུགས་འབྱུང་འཇུག་མེད་ཀྱང་

གློ་བུར་བའི་བག་ཆགས་ཀྱིས་འབྱུང་བར་བསྟན། བག་ཆགས་ཀྱི་དབང་གིས་རང་རིག་པར་འགྱུར་

བའི་འཐད་པའོ། །དང་པོ་ནི། འདི་ཉིད་རྣམ་པར་དཔྱད་པར་བྱ་སྟེ། འདིར་གལ་ཏེ་དབུགས་འབྱུང་བ་

དང་འཇུག་པ་དག་མེད་པར་སེམས་ལ་རྨི་ལམ་གྱི་གནས་སྐབས་མེད་ན། འོ་ན་དེའི་ཚེ་འཆི་བ་དང་



དྲི་མེད་འོད་ཀྱི་ཡེ་ལེའི་འགྲེལ་བཤད།240

བརྒྱལ་བ་ལ་སོགས་པའི་གནས་སྐབས་སུ་ཆོས་ཅན། ཇི་ལྟར་ཐུན་ཚོད་གཅིག་གི་བར་དུ་སེམས་

ལ་རྨི་ལམ་གྱི་སྣང་བ་རབ་ཏུ་སྣང་བར་འགྱུར་ཏེ་མི་འགྱུར་བར་ཐལ། དབུགས་འབྱུང་བ་དང་འཇུག་

པ་དག་མེད་པའི་ཕྱིར། འདོད་པར་མི་ནུས་ཏེ། གཤིན་རྗེའི་རྒྱལ་པོའ་ིབཀའ་ཡིས་གཤིན་རྗེའི་ཕོ་ཉ་

རྣམས་ཀྱིས་རང་གི་ལུས་འཁྱེར་བར་བྱེད་པར་སྣང་བ་དང༌། གཤིན་རྗེའི་གྲོང་ཁྱེར་རབ་ཏུ་སྣང་བར་

འགྱུར་ཞིང་གཤིན་རྗེའི་གྲོང་ཁྱེར་དེར་གཤིན་རྗེའི་རྒྱལ་པོ་ཡང་རབ་ཏུ་སྣང་བར་འགྱུར་རོ། །གཤིན་

རྗེའི་ཕོ་ཉ་དེས་འཁྱེར་བའི་ལུས་དེའི་བསོད་ནམས་ཟད་མ་ཟད་དང་སྡིག་པ་ཆེ་ཆུང་ལ་རྣམ་པར་

དཔྱོད་པར་བྱེད་དོ། །རྣམ་པར་དཔྱད་ནས་འདིར་སྨྲ་བར་བྱེད་དེ། ཇི་ལྟར་ད་དུང་འདིའི་ཚེ་ཟད་པར་

མ་གྱུར་ཏོ། །དེའི་ཕྱིར་ཇི་སྲིད་འདིའི་རྡུལ་ཕྲ་རབ་ཀྱི་ལུས་འཇིག་པར་མི་འགྱུར་གྱི་བར་དུ་སེམས་

ཅན་འདི་མིའི་འཇིག་རྟེན་དུ་མྱུར་དུ་ཁྱེར་ཞིག་ཅེས་གཤིན་རྗེའི་ཕོ་ཉ་རྣམས་ལ་བསྒོ་བར་གྱུར་

ཏོ། །བསྒོ་བ་དེས་གཤིན་རྗེའི་ཕོ་ཉ་དེ་རྣམས་ཀྱིས་གཤིན་རྗེའི་གྲོང་ཁྱེར་དེ་ནས་རྨི་བ་པོའ་ིལུས་སུ་

སྣང་བ་དེ་མིའི་འཇིག་རྟེན་དུ་ཁྱེར་ནས་སྔར་གྱི་ལུས་གནས་པའི་མལ་དུ་འདོར་བར་བྱེད་དོ། །དོར་

བར་གྱུར་པ་ན་སེམས་ཀྱི་བག་ཆགས་སྔར་གྱི་ལུས་ལ་ཞུགས་པ་ཉིད་ཀྱི་དབང་གིས་སླར་ཡང་ཤི་

བའི་ལུས་དེའི་དབུགས་འབྱུང་བ་དང་འཇུག་པ་དག་ཏུ་མངོན་པར་འགྱུར་ཏེ། དེའི་ཚེ་རྨི་ལམ་གྱི་

གནས་སྐབས་ཀྱི་བག་ཆགས་ལས་གཞན་སད་པའི་བག་ཆགས་ཀྱི་དབང་གིས་སད་པའི་གནས་

སྐབས་སུ་འགྱུར་རོ། །གནས་སྐབས་དེ་ལས་སེམས་རབ་ཏུ་སད་པའི་ཕྱིར་གཉེན་གྱི་སྡེ་ལ་གཤིན་

རྗེའི་རྒྱལ་པོའ་ིགཏམ་རྗོད་པར་བྱེད་དོ།།

གཉིས་པ་ནི། དེའི་ཕྱིར་རྡུལ་ཕྲན་ཚོགས་པའི་ལུས་མེད་ཅིང་དབུགས་འབྱུང་བ་དང་འཇུག་

པ་དག་ཀྱང་མེད་པར་ཐོག་མ་མེད་པའི་སེམས་ཀྱི་བག་ཆགས་གློ་བུར་བ་ནི་ཡང་དང་ཡང་དུ་སྐྱེ་

བའི་དབང་གིས་འབྱུང་བར་འགྱུར་ཏེ། འོན་ཀྱང་སེམས་ཅན་རྣམས་ཀྱི་རང་བཞིན་ནམ་ཆོས་ཉིད་

ཆོས་ཅན་ནི་མ་ཡིན་ནོ། །གལ་ཏེ་འཁོར་བའི་སེམས་ཀྱི་བག་ཆགས་འདི་སེམས་ཀྱི་རང་བཞིན་

ཅན་ནམ་ཆོས་ཉིད་དུ་འགྱུར་བ་ཡིན་ན། དེའི་ཚེ་འཁོར་བའི་བག་ཆགས་ཆོས་ཅན། གློ་བུར་བ་མ་

ཡིན་པར་ཐལ། སེམས་ཅན་རྣམས་ཀྱི་རང་བཞིན་ཡིན་པའི་ཕྱིར། འདོད་ན། དེ་ཆོས་ཅན། སེམས་

ཅན་ལ་ནམ་ཡང་ཟད་པར་མི་འགྱུར་བར་ཐལ་ལོ། །འདོད་ན། སེམས་ཅན་རྣམས་ཆོས་ཅན། 

སངས་རྒྱས་ཉིད་ཅེས་བྱ་བར་མི་འགྱུར་བར་ཐལ། འཁོར་བའི་བག་ཆགས་ཟད་མི་སྲིད་པའི་ཕྱིར། 

ཁྱབ་སྟེ། རྒྱུ་གང་གིས་གློ་བུར་བ་ཡིན་པའི་རྒྱུ་དེ་ཡིས་སེམས་ཅན་གྱི་འཁོར་བའི་བག་ཆགས་ཀྱི་

གནས་སྐབས་འདི་ཟད་པར་འགྱུར་ཏེ། དེ་ཟད་པ་ལས་སངས་རྒྱས་ཉིད་དུ་དེ་བཞིན་གཤེགས་པས་

གསུངས་པས་སོ། །དེ་ལྟར་རིགས་པ་རྣམ་པ་དུ་མས་རྣམ་པར་དཔྱད་ན་འཁོར་བ་འདི་ནི་རང་གི་

སེམས་ཀྱི་བག་ཆགས་ཙམ་སྟེ། བག་ཆགས་ཀྱི་དབང་ལས་གཞན་པའི་འཁོར་བ་འགའ་ཡང་ཡོད་

པ་མ་ཡིན་ནོ། །འཁོར་བའི་བག་ཆགས་ཀྱང་ཁམས་འཕོ་བའི་མཚན་ཉིད་ཀྱི་སྐད་ཅིག་ཡིན་གྱི་

ཁམས་མི་འགྱུར་བ་ནི་མ་ཡིན་ནོ། །མྱ་ངན་ལས་འདས་པ་ཐོབ་པའི་རྒྱུ་བག་ཆགས་ནི་མི་འཕོ་བའི་

མཚན་ཉིད་ཀྱི་སྐད་ཅིག་ཡིན་གྱི་འགྱུར་བའི་བདེ་བ་ནི་མ་ཡིན་ནོ།།

གསུམ་པ་ནི། ནང་ལེའི་ཚིགས་བཅད་བརྒྱ་རྩ་གཉིས་པ་ལས་འཁོར་བའི་བག་ཆགས་

གསུངས་པ། སེམས་ཅན་གྱི་བསམ་པ་གང་ཞིག་བག་ཆགས་གང་གི་དབུས་སུ་རབ་དུ་ཞུགས་པས་

རང་གི་རིགས་ཀྱི་བརྟུལ་ཞུགས་ངེས་པ་ལ་དགའ་ཞིང་བརྟུལ་ཞུགས་སོ་སོའ་ིབྱ་བའི་ལས་ཀྱི་ཞགས་

པས་ངེས་པར་བཅིངས་པ། ལས་ཀྱི་བག་ཆགས་དེའི་དབུས་སུ་རང་རང་བསམ་པས་མི་བདག་ཅེས་

བོས་ནས་འགྲོ་བ་དེ་དང་དེའི་རིགས་སུ་བག་ཆགས་དེའི་འཛིན་པའི་དབང་གིས་སྐྱེ་བར་འགྱུར་རོ།།

དེ་ཡང་ཇི་སྲིད་དུ་རང་རང་གི་སེམས་ཀྱི་རང་བཞིན་ཏེ་དངོས་པོ་དག་ནི་འདོད་པ་གཟུགས་

དང་གཟུགས་མེད་རྣམ་གསུམ་སྲིད་པའི་བག་ཆགས་ཀྱི་དབང་གིས་ཚོར་བ་བདེ་བ་དང་སྡུག་བསྔལ་

མྱོང་བ་དེ་སྲིད་དུ་འཇིགས་རུང་འཁོར་བ་འདིར་འཁྱམས་ཏེ་ཀྱ་ཻམིའི་བདག་པོ་མཐོ་རིས་ལྷ་ཡུལ་དང་

མི་ཡུལ་དང་ས་འོག་ངན་སོང་གསུམ་དུ་ཡང་འཁྱམ་མོ་ཞེས་པ་དང༌། སླར་ཡང་ལེའུ་དེ་ཉིད་ལས་

ཚིགས་བཅད་གོ་བདུན་པས་མྱང་འདས་ཐོབ་པའི་རྒྱུ་རྣལ་འབྱོར་གྱི་བག་ཆགས་གསུངས་པ། རྣལ་

འབྱོར་དབང་པོ་ནང་རིག་པའི་རྣལ་འབྱོར་གོམས་པར་བྱེད་པ་དག་དེ་ཁོ་ན་ཉིད་ཀྱི་རྣལ་འབྱོར་ཡངས་

པ་མ་ཐོབ་བར་དུ་ཡུལ་ལས་རབ་ཏུ་གཡོ་བའི་ཡིད་ཀྱིས་གལ་ཏེ་ཤི་བར་གྱུར་པ་ན་དཔལ་ལྡན་མིའི་

འཇིག་རྟེན་དུ་ནི་རབ་མཆོག་ཐུབ་པ་སངས་རྒྱས་དང་བྱང་ཆུབ་སེམས་དཔའི་རིགས་སུ་སྟོང་ཉིད་

སྙིང་རྗེ་དབྱེར་མེད་ཀྱི་རྣལ་འབྱོར་རྣམ་པར་དག་པའི་སེམས་དང་ལྡན་པར་སྐྱེ་བར་འགྱུར་ལ། སྐྱེས་

པ་དེར་ཡང་སྔོན་གྱི་རྣལ་འབྱོར་གོམས་པ་དེའི་དབང་ལས་སླར་ཡང་དེ་ཁོ་ན་ཉིད་ཀྱི་ཡེ་ཤེས་ཀྱི་རྣལ་

འབྱོར་ཉི་ཚེ་བ་མ་ཡིན་པ་ཡངས་པ་དག་ནི་ཀུན་ཏུ་འཛིན་པར་འགྱུར་ཞིང༌། འགྱུར་མེད་ཡེ་ཤེས་

རྫོགས་པ་ཐོབ་ན་མི་ཟད་མཆོག་གི་གནས་སྒྲིབ་བྲལ་གྱི་གོ་འཕང་དུ་རབ་ཏུ་འགྲོ་ཞིང་དེར་ཕྱིན་པ་ན་

གང་དུ་སླར་ཡང་ལས་དབང་གིས་སྐྱེ་བ་ལྡན་པ་སྟེ་འབྱུང་བ་མིན། ཞེས་པ་སྟེ། དེའི་ཕྱིར་རྣལ་འབྱོར་

གྱི་སེམས་མྱང་འདས་ཀྱི་བག་ཆགས་ཀྱི་དབང་གིས་རང་གི་སེམས་ཀྱི་སྣང་བ་ལ་རྗེས་སུ་ཆགས་

པས་རང་རིག་པ་ཤེས་རབ་ཡེ་ཤེས་སུ་འགྱུར་གྱི། རྡུལ་ཕྲ་རབ་ཀྱི་ལུས་ཀྱིས་དབང་པོ་གཉིས་ཀྱི་བདེ་

བ་ཉེ་བར་ལོངས་སྤྱོད་པ་ལས་ནི་ཤེས་རབ་ཡེ་ཤེས་སུ་འགྱུར་བ་མ་ཡིན་ནོ།།

གཉིས་པ་ལ་གསུམ། རྨི་ལམ་དུ་འཁྲིག་པ་བྱས་པས་ལུས་ལ་ཁུ་བ་འབྱུང་བའི་ཕྱིར་ལུས་

ཀྱི་མཐུ་ཡིན་པའི་རྩོད་པ་དང༌། ལུས་མེད་ཀྱང་སེམས་ཀྱི་བག་ཆགས་ཀྱིས་འཛག་པར་བསྟན་

པའི་ལན་དང༌། དེས་ན་སེམས་ཀྱི་བག་ཆགས་དང་མཐུན་པར་ཆོས་བསྟན་པའི་ཚུལ་ལོ། །དང་

པོ་ནི། ཅི་སྟེ་རྨི་ལམ་གྱི་གནས་སྐབས་སུ་འཁྲིག་པ་བྱས་པ་རྨིས་པར་གྱུར་པ་ན་གཉིད་ལོག་པའི་

ལུས་ལས་ཁུ་བ་འཛག་པར་འགྱུར་གྱི། རྨི་ལམ་གྱི་སེམས་ཀྱི་བག་ཆགས་ཀྱི་ལུས་ལས་ནི་ས་བོན་

འཛག་པ་མ་ཡིན་ནོ། །དེའི་ཕྱིར་རྡུལ་ཕྲན་ཚོགས་པའི་ལུས་འདིའི་མཐུ་ལས་བདེ་བ་ཆེན་པོ་ཤེས་

རབ་ཡེ་ཤེས་རང་རིག་པར་འགྱུར་གྱི་སེམས་ཀྱི་བག་ཆགས་ཀྱི་ལུས་ཀྱི་ལུས་ལས་ནི་བདེ་བ་ཆེན་

པོའ་ིརང་རིག་པ་མ་ཡིན་ནོ་ཞེས་པ་དབང་པོ་གཉིས་ཀྱི་བདེ་བ་ལ་མངོན་པར་ཆགས་པ་འགའ་ཞིག་

དག་གི་ཚིག་འབྱུང་བར་འགྱུར་ཏེ། 

གཉིས་པ་ལ་གསུམ། རྡུལ་ཕྲན་ཚོགས་པའི་ལུས་མེད་པས་མི་འཛག་ན་གཟུགས་མེད་

པ་འཁོར་བ་མ་ཡིན་པར་ཐལ་བས་དགག །དེའི་བསལ་བ་ལུང་གིས་བཤད་པ། སེམས་ཀྱི་བག་

ཆགས་ཀྱི་དབང་གིས་འཛག་པ་འཐད་པའི་རྒྱུ་མཚན་ནོ། །དང་པོ་ནི། དེའི་ཕྱིར་ལན་བརྗོད་པར་

བྱའོ། །འདིར་རྡུལ་ཕྲ་རབ་ཚོགས་པའི་བདག་ཉིད་ཀྱི་ལུས་ལས་འཛག་པར་འགྱུར་གྱི་སེམས་ཀྱི་

བག་ཆགས་ཀྱི་ལུས་ཀྱི་དབང་གིས་ནི་འཛག་པ་མ་ཡིན་ནོ། །ཞེས་རྨོངས་པ་རྣམས་ཀྱིས་བརྗོད་

པར་བྱ་བ་གང་ཡིན་པ་འདི་ནི་དོན་དེ་ལྟར་ངེས་བྱེད་ཀྱི་ཚད་མ་ཡོད་པ་མ་ཡིན་ཏེ། གང་གི་ཕྱིར་ན། 

གཟུགས་མེད་པའི་སྲེད་པ་ལ་རྡུལ་ཕྲན་ཚོགས་པའི་ལུས་མེད་ཀྱང་ས་བོན་འཕོ་ཞིང་འཛག་པ་ཡོད་

པའི་ཕྱིར་རོ། །འདིར་གལ་ཏེ་རྡུལ་ཕྲ་རབ་ཚོགས་པའི་བདག་ཉིད་ཀྱི་ལུས་མེད་པར་ཐིག་ལེ་འཕོ་

བར་མི་འགྱུར་བར་ཁྱོད་འདོད་པ་ཡིན་ཅིང༌། འཕོ་བ་མེད་པར་ནི་འཁོར་བར་སྐྱེ་བར་མི་འགྱུར་ལ། 

འཁོར་བའི་ཕུང་ཁམས་སྐྱེ་མཆེད་མེད་པར་བདེ་བ་ཆེན་པོ་ལ་ཉེ་བར་དམིགས་པར་ཡང་མི་འགྱུར་

བར་ཁྱོད་འདོད་ན། དེའི་ཚེ་གཟུགས་མེད་པའི་རིགས་རྣམས་ཆོས་ཅན། ཐིག་ལེ་འཕོ་བ་མེད་པར་

ཐལ། རྡུལ་ཕྲ་རབ་ཚོགས་པའི་བདག་ཉིད་ཀྱི་ལུས་མེད་པའི་ཕྱིར་ཏེ། གཟུགས་མེད་པ་རྣམས་ཀྱི་

ལུས་ནི་ཁ་ཟས་ཅན་མ་ཡིན་པའི་ཕྱིར་རོ། །འདོད་ན། ཇི་ལྟར་སངས་རྒྱས་ཉིད་ཀྱི་སླད་དུ་སླར་

ཁམས་འོག་མར་སྐྱེ་བ་འབྱུང་བར་འགྱུར་ཏེ་མི་འགྱུར་བར་ཐལ་ལོ། །གཞན་ཡང༌། གཟུགས་མེད་

པ་དེ་རྣམས་ལ་ཆོས་ཅན། ཁུ་བ་འཕོ་བ་མེད་པར་ཐལ། རྡུལ་ཕྲན་ཚོགས་པའི་བདག་ཉིད་ཀྱི་ལུས་

མེད་པའི་ཕྱིར། འདོད་ན། བདེ་བ་མེད་ཅིང་འཁོར་བར་སྐྱེ་བ་མེད་པར་ཐལ། ཁུ་བ་འཕོ་བ་མེད་པའི་

ཕྱིར། འདོད་ནུས་པ་དེ་ལྟར་ཡང་མ་ཡིན་པས་རྡུལ་ཕྲན་ཚོགས་པའི་ལུས་མེད་པར་འཕོ་བར་མི་

འགྱུར་བ་ལ་སོགས་པ་མ་ཡིན་ནོ།།

གཉིས་པ་ནི། བཅོམ་ལྡན་འདས་ཀྱི་ནང་ལེའི་ཚིགས་བཅད་གསུམ་པས་རྡུལ་ཕྲ་རབ་

ཚོགས་པའི་བདག་ཉིད་ཀྱི་ལུས་དང་མི་འགྱུར་བའི་ཡེ་ཤེས་གསུངས་པ། ལུས་འདི་ལ་ནི་ཁམས་

ཀྱི་ཚོགས། ཞེས་སོགས་ཤོ་ལོ་ཀ་སྟེ། རང་གི་ལུས་འདི་ལ་ནི། ཞེས་པ་དུད་འགྲོ་དང་མིའི་ལུས་

གང་ལ་རོ་དྲུག་གི་བཟའ་བ་དང་བཏུང་བ་ཡོད་པ་སྟེ། ལུས་འདི་ནི་རོ་དྲུག་གི་བཟའ་བ་དང་བཏུང་

བ་ཅན་ནོ། །འདི་ལ་ཁམས་ཀྱི་ཚོགས་ཞེས་པ་སྤུ་དང་པགས་པ་དང་ཁྲག་དང་ཤ་དང་རུས་པ་དང་

རྐང་དང་ཁུ་བའི་ཁམས་རྣམས་ཀྱི་འདུས་པ་ནི་ཁམས་ཀྱི་ཚོགས་སུ་འགྱུར་རོ། །གང་ལས་འགྱུར་

ཞེ་ན། རོ་དྲུག་ཟོས་ཤིང་འཐུངས་པ་དག་ལས་ཞེས་པ་རོ་ཡང་ཡིན་ལ་དེ་དག་དྲུག་ཀྱང་ཡོད་པའི་

ཕྱིར་རོ་དྲུག་སྟེ། ཁ་བ་ནས་བསྐ་བའི་བར་རྣམས་སྤུ་ལ་སོགས་པའི་ཁམས་ཀྱི་རང་བཞིན་དུ་འགྱུར་ 

རོ། །ཞེས་དགོངས་པའོ།།

རོ་དྲུག་རྣམས་ཀྱང་འབྱུང་བ་ལས་ཏེ། ཞེས་པ་འབྱུང་བ་ནི་སའི་ཁམས་དང༌། ཞེས་པ་

ནས། རོའ་ིརྡུལ་རྣམས་ཀྱི་རང་བཞིན་རྣམས་སོ་ཞེས་པའི་བར་རོ། །འབྱུང་བ་ལྔའི་རྡུལ་ཕྲ་རབ་

དེའི་ས་བོན་ཏེ་རྒྱུ་དང་ལྡན་པ་དེ་རྣམས་ལས་ཁ་བ་ལ་སོགས་པ་རོ་དྲུག་ཏུ་འགྱུར་ཏེ། ཁམས་ལྔའི་

རྡུལ་ཕྲ་རབ་རྣམས་དེའི་1རང་བཞིན་དུ་འགྱུར་རོ་ཞེས་པ་དགོངས་པའོ། །འབྱུང་བ་ལས་རོ་དྲུག་ཏུ་

འགྱུར་རོ་ཞེས་པ་ནི་སེམས་ཅན་གྱི་བསམ་པའི་དབང་གིས་ཀུན་རྫོབ་མ་དཔྱད་པའི་ངོར་གསུངས་

པ་སྟེ། དོན་དམ་པར་རྣམ་པར་དཔྱད་ན་རྒྱུ་འགགས་པ་དང༌། མ་འགག་པ་ལས་མི་སྐྱེ་བའི་ཕྱིར་

ཁམས་རྣམས་རོར་འགྱུར་རོ། །ཞེས་པ་བསྐྱེད་བྱ་སྐྱེད་བྱེད་ཀྱི་འབྲེལ་བ་བདེན་པར་གྲུབ་པ་ལས་

ནི་མ་ཡིན་ནོ། །འབྱུང་བའི་ཚོགས་ཀྱང་ནམ་མཁའི་ཁམས་ལས་སོ་ཞེས་པ་ནི་ནམ་མཁའི་ཁམས་

འབྱུང་བའི་རྡུལ་ཕྲ་རབ་སོ་སོར་གནས་པ་སྟོང་པའི་ཆོས་ལས་འབྱུང་བའི་ཚོགས་སུ་འགྱུར་ཏེ། 

ས་བོན་ལས་མྱུ་གུ་བཞིན་ནོ། །ཇི་ལྟར་ས་བོན་མ་ཉམས་པ་ལས་མྱུ་གུར་མི་འགྱུར་ཞིང་ས་བོན་

ཉམས་པ་ལས་མྱུ་གུར་མི་འགྱུར་བའི་ཕྱིར་དཔྱད་ན་སྐྱེ་བ་མེད་ཀྱང་མ་དཔྱད་པའི་ངོར་སྐྱེ་བ་དེ་

བཞིན་དུ་འབྱུང་བ་ལ་སོགས་པ་རྣམས་དངོས་པོའ་ིརང་བཞིན་ཡོངས་སུ་སྤངས་པ་རྒྱུ་མེད་པ་ལས་

སྐྱེ་བ་མིན་ཞིང༌། རྩ་བའི་རྒྱུ་རྡུལ་ཕྲན་ཚོགས་པའི་རགས་པ་བེམ་པོའ་ིཁམས་ལས་སྐྱེ་བ་མ་ཡིན་

ལ། ཆད་པའི་སྟོང་པ་ཅི་ཡང་མེད་པ་ལས་སྐྱེ་བ་མ་ཡིན་ཏེ། དེ་ལྟར་ཀུན་རྫོབ་ཙམ་དུ་འབྱུང་བའི་

རྡུལ་ཕྲ་རབ་སོ་སོ་བ་སྟོང་པ་རྣམས་ལས་འབྱུང་བ་ལ་སོགས་པ་ཆོས་ཐམས་ཅད་འགྱུར་རོ། །སྟོང་

པ་ལ་ནི་ཡེ་ཤེས་རྣམ་པར་བསྲེས་པ་ཞེས་པ་ལ། དུ་བ་ལ་སོགས་པ་སྟོང་པ་ཉིད་ཀྱི་གཟུགས་ཀྱི་

ཆོས་རྣམས་ལ་སྐྱེ་བ་དང་འགག་པ་ལྟར་སྣང་ཡང་སྐྱེ་བ་དང་འགག་པ་མེད་པར་རང་གི་སེམས་

ཀྱི་འོད་གསལ་གྱི་སྣང་བའོ། །ཡེ་ཤེས་ནི་འོད་གསལ་དེ་རབ་ཏུ་རྟོགས་པ་མི་འགྱུར་བའི་བདེ་

བའོ། །སྐྱེ་བ་དང་འཇིག་པ་མེད་པའི་རང་གི་སེམས་ཀྱི་འོད་གསལ་གྱི་སྣང་བ་དེ་ལ་འགྱུར་མེད་ཡེ་

ཤེས་རྣམ་པར་བསྲེས་པ་ནི་སྟོང་པ་ཡེ་ཤེས་བསྲེས་པའོ། །རང་གི་སེམས་ཀྱི་སྣང་བ་ལ་ཡེ་ཤེས་

རོ་མཉམ་པ་ནི། སྟོང་པ་ཡེ་ཤེས་གཅིག་ཏུ་གྱུར་པ་སྟེ་རོ་མཉམ་པ་ཞེས་པ་ཤེས་པ་འཛིན་པ་དང་

ཤེས་བྱ་བཟུང་བའི་འབྲེལ་བས་རོ་མཉམ་པ་ནི་མ་ཡིན་ནོ། །རོ་མཉམ་པ་འདི་ཉིད་ནི་འགྱུར་བ་མེད་

པ་སྒྲིབ་པ་དང་བྲལ་བས་རྟག་པ་སྟེ། མཆོག་ཏུ་མི་འགྱུར་བའོ་ཞེས་པའི་དོན་ཏོ། །དེ་ལྟར་འབྱུང་

བ་ལ་གནས་ཞི་བ་ཞེས་པ་དེ་ལྟར་གོང་དུ་བཤད་པའི་རིམ་པ་འདི་ཡིས་ལུས་ཀྱི་ཁམས་ལ་གནས་

པ་ནི་མི་འགྱུར་བའི་བདེ་བའོ། །རྣམ་གསུམ་སྲིད་པ་ལ་གནས་ཞེས་པ་འདོད་པ་དང་གཟུགས་

1  གཙང་། ཤོག ༡༢༩ ན ༢ ཕྲ་རབ་རྣམས་རོའ་ིརང་བཞིན་

དང་གཟུགས་མེད་པ་ལ་གནས་པ་སྟེ། དེ་ནི་རང་གི་ལུས་ལ་རྣལ་འབྱོར་པས་རིག་པར་བྱ་བ་སྟེ་ 

ཤེས་པར་བྱའོ། །ཞེས་པའི་དོན་ཏོ།།

གསུམ་པ་ལ་གསུམ། བག་ཆགས་ཀྱི་དབང་གིས་ལུས་འདོར་ལེན་བྱེད་ཚུལ། ལུས་ཀྱི་ས་

བོན་དང་བག་ཆགས་ཀྱི་རང་བཞིན་ངོས་གཟུང༌། དེ་བསྡུས་རྒྱུད་ཀྱི་ལུང་དང་སྦྱར་བའོ། །དང་པོ་ནི། 

ལུས་ལ་ཁམས་ཀྱི་ཚོགས་གནས་པ་དེས་ན་དུད་འགྲོ་དང་མི་རྣམས་ཀྱི་ཁུ་བ་ནི་ས་བོན་ཏེ་འཁོར་

བ་བསྐྱེད་པའི་རྒྱུའོ། །ས་བོན་དེ་ཉིད་རོ་དྲུག་པོ་རྣམས་ཀྱིས་ལུས་ལ་ཁམས་ཉིད་དུ་གྱུར་པ་རྣམས་

ནི་སའི་རྡུལ་འདུས་པ་ལས་བྱུང་བ་དྲི་དང༌། དེ་བཞིན་དུ་ཆུ་ལས་གཟུགས། མེ་ལས་རོ། རླུང་ལས་

རེག་བྱ། ནམ་མཁའི་ཁམས་རྡུལ་ཕྲ་རབ་འདུས་པའི་བདག་ཉིད་ཅན་སྒྲའི་ཡོན་ཏན་གྱི་བདག་ཉིད་

ཅན་མི་དང་དུད་འགྲོའ་ིསེམས་ཅན་གྱི་ཁམས་ཏེ། འབྱུང་བ་ལྔའི་བདག་ཉིད་ས་བོན་གྱི་རང་བཞིན་

འདི་ལས། ལས་ལས་སྐྱེས་པའི་མི་དང་དུད་འགྲོའ་ིལུས་སྐྱེ་བར་འགྱུར་རོ། །དེར་མ་ཟད་མཐར་

འགག་པར་ཡང་འགྱུར་ཏེ། ལུས་ཅན་རྣམས་འཆི་བའི་དུས་སུ་ཁམས་ལྔའི་བདག་ཉིད་ཀྱི་ས་བོན་

དེ་ཉིད་འགྲོ་བ་གཞན་དུ་ངེས་པར་འཕོ་བ་འབྱུང་ངོ༌། །སླར་ཡང་རྨི་ལམ་གྱི་ལུས་བཞིན་དུ་བར་དོའ་ི

བག་ཆགས་ཀྱི་ལུས་སྟོང་པ་རྡུལ་ཕྲ་རབ་ཀྱི་ཚོགས་པ་སྤངས་པ་མ་འགགས་པ་འབྱུང་སྟེ། ལས་ཀྱི་

བག་ཆགས་ལས་བྱུང་བའི་བར་དོ་བག་ཆགས་ཀྱི་ལུས་མ་འགགས་པ་དེ་ཉིད་ཀྱིས་སླར་ཡང་སྐྱེ་བ་

ཕྱི་མ་རྡུལ་ཕྲ་རབ་ཚོགས་པའི་བདག་ཉིད་ཀྱི་ལུས་འཛིན་ནོ། །སླར་ཡང་རྡུལ་ཕྲ་རབ་ཚོགས་པའི་

བདག་ཉིད་ཀྱི་ལུས་བཟུང་བའི་ཕྱིར་སྔར་གྱི་བར་དོའ་ིལུས་ཀྱི་བག་ཆགས་ཡོངས་སུ་བཏང་ནས། 

སེམས་ལ་ད་ལྟར་གྱི་ལུས་ཀྱི་བག་ཆགས་སྐྱེ་བར་འགྱུར་རོ།།

བླ་མ་ཁ་ཅིག །འདིར་བར་དོའ་ིལུས་བག་ཆགས་ཀྱི་ལུས་ཡིན་པ་དང༌། བག་ཆགས་ཀྱང་

སྔར་གྱི་ལུས་ཀྱི་བག་ཆགས་ཡིན་པར་གསུངས་པ་འདིས། བར་དོའ་ིལུས་སྐྱེ་བ་སྔ་མའི་ལུས་

དབྱིབས་སུ་གསལ་བར་གསུངས་པའི་ཕྱིར། ཆོས་མངོན་པ་ལས་བར་དོའ་ིལུས་དེ་སྐྱེ་བ་ཕྱི་མའི་

ལུས་དབྱིབས་ཅན་ཡིན་པར་བཤད་པ་དང་མི་མཐུན་ཡང་སྔགས་མཚན་ཉིད་ཀྱི་ཁྱད་པར་དུ་ཤེས་

པར་བྱ་ཞིང་འདི་གསུངས་པ་ཉིད་དོན་ལ་གནས་པར་སེམས་སོ། །ཞེས་ཟེར་ཡང་གཞུང་འདི་དག་

གིས་བར་དོ་སྐྱེ་བ་སྔ་མའི་ལུས་དབྱིབས་སུ་བསྟན་པར་འགྲུབ་དཀའ་བར་སྣང་ངོ༌། །རྒྱུ་དེས་ན་

སེམས་ཀྱི་བག་ཆགས་ཀྱི་ཕུང་པོ་རྡུལ་ཕྲ་རབ་མེད་པའི་སྟོང་པ་བར་དོའ་ིལུས་རྣམས་ལས་ཡང་

སྲིད་སྐྱེ་བ་ཕྱི་མའི་གློ་བུར་བའི་ཕུང་པོའ་ིཆོས་རྣམས་སུ་འགྱུར་ཞིང༌། སྐྱེ་བ་ཕྱི་མའི་གློ་བུར་བའི་

ཕུང་པོའ་ིཆོས་རྣམས་ལས་སླར་ཡང་སེམས་ཀྱི་སྐྱེ་བ་སྔ་མའི་བག་ཆགས་ཀྱི་ཕུང་པོ་རྡུལ་ཕྲན་

གྱིས་སྟོང་པ་བར་དོའ་ིལུས་རྣམས་སུ་འགྱུར་རོ། །དེའི་ཚེ་ཡང་འཇིག་རྟེན་ཕ་རོལ་ཏུ་ནི་ད་ལྟར་གྱི་

ལུས་ཀྱི་ཆ་རྡུལ་ཕྲན་ཙམ་ཡང་མི་འགྲོ་སྟེ། གང་གི་ཕྱིར་ཕུང་པོ་སྔ་མ་ཡོངས་སུ་བཏང་བ་ལས་ཡང་

ཕུང་པོ་གཞན་སྐྱེ་བ་ཕྱི་མའི་ཕུང་པོ་འཛིན་པའི་ཕྱིར་རོ།།

གཉིས་པ་ནི། དེ་ལྟར་བརྗོད་པའི་རིམ་པས་འབྱུང་བ་ལྔའི་བདག་ཉིད་རོ་དྲུག་ཁ་ཟས་ཅན་

མི་དང་དུད་འགྲོའ་ིལུས་ལ་ས་བོན་འཕོ་བའི་དུས་སུ་ལས་ལས་སྐྱེས་པའི་ས་བོན་འབྱུང་བ་ལྔའི་

བདག་ཉིད་ཅན་འབྱུང་སྟེ། རོ་དྲུག་གི་ཁམས་1ཅན་རྣམས་ཀྱི་སེམས་ཀྱི་བག་ཆགས་ཀྱང་འབྱུང་བ་

ལྔའི་བདག་ཉིད་ཅན་དུ་འགྱུར་རོ། །གཟུགས་ཀྱི་ལྷ་རྣམས་ཀྱི་ལུས་འདི་ནི་རོ་དྲུག་གི་ཁ་ཟས་ཅན་

དང་འབྱུང་བ་ལྔའི་བདག་ཉིད་ཅན་དུ་མི་འགྱུར་ཏེ། རོ་དྲུག་གི་ཁ་ཟས་མེད་པའི་ཕྱིར་རོ། །ཟླ་བ་དང་

ཉི་མ་ལ་སོགས་པ་འདོད་པ་ན་སྤྱོད་པ་དྲུག་པོ་དེ་རྣམས་ཀྱི་ལུས་ནི་ཆུ་མེ་རླུང་དང་ནམ་མཁའ་སྟེ་

ཁམས་བཞི་ཚོགས་པའི་བདག་ཉིད་ཅན་ནོ། །རོ་གཟུགས་རེག་བྱ་སྒྲ་སྟེ་ཡོན་ཏན་བཞིའི་བདག་ཉིད་

ཅན་ནོ། །ས་དང་དྲིའི་ཡོན་ཏན་དང་བྲལ་བ་སྟེ། ལྷའི་ལུས་ཡང་བ་ཉིད་ཀྱི་ཕྱིར་རོ། །དེས་ན་དེ་དག་

འཕོ་བའི་དུས་སུ་གཟུགས་ཀྱི་ལྷ་བཅུ་དྲུག་པོ་རྣམས་ཀྱི་ཁུ་བ་ཡང་འབྱུང་བ་བཞི་པོ་དེའི་བདག་ཉིད་

ཅན་དང༌། སེམས་ཀྱི་བག་ཆགས་ཀྱང་དེའི་བདག་ཉིད་ཅན་ནོ།།

གཟུགས་ཀྱི་ལྷའི་རིགས་བཅུ་དྲུག་པོ་རྣམས་ཀྱི་ལུས་ནི་མེ་རླུང་རོ་ནམ་མཁའི་རྡུལ་ཕྲན་

ཚོགས་པའི་བདག་ཉིད་ཅན་ནོ། །གཟུགས་རེག་སྒྲའི་ཡོན་ཏན་གསུམ་གྱི་བདག་ཉིད་ས་དང་ཆུ་དང་

དྲིའི་ཡོན་ཏན་དང་བྲལ་བ་སྟེ་འཕོ་བའི་དུས་སུ་གཟུགས་ཀྱི་ལྷ་བཅུ་དྲུག་པོ་རྣམས་ཀྱི་ཁུ་བ་ཡང་

གཟུགས་རེག་སྒྲའི་ཡོན་ཏན་གསུམ་གྱི་བདག་ཉིད་ཅན་དང་། སེམས་ཀྱི་བག་ཆགས་ཀྱང་ཡོན་ཏན་

གསུམ་པོའ་ིདེའི་བདག་ཉིད་ཅན་ནོ། །གཟུགས་མེད་པའི་ལྷ་རིགས་བཞི་པོ་རྣམས་ཀྱི་ལུས་རྣམ་

པར་ཤེས་པའི་ངར་འཛིན་ཙམ་ནི་སྟོང་པའི་ཁམས་ཀྱི་བདག་ཉིད་ཅན་ས་ཆུ་མེ་རླུང་གི་ཡོན་ཏན་

1  ཞོལ། ཤོག ༡༦༨ བ ༢། གཙང་། ཤོག ༡༣༠ ན ༦ རོ་དྲུག་གི་ཁ་ཟས་ཅན་

དང་བྲལ་བ་སེམས་ཀྱི་བག་ཆགས་ཙམ་སྟེ། སྒྲའི་ཡོན་ཏན་གྱི་བདག་ཉིད་ཅན་ནོ། །ཁུ་བ་ཡང་ས་

དང་ཆུ་དང་མེ་དང་རླུང་དང༌། དྲི་རོ་གཟུགས་དང་རེག་བྱའི་ཡོན་ཏན་སྤངས་པའོ། །འདིར་སེམས་

ཀྱི་བག་ཆགས་ཙམ་ཞེས་པའི་ཙམ་སྒྲས་འབྱུང་བ་བཞི་དང་དེའི་ཡོན་ཏན་མེད་པར་བསྟན་པས། 

ཁ་ཅིག་གཟུགས་མེད་ན་ཁུ་བ་འཕོ་བ་ཡོད་པའི་ཕྱིར་རྡུལ་ཕྲ་རབ་འདུས་པའི་ལུས་ཡོད་ཅེས་སྨྲ་བ་

རྣམས་ནི་དོན་མ་ཡིན་ནོ། །དེ་ལྟར་ན་གཟུགས་མེད་ལ་འཕོ་བ་ཡོད་ཅེས་སོགས་གོང་འོག་ཀུན་

འཕོ་བའི་བག་ཆགས་ལ་གོ་བར་བྱ་དགོས་སོ།།

གལ་ཏེ་གཟུགས་མེད་ན་སྒྲ་མེད་པས་སྒྲའི་ཡོན་ཏན་ཇི་ལྟར་ཡོད་སྙམ་ན། གཟུགས་མེད་

པའི་རིགས་རྣམས་ས་ཆུ་མེ་རླུང་གི་ཡོན་ཏན་ལ་འདོད་ཆགས་དང་བྲལ། ནམ་མཁའ་ལ་འདོད་

ཆགས་དང་མ་བྲལ་བས་ནམ་མཁའ་ལ་ཆགས་པའི་བག་ཆགས་ལ་སྒྲའི་ཡོན་ཏན་དུ་བཞག་པ་

ཡིན་གྱི། གཟུགས་མེད་ན་སྒྲ་རང་མཚན་པ་ཡོད་པ་མ་ཡིན་ནོ། །གཟུགས་མེད་པའི་ཁུ་བ་ཡང་ས་

ཆུ་མེ་རླུང་དང་དྲི་རོ་གཟུགས་རེག་གི་ཡོན་ཏན་སྤངས་པའོ། །ས་ལ་སོགས་པ་གཟུགས་ཅན་གྱི་

ཡོན་ཏན་བཞི་པོ་འདི་རྣམས་ཀྱི་གཙོ་བོའ་ིཡོན་ཏན་སའི་རྡུལ་ཕྲན་ཚོགས་པ་ལ་དྲི་འབྱུང་བ་ལྟ་བུ་

འདི་ལ་ཕལ་པ་ཙམ་གྱི་ཡོན་ཏན་གཟུགས་ལ་སོགས་པ་གཞན་གསུམ་ཡང་ཡོད་དེ། རྣམ་པ་གཞན་

དུ་ཁམས་རེ་རེ་ལ་ཁམས་གཞན་གྱི་ཡོན་ཏན་བསྐྱེད་པའི་ཡོན་ཏན་མེད་ན། ས་ལྟ་བུའི་ཁམས་

གཅིག་ཀྱང་ཆོས་ཅན། འཁོར་བའི་བག་ཆགས་སྐྱེད་བྱེད་དུ་མི་འགྱུར་བར་ཐལ། ཡོན་ཏན་མ་ལུས་

པ་བསྐྱེད་པའི་ནུས་པ་མེད་པའི་ཕྱིར། ཁྱབ་སྟེ། ཚོགས་པའི་ཡོན་ཏན་རྣམས་མེད་པར་ཡོན་ཏན་

གཅིག་ཁོ་ན་ལས་འཁོར་བའི་བག་ཆགས་སུ་མི་འགྱུར་བའི་ཕྱིར་རོ།།

དེས་ན་འདིར་གསུངས་པའི་ཡོན་ཏན་རྣམས་ནི་གཙོ་ཆེ་བའི་དབང་དུ་བྱས་ཀྱི། ཕལ་པའི་

ཚུལ་དུ་ཁམས་རེ་རེ་ལ་ཡང་ཁམས་ལྔ་ཆར་གྱི་ཡོན་ཏན་བསྐྱེད་པའི་ནུས་པ་ཡོད་པར་ཤེས་པར་

བྱའོ། །དེས་ན་གཟུགས་མེད་པ་སྒྲའི་ཡོན་ཏན་ཅན་དུ་བཤད་པ་ཡང་གཙོ་ཆེ་བའི་དབང་དུ་མཛད་

པ་སྟེ། གཟུགས་སོགས་ཀྱི་ཡོན་ཏན་ཡང་རྡུལ་ཕྲ་རབ་སོ་སོ་བའི་བདག་ཉིད་ཅན་ནོ། །སྲིད་པ་

གསུམ་པོ་འདི་རྣམས་ལ། ཞེས་པ་ནས། གཟུགས་མེད་པ་བཞིའོ། །ཞེས་པའི་བར་ནི་གོ་སླ་ལ། དེ་

ལྟར་འདོད་པ་དང་གཟུགས་དང་གཟུགས་མེད་པ་བཞི་པོ་རྣམས་ལ་ཁམས་འཕོ་བའི་དུས་སུ་གོ་

རིམ་ཇི་ལྟ་བས་མི་དང་དུད་འགྲོ་ལ་ཡོན་ཏན་ལྔ་དང་འདོད་ལྷ་དྲུག་ལ་བཞི་དང༌། གཟུགས་ཁམས་

པ་ལ་གསུམ་དང༌། གཟུགས་མེད་པ་ལ་གཅིག་གི་བདག་ཉིད་ཅན་གྱི་ཁུ་བ་འབྱུང་སྟེ། རང་རང་གི་

སེམས་ཀྱི་བག་ཆགས་ཀྱི་དབང་གིས་སོ། །རྣམ་པ་གཞན་དུ་འཕོ་བའི་བག་ཆགས་མེད་ན་འཁོར་

བར་འཁྱམས་པར་མི་འགྱུར་རོ།།

གསུམ་པ་ནི། རྒྱུ་འདིའི་ཕྱིར་རྒྱུད་ཀྱི་ལེའུ་ལྔ་པ་ལས་ཚིགས་བཅད་བརྒྱད་པས་གསུངས་

པ། ས་ཆུ་མེ་རླུང་དང་རོ་ནམ་མཁའ་དང་མཆོག་གི་རོ་ཡེ་ཤེས་ཀྱི་ཁམས་ཏེ། དེ་ལྟར་རྡུལ་ཕྲ་རབ་

དག་ནི་རྣམ་པ་དྲུག་ལས་སའི་ཁམས་ལ་ཡུལ་གྱི་ཡོན་ཏན་དྲི་གཟུགས་རོ་རེག་སྒྲ་དང་ལྔ། ཆུ་

སོགས་བཞི་ལ་དྲི་ལ་སོགས་པ་རེ་རེས་དམན་པས་ཆུ་ལ་གཟུགས་རོ་རེག་སྒྲའི་ཡོན་ཏན་བཞི། མེ་

ལ་གཟུགས་རེག་སྒྲ་གསུམ། རླུང་ལ་རེག་བྱ་དང་སྒྲ་གཉིས། ནམ་མཁའ་སྒྲའི་ཡོན་ཏན་གཅིག་པུ་

ཅན་ཏེ་ཁྱབ་བྱ་ཡིན་ཞིང༌། ཡུལ་དང་རྣམ་པར་བྲལ་བ་ཁམས་དྲུག་གི་ཐ་མ་ནི་ཁྱབ་བྱེད་ཡེ་ཤེས་

ཀྱི་ཁམས་སུ་བལྟ་བར་བྱ་བ་རྣམས་སོ། །དེ་ལ་ཁམས་ལྔ་ལས་གཟུགས་མེད་རྣམས་ནི་ཡོན་ཏན་

རི་བོང་ཅན་ཏེ་ནམ་མཁའི་ཡོན་ཏན་གཅིག་པུ་དང་ལྡན་ལ། གཟུགས་བཅུ་དྲུག་ནི་ནམ་མཁའི་སྟེང་

དུ་མེ་རླུང་གི་ཡོན་ཏན་ཟུང་དང་བཅས་པ་ཡོན་ཏན་གསུམ་གྱི་བདག་ཉིད་དང༌། འདོད་པའི་ཁམས་

ཀྱི་དུད་འགྲོ་དང་མི་ནི་སྔ་མའི་སྟེང་དུ་ས་ཆུའི་ཡོན་ཏན་ཟུང་དང་བཅས་པ་ཡོན་ཏན་ལྔའི་བདག་

ཉིད་ཅན་ཏེ། དེས་ན་དེ་དག་འཕོ་བའི་དུས་སུ་ཁུ་བ་ཡང་འབྱུང་བ་གཅིག་དང་གསུམ་དང་ལྔའི་

ཡོན་ཏན་ཅན་དང༌། སེམས་ཀྱི་བག་ཆགས་ཀྱང་དེ་དག་གི་བདག་ཉིད་ཅན་ནོ། །ཐ་མ་ཡེ་ཤེས་

ཀྱི་ཁམས་ནི་ཆོས་ཀྱི་དབྱིངས་རྣམ་པ་ཀུན་ལྡན་གྱི་སྟོང་པའི་ཡོན་ཏན་ཅན་ཏེ། སྟོང་པ་དེ་དག་

སྒོ་ཀུན་ནས་དུས་རྟག་ཏུ་ཐིག་ལེ་འཕོ་བ་མེད་པའི་བདེ་བ་ལྷན་ཅིག་སྐྱེས་པའི་དགའ་བའི་རྟེན་དུ་

འགྱུར་བའོ། །ཞེས་པ་སྟེ། 

གསུམ་པ་དེས་ན་སེམས་ཀྱི་བག་ཆགས་དང་མཐུན་པར་ཆོས་བསྟན་པའི་ཚུལ་ལ་གསུམ། 

བག་ཆགས་ཀྱི་དབང་གིས་གྲུབ་མཐའ་སོ་སོར་བསྟན་ཚུལ་མདོར་བསྟན། དེ་ཉིད་རྒྱས་པར་བཤད། 

དོན་བསྡུ་བའོ། །དང་པོ་ནི། དེ་ལྟར་ན་སེམས་ཅན་རྣམས་བག་ཆགས་དང་ཁམས་དུ་མ་ཅན་ཡིན་

པའི་རྒྱུ་དེས་ན་སེམས་ཅན་གྱི་བསམ་པའི་དབང་གིས་དེ་བཞིན་གཤེགས་པས་ཆོས་བསྟན་པ་

ནི། ཉན་ཐོས་ལ་བྱེ་བྲག་སྨྲ་བ་དང་མདོ་སྡེ་པ་དང༌། ཐེག་ཆེན་ལ་རྣལ་འབྱོར་སྤྱོད་པ་སེམས་ཙམ་

པ་དང་དབུ་མ་པའོ། །དེ་དག་རྣམས་ལས་བྱེ་བྲག་ཏུ་སྨྲ་བ་ལ་བསྟན་པ་ནི་འགྲོ་བ་གཅིག་ནས་

གཅིག་ཏུ་སྐྱེ་བའི་ཆ་ཤས་ཅན་གྱི་སེམས་ཅན་རྣམས་གང་ཟག་རབ་ཏུ་གསལ་བར་བྱེད་པའི་བསྟན་

བཅོས་སོ། །མདོ་སྡེ་པ་ལ་བསྟན་པ་ནི་ཕྱི་རོལ་གྱི་དོན་རབ་ཏུ་གསལ་བར་བྱེད་པའི་བསྟན་བཅོས་

སོ། །རྣལ་འབྱོར་སྤྱོད་པ་ལ་བསྟན་པ་ནི་ཁམས་གསུམ་པ་རྣམ་པར་ཤེས་པ་ཙམ་རབ་ཏུ་གསལ་

བར་བྱེད་པའི་བསྟན་བཅོས་སོ། །དབུ་མ་པ་ལ་བསྟན་པ་ནི་དོན་དམ་པའི་དེ་ཁོ་ན་ཉིད་སྤྲོས་པ་མེད་

པ་རབ་ཏུ་གསལ་བར་བྱེད་པའི་བསྟན་བཅོས་ཏེ། དེ་རྣམས་ལས་བྱེ་བྲག་སྨྲ་བ་དང་མདོ་སེམས་

འཚང་རྒྱ་བ་ལ་རིང་བའི་སྐལ་བ་དང་ལྡན་པ་དང༌། དབུ་མ་པ་ཉེ་བའི་སྐལ་བ་དང་ལྡན་པའི་སེམས་

ཀྱི་ཕྱིར་སེམས་ཅན་གྱི་བསམ་པའི་དབང་གིས་བཅོམ་ལྡན་འདས་ཀྱིས་གསུངས་སོ།།

གཉིས་པ་ནི། བྱེ་བྲག་ཏུ་སྨྲ་བའི་གྲུབ་མཐའ་བསྟན་ཚུལ་ནི། འདིར་སེམས་ཅན་རྣམས་ནི་

ཐོག་མ་མེད་པའི་དུས་ནས་མུ་སྟེགས་པའི་རིགས་སུ་གྱུར་པ་ལྷ་དང་འབྱུང་པོ་དང་ལྷ་མ་ཡིན་གྱི་

ཆོས་དག་ལ་དགའ་བ། ཐམས་ཅད་མཁྱེན་པའི་ལམ་ཉམས་པ། རིགས་བཞི་དང་རིགས་གཅིག་

གི་འཇུག་པ་ལ་བརྟེན་པ། མཐོ་རིས་ཀྱི་འབྲས་བུའི་ལོངས་སྤྱོད་མངོན་པར་འདོད་པ། བྱེད་པ་པོ་

དང་བདག་ཏུ་སྨྲ་བ་པོ་རྣམས་ཏེ། དེ་རྣམས་ལས་མུ་སྟེགས་བྱེད་སྒྲ་སྨྲ་བ་པོ་རྣམས་ནི་ཚངས་པ་

ལ་སོགས་པ་ལྷ་དང་འབྱུང་པོ་ཡི་དྭགས་ཀྱི་ཆོས་ལ་བརྟེན་པ་རྣམས་དང༌། དབང་ཕྱུག་སྨྲ་བ་པོ་

དབང་ཕྱུག་པ་རྣམས་དང༌། བདག་སྨྲ་བ་པོ་བྱེ་བྲག་པ་དང་རིགས་པ་ཅན་པ་རྣམས་དང༌། རིགས་

བཟང་ངན་གྱི་ཁྱད་པར་སྨྲ་བ་པོ་རྣམས་སོ། །ཀླ་ཀློ་ནི་ལྷ་མིན་གྱི་ཆོས་ལ་བརྟེན་པ་རྣམས་དང༌། བི་

ཤི་མིལླ་བྱེད་པ་པོར་སྨྲ་བ་རྣམས་དང༌། སྲོག་རྟག་པར་སྨྲ་བ་རྣམས་ཏེ། བྲམ་ཟེའི་རིགས་ལ་བཟང་

པོར་སྨྲ་བ་དང་བྲལ་བ་རྣམས་སོ། །ཀླ་ཀློ་འདི་རྣམས་ཀྱི་འཛིན་པ་ནི་ཉན་ཐོས་སྡེ་གཉིས་ཀའི་ལྟ་བ་

ལ་ཞེན་པ་སྟེ། ཕྱི་དོན་རྡུལ་ཕྲ་རབ་ཚོགས་པའི་བདག་ཉིད་དུ་འཛིན་པ་དང༌། སྐྱེ་བའི་ཆ་ཤས་ཅན་

གྱི་གང་ཟག་གི་བདག་ཏུ་འཛིན་པའོ།།

འདི་རྣམས་ཀྱི་བསམ་པ་ནི་གལ་ཏེ་རྡུལ་ཕྲ་རབ་ཚོགས་པའི་བདག་ཉིད་ཅན་ལུས་ལ་

ནང་དུ་འཇུག་པ་པོ་སྐྱེ་བོའ་ིཆ་ཤས་ཅན་གྱི་གང་ཟག་མེད་ན། རྡུལ་ཕྲ་རབ་ཚོགས་པའི་བདག་ཉིད་

ཀྱི་ལུས་ཆོས་ཅན། སྔ་མ་རྣམ་པར་ཉམས་པའི་རྗེས་ལ་ལུས་གཞན་སུ་ཡིས་འཛིན་པར་བྱེད་པར་

འགྱུར་ཏེ་ལུས་གཞན་འཛིན་པ་མི་སྲིད་པར་ཐལ། ལུས་གཞན་ལེན་པ་པོའ་ིགང་ཟག་གི་བདག་

མེད་པའི་ཕྱིར། དེ་ལྟར་ཐལ་བ་ལས་ལུས་གཞན་འཛིན་པ་དེའི་ཕྱིར་འཛིན་པ་པོ་རྫུས་ཏེ་འབྱུང་

བའི་གང་ཟག་སྐྱེ་བའི་ཆ་ཤས་ཅན་ཡོད་དོ། །དེ་ཡིས་ལམ་སྒྲུབ་པས་མཐོ་རིས་འབྲས་བུ་ལྷའི་བདེ་

བ་ནི་མྱ་ངན་ལས་འདས་པའི་འབྲས་བུར་འགྱུར་ཏེ། མཐོ་རིས་ཀྱི་འབྲས་བུ་གཞན་མྱ་ངན་ལས་

འདས་པ་ཞེས་བྱ་བ་མེད་དོ་ཞེས་པ་སྟེ། འདི་རྣམས་ཀྱིས་བཅོམ་ལྡན་འདས་ལ་དེ་ཁོ་ན་ཉིད་འདྲི་

བའི་དུས་སུ་དེ་རྣམས་ཀྱི་རང་གི་སེམས་ཀྱི་བསམ་པ་མངོན་པར་མཁྱེན་ནས་དེ་ཁོ་ན་ཉིད་སྨྲ་བ་

པོ་བཅོམ་ལྡན་འདས་ཀྱིས་ཁུར་ཁུར་བའི་མདོ་ལས་གསུངས་པ། ཁུར་ཁུར་བའི་གང་ཟག་ཡོད་དེ་

རྟག་པ་དང་མི་རྟག་པར་བདག་གིས་མི་སྨྲའོ། །ཞེས་དགོངས་པ་ཅན་གསུངས་པའོ། །དེ་ཉིད་ཁོའ་ི

བསམ་ངོར་བདེན་ཏེ། བཅོམ་ལྡན་འདས་ཀྱིས་ཀྱང་ཁོའ་ིབསམ་པས་བདེན་པར་ཞེན་པ་དང་མཐུན་

པར་གསུངས་པའི་ཕྱིར་རོ།།

གང་ལ་དགོངས་ནས་གསུངས་ན། རྨི་ལམ་གྱི་གནས་སྐབས་སུ་སེམས་ཀྱི་བག་ཆགས་

ཀྱི་གང་ཟག་ལས་ཀྱི་ཁུར་ཁུར་བ་ནི་སད་པ་ན་མི་སྣང་བས་རྟག་པར་བརྗོད་མི་ནུས་པ་དང༌། སད་

པའི་དུས་ན་རྨི་ལམ་གྱི་སྐབས་ཀྱི་བག་ཆགས་ཀྱི་ལུས་དེ་འདྲ་མེད་པས་མི་རྟག་པར་ཡང་བརྗོད་

པར་མི་ནུས་སོ། །དེ་བཞིན་གཤེགས་པའི་གསུང་འདི་ཡིས་ཀླ་ཀློ་ཡི་ཆོས་སྤངས་ནས་སངས་

རྒྱས་པའི་ཉན་ཐོས་བྱེ་བྲག་ཏུ་སྨྲ་བ་རྣམས་བྱུང་བར་གྱུར་ཏེ། དེ་ནས་བྱང་ཆུབ་སེམས་དཔའ་

རྣམས་ལ་འཇིག་རྟེན་ལས་འདས་པའི་ཆོས་གང་ཟག་གི་བདག་མེད་པར་བསྟན་པ་ཐོས་ནས་

འདིར་གང་ཟག་ཏུ་འཛིན་པ་ཡོངས་སུ་སྤངས་ནས་བྱེ་བྲག་ཏུ་སྨྲ་བ་འགའ་ཞིག་ཡང་དག་པར་

རྫོགས་པའི་སངས་རྒྱས་ཀྱི་ལམ་གཉིས་སུ་མེད་པའི་ཡེ་ཤེས་སྒོམ་པ་ལ་བརྟེན་ཏོ། །མདོ་སྡེ་པའི་

གྲུབ་མཐའ་བསྟན་ཚུལ་ནི། མདོ་སྡེ་པ་རྣམས་ལ་ཡང་རྡུལ་ཕྲ་རབ་ཚོགས་པའི་བདག་ཉིད་ཀྱི་ཕྱི་

དོན་བདེན་པར་འཛིན་པ་ཡོད་དེ། དོན་དུ་སྨྲ་བ་པོ་འདི་དག་གི་བསམ་པ་ནི། གལ་ཏེ་ནམ་མཁའི་

བུ་གའི་ནང་དུ་འཇུག་པ་སྟེ། རྒྱུ་བ་དང་བཅས་པ་བཅུད་ཀྱི་སེམས་ཅན་དང་རྒྱུ་བ་མེད་པ་སྣོད་ཀྱི་

དངོས་པོ་རྡུལ་ཕྲན་འདུས་པའི་དོན་མེད་ན། དེའི་ཚེ་འཇིག་རྟེན་གསུམ་ཞེས་བྱ་བ་མེད་པར་འགྱུར་

ཏེ། བརྟན་གཡོའ་ིདངོས་པོ་མེད་པའི་ཕྱིར། འདོད་ན། བདེ་འགྲོ་དང་ངན་འགྲོ་མེད་པར་འགྱུར་ཏེ། 

འཁོར་བ་མེད་པའི་ཕྱིར་ནའོ།།

དེ་བཞིན་དུ་སངས་རྒྱས་དང་བྱང་ཆུབ་སེམས་དཔའ་རྣམས་ཀྱང་མེད་པར་འགྱུར་ཞིང༌། 

མཆོག་གི་མྱང་འདས་ཀྱང་མེད་པར་འགྱུར་ལ། བཅོམ་ལྡན་འདས་ཀྱི་སྐུ་གདུང་ཡང་དག་པར་སྟོན་

པ་ཡང་མེད་པར་འགྱུར་ཏེ། རགས་པའི་རྫས་ཀྱི་ནང་དུ་འཇུག་པ་རྡུལ་ཕྲ་རབ་ཀྱི་དངོས་པོའ་ིདོན་

མེད་པའི་ཕྱིར་རོ། །ཞེས་པ་སྟེ། དེ་ལྟར་མདོ་སྡེ་པ་དེ་རྣམས་ཀྱིས་བཅོམ་ལྡན་འདས་ལ་དེ་ཁོ་ན་ཉིད་

འདྲི་བའི་དུས་སུ་དེ་རྣམས་ཀྱི་སེམས་ཀྱི་བསམ་པ་མཁྱེན་ནས་བཅོམ་ལྡན་འདས་ཀྱིས་གསུངས་

པ། རྡུལ་ཕྲ་རབ་ཚོགས་པའི་བདག་ཉིད་སྐྱེས་བུ་ཆེན་པོའ་ིམཚན་སུམ་ཅུ་རྩ་གཉིས་དང་ལྡན་པ་

སྲིད་པ་ཐ་མའི་ལུས་ཡོད་དེ། རྡུལ་ཕྲན་འདུས་པའི་ལུས་ཡོད་པ། གང་གི་དྲིན་གྱིས་ཡང་དག་པར་

རྫོགས་པ་སངས་རྒྱས་ཉིད་དང་མཆོག་གི་མྱ་ངན་ལས་འདས་པ་ཆེན་པོར་འགྱུར་བའོ།1།ཞེས་

གསུངས་སོ། །དེ་ཉིད་ཁོའ་ིངོར་བདེན་ཏེ། ཁོའ་ིངོར་བཅོམ་ལྡན་འདས་ཀྱིས་སྐུ་གདུང་ཡང་དག་པར་

བསྟན་པའི་ཕྱིར་རོ། །དེ་ལྟར་རྡུལ་ཕྲ་རབ་ཚོགས་པའི་བདག་ཉིད་ཀྱི་ལུས་ཀྱི་མཐུ་མཚན་དཔེ་དང་

ལྡན་པའི་སངས་རྒྱས་ཡོད་པར་ཐོས་ནས། རིགས་དང་སྒྲར་དང་དབང་ཕྱུག་དང་བྱེད་པ་པོར་སྨྲ་བ་

སྤངས་ནས་སངས་རྒྱས་པའི་མདོ་སྡེ་པ་རྣམས་བྱུང་བར་གྱུར་ཏོ།།

མདོ་སྡེ་པ་འདི་ལ། སློབ་དཔོན་བྱང་ཆུབ་བཟང་པོ། འདི་ནི་དགེ་བའི་རྩ་བ་རྫོགས་པའི་བྱང་

ཆུབ་ཏུ་བསྔོ་བ་དང༌། ཐེག་པ་ཆེན་པོའ་ིལུང་དང་ལྡན་པ་དང༌། སྙིང་རྗེ་ཆེན་པོ་དང་ལྡན་པའི་ཕྱིར་

འདི་ལ་ཐེག་པ་ཆེན་པོ་ཞེས་ཀྱང་བརྗོད་དོ། །ཞེས་བཤད་ཅིང༌། འདིར་ཡང་ཡང་དག་པར་རྫོགས་

པའི་སངས་རྒྱས་ཀྱི་ཆོས་ལ་བརྟེན་པར་གསུངས་པས། ལྟ་བའི་ཆ་ནས་ཉན་ཐོས་པ་དང་སྤྱོད་པའི་

ཆ་ནས་ཐེག་ཆེན་པར་བཞག་པར་བྱས་ན་ལེགས་པར་བཤད་པར་འགྱུར་རོ། །སླར་ཡང་བྱང་ཆུབ་

སེམས་དཔའ་རྣམས་ལ་འཇིག་རྟེན་ལས་འདས་པའི་ཆོས་བསྟན་པ་ཐོས་ནས་ཕྱི་རོལ་དོན་གྱི་

འཛིན་པ་དེ་ཉིད་སྤངས་ཏེ། མདོ་སྡེ་པ་འགའ་ཞིག་ཡང་དག་པར་རྫོགས་པའི་སངས་རྒྱས་ཀྱི་ལམ་

ཐེག་ཆེན་གྱི་ལྟ་བའི་ཕྱོགས་གཅིག་ལ་བརྟེན་པ་སེམས་ཙམ་པ་རྣམས་བྱུང་བར་གྱུར་ཏོ།།

1  བསྟན་འགྱུར། དཔེ་བསྡུར་མ། དེབ། ༦ ཤོག ༡༢༦༡ ཕྲེང་། ༣

སེམས་ཙམ་པའི་གྲུབ་མཐའ་བསྟན་ཚུལ་ནི། རྣལ་འབྱོར་སྤྱོད་པ་སེམས་ཙམ་པ་རྣམས་

ལ་ཡང་རྣམ་པར་ཤེས་པ་དོན་དམ་པར་གྲུབ་པའི་འཛིན་པ་ཡོད་དེ། རྣམ་པར་ཤེས་པར་སྨྲ་བ་པོ་

དེ་རྣམས་ཀྱི་བསམ་པ་ནི་ཁམས་གསུམ་པོ་མཐའ་དག་ནི་སེམས་ཙམ་མོ། །དེའི་རྒྱུ་མཚན་ཉི་ཤ ་

པར། དྲུག་གིས་ཅིག་ཅར་སྦྱར་བ་ནི། །ཕྲ་རབ་རྡུལ་ཆ་དྲུག་ཏུ་འགྱུར། །དྲུག་པོ་དག་ནི་གོ་གཅིག་

ན། །གོང་བུའང་རྡུལ་ཕྲན་ཙམ་དུ་འགྱུར།1།ཞེས་པ་ལྟར། ཕྱོགས་དྲུག་གི་རྡུལ་གྱིས་དབུས་རྡུལ་

གཅིག་ལ་སྦྱར་ན། དབུས་རྡུལ་ཆོས་ཅན། །རྡུལ་ཕྲ་རབ་ཆ་མེད་ཅེས་བྱ་བར་ནི་མེད་པར་ཐལ། 

ཕྱོགས་དྲུག་གི་ཆ་དྲུག་གི་ཆ་ཤས་ཅན་གྱི་ཆ་བཅས་ཡིན་པའི་ཕྱིར། དྲུག་པོ་དག་གོ་ས་གཅིག་

ནས་སྦྱོར་ན། གོང་བུ་རི་རབ་སོགས་ཆོས་ཅན། རྡུལ་ཕྲན་ཙམ་གྱི་ཆར་འགྱུར་བར་ཐལ། དེའི་ཆ་

ལ་རྡུལ་གཅིག་གི་གོ་ས་ལས་མེད་པའི་ཕྱིར། དེས་ན་རྡུལ་ཕྲན་མེད་པས་དེས་བརྩམས་པའི་རགས་

པ་ཡང་མེད་ལ་དེའི་ཕྱིར་ཕྱི་དོན་མེད་དོ། །འོ་ན་དོན་དུ་སྣང་བ་འགལ་སྙམ་ན། སྐྱོན་མེད་དེ། ཇི་

ལྟར་རྨི་ལམ་གྱི་གནས་སྐབས་ནི་སྣང་བའི་ཡུལ་རྣམས་ལ་རྡུལ་ཕྲ་རབ་ཀྱི་རྫས་མེད་ཀྱང་སེམས་

ཀྱི་སྣང་བ་ཙམ་གྱི་དོན་གྱིས་བདེ་སྡུག་ལ་སོགས་པའི་དོན་བྱ་བ་ལ་རབ་ཏུ་འཇུག་པར་སྣང་བ་དེ་

བཞིན་དུ། སད་པའི་གནས་སྐབས་སུ་རྡུལ་ཕྲ་རབ་ཀྱི་རྫས་སུ་ཡོད་པ་མ་ཡིན་པའི་དོན་གྱི་བག་

ཆགས་ལས་དོན་དུ་རབ་ཏུ་སྣང་བར་འགྱུར་ཏེ། དཔེར་ན་རབ་རིབ་ཀྱི་དྲི་མས་ཉེ་བར་བཅོམ་པའི་

མིག་གིས་སྐྲ་ཤད་འཛག་པ་དང༌། མཁྲིས་ནད་རྒྱས་པས་དུང་དཀར་ཡང་གསེར་གྱི་དུང་དུ་མཐོང་

བ་བཞིན་ནོ། །ལང་གཤེགས་ལས་ཀྱང༌། ཇི་ལྟར་བྱིས་པས་རྣམ་བརྟགས་ལྟར། །ཕྱི་རོལ་དོན་

ནི་ཡོད་མ་ཡིན། །བག་ཆགས་ཀྱིས་ནི་དཀྲུགས་པའི་སེམས། །དོན་དུ་སྣང་བ་རབ་ཏུ་འབྱུང༌།2།

ཞེས་གསུངས་པ་ལྟར་རོ།།

དེ་ལྟར་སྨྲ་བའི་སེམས་ཙམ་པས་བཅོམ་ལྡན་འདས་ལ་དེ་ཁོ་ན་ཉིད་འདྲི་བའི་དུས་སུ་དེ་

རྣམས་ཀྱི་སེམས་ཀྱི་བསམ་པ་མཁྱེན་ནས་བཅོམ་ལྡན་འདས་ཀྱིས་གསུངས་པ། ཁམས་གསུམ་

པོ་ནི་རྣམ་པར་ཤེས་པ་ཙམ་སྟེ། རྣམ་པར་ཤེས་པ་ལས་གཞན་འཁོར་བ་མེད་དོ། །འཇིག་རྟེན་པའི་

1  བསྟན་འགྱུར། དཔེ་བསྡུར་མ། དེབ། ༧༧ ཤོག ༩ ཕྲེང་། ༡༢

2  བསྟན་འགྱུར། དཔེ་བསྡུར་མ། དེབ། ༡༣ ཤོག ༡༡༦༠ ཕྲེང་། ༦



ཡེ་ལེའི་མདོར་བསྡུས་གསུམ་པའི་རྣམ་བཤད། 253

རྣམ་པར་ཤེས་པ་འགགས་པ་ལས་སྲིད་པའི་ས་བོན་འགགས་པ་ཉིད་དེ། དེའི་ཕྱིར་མྱ་ངན་ལས་

འདས་པའོ། །འདི་ཉིད་ནི་ཁོའ་ིངོར་བདེན་ཏེ། བེམ་པོ་མ་ཡིན་པའི་རྣམ་པར་ཤེས་པ་ལས་ནི་འཁོར་

བའི་བདེ་བ་དང་སྡུག་བསྔལ་འབྱུང་སྟེ། བེམ་པོ་ལས་ནི་མ་ཡིན་ནོ། །བདེ་བ་དང་སྡུག་བསྔལ་མྱོང་

བ་ཞེས་བྱ་བ་ནི་འཁོར་བ་སྟེ། དེ་མེད་པ་ཞེས་བྱ་བ་ནི་མྱ་ངན་ལས་འདས་པའོ་ཞེས་བྱ་བ་རིགས་པ་

སྟེ། དེ་ལྟར་བཅོམ་ལྡན་འདས་ཀྱི་གསུང་ཐོས་ནས་བྱེད་པ་པོ་དང་བདག་ཏུ་སྨྲ་བ་ཡོངས་སུ་སྤངས་

ཏེ། སངས་རྒྱས་པའི་རྣལ་འབྱོར་སྤྱོད་པ་རྣམས་བྱུང་བར་གྱུར་ཏོ། །སླར་ཡང་བྱང་ཆུབ་སེམས་

དཔའ་རྣམས་ལ་འཇིག་རྟེན་ལས་འདས་པའི་ཆོས་དབུ་མའི་ལྟ་བ་བསྟན་པ་ཐོས་ནས་རྣམ་པར་

ཤེས་པར་སྨྲ་བའི་ལྟ་བ་ཡོངས་སུ་སྤངས་ཏེ་སེམས་ཙམ་པ་འགའ་ཞིག་ཡང་དག་པར་རྫོགས་པའི་

སངས་རྒྱས་ཀྱི་ལམ་ལ་རྟེན་ནས་བྱུང་བར་གྱུར་ཏོ།།

དབུ་མའི་གྲུབ་མཐའ་བསྟན་ཚུལ་ནི། དེ་བཞིན་དུ་རྣལ་འབྱོར་མའི་རྒྱུད་རྣམས་ལས། སྒྱུ་

འཕྲུལ་ཆེན་མོ་དྲག་ཆེན་མོ། །འབྱུང་དང་སྡུད་པར་བྱེད་པ་མོ།1།ཞེས་དགོངས་པ་ཅན་གསུངས་

ཏེ། དེ་ལྟར་སེམས་ཅན་གྱི་བསམ་པའི་དབང་གིས་བཅོམ་ལྡན་འདས་ཀྱིས་ཆོས་སྣ་ཚོགས་བསྟན་

པ་དེ་ནི་བཅོམ་ལྡན་འདས་ཀྱི་མགྲིན་རྐན་སྤྱི་བོ་སོ་མཆུ་ལས་སྐྱེས་པ་ཉི་ཚེ་བའི་སྒྲ་ཡིས་བསྟན་པ་

མ་ཡིན་ཏེ། གང་གི་ཕྱིར། སངས་རྒྱས་ཀྱི་གསུང་ནི་མཐའ་ཡས་པ་མཐའ་ཡས་པའི་སེམས་ཅན་གྱི་

སྐད་ཉིད་ཀྱི་རྣམ་པ་ཅན་གྱིས་གསུངས་པའི་ཕྱིར་རོ། །དེ་ཡང༌། འདིར་ཉི་ཚེ་བའི་ངག་གིས་ཅིག་

ཅར་མཐའ་ཡས་པ་མཐའ་ཡས་པའི་སེམས་ཅན་རྣམས་ལ་རང་རང་གི་སྐད་གཞན་གྱིས་ཆོས་བསྟན་

པར་བྱ་བར་བསྐལ་པ་མཐའ་ཡས་པ་ཡིས་ཀྱང་མི་ནུས་ཏེ། དེའི་ཕྱིར་ཉི་ཚེ་བའི་ངག་གིས་སེམས་

ཅན་གྱི་བསམ་པའི་དབང་གིས་ཆོས་སྟོན་པའི་བཅོམ་ལྡན་འདས་ཀྱི་གསུང་དུ་མི་འགྱུར་ཞིང༌། 

སེམས་ཅན་གྱི་བསམ་པའི་དབང་གིས་བཅོམ་ལྡན་འདས་ཀྱང་འཛིན་པ་དང་བཅས་པར་འགྱུར་

ཏེ། མགྲིན་པ་དང་རྐན་ལ་སོགས་པ་ཉི་ཚེ་བའི་འབད་རྩོལ་གྱིས་ཆོས་སྟོན་པའི་ཕྱིར་རོ། །འདོད་

ན། འཁོར་བ་པར་འགྱུར་ཏེ། འཛིན་པ་འཛིན་པའི་ཕྱིར། དེའི་ཕྱིར་སེམས་ཅན་རྣམས་ཀྱི་སྐྱེ་བ་སྔ་

མ་གཞན་གྱི་བག་ཆགས་ཀྱི་སྟོབས་ཀྱིས་རྨི་ལམ་དུ་དོན་ལ་མ་སྐྱེས་པ་སྐྱེ་བ་མེད་པའི་ལུས་སྣང་བ་

1  བསྟན་འགྱུར། དཔེ་བསྡུར་མ། དེབ། ༦ ཤོག ༨༤༤ ཕྲེང་། ༦



དྲི་མེད་འོད་ཀྱི་ཡེ་ལེའི་འགྲེལ་བཤད།254

བཞིན་དུ་སེམས་དག་པ་ལ་བཅོམ་ལྡན་འདས་ཀྱི་སྐུའི་སྣང་བ་དང་གསུང་གི་སྣང་བར་འགྱུར་རོ།།

ཇི་ལྟར་རྨི་ལམ་དུ་སློབ་མ་རྣམས་ཀྱིས་བརྡ་སྤྲོད་པའི་མཁན་པོ་མཐོང་ནས་ཐེ་ཚོམ་གྱི་དོན་

འདྲི་བར་བྱེད་ཅིང་མཁན་པོས་ཀྱང་སློབ་མ་རྣམས་ཀྱི་ཐེ་ཚོམ་གྱི་དོན་ཐེ་ཚོམ་མེད་པར་བྱེད་ཀྱང་

རྨི་ལམ་དེ་ན་མཁན་པོ་མེད་དེ། སློབ་མ་རྣམས་ཀྱི་སེམས་ཀྱི་བག་ཆགས་ཀྱིས་མཁན་པོར་སྣང་

བའོ། །དེ་བཞིན་དུ་སངས་རྒྱས་ཀྱི་སྐུ་མཐོང་བ་དང་གསུང་གིས་ཆོས་སྟོན་པ་སོགས་ནི་སེམས་

ཅན་བསོད་ནམས་དང་ལྡན་པ་རྣམས་ཀྱི་སེམས་ཀྱི་སྣང་བ་ཙམ་སྟེ། བཅོམ་ལྡན་འདས་ནི་ཀུན་རྫོབ་

པའི་ཆོས་ལྟར་སྐྱེ་བ་མ་ཡིན་ཞིང་འགག་པ་ཡང་མ་ཡིན་ནོ། །རྒྱུད་བླ་མར་ཡང༌། ཇི་ལྟར་བཻཌཱུར་ས་

གཞི་གཙང་མ་ལ། །ལྷ་དབང་ལུས་ཀྱི་གཟུགས་བརྙན་སྣང་བ་ལྟར། །དེ་བཞིན་འགྲོ་སེམས་ཤིན་ཏུ་

གཙང་མ་ལ། །ཐུབ་པའི་དབང་པོའ་ིསྐུ་ཡི་གཟུགས་བརྙན་འཆར།1།ཞེས་དང༌། འདི་ནི་རང་སེམས་

སྣང་བ་ཞེས། །སོ་སོ་སྐྱེ་བོས་མི་ཤེས་མོད། །དེ་ལྟ་ན་ཡང་གཟུགས་མཐོང་སྟེ། །དེ་དག་ལ་ནི་དོན་

ཡོད་འགྱུར།2།ཞེས་གསུངས་པ་ལྟར་རོ།།

གསུམ་པ་ནི། རྒྱུ་མཚན་འདི་ཡིས་སངས་རྒྱས་པ་བཞི་པོ་རྣམས་ཀྱི་སེམས་ཀྱི་བག་

ཆགས་ཀྱི་སྟོབས་ཀྱིས་གང་ཟག་ཏུ་སྨྲ་བ་བྱེ་བྲག་ཏུ་སྨྲ་བ་རྣམས་ལ་གང་ཟག་མི་རྟག་པར་སྒོམ་པ་

གསུངས་སོ། །དོན་དུ་སྨྲ་བ་མདོ་སྡེ་པ་རྣམས་ལ། ས་ལ་སོགས་པའི་ཟད་པར་སྒོམ་པའོ། །རྣམ་པར་

ཤེས་པ་སྨྲ་བ་སེམས་ཙམ་པ་རྣམས་ལ་བཏགས་པ་ཙམ་སྟེ་རྣམ་པར་རིག་པ་ཙམ་གྱི་ཏིང་ངེ་འཛིན་

བསྟན་ཏོ། །དབུ་མ་པ་རྣམས་ལ་རྨི་ལམ་ལྟ་བུའི་སྟོང་གཟུགས་ལས་ཐིག་ལེ་འགྱུར་བ་མེད་ཅིང་

གཉིས་སུ་མེད་པའི་ཡེ་ཤེས་སྒོམ་པ་བསྟན་ཏེ། དེ་ལྟར་དང་པོ་གསུམ་གྱི་ལྟ་བ་གང་ཟག་ལ་བདག་

མེད་པ་དང༌། དབུ་མ་པའི་ལྟ་བ་ཆོས་ལ་བདག་མེད་པ་བསྟན་པའོ། །དེས་ན་བྱེ་བྲག་ཏུ་སྨྲ་བ་དང་

མདོ་སྡེ་པ་དང་རྣལ་འབྱོར་སྤྱོད་པ་རྣམས་ཀྱི་འདོད་ལུགས་ཀྱི་མྱང་འདས་ནི་ལྷག་མ་དང་བཅས་

པའི་མྱ་ངན་ལས་འདས་པའོ།།

དབུ་མ་པ་རྣམས་ཀྱི་མྱང་འདས་ནི་ཕུང་པོའ་ིལྷག་མ་ཀུན་དང་བྲལ་བར་རབ་ཏུ་མི་གནས་

1  བསྟན་འགྱུར། དཔེ་བསྡུར་མ། དེབ། ༧༠ ཤོག ༩༦༧ ཕྲེང་། ༡༧

2  བསྟན་འགྱུར། དཔེ་བསྡུར་མ། དེབ། ༧༠ ཤོག ༩༦༧ ཕྲེང་། ༦



ཡེ་ལེའི་མདོར་བསྡུས་གསུམ་པའི་རྣམ་བཤད། 255

པའི་མྱ་ངན་ལས་འདས་པ་སྟེ། དེ་ཉིད་ནི་རྒྱུ་དང་འབྲས་བུའི་མཚན་ཉིད་ཅན་གྱི་རྟེན་འབྲེལ་ཡན་

ལག་བཅུ་གཉིས་འགགས་པའི་ཕྱིར་ཤིན་ཏུ་གཉིད་ལོག་པ་སྣང་མེད་དང༌། སད་པའི་གནས་

སྐབས་གཟུང་འཛིན་དང་བྲལ་བ་སྟོང་གཟུགས་རྨི་ལམ་གྱི་གནས་སྐབས་ལྟ་བུ་དང་བདེ་ཆེན་

བཞི་པའི་གནས་སྐབས་ལྟ་བུ་དབྱེར་མེད་པའོ། །མཚན་བརྗོད་ཀྱི་སོར་རྟོག་ཡེ་ཤེས་ཀྱི་བསྟོད་པ་

ལས་ཚིགས་བཅད་བཅུ་པས་མྱ་ངན་ལས་འདས་པ་ཆེན་པོ་གསུངས་པ། འདིར་བྱ་བ་ནན་ཏན་

གྱི་ཞེས་པ་མ་དག་པས་རྭ་འགྱུར་ལྟར་ལེགས་སོ། །ཕུང་པོའ་ིལྷག་མ་ཀུན་ལས་རྣམ་པར་གྲོལ་

ཞིང༌། རྣམ་པ་ཐམས་ཅད་པའི་སྟོང་པ་ནམ་མཁའི་ལམ་ལ་རབ་ཏུ་གནས་པ་ལས་སྐྱེས་པའི་བདེ་

ཆེན་ཡིད་བཞིན་གྱི་ནོར་བུ་ཆེན་པོ་འཆང་བ། སྒྲིབ་བྲལ་གྱི་ཆོས་ཀུན་ལ་ཁྱབ་པའི་བདག་པོ་རྙེད་

པར་དཀའ་བའི་རིན་ཆེན་ཀུན་གྱི་མཆོག་གོ །ཅེས་པ་སྟེ། དེའི་ཕྱིར་ཕྱོགས་སུ་འཛིན་པ་དང་བྲལ་

ཞིང་ཕུང་པོའ་ིལྷག་མ་ལུས་པ་མེད་པའི་མྱ་ངན་ལས་འདས་པ་ནི་ཡང་དག་པར་རྫོགས་པའི་སངས་

རྒྱས་ཀྱི་མྱང་འདས་སོ།།

གསུམ་པ་རྨི་ལམ་དང་གཉིད་སད་པ་གཉིས་མི་མཚུངས་པའི་རྩོད་སྤང་ལ་གསུམ། སད་

པ་ན་བེམ་པོའ་ིཆོས་མེད་པར་བེམ་པོ་མ་ཡིན་པའི་ཆོས་མི་མཐོང་བས་རྨི་ལམ་དང་མི་མཚུངས་

པའི་རྩོད་པ། པྲ་ཕབ་པའི་དཔེས་སད་པའི་སྐབས་སུ་བེམ་པོ་མ་ཡིན་པའི་སྣང་བ་མཐོང་བར་

སྒྲུབ་པ། དེ་སློབ་དཔོན་གྱི་བཀའ་དྲིན་ཡིན་པའི་རྩོད་སྤང་ངོ༌། །དང་པོ་ནི། ཁོ་ན་རེ། རྨི་ལམ་དང་

སད་པ་མི་མཚུངས་ཏེ། ཅི་སྟེ་རྨི་ལམ་གྱི་གནས་སྐབས་སུ་ཕྱི་རོལ་གྱི་བེམ་པོའ་ིཆོས་མེད་པར་

བེམ་པོ་མ་ཡིན་པའི་སེམས་ཀྱི་སྣང་བ་ཕྱིའི་དོན་ལྟ་བུར་མཐོང་བར་འགྱུར་བ་ཡོད་དེ། ཕྱི་དོན་

དུ་འཛིན་པའི་སེམས་ཀྱི་བག་ཆགས་ཀྱི་དབང་གིས་སོ། །སད་པའི་གནས་སྐབས་སུ་ནི་རྣམ་པ་

གཏོད་བྱེད་བེམ་པོའ་ིཆོས་མེད་པར་བེམ་པོ་མ་ཡིན་པའི་སེམས་ཀྱི་སྣང་བ་ཕྱི་རོལ་ལྟ་བུ་མཐོང་

བར་མི་འགྱུར་ཏེ། མེ་ལོང་ལ་གཟུགས་བརྙན་མཐོང་བ་དེ་རྣམ་པ་གཏོད་བྱེད་བེམ་པོའ་ིདངོས་པོ་

མེད་ན་མེད་པ་བཞིན་ནོ།།

འོན་ཏེ་སད་པའི་གནས་སྐབས་འདི་ལ་རྣལ་འབྱོར་པའི་སྒོམ་པའི་སྣང་བ་ཡང་རྣམ་པ་

གཉིས་སུ་སྣང་བར་འགྱུར་ཏེ། ཆུའི་ནང་གི་ཟླ་བ་བཞིན་དུ་ཆོས་ཅན་རྣམ་པ་གཏོད་བྱེད་བེམ་པོའ་ི



དྲི་མེད་འོད་ཀྱི་ཡེ་ལེའི་འགྲེལ་བཤད།256

ཆོས་ཡོད་ན་དེས་རྣམ་པ་གཏད་པའི་གཟུགས་བརྙན་གྱི་ཆོས་རྣམས་ཡོད་པས་སོ། །སད་དུས་སུ་

བསྒོམ་པའི་གནས་སྐབས་དེ་ལ་རྣལ་འབྱོར་པས་བེམ་པོ་ཆོས་མེད་པར། རྨི་ལམ་དང་མཚུངས་

པ། བེམ་པོའ་ིཆོས་མ་ཡིན་པ། བློས་བརྟགས་པ་མ་ཡིན་པ། གློ་བུར་བའི་རྒྱུ་མཚན་ལས་སྐྱེས་པ་

མ་ཡིན་པ། ཆད་པའི་སྟོང་པ་མ་ཡིན་པ། ཁམས་གསུམ་པའི་སེམས་མ་ཡིན་པ། ནམ་མཁའ་ལ་

རྣལ་འབྱོར་པས་མཐོང་བར་འགྱུར་བ་འདི་ཉིད་ནི་རབ་ཏུ་མ་གྲགས་ཏེ། གང་གི་ཕྱིར་རྣམ་པ་གཏོད་

བྱེད་བེམ་པོའ་ིཆོས་ཅན་ཡོད་ན་དེས་གཏད་པའི་རྣམ་པའི་ཆོས་ཡོད་པར་རྣམ་པར་དཔྱོད་པས་གྲུབ་

པའི་ཕྱིར་རོ། །ཏིང་ངེ་འཛིན་ལ་སྒྱུ་མ་ལྟ་བུར་སྣང་བར་དེ་བཞིན་གཤེགས་པས་གསུངས་པ་རྣམས་

ནི་གཟུགས་སོགས་བེམ་པོའ་ིཆོས་རྣམས་སྒྱུ་མ་ལྟ་བུར་སྣང་བ་ལ་དགོངས་ཀྱི་བེམ་པོའ་ིཆོས་མེད་

པར་བེམ་པོ་མ་ཡིན་པའི་སྣང་བ་ཏིང་ངེ་འཛིན་གྱིས་མཐོང་བར་མི་འགྱུར་རོ་ཞེས་པ་འདིར་དོན་དུ་

ཞེན་པ་འགའ་ཞིག་དག་གི་བསམ་པ་འབྱུང་བར་འགྱུར་ཏེ། 

གཉིས་པ་ལ་བཞི། པྲ་ཕབ་པའི་དཔེས་བེམ་པོ་མ་ཡིན་པའི་སྣང་བ་མཐོང་བར་བསྟན། དེ་

ཕྱག་ཆེན་ལ་ཡང་མཚུངས་པར་བསྟན། དེ་བསྡུས་རྒྱུད་ཀྱི་ལུང་དང་སྦྱར། དོན་བསྡུ་བའོ། །དང་

པོ་ནི། དེའི་ཕྱིར་ལན་བརྗོད་པར་བྱའོ། །འདིར་བེམ་པོའ་ིསེམས་ཀྱི་བག་ཆགས་ལ་མངོན་པར་

དགའ་བ་རྣམས་ཀྱིས་བརྗོད་པར་བྱ་བ་གང་ཡིན་པ། སད་པའི་གནས་སྐབས་སུ་བེམ་པོའ་ིཆོས་

མེད་པར་བེམ་པོ་མ་ཡིན་པའི་སྣང་བ་མཐོང་བར་མི་འགྱུར་བ་དེ་ནི་མ་ཡིན་ཏེ། གང་གི་ཕྱིར་སད་

པའི་གནས་སྐབས་སུ་པྲ་ཕབ་པའི་མེ་ལོང་ལ་བེམ་པོའ་ིཆོས་མེད་པར་བེམ་པོ་མ་ཡིན་པའི་སྣང་

བ་ཡང་དག་པར་མཐོང་བའི་ཕྱིར་རོ། །ཇི་ལྟ་བུ་ཞེ་ན། ཇི་ལྟར་གཞོན་ནུ་མས་པྲ་ཕབ་པའི་མེ་ལོང་

ལ་སྔགས་དང་ལྷའི་བྱིན་རླབས་ཀྱི་སྟོབས་ཀྱིས་འདས་མ་འོངས་ད་ལྟར་བྱུང་བའི་ཆོས་རྣམས་ཀྱི་

སྣང་བ་བེམ་པོ་མ་ཡིན་པར་སྣང་བར་འགྱུར་ཏེ། འདས་མ་འོངས་ད་ལྟར་བྱུང་བའི་བེམ་པོའ་ིཆོས་

དེ་རྣམས་མེ་ལོང་ལ་མངོན་པར་ཕྱོགས་པར་གྱུར་པ་ཡང་མ་ཡིན་ལ། རྣམ་པ་གཏོད་བྱེད་བེམ་པོའ་ི

ཆོས་དེ་རྣམས་མེད་པར་མེ་ལོང་ལ་བེམ་པོ་མ་ཡིན་པའི་སྣང་བ་མེད་པ་ཡང་མ་ཡིན་ཞིང༌། ཆོས་

དེ་རྣམས་གཞོན་ནུ་མས་རྟོག་པས་བསམ་པ་ཡང་མ་ཡིན་ནོ། །གཉིས་པ་ནི། དེ་བཞིན་དུ་སོར་

སྡུད་སོགས་སྒོམ་པའི་རྣལ་འབྱོར་པས་རང་གི་སེམས་ཀྱི་བྱིན་རླབས་ཀྱི་སྟོབས་ཀྱིས་ནམ་མཁའི་

ཁམས་ལ་བེམ་པོ་ཁམས་གསུམ་པ་མེད་པར་བེམ་པོ་མ་ཡིན་པའི་སྣང་བ་ཁམས་གསུམ་པའི་ 

གཟུགས་མཐོང་བར་འགྱུར་རོ།།

གསུམ་པ་ནི། དོན་དེ་ཉིད་སྒྲུབ་ལེ་ལས་ཚིགས་བཅད་བརྒྱ་གོ་བརྒྱད་པས་གསུངས་པ། 

ཕྱག་རྒྱ་ཆེན་མོ་ནི་སྒྱུ་མའི་རྗེས་སུ་མཐུན་པར་བེམ་པོ་མ་ཡིན་པ་ཡིད་དབུ་མ་དང་ཕྱི་རོལ་གྱི་ནམ་

མཁའ་ལ་ནི་པྲ་ཕབ་པའི་མེ་ལོང་དག་ལ་གཟུགས་སྣང་བ་བཞིན་ཏེ། བེམ་པོ་མ་ཡིན་པའི་འཇིག་

རྟེན་གསུམ་པོ་སྣང་བར་བྱེད་ཅིང་འཁོར་བའི་བག་ཆགས་དང་བྲལ་བས་དྲི་མེད་གློག་དང་མཚུངས་

པའི་འོད་ཟེར་དུ་མ་འཕྲོ་བར་བྱེད་པ་ཅན་ཕྱི་རོལ་དང་ལུས་ལ་དབྱེར་མེད་པར་མཐོང་བ་གཟུང་བྱའི་

ཡུལ་སྣང་བ་དང་རྣམ་པར་བྲལ་བ་སེམས་ཀྱི་སྣང་བ་ཙམ་ནམ་མཁའ་ལ་རྩེ་གཅིག་ཏུ་གནས་པའི་

སེམས་དང་སེམས་བྱུང་ལ་ཕྱག་ཆེན་བདག་གིས་འཁྱུད་དེ་འགྲོ་བ་དུ་མའི་གཟུགས་ཀྱིས་དུ་མར་

སྣང་ཡང་དེ་ནི་ལྷན་སྐྱེས་དགའ་བའི་ངོ་བོ་གཅིག་པའོ། །ཞེས་པ་སྟེ། བཞི་པ་ནི། བཅོམ་ལྡན་འདས་

ཀྱི་གསུང་འདིའི་ཕྱིར་རྣམ་པ་གཏོད་བྱེད་བེམ་པོའ་ིཆོས་མེད་པར་བེམ་པོ་མ་ཡིན་པའི་ཁམས་

གསུམ་པའི་ཆོས་སྣང་བ་རྣལ་འབྱོར་པས་ནམ་མཁའ་ལ་མཐོང་བར་འགྱུར་རོ། །དབང་མདོར་

བསྟན་དུ་ཡང༌། ཇི་ལྟར་པྲ་ཕབ་གཞོན་ནུ་མས། །མེ་ལོང་ལ་མཐོང་དངོས་མེད་སྐྱེས། །དེ་བཞིན་

འདས་དང་མ་འོངས་ཆོས། །མཁའ་ལ་དེ་ཉིད་རྣལ་འབྱོར་པས།1།ཞེས་སོ།།

གསུམ་པ་ལ་གསུམ། བླ་མའི་བཀའ་དྲིན་གྱིས་གཞོན་ནུ་མ་དང་རྣལ་འབྱོར་པས་བེམ་པོ་

མ་ཡིན་པ་མཐོང་བའི་རྩོད་པ། དེའི་ལན། རྩིས་ཀྱི་ཡེ་ཤེས་ཀྱིས་དུས་གསུམ་མཐོང་བའི་རྩོད་སྤང་

ངོ༌། །དང་པོ་ནི། ཅི་སྟེ་གཞོན་ནུ་མས་པྲ་ཕབ་པའི་མེ་ལོང་ལ་སྣང་བ་མཐོང་བ་གང་ཡིན་པ་དེ་ནི་

སློབ་དཔོན་གྱི་བཀའ་དྲིན་ཉིད་ཡིན་ཏེ། གང་གི་ཕྱིར་གཞོན་ནུ་མ་ལ་སློབ་དཔོན་གྱི་སྔགས་དང་

ལྷའི་བྱིན་གྱིས་བརླབས་པ་བྱས་པ་ལས་བྱུང་བའི་ཕྱིར་རོ། །འདིར་གཞོན་ནུ་མ་ལ་སློབ་དཔོན་

གྱི་སྔགས་དང་ལྷའི་བྱིན་གྱིས་བརླབས་པ་བྱས་སོ། །དེ་ནས་བྱིན་གྱིས་བརླབས་པའི་དབང་གིས་

གཞོན་ནུ་མས་པྲ་ཕབ་པའི་མེ་ལོང་ལ་སྣང་བ་མཐོང་བར་འགྱུར་གྱི། སྔགས་དང་ལྷའི་བྱིན་རླབས་

དང་བྲལ་བས་ནི་མ་ཡིན་ནོ། །དེའི་ཕྱིར་བླ་མའི་བཀའ་དྲིན་གྱིས་རྣལ་འབྱོར་པས་བེམ་པོ་མ་ཡིན་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༤༠ ཕྲེང་། ༥



དྲི་མེད་འོད་ཀྱི་ཡེ་ལེའི་འགྲེལ་བཤད།258

པའི་ཁམས་གསུམ་པར་སྣང་བ་ཙམ་ནམ་མཁའི་ཁམས་ལ་མཐོང་བར་འགྱུར་རོ་ཞེས་པ་འདིར་བླ་

མའི་བཀའ་ཙམ་ལ་ཆགས་པ་འགའ་ཞིག་གི་བསམ་པ་འབྱུང་བར་འགྱུར་ཏེ། 

གཉིས་པ་ལ་བཞི། པྲ་ཕབ་པའི་སྣང་བ་བླ་མའི་དྲིན་མ་ཡིན་པར་བསྟན། དེ་རྣལ་འབྱོར་པ་

ལའང་མཚུངས་པར་བསྟན། སྔགས་དང་ལྷའི་བྱིན་རླབས་ཀྱིས་པྲའི་སྣང་བ་མཐོང་བར་བསྟན། དེ་

བཞིན་དུ་རྣལ་འབྱོར་པས་མི་འགྱུར་བའི་བདེ་བ་གོམས་པས་དུས་གསུམ་གྱི་ཤེས་བྱ་མཐོང་བར་

བསྟན་པའོ། །དང་པོ་ནི། དེའི་ཕྱིར་བརྗོད་པར་བྱའོ། །འདིར་རྨོངས་པ་རྣམས་ཀྱིས་བརྗོད་པར་བྱ་

བ་གང་ཡིན་པ་བླ་མའི་བཀའ་དྲིན་ཙམ་གྱིས་གཞོན་ནུ་མ་ལ་སྔགས་དང་ལྷའི་བྱིན་རླབས་སུ་འགྱུར་

བ་ལས་མེ་ལོང་ལ་སྣང་བ་མཐོང་བར་འགྱུར་བ་དེ་ནི་བདེན་པ་མ་ཡིན་ཏེ། གང་གི་ཕྱིར་ན་སློབ་

དཔོན་རང་ཉིད་ལ་པྲ་ཕབ་པའི་མེ་ལོང་ལ་གཞོན་ནུ་མས་མཐོང་བའི་སྣང་བ་དེ་རྣམས་མཐོང་བ་

མེད་པའི་ཕྱིར་འདིར་གལ་ཏེ་སློབ་དཔོན་གྱི་བཀའ་དྲིན་ཙམ་གྱིས་གཞོན་ནུ་མ་ལ་སྔགས་དང་ལྷའི་

བྱིན་གྱིས་བརླབས་པར་འགྱུར་ན། དེའི་ཚེ་སློབ་དཔོན་རང་ཉིད་ལ་ཡང་ལྷ་དང་སྔགས་ཀྱིས་བྱིན་

གྱིས་བརླབས་པར་ཅི་སྟེ་མི་འགྱུར། གང་གིས་ན་གཞོན་ནུ་མ་ལ་བྱིན་གྱིས་བརླབས་པ་བྱས་ནས་

འདས་མ་འོངས་ད་ལྟར་བྱུང་བའི་ལྐོག་ཏུ་གྱུར་པའི་ཤེས་པ་འདྲི་བར་བྱེད། གལ་ཏེ་སློབ་དཔོན་དེ་

ཉིད་ལ་བྱིན་གྱིས་བརླབས་པ་ཡོད་ན་སློབ་དཔོན་དེ་ཉིད་ཀྱིས་པྲ་ཕབ་པའི་མེ་ལོང་ལ་དུས་གསུམ་

ལྐོག་གྱུར་དེའི་སྣང་བ་མཐོང་ནས་རང་ཉིད་ཁོ་ནས་རྗོད་པར་བྱེད་པར་འོས་ཏེ། དེ་ལྟར་བྱེད་པ་ཡང་

མ་ཡིན་པས་བསལ་བ་ཡིན་ནོ། །དེའི་ཕྱིར་སློབ་དཔོན་གྱི་དྲིན་ཙམ་གྱིས་གཞོན་ནུ་མ་ལ་བྱིན་གྱིས་

བརླབས་པས་དུས་གསུམ་གྱི་དོན་མཐོང་བར་བརྗོད་མི་ནུས་སོ།།

གཉིས་པ་ནི། དེ་བཞིན་དུ་རྣལ་འབྱོར་པ་ལ་ཡང་རང་གིས་མ་བསྒོམས་པར་བླ་མའི་དྲིན་

ཙམ་གྱིས་ཁམས་གསུམ་པའི་གཟུགས་ནམ་མཁའ་ལ་མཐོང་བར་འགྱུར་བ་ཡང་བརྗོད་པར་མི་ནུས་

ཏེ། རང་ལ་སྣང་བའི་དོན་དེ་བླ་མ་ལ་སྣང་བ་མེད་པའི་ཕྱིར་རོ།།

གསུམ་པ་ནི། དེ་ལྟ་མོད་ཀྱི་འོན་ཀྱང་གཞོན་ནུ་མ་སྔགས་དང་ལྷའི་བྱིན་གྱིས་བརླབས་

པའི་རྟེན་དུ་རུང་བར་འགྱུར་བ་དེ་ལ་རྒྱུ་གཞན་ཡང་ཡོད་དེ། རྒྱུ་གང་གིས་གཞོན་ནུ་མ་ལ་དབང་

པོ་གཉིས་ཡང་དག་པར་ཕྲད་པ་ལས་ཁུ་བ་འཕོ་བའི་བདེ་བ་ཉེ་བར་ཐོབ་པ་མེད་པའི་རྒྱུ་དེས་བྱིན་

གྱིས་བརླབས་པར་འགྱུར་རོ། །དེ་ཉིད་འཇིག་རྟེན་དུ་ཡང་རབ་ཏུ་གྲགས་ཏེ། གཞོན་ནུ་མའི་བདེ་བ་

བཞིན་ནོ། །ཞེས་སོ། །ཁུ་བ་མ་འཕོས་པའི་རྒྱུ་དེས་ན་གཞོན་ནུ་མས་སྔགས་དང་ལྷའི་བྱིན་གྱིས་

བརླབས་པའི་སྟོབས་ཀྱིས་པྲ་ཕབ་པའི་མེ་ལོང་ལ་བེམ་པོ་མ་ཡིན་པའི་སྣང་བ་མཐོང་བར་འགྱུར་

གྱི། དབང་པོ་གཉིས་ཀྱི་བདེ་བ་ཉེ་བར་ཐོབ་པའི་ན་ཆུང་གཞན་གྱིས་མཐོང་བ་མ་ཡིན་ཏེ། གཞོན་

ནུ་མར་མ་ཟད་གཞོན་ནུ་ལྷ་ཡིས་བྱིན་གྱིས་བརླབས་པ་ཡང་ཐིག་ལེ་མ་ཉམས་པ་ལའོ། །དབང་པོ་

གཉིས་སྦྱོར་གྱི་བདེ་བ་མ་ཐོབ་པའི་དར་མ་དེ་ལའང་སྔགས་དང་ལྷའི་བྱིན་གྱིས་བརླབས་པར་ཐལ། 

དབང་པོ་གཉིས་སྦྱོར་གྱི་བདེ་བ་ཐོབ་པ་མེད་པའི་ཕྱིར། འདོད་ན། བླ་མའི་བཀའ་དྲིན་མ་ཐོབ་པའི་

ན་ཆུང་དང་བདེ་བ་མ་ཐོབ་པའི་དར་ལ་བབས་པ་ཡིས་ཀྱང་པྲ་ཕབ་པའི་མེ་ལོང་ལ་བེམ་པོ་མ་ཡིན་

པའི་སྣང་བ་མཐོང་བར་འགྱུར་རོ། །སྔགས་དང་ལྷས་བྱིན་གྱིས་བརླབས་པའི་ཕྱིར་རོ།།

བཞི་པ་ནི། གཞོན་ནུ་མ་དང་དར་མ་དེ་བཞིན་དུ་རྣལ་འབྱོར་པ་ཡང་ཆོས་ཅན། རང་གི་

སེམས་ཀྱིས་བྱིན་གྱིས་བརླབས་པའི་སྟོབས་ཀྱིས་འདས་པ་དང་མ་འོངས་པ་དང་ད་ལྟར་བྱུང་བའི་

ཆོས་བེམ་པོ་མ་ཡིན་པའི་སྣང་བ་མཐོང་བར་འགྱུར་ཏེ། མཆོག་ཏུ་མི་འགྱུར་བའི་བདེ་བ་གོམས་

པའི་དབང་གིས་ཕ་རོལ་གྱི་དབང་པོ་གཉིས་སྦྱོར་ལས་འཕོ་བའི་བདེ་བ་སྤངས་པའི་ཕྱིར་ཏེ། གཞོན་

ནུ་མའི་གནས་སྐབས་བཞིན་དུ་གྱུར་པ་སྟེ་དེ་དང་མཚུངས་པས་སོ། །ཞེས་རྭ་འགྱུར་ལྟར་རོ། །དེའི་

ཕྱིར་རྣལ་འབྱོར་པ་རང་གིས་མ་བསྒོམ་པར་བླ་མའི་བཀའ་དྲིན་ཙམ་གྱིས་ནི་མཐོང་བ་མ་ཡིན་

ནོ། །འདིར་མི་འགྱུར་བའི་བདེ་བ་གོམས་པའི་དབང་གིས་རྣམ་པ་ཐམས་ཅད་པའི་སྟོང་གཟུགས་

མཐོང་བར་གསུངས་པ་འདི་ནི་གཞོན་ནུ་མ་དང་དཔེ་དོན་སྦྱར་བའི་ཕྱིར་གསུངས་པ་ཡིན་གྱི། མི་

འགྱུར་བའི་བདེ་བ་མ་ཐོབ་གོང་གི་སོར་སྡུད་ཀྱི་རྣལ་འབྱོར་པས་ཀྱང་དུས་གསུམ་གྱི་རྣམ་པ་ཅན་

གྱི་སྟོང་གཟུགས་མི་མཐོང་བ་མ་ཡིན་ཏེ། སོ་སོར་སྡུད་པ་རྣལ་འབྱོར་པས་ནི་ནམ་མཁའི་མཐིལ་དུ་

སོན་པ་དུས་གསུམ་གཟུགས་རྣམས་མཐོང་བར་འགྱུར། ཞེས་གསུངས་པས་སོ།།

གསུམ་པ་ལ་གསུམ། ཚངས་སྤྱོད་དང་མི་འགྱུར་བའི་བདེ་བ་གོམས་པ་མེད་པར་རྩིས་

ཀྱི་ཡེ་ཤེས་ཀྱིས་དུས་གསུམ་མཐོང་བའི་རྩོད་པ། དེས་ཕྲན་ཚེགས་ཀྱི་དོན་ཤེས་ཀྱི་སངས་རྒྱས་

ཀྱི་མངོན་ཤེས་མི་ཐོབ་པའི་ལན། ཚངས་སྤྱོད་མེད་པར་མངོན་ཤེས་མི་ཐོབ་པ་ལ་རྩོད་པ་སྤང་

བའོ། །དང་པོ་ནི། ཅི་སྟེ་མཆོག་ཏུ་མི་འགྱུར་བའི་བདེ་བ་སྒོམ་པ་མེད་པར་ཚངས་པར་སྤྱོད་པ་ལ་

གནས་པ་མ་ཡིན་པའི་མོ་མ་དུ་མ་རྣམས་ཀྱིས་མོ་བཏབ་པ་ལ་བརྟེན་ནས་དུས་གསུམ་པའི་དོན་

འདི་ལྟར་རོ་ཞེས་བརྗོད་པར་བྱེད་པ་མ་ཡིན་ནམ། དེའི་ཕྱིར་ཚངས་པར་སྤྱོད་པ་མེད་པར་ཡང་

སྔགས་དང་ལྷས་བྱིན་གྱིས་བརླབས་པ་ལས་དུས་གསུམ་པའི་དོན་མཐོང་ནས་ལུང་སྟོན་པར་

འགྱུར་ཏེ། རྣམ་པ་གཞན་དུ་ཚངས་སྤྱོད་མེད་པར་སྔགས་ལྷས་བྱིན་གྱིས་མི་རློབ་ན། ཚངས་སྤྱོད་

མེད་པའི་དྲང་སྲོང་དེ་དག་ཇི་ལྟར་མོ་བཏབ་པ་སོགས་ཀྱིས་དུས་གསུམ་གྱི་ལྟས་སྟོན་པར་འགྱུར་

ཞེས་པ་སྔགས་དང་ལྷ་ལ་ཞེན་པ་འགའ་ཞིག་གི་བསམ་པ་འབྱུང་བར་འགྱུར་ཏེ། 

གཉིས་པ་ལ་གསུམ། དེས་ཕྲན་ཚེགས་ཀྱི་རིག་པས་རྨོངས་པ་མགུ་ཡང་མཆོག་མི་ཐོབ་

པར་བསྟན། མཆོག་ཐོབ་པར་འདོད་ན་ཚོགས་གཉིས་སྒྲུབ་པར་གདམས་པ། བླ་མའི་དྲིན་གྱིས་

མི་གྲོལ་བས་མི་འགྱུར་བའི་ཡེ་ཤེས་སྒོམ་པར་གདམས་པའོ། །དང་པོ་ལ་བཞི། ཕྲན་ཚེགས་ཀྱི་

རིག་པས་རྨོངས་པ་མགུ་བར་བྱེད་ཚུལ། དེ་བླ་མའི་དྲིན་ལས་ཐོབ་ཚུལ། དེས་རྨོངས་པ་མགུ་ཡང་

མཆོག་མི་ཐོབ་པར་བསྟན། དེའི་རྒྱུ་མཚན་རྒྱུད་དང་སྦྱར་བའོ། །དང་པོ་ནི། དེའི་ཕྱིར་བརྗོད་པར་

བྱའོ། །འདིར་བྱིས་པ་རྣམས་ཀྱིས་གང་བརྗོད་པ་ཚངས་པར་སྤྱོད་པ་མ་ཡིན་པ་རྣམས་ལ་སྔགས་

དང་ལྷ་ཡིས་བྱིན་གྱིས་བརླབས་པས་དུས་གསུམ་གྱི་ལྟས་ལུང་སྟོན་པར་འགྱུར་བ་དེ་ནི་བདེན་པ་

མ་ཡིན་ཏེ། གང་གི་ཕྱིར་ཚངས་སྤྱོད་མེད་ཀྱང་སྐར་རྩིས་གོམས་པའི་དབང་གིས་ལྐོག་གྱུར་གྱི་དོན་

ཡང་དག་པར་མཐོང་བའི་ཕྱིར་རོ།།

འདིར་དུས་གསུམ་གྱི་ལྟས་རྟོགས་པའི་མོ་བཏབ་པའི་ཤེས་པ་གང་ཡིན་པ་དེ་ཉིད་ནི་སྐར་

རྩིས་ཀྱི་ཡན་ལག་སེམས་ཅན་ཐམས་ཅད་ཀྱི་ཤེས་བྱ་ཐུན་མོང་བ་སྟེ། མོའ་ིམན་ངག་གི་དབང་དང་

རྩིས་ཀྱི་དབང་གིས་སེམས་ཅན་གྱི་བདེ་སྡུག་སོགས་སྐྱེ་བ་དང་ཉམས་པ་ལ་སོགས་པ་ཇི་ལྟ་བ་

བཞིན་དུ་ཤེས་སོ། །གཞན་དག་གིས་རྣ་བའི་ཤ་ཟ་མོ་སྒྲུབ་ཏེ། ཞེས་པ་ནས། མི་སྣང་བའི་གཟུགས་

ཀྱིས་བྱེད་དོ། །ཞེས་པའི་བར་བཀླགས་པས་ཤེས་སོ། །གང་དག་གིས་གདུག་པའི་ལྷ་བདུད་ཀྱི་

རིགས་འདི་རྣམས་སྒྲུབ་པ་དེ་དག་བླུན་པོ་རྣམས་འཕྲལ་དུ་ཡིད་ཆེས་པར་བྱེད་པའི་ཡོངས་སུ་ཤེས་

པ་ཕྲ་མོ་འདི་རྣམས་རྨོངས་པ་རྣམས་ཀྱི་བླ་མར་འགྱུར་ཞིང་ཆོས་སྟོན་པར་བྱེད་དེ། འཛག་པའི་བདེ་



ཡེ་ལེའི་མདོར་བསྡུས་གསུམ་པའི་རྣམ་བཤད། 261

བ་འདོད་པའི་དེ་ཉིད་དང༌། དུག་སྨན་དུ་བསྒྱུར་ཞིང་དུག་མ་ཡིན་པ་དུག་ཏུ་བྱེད་པའི་དུག་གི་དེ་ཉིད་

དང༌། ལྐོག་གྱུར་མཐོང་བའི་མིག་སྨན་གྲུབ་པ་མེད་པར་ཡང་དུས་གསུམ་པའི་ལྟས་མཐོང་བ་རྣམས་

ཀྱི་མོ་རྩིས་ཀྱི་ཡེ་ཤེས་ལས་ཕ་རོལ་འཕྲལ་དུ་ཡིད་ཆེས་པ་འདི་ནི་སྙིང་པོའམ་འབྲས་བུ་དམ་པའོ།།

གཉིས་པ་ནི། སྐྱེ་བོ་གང་ལ་འདོད་པ་དབང་ཕྱུག་གི་བཀའ་ལུང་མེད་པ་དང༌། མིག་སྨན་

མེད་པའི་མོའ་ིཡེ་ཤེས་ཀྱི་བཀའ་མེད་པ་དང༌། དུག་གི་དེ་ཁོ་ན་ཉིད་ཀྱི་བཀའ་མེད་པ་དང༌། མིག་

སྨན་མེད་པའི་ཕྲ་མོ་གཉིད་མཐུག་དང༌། བདེ་འབྱུང་རྨི་ལམ་དང༌། ནུས་པ་ཅན་སད་པ། ཅེས་སམ། 

ཡང་ན་བདེ་འབྱུང་དབང་ཕྱུག་ངག་དང༌། ནུས་པ་ཅན་ཁྱབ་འཇུག་སེམས་དང༌། བྱེད་པ་པོ་ཚངས་

པ་ལུས་ལ་འབེབས་པའི་བཀའ་མེད་པ་དང༌། པྲ་ཕབ་པའི་མེ་ལོང་ལ་དུས་གསུམ་པའི་ཆོས་མངོན་

སུམ་དུ་མཐོང་བ་དང༌། ལྷ་ཕྲ་མོ་རྣམས་འབེབས་པ་ལས་ལྐོག་ཏུ་གྱུར་པའི་དོན་ཤེས་པ་དེ་དག་ནི་

མཁས་པ་ཡིན་ཀྱང་ཕྱུགས་སོ། །དེའི་ཕྱིར་སེམས་ཅན་ཐམས་ཅད་ལ་ཕན་པར་བྱེད་པ་ལ་དགའ་

བ་ཡོ་བྱད་མི་འཛིན་པར་བསོད་སྙོམས་ལ་རྒྱུ་ཞིང་འདུ་འཛི་སྤངས་ནས་གཅིག་ཏུ་གྲོགས་མེད་པར་

གནས་པའི་སྐྱེས་བུ་དམ་པ་རྣམས་ནི་རང་གི་དོན་ཉམས་པའི་རྨོངས་པར་བྱེད་དུ་འོང་སྟེ། རང་དོན་

ཉམས་པ་རྨོངས་པ་ཉིད་ཅེས་འཇིག་རྟེན་དུ་ཡང་རབ་ཏུ་གྲགས་སོ།།

དེའི་ཕྱིར་མཆོག་གི་དབང་ཕྱུག་གི་བཀའ་ལུང་ཚེ་འདིའི་ལོངས་སྤྱོད་དང་གྲོལ་བའི་འབྲས་

བུ་སྟེར་བ་འདི་ནི་དབང་ཕྱུག་ཆེན་པོ་ནས་བླ་མ་བརྒྱུད་པའི་རིམ་པས་འོངས་པ་སྟེ། དེས་ན་དེ་

ནི་བླ་མའི་དྲིན་གྱིས་ཐོབ་བོ། །དེའི་ཕྱིར་དབང་ཕྱུག་པའི་ལུགས་ཀྱི་མཆོག་གི་དབང་ཕྱུག་གམ་

ཐམས་ཅད་མཁྱེན་པས་གསུངས་པ། འཇིག་རྟེན་ན་བླ་མ་ལྟ་བུར་ཕན་འདོགས་པའི་མ་གཞན་མེད་

ཅིང༌། བླ་མ་ལྟ་བུར་མཆོག་ཏུ་སྐྱོང་བའི་ཕ་གཞན་མེད་དེ། ཅིའི་ཕྱིར་ན། འཁོར་བའི་རྒྱ་མཚོ་ཆེན་

པོ་བརྒལ་བར་དཀའ་བའི་འཇིགས་པ་ཆེན་པོ་ལས་བླ་མའི་བཀའ་དྲིན་གང་གིས་བསྒྲལ་བའི་ཕྱིར་

རོ། །ཞེས་པ་དང༌། བླ་མ་གང་གིས་སློབ་མ་ལ། དཔག་ཚད་བརྒྱ་ནས་བསླབ་པ་བྱིན་པ་སྟེ་མན་ངག་

བསྟན་པས་ཚེ་འདིའི་ལོངས་སྤྱོད་དང་ཕྱི་མའི་གྲོལ་བའི་འབྲས་བུ་སྟེར་བའི་བསླབ་བྱ་གང་བྱིན་པ་

དེས་ནི་འཁོར་བ་ལས་ཐར་པ་སྟེར་བར་བྱེད་པའི་ཕྱིར། ཞེས་པ་སྟེ། 

གསུམ་པ་ནི། དེ་ལྟར་རྣམ་པ་དུ་མ་རྣམས་ཀྱིས་འདོད་པའི་ལོངས་སྤྱོད་ལ་ཆགས་པ་ཆེན་



དྲི་མེད་འོད་ཀྱི་ཡེ་ལེའི་འགྲེལ་བཤད།262

པོས་ཟིལ་གྱིས་མནན་པའི་རྨོངས་པ་དེ་དག་རྣམས་ཡོངས་སུ་ཤེས་པ་ཕྲན་ཚེགས་ལུང་སྟོན་པ་ཉིད་

ཀྱིས་སེམས་སད་ཅིང་མགུ་བར་བྱས་ནས་མགུ་བ་དེ་རྣམས་ཀྱི་རྗེས་སུ་འཛིན་པ་པོ་སློབ་དཔོན་

བྱེད་དེ། དབང་ཕྱུག་གི་བཀའ་ལུང་དེ་ཡང་དེ་དག་ལ་སྟེར་བར་བྱེད་དོ། །དེས་སློབ་མ་དེ་རྣམས་

ཀྱང་མགུ་བ་ཆེན་པོར་གྱུར་ཏེ། བདག་ཅག་རྣམས་བླ་མའི་བཀའ་དྲིན་གྱིས་གྲོལ་ལོ། །ད་ནི་བདག་

ཅག་གིས་བྱ་བ་དང་བྱ་བ་མ་ཡིན་པ་ཐམས་ཅད་བྱ་སྟེ། ཞེས་པ་ནས། དེ་ལྟར་བདུད་ཀྱི་ལས་རྣམ་

པ་དུ་མ་རྣམས་འདིར་དངོས་གྲུབ་ཀྱི་དོན་དུ་བྱེད་དེ། མཆོག་གི་དབང་ཕྱུག་གི་བཀའ་དྲིན་གྱིས་དེ་

རྣམས་ཀྱི་ལུས་འཆི་མེད་དུ་གྲུབ་པར་འགྱུར་བ་ཡང་མ་ཡིན་ཞིང༌། འདས་མ་འོངས་ད་ལྟར་བྱུང་བ་

རིག་པར་འགྱུར་བ་ཡང་མ་ཡིན་ནོ། །མཐར་འཆི་བར་ཡང་འགྱུར་ཏེ། ལུས་མེ་ཡིས་བསྲེག་པར་

འགྱུར་བའམ་ཁྱི་དང་བྱ་ལ་སོགས་པ་རྣམས་ཀྱིས་ཟ་བར་འགྱུར་རོ། །སྲོག་ནི་ཞི་བ་དབང་ཕྱུག་གི་

སྐུ་ཅན་ནམ། རྣམ་པར་ཤེས་པ་ནི་ཁྱབ་འཇུག་རྡོ་རྗེ་ཅན་དུ་འགྱུར་བ་མེད་པའི་ཕྱིར་རོ། །འདིར་རྭ་

འགྱུར་དུ་འགྱུར་བ་མེད་པས། ཞེས་པ་ལྟར་རོ།།

བཞི་པ་ནི། དེ་ལྟར་བདུད་རྣམས་ཀྱི་སྔགས་དང་ལྷའི་བྱིན་གྱིས་བརླབས་པའི་རིམ་པ་ཕྲ་མོ་

ཐམས་ཅད་མཆོག་ཏུ་མི་འགྱུར་བའི་ཡེ་ཤེས་ལ་མངོན་པར་དགའ་བའི་རྣལ་འབྱོར་པ་རྣམས་ཀྱིས་

ལམ་ལོག་པ་ཡིན་པར་རྣམ་པར་དཔྱད་པར་བྱ་སྟེ། ཉེ་ཚེ་བའི་སྔགས་ཀྱིས་བྱིན་གྱིས་བརླབས་པ་

ཕྲ་མོ་འདི་རྣམས་ཀྱིས་རྡོ་རྗེ་ཡེ་ཤེས་འབེབས་པར་མི་འགྱུར་རོ། །མཚན་བརྗོད་ཀྱི་མེ་ལོང་ཡེ་

ཤེས་ཀྱི་བསྟོད་པ་ལས་ཚིགས་བཅད་བདུན་པས་གསུངས་པ། ཡེ་ཤེས་ཀྱི་སྐུ་ནི་མི་ཕྱེད་པས་རྡོ་

རྗེ་བདེ་བ་ཆེན་པོའ་ིཡེ་ཤེས་འབར་བས་དོན་ཐམས་ཅད་མཁྱེན་པའི་སྤྱན་ཐོབ་པས་མིག །སྒྲིབ་པ་

མི་བཟད་པ་དང་བཅས་པ་འགགས་པས་སྒྲ་དང༌། ཡང་སྒྲས་རྡོ་རྗེའི་སྐུ་ཡིན་པའི་ཕྱིར་སྤུ་སེན་ལ་

སོགས་པ་རྡོ་རྗེ་འབར་བ་སྟེ། རྡོ་རྗེ་བདེ་བ་ཆེན་པོ་དེ་ཉིད་འགྲོ་བ་ཀུན་ལ་འབེབས་པ་ནི་ལྷ་གཞན་

འབེབས་པ་ལས་མཆོག་གཞན་ཡིན་པས་འབེབས་པ་ཆེ། ཡན་ལག་གི་ཆ་ཀུན་གྱིས་གཟིགས་

པས་མིག་བརྒྱ་པ་སྟེ། གཞོམ་དུ་མེད་པའི་རྡོ་རྗེའི་མིག །ཅེས་པ་དང༌། དེ་བཞིན་དུ་རྒྱུད་ཀྱི་དབང་

ལེའི་ཚིགས་བཅད་བརྒྱད་བཅུ་རྩ་དགུ་པས་སྐུའི་འབེབས་པ་སོགས་གསུངས་པ། སྐུ་འབེབས་

པས་ནི་སྐུའི་རྣལ་འབྱོར་གྱིས་བྱིན་གྱིས་བརླབས་པ་དང་ལྡན་པ་ན་དྲག་པོ་དང་ཞི་བའི་རང་བཞིན་

ཡོན་ཏན་དབང་གིས་སློབ་མ་ལ་སྐུའི་བྱ་བ་རི་བོ་འབྱིན་པ་ལ་སོགས་པ་བྱེད་པ་སྟེ། གསུང་ཕེབས་

པས་ནི་ལྷ་དང་འབྱུང་པོ་ཀླུ་དང་ལྷ་མིན་རྣམས་ཀྱི་རྩོད་པ་ལས་རྣམ་པར་རྒྱལ་བའི་སོ་སོ་ཡང་དག་

རིག་བཞི་སྨྲ་བ་པོ་འཇམ་དཔལ་ལྟ་བུར་གྱུར་ལ། ལྷའི་ཐུགས་ཕེབས་པས་ནི་གཞན་གྱི་སྙིང་ལ་

གནས་པའི་སེམས་ཀྱི་རྣམ་པ་ཐམས་ཅད་དག་དང་བྱུང་དང་འབྱུང་བ་སོགས་དུས་གསུམ་གྱི་ཆོས་ 

ཐམས་ཅད་ཤེས་པར་འགྱུར་རོ།།

ཡེ་ཤེས་རྡོ་རྗེ་ཕེབས་པས་སངས་རྒྱས་ལྷ་དང་མི་བླ་མ་རྫུ་འཕྲུལ་ལྡན་པའི་སྟོན་པ་གཅིག་

པུ་ཞེས་བརྟགས་པ་སྟེ། ལྷའི་རྣམ་པ་མངོན་སུམ་དུ་མཐོང་བ་དང༌། མངོན་ཤེས་ལྔ་ཐོབ་ཅིང་ས་

བཅུའི་དབང་ཕྱུག་ཏུ་འགྱུར། ཞེས་པ་ལ་སོགས་པ་སྟེ། དེས་ན་རྡོ་རྗེ་འབེབས་པ་མེད་པ་དེའི་ཕྱིར་

ལྷ་ཕྲ་མོའ་ིའབེབས་པ་རྣམས་ནི་སངས་རྒྱས་ཉིད་ཀྱི་འབྲས་བུ་སྟེར་བར་བྱེད་པར་མི་འགྱུར་རོ། །ཉི་

ཚེ་བའི་འབེབས་པ་འདི་རྣམས་ཀྱིས་ནི་རེ་ཤིག་སངས་རྒྱས་ཉིད་དང་འཇིག་རྟེན་གསུམ་གྱི་བདག་

པོ་ཉིད་ཅེས་བྱ་བ་ལྟ་ཞོག་གི་ཐུན་མོང་གི་གྲུབ་པ་རལ་གྲི་དང་བཅུད་དང་བཅུད་ལེན་ལ་སོགས་པ་

རྣམས་ཀྱང་འགྲུབ་པར་མི་འགྱུར་ཏེ། གང་གི་ཕྱིར་མཆོག་གི་དབང་ཕྱུག་གི་བཀའ་སྟེར་བར་བྱེད་

པའི་བླ་མ་ཡང་རང་ཉིད་དབུལ་ནས་ཕ་རོལ་གྱི་རྫས་འཕྲོག་པར་བྱེད་པ་ཉིད་ཀྱི་ཕྱིར་རོ། །འདིར་

གལ་ཏེ་བླ་མའི་བཀའ་དྲིན་གྱིས་རྨོངས་པ་ཆེན་པོ་རྣམས་ཀྱི་སྐྱེ་བ་འདི་ལ་འཇིག་རྟེན་གསུམ་གྱི་

རྒྱལ་སྲིད་དང་ཐམས་ཅད་མཁྱེན་པའི་གོ་འཕང་དུ་འགྱུར་ན། དེའི་ཚེ་ཅིའི་དོན་དུ་བླ་མ་ལ་དབུལ་

བའི་སྡུག་བསྔལ་ཡོད་ཅིང་ལྕགས་སོགས་གསེར་དུ་བྱེད་པའི་བཅུད་གྲུབ་པའི་གོ་འཕང་ཡང་ཡོད་

པ་མ་ཡིན། དེ་ལྟར་རིགས་པའི་རྣམ་པ་དུ་མ་རྣམས་ཀྱིས་རྣམ་པར་དཔྱད་ན་སྐྱེ་བ་སྔ་མ་གཞན་

གྱི་བསོད་ནམས་དང་ཡེ་ཤེས་ཀྱི་ཚོགས་གཉིས་དང་བྲལ་བ་ལ་ནི་ཐམས་ཅད་མཁྱེན་པའི་གོ་ 

འཕང་ཐོབ་པ་ཡོད་པ་མ་ཡིན་ནོ།།

གཉིས་པ་ནི། དེའི་ཕྱིར་ཀུན་མཁྱེན་འདོད་པས་བསོད་ནམས་དང་ཡེ་ཤེས་ཀྱི་ཚོགས་

རྫོགས་པ་ཉིད་ཀྱི་དོན་དུ་སེམས་ཅན་ལ་ཕན་པ་འབའ་ཞིག་བསྒྲུབ་པར་བྱའོ། །དེ་ལྟར་ཡང་ལེའུ་ལྔ་

པ་ལས་ཚིགས་བཅད་དྲུག་ཅུ་རྩ་དྲུག་པས་གསུངས་པ། སེམས་ཅན་རྣམས་ནི་སྒྲིབ་པ་དང་བྲལ་ན་

སངས་རྒྱས་ཡིན་ཏེ། སངས་རྒྱས་ཆེན་པོ་སྒྲིབ་བྲལ་གྱི་སེམས་ལས་གཞན་ཞིག་སངས་རྒྱས་ཚོལ་

བའི་སྐབས་འདིར་འཇིག་རྟེན་ཁམས་ན་ཡོད་པ་མ་ཡིན་ལ། སངས་རྒྱས་ཀྱི་སྙིང་པོ་ཅན་གྱི་སེམས་

ཅན་དེ་རྣམས་མཉེས་པར་བྱས་པས་རྣལ་འབྱོར་པ་རང་ཉིད་ཀྱི་དུས་དཔག་ཏུ་མེད་པ་ནས་བརྒྱུད་

པའི་སྲིད་པ་གཅོད་པར་བྱེད་དེ། བདག་དང་གཞན་དུ་རྣམ་པ་མི་རྟོག་པའི་ཚུལ་གྱིས་མགུ་བར་བྱས་

པ་ལས་སོ། །དེའི་ཕྱིར་རྣལ་འབྱོར་པས་ནི་སེམས་ཅན་ལ་འཁུ་བ་སྟེ་མི་མཐུན་པར་བྱེད་ན་དམྱལ་

བ་ངུ་འབོད་ལ་སོགས་པ་ནས་རྡོ་རྗེ་མེ་ལྕེའི་དམྱལ་བ་ཆེན་པོའ་ིམཐའ་རུ་འགྲོ་བར་འགྱུར། དེའི་

ཕྱིར་རང་གི་སེམས་ནི་སྒྲིབ་པ་དང་བྲལ་ཞིང་དག་པ་ན་ཡང་མཁས་པ་དང་མི་མཁས་པའི་སྐྱེ་བོ་

རྣམས་ལ་འགལ་བའམ་གནོད་པ་མི་བྱའོ། །ཞེས་པ་སྟེ། དེའི་ཕྱིར་བསོད་ནམས་ཀྱི་ཚོགས་ཀྱི་དོན་

དུ་སེམས་ཅན་ལ་ཕན་པ་བསྒྲུབ་པར་བྱའོ། །ཡེ་ཤེས་ཀྱི་ཚོགས་ཀྱི་དོན་དུ་མཆོག་ཏུ་མི་འགྱུར་བའི་

ཡེ་ཤེས་བསྒོམ་པར་བྱའོ། །སེམས་ཅན་གྱི་དོན་བྱ་བ་མ་གཏོགས་པར་བསོད་ནམས་ཀྱི་ཚོགས་སུ་

མི་འགྱུར་བ་དང༌། མཆོག་ཏུ་མི་འགྱུར་བའི་ཡེ་ཤེས་སྒོམ་པ་མ་གཏོགས་པར་ཡེ་ཤེས་ཀྱི་ཚོགས་

སུ་འགྱུར་བ་མ་ཡིན་ནོ། །ཞེས་པ་ནི་དེ་བཞིན་གཤེགས་པའི་ཡང་དག་པའི་ཐུགས་དགོངས་སོ།།

རྒྱུད་ཀྱི་ལེའུ་ལྔ་པ་ལས་ཚིགས་བཅད་དོན་གཉིས་པས་གསུངས་པ། སེམས་ཅན་

རྣམས་ཀྱི་སྡིག་པའི་སེམས་ནི་མིའི་བདག་པོ་ཞེས་བོས་ནས། བདུད་ཀྱི་ཚིགས་ཀྱིས་བྱིན་གྱིས་

བརླབས་པར་འགྱུར་རོ། །བསོད་ནམས་དང་ཡེ་ཤེས་ཀྱི་ཚོགས་ལ་རྗེས་སུ་ཆགས་པ་སྟེ་མོས་

ཤིང་སྒྲུབས་པས་བདེ་འབྲས་སྟེར་བ་དག་ཀྱང་བྱང་ཆུབ་སེམས་དཔའ་རྣམས་ཀྱིས་བྱིན་གྱིས་

བརླབས་པའོ། །གང་གི་ཕྱིར་མི་འཕོ་བའི་བདེ་བའི་དམ་ཚིག་བསྟེན་པའི་དབང་གིས་བདུད་དང་

ཉོན་མོངས་བཅོམ་ནས་མྱ་ངན་ལས་འདས་པར་འགྲོ་བར་བྱེད་པ་དེའི་ཕྱིར་བདུད་རྣམས་ཉི་མ་

སོ་སོའ་ིདུས་སུ་སྒྲུབ་པ་པོ་དེ་དག་རྣམས་ལ་རྣམ་པ་དུ་མ་ཡིས་ནི་བགེགས་རྣམས་བྱེད། ཅེས་

པ་སྟེ། བཅོམ་ལྡན་འདས་ཀྱི་གསུང་འདིའི་ཕྱིར་རྣལ་འབྱོར་པས་ཐར་པའི་དོན་དུ་མཆོག་ཏུ་མི་

འགྱུར་བའི་ཕྱག་རྒྱ་ཆེན་པོའ་ིརྣལ་འབྱོར་གྱིས་རང་གི་སེམས་བདེ་བ་ཆེན་པོའ་ིསྐད་ཅིག་མའི་རང་

བཞིན་དུ་བསྒྲུབ་པར་བྱའོ།།

གསུམ་པ་ལ་བཞི། བླ་མའི་བཀའ་ཡིས་གྲོལ་བར་མི་འགྱུར་བའི་རྒྱུ་མཚན་བསྟན། དེས་

ན་ཐར་པ་དོན་དུ་གཉེར་བས་ཕྱི་རོལ་པའི་ལྷ་མི་བསྒྲུབ་པར་གདམས། མི་འགྱུར་བའི་བདེ་བ་བླ་

མའི་བཀའ་ལས་མི་ཐོབ་པར་རྩ་རྒྱུད་ཀྱིས་བཤད། དོན་བསྡུས་ཏེ་ཐར་པ་དོན་དུ་གཉེར་བས་མི་

འགྱུར་བའི་ཡེ་ཤེས་བསྒོམས་པར་གདམས་པའོ། །དང་པོ་ནི། དེ་ལས་རྣམ་པ་གཞན་དུ་བླ་མའི་

བཀའ་ལུང་ཙམ་གྱིས་ཐར་པ་ཐོབ་པར་མི་འགྱུར་ཏེ། གང་གི་ཕྱིར་བཅོམ་ལྡན་འདས་ཀྱང་ཐར་པ་

ཐོབ་པའི་དོན་དུ་ལམ་སྒོམ་པ་ཉེ་བར་སྟོན་པར་བྱེད་པ་ཉིད་ཀྱི་ཕྱིར་རོ། །བླ་མའི་བཀའ་ཡིས་ཀུན་

ཏུ་སྤྱོད་པ་ཙམ་གྱི་ཆོས་རྣམས་ནི་འགར་ཡང་སྲོག་ཆགས་རྣམས་ལ་ཐར་པ་སྟེར་བ་མིན་ལ། དེའི་

རྒྱུ་མཚན་བཅོམ་ལྡན་འདས་ཀྱང་ལམ་སྒོམ་པ་ཉེ་བར་སྟོན་པར་བྱེད་པའི་རྒྱུ་གང་གིས་ན་རྒྱལ་བའི་

བཀའ་ཙམ་གྱིས་ཐར་པ་སྟེར་བ་མིན་ནོ། །གལ་ཏེ་བླ་མའི་བཀའ་དྲིན་ཙམ་གྱིས་ལུས་ཅན་རྣམས་ནི་

གྲོལ་བར་མི་འགྱུར་ན་དེའི་ཚེ་ཐར་པ་ཐོབ་པའི་དོན་དུ་སེམས་ཅན་ལ་སྙིང་རྗེ་ཅན་སངས་རྒྱས་བྱང་

སེམས་རྣམས་ཀྱིས་ཏིང་ངེ་འཛིན་གྱི་སྒོ་ནས་ལམ་སྒོམ་པ་སྟོན་པར་མི་འགྱུར་དགོས་པ་ལ་ཏིང་ངེ་

འཛིན་གྱི་སྒོ་ནས་ཐར་པ་ཐོབ་བོ་ཞེས་སྟོན་པར་མཛད་དོ།།

གཉིས་པ་ནི། དེའི་ཕྱིར་ཐར་པའི་དོན་དང་འཇིག་རྟེན་པའི་དངོས་གྲུབ་སྒྲུབ་པའི་དོན་དུ་

ཐར་པ་དོན་གཉེར་གྱི་རྣལ་འབྱོར་པས་ཕྱི་རོལ་པའི་ལྷའི་སྔགས་སྒྲུབ་པར་མི་བྱའོ། །དེའི་རྒྱུ་མཚན་

འདིར་ཕྱི་རོལ་གྱི་ལྷ་གཞན་ལ་ཉེ་བར་འཚེ་བ་ཕྲ་མོ་བྱེད་པ་རྣམས་ནི་སྒྲུབས་ཀྱང་སྒྲུབ་པ་པོ་ཉིད་ལ་

གནོད་པའི་གླགས་ཚོལ་བར་བྱེད་པའི་ཕྱིར་ཏེ། ལྷ་དེ་རྣམས་ཀྱི་མཐུ་སྟོབས་ཀྱི་ང་རྒྱལ་གྱིས་སྒྲུབ་

པ་པོས་རབ་ཏུ་གཏུམ་པའི་ལྷ་གཞན་རྣམས་ལ་ཉེ་བར་འཚེ་བ་ཕྲ་མོ་བྱེད་དེ། ལྷ་གཞན་དེ་རྣམས་

ཀྱིས་བཟུང་བའི་སྒྲུབ་པ་པོ་ལ་གདུག་པའི་ལྷ་སྔར་སྒྲུབས་པ་དེ་རྣམས་དགྲ་བོར་འགྱུར་ཞིང་སྒྲུབ་

པ་པོ་འཆི་བའི་དུས་སུ་ཕན་པའི་ཐབས་ཅུང་ཟད་ཀྱང་བརྗོད་པར་མི་བྱེད་དོ། །ཏིང་ངེ་འཛིན་མེད་

ཅིང་གཞན་ལ་གནོད་པའི་ལས་བྱས་པས་ཤི་བའི་སྒྲུབ་པ་པོ་ཡང་དམྱལ་བར་འགྲོའ།ོ །གཞན་ཡང་

འཇིག་རྟེན་གྱི་ལྷ་དེ་རྣམས་སྒྲུབ་པས་དངོས་གྲུབ་ཅི་ཞིག་སྟེར་བར་འགྱུར་ཏེ་མི་དབུལ་པོ་བཞིན་

ནོ། །སྒྲུབ་པའི་ལྷ་དེ་རྣམས་ཀྱིས་སྨྲས་པ། ཀྱཻ་སྒྲུབ་པ་པོ་ཁྱོད་ཀྱིས་བསྒོ་བ་ཐམས་ཅད་བདག་ཅག་

གིས་བྱའོ། །ཞེས་ཟེར་རོ། །གང་གི་ཚེ་སྒྲུབ་པ་པོས་ཁྱེད་རྣམས་ཀྱིས་རྒྱལ་པོ་ཆིངས་ལ་འདིར་

ཁྱེར་ཤོག་ཅིག་ཅེས་བརྗོད་ན། དེའི་ཚེ་ཡོངས་སུ་ཟློག་པར་བྱེད་དེ། ཡུལ་འདི་སྒྲུབ་པ་ལ་བདག་

ཅག་རྣམས་ལ་ནུས་པ་མེད་དོ་ཞེས་སོ། །དེ་ལྟར་འཇིག་རྟེན་གྱི་ལྷ་ཕྲ་མོ་སྒྲུབ་པ་རྣམས་ནི་སྒྲུབ་

པ་པོ་ཐམས་ཅད་མཁྱེན་པའི་ཡུལ་ཐོབ་པ་ལ་བར་ཆད་བྱས་ནས་ཡོངས་སུ་ཟློག་པར་བྱེད་དེ། 

དེའི་ཕྱིར་ཐམས་ཅད་མཁྱེན་པའི་གོ་འཕང་མངོན་པར་འདོད་པ་རྣམས་ལ་གདུག་པའི་ལྷ་སྒྲུབ་པ་

དང༌། བླ་མའི་བཀའ་ལུང་འཁོར་བའི་ཆོས་ཀྱི་འབྲས་བུ་སྟེར་བའི་རང་བཞིན་རྣམས་ཀྱི་དགོས་པ་

ཅི་ཞིག་ཡོད་དེ་དོན་མེད་དོ།།

གསུམ་པ་ནི། བཅོམ་ལྡན་འདས་ཀྱིས་རྩ་བའི་རྒྱུད་ལས། བླ་མའི་བཀའ་ལུང་ཙམ་གྱིས་

འགྲུབ་པ་དང་མི་འགྲུབ་པའི་རྣམ་དབྱེ་གསུངས་པ། ཞི་བའི་དེ་ཉིད་དང༌། འདོད་པའི་དེ་ཉིད་དང༌། 

དུག་གི་དེ་ཉིད་དང་དེ་བཞིན་ཏེ་གསུམ་ནི་བླ་མའི་བཀའ་ལུང་ཕོག་པ་ཙམ་གྱིས་མ་སྒོམས་པར་

ཡང་ཀུན་ཏུ་སྤྱོད་པར་འགྱུར་ཏེ། སྐྱེས་བུ་ནི་སངས་རྒྱས་ཉིད་དུ་བླ་མའི་བཀའ་ལུང་ཕོག་པ་ཙམ་

གྱིས་དེ་ཁོ་ན་ཉིད་གསུམ་པོ་དེ་བཞིན་དུ་འགྱུར་བ་མིན་ཏེ། ཆགས་སོགས་ཉོན་མོངས་པའི་དྲི་མ་

དང་ལྡན་པའི་སེམས་འགྱུར་བའམ་འཕོ་བའི་སྐད་ཅིག་ནི་འཁོར་བའི་རྒྱུ་ཡིན་ཏེ། སྐད་ཅིག་དེ་དང་

བྲལ་བས་གློ་བུར་དྲི་མས་རྣམ་པར་དག་པའི་སེམས་ཀྱི་རང་བཞིན་སྒྲིབ་པས་དག་པ་མྱ་ངན་ལས་

འདས་པའོ། །དེའི་ཕྱིར་བླ་མའི་བཀའ་ཡིས་ལུང་ཕོག་པ་ཙམ་གྱིས་བསལ་བྱའི་དྲི་མ་ནི་ཅི་ཡང་མི་

སེལ་ཞིང་བཞག་བྱ་སྒྲིབ་བྲལ་གྱི་ཆོས་ཅི་ཡང་འཇོག་པའི་ནུས་པ་མེད་པས་བཀའ་ཙམ་ནི་བཅིངས་

གྲོལ་གང་གིའང་རྒྱུ་མ་ཡིན་ནོ། །དེས་ན་རྣམ་པར་དག་པའི་དེ་ཁོ་ན་ཉིད་ནི་འགྱུར་བ་མེད་པའི་བདེ་

བ་ཆེན་པོ་སྟེ། དེ་གཞན་གྱིས་སྦྱིན་བྱ་མ་ཡིན་ལ་དབྲོག་བྱའང་མིན་པར་གྱུར་པའི་དྲི་མས་ཀུན་ནས་

དག་པའི་དེ་ཁོ་ན་ཉིད་འགྱུར་མེད་བདེ་ཆེན་བཀའ་ལུང་ཙམ་གྱིས་སྦྱིན་བྱེད་དང་འཕྲོག་པར་བྱེད་

ནུས་པའི་བླ་མ་མེད་དོ། །བསོད་ནམས་དང་ཡེ་ཤེས་ཀྱི་ཚོགས་ནི་དམན་པའི་སེམས་ཅན་རྣམས་

ལ་ཀུན་མཁྱེན་གཙོ་བོ་རང་ཉིད་ཀྱིས་ཀྱང་དག་པའི་དེ་ཉིད་སྦྱིན་བྱེད་དམ་འཕྲོག་བྱེད་དུ་མི་འགྱུར་

རོ། །དེས་ན་འདིར་སྐྱེས་བུ་རྣམས་ཀྱི་བྱ་བ་གཞན་ལ་ཕན་པ་ལས་བསོད་ནམས་ཀྱི་ཚོགས་ནི་དག་

པའི་དེ་ཉིད་ཐོབ་བྱེད་ཀྱི་ཐབས་མཆོག་ཡིན་ཞིང༌། མི་འགྱུར་བའི་བདེ་བ་ནི་ཡེ་ཤེས་ཀྱི་ཚོགས་

མཆོག་སྟེ་དེ་དག་གིས་སངས་རྒྱས་ཉིད་ཀྱི་གོ་འཕང་མཆོག་ནི་སྟེར་བ་ཡིན་ནོ།།

དེ་དག་རྒྱས་པར་བཤད་ན། ཆགས་སོགས་ཀྱིས་ཟིལ་གྱིས་གནོན་པའི་མི་ལ་དེ་ཁོ་ན་ཉིད་

སྟེར་བ་བྱེད་པ་པོ་བླ་མ་དབང་ཕྱུག་གི་བཀའ་ལུང་ཙམ་གྱིས་མ་བསྒོམས་པར་ཡང་ཞི་བའི་དེ་ཉིད་



ཡེ་ལེའི་མདོར་བསྡུས་གསུམ་པའི་རྣམ་བཤད། 267

དང་འདོད་པའི་དེ་ཉིད་དང༌། དུག་གི་དེ་ཉིད་རྣམ་པ་གསུམ་མངོན་སུམ་དུ་འགྱུར་བས་འཕྲལ་དུ་ཡིད་

ཆེས་པར་བྱེད་ཀྱི་མཆོག་ཏུ་མི་འགྱུར་བའི་བདེ་བ་ནི་བཀའ་ལུང་ཙམ་གྱིས་དེ་ལྟར་འགྱུར་བ་མ་ཡིན་

ནོ། །དེ་ལ་ཞི་བའི་དེ་ཉིད་ནི། སེམས་ངག་ལུས་ཀྱི་ཁུ་བ་འཕོ་བའི་དབྱེ་བ་ཡིས་བསྐྱེད་པ་གཉིད་

མཐུག་གི་སྐབས་ཀྱི་ཕྲ་མོའ་ིསེམས་སྦྱོང་བྱེད་ནུས་པ་ཅན་ཐུགས་རྡོ་རྗེ་འབེབས་པ་དང། རྨི་ལམ་

གྱི་སྐབས་སྦྱོང་བྱེད་ངག་ལ་གསུང་རྡོ་རྗེ་བདེ་འབྱུང་དབང་ཕྱུག་འབེབས་པ་དང༌། སད་པའི་སྐབས་

སྦྱོང་བྱེད་ལུས་ལ་འགྲོ་བ་ཀུན་གྱི་བྱེད་པ་པོ་སྐུ་རྡོ་རྗེ་ཚངས་པ་འབེབས་པ་རྣམས་མ་བསྒོམས་པར་

ཡང་བཀའ་ལུང་ཙམ་གྱིས་སྟེར་བས་དེ་དག་ནི་རྨོངས་པ་རྣམས་ལ་བླ་མའི་བཀའ་ཙམ་གྲུབ་པའི་ཞི་

བའི་དེ་ཁོ་ན་ཉིད་ཅེས་པར་བརྗོད་དོ། །འདོད་པའི་དེ་ཉིད་ནི། བླ་མས་འདོད་པའི་ལྷ་དང་སྔགས་ཀྱི་

བཀའ་ལུང་ཕོག་པའི་བཀའ་དྲིན་གྱིས་ནི་མ་སྒོམས་པར་ཡང་སེམས་ངག་ལུས་ཀུན་ཆགས་པས་

སྐྱེད་ཅིང་དེ་ལས་ལུས་ཅན་རྣམས་ཀྱི་ཁུ་བ་འཕོ་བའི་སེམས་ནི་འདོད་པའི་དེ་ཉིད་ཅེས་པར་བཤད་

ལ། དུག་གི་དེ་ཉིད་ནི། བླ་མའི་དུག་སྔགས་སོགས་ཀྱི་བཀའ་ལུང་ཕོག་པའི་དྲིན་གྱིས་ནི་བརྟན་

གཡོ་དང་བྱས་པར་སྦྱར་བ་ཡི་དུག་རྣམས་ནི་འཕྲལ་དུ་དུག་མེད་པར་བྱེད་པ་དང༌། དུག་མེད་པའི་

རྫས་ནི་དུག་ཉིད་དུ་བྱེད་པ་དག་ཀྱང་དུག་གི་དེ་ཉིད་ཅེས་པར་བརྗོད་དེ། བླ་མའི་བཀའ་ཙམ་གྱིས་

འཕྲལ་དུ་ཡིད་ཆེས་བྱེད་པ་ནི་དེ་ཉིད་གསུམ་པོ་དེ་དག་སྟེ། དག་པའི་དེ་ཉིད་འགྱུར་མེད་བདེ་བ་ནི་

མ་བསྒོམས་པར་བླ་མའི་བཀའ་ཡི་དྲིན་ཙམ་ནི་ལུས་ཅན་ཀུན་ལ་འབྱུང་བར་མི་འགྱུར་བ་དེའི་ཕྱིར། 

ཐར་པའི་དོན་དུ་འགྱུར་མེད་ཀྱི་བདེ་བ་བསྒོམ་པར་བྱ་སྟེ་ཚངས་སྤྱོད་ཀྱི་བརྟུལ་ཞུགས་ཅན་གྱིས་

སོ། །ཞེས་པ་སྟེ། བཞི་པ་ནི། བཅོམ་ལྡན་འདས་ཀྱི་གསུང་འདིའི་ཕྱིར་ཐར་པ་དོན་དུ་གཉེར་བ་

རྣམས་ཀྱིས་མཆོག་ཏུ་མི་འགྱུར་བའི་ཡེ་ཤེས་ཕྱག་རྒྱ་ཆེན་མོ་བསྒོམ་པར་བྱའོ།།

གསུམ་པ་ཚངས་སྤྱོད་མེད་པར་མངོན་ཤེས་མི་ཐོབ་པ་ལ་རྩོད་པ་སྤང་བ་ལ་གཉིས། 

ཚངས་སྤྱོད་མེད་ན་མངོན་ཤེས་མི་ཐོབ་ན་བྱང་སེམས་དང་དྲང་སྲོང་ལ་མངོན་ཤེས་མེད་པར་ཐལ་

བའི་རྩོད་པ། དེ་ལ་རྟགས་མ་གྲུབ་དང་འདོད་པའི་ལན་གདབ་པའོ། །དང་པོ་ནི། ཁོ་ན་རེ། གལ་

ཏེ་ཁྱེད་ཀྱི་ལུགས་ལ་མི་འཕོ་བའི་ཚུལ་ཁྲིམས་མེད་པར་མངོན་པར་ཤེས་པ་ལྔ་ཐོབ་པར་མི་འགྱུར་

བ་མ་ཡིན་ནམ། དེ་ལྟར་འདོད་པ། དེའི་ཚེ་ཆོས་འཕགས་ལ་སོགས་པའི་བྱང་ཆུབ་སེམས་དཔའ་

རྣམས་དང༌། བ་ཤིཥྛ་གནས་འཇོག་ལ་སོགས་པའི་དྲང་སྲོང་ཆེན་པོ་རྣམས་ལ་མི་འཕོ་བའི་ཚུལ་

ཁྲིམས་མེད་པས་ཇི་ལྟར་མངོན་པར་ཤེས་པ་ལྔར་འགྱུར་ཞེས་པ་འཛག་བདེ་ལ་ཞེན་པ་འགའ་ཞིག་

དག་གི་བསམ་པ་འབྱུང་བར་འགྱུར་ཏེ། 

གཉིས་པ་ལ་གཉིས། བྱང་སེམས་ལ་ཚུལ་ཁྲིམས་མེད་པ་རྟགས་མ་གྲུབ་པའི་དང༌། དྲང་

སྲོང་ལ་མངོན་ཤེས་མེད་པ་འདོད་པའི་ལན་ནོ། །དང་པོ་ལ་གསུམ། འཕོ་བའི་དབྱེ་བ་བསྟན་ཏེ་

སེམས་ལ་དབང་བའི་འཕོ་བ་ཚངས་སྤྱོད་དང་མི་འགལ་བར་བསྟན། བྱང་སེམས་འཆིང་བའི་དབྱེ་

བ་བསྟན་ཏེ་ཚངས་སྤྱོད་མཆོག་དང་ལྡན་པར་སྒྲུབ། དོན་བསྡུས་ཏེ་བྱང་སེམས་ལ་མངོན་ཤེས་ལྔ་

ཡོད་པར་བསྟན་པའོ། །དང་པོ་ལ་བཞི། བྱང་སེམས་འཕོ་བའི་དབྱེ་བ་བསྟན། དེ་གཉིས་ཀྱི་བྱེད་

ལས་བསྟན། སེམས་ལ་དབང་བའི་འཕོ་བ་གཞན་དོན་གྱི་རྒྱུར་བསྟན་ཏེ་ལུང་དང་སྦྱར། དེ་མེད་ན་

གཞན་དོན་མི་འགྲུབ་པར་བསྟན་པའོ། །དང་པོ་ནི། དེའི་ཕྱིར་བརྗོད་པར་བྱའོ། །འདིར་བྱིས་པའི་

སྐྱེ་བོ་རྣམས་ཀྱིས་བརྗོད་པར་བྱ་བ་གང་ཡིན་པ་ཆོས་འཕགས་སོགས་བྱང་སེམས་ཆེན་པོ་རྣམས་

ལ་མི་འཕོ་བའི་ཚངས་སྤྱོད་མེད་པ་ནི་མ་ཡིན་ཏེ། གང་གི་ཕྱིར་བྱང་ཆུབ་ཀྱི་སེམས་འཕོ་བའི་ཚུལ་

གཉིས་ལས། ལས་དབང་གིས་འཕོ་བ་ལས་གྲོལ་ཡང་འཁོར་བ་པ་རྣམས་ལ་ལམ་བསྟན་པའི་ཕྱིར་

བསམ་བཞིན་དུ་འཁོར་བར་འཕོ་བ་ཡོད་པ་ཉིད་ཀྱི་ཕྱིར་རོ། །དེ་ཡང་འདིར་སེམས་ཅན་རྣམས་ཀྱི་

བྱང་ཆུབ་ཀྱི་སེམས་འཕོ་བའི་ཚུལ་རྣམ་པ་གཉིས་ཏེ། གཅིག་ནི་དགེ་མི་དགེའི་ལས་དབང་གིས་

འཕོ་ལ། གཉིས་པ་ནི། སེམས་ལ་དབང་ཐོབ་པའི་དབང་གིས་འཕོ་བའོ། །གཉིས་པ་ནི། དེ་ལ་ལས་

དབང་གིས་འཕོ་བ་དེ་ནི་སེམས་ཅན་ཕལ་པ་རྣམས་འཁོར་བར་འཁྱམས་པའི་དོན་དུའོ། །སེམས་

ལ་དབང་བ་ལས་འཕོ་བ་གང་ཡིན་པ་དེ་ནི་འཁོར་བའི་འཁོར་ལོར་ལས་ཀྱིས་འཁྱམས་པའི་སེམས་

ཅན་རྣམས་ལ་ཐར་པའི་ལམ་བསྟན་པའི་དོན་དུ་འཕོ་བའོ།།

གསུམ་པ་ནི། ཇི་ལྟར་འབིགས་བྱེད་ཀྱི་ནགས་ཐིབས་པོར་རབ་ཏུ་ལྷུང་བ་ལ་མ་ཉམས་པ་

སྟེ་སྟོར་བ་རྣམས་ལ་ལམ་སྟོན་པ་པོ་མེད་པར་ལམ་མཐོང་བར་མི་འགྱུར་ཏེ། དེ་བཞིན་དུ་འཁོར་

བར་རབ་ཏུ་ལྷུང་བ་རྣམས་ལ་ལམ་སྟོན་པ་པོ་བྱང་སེམས་སོགས་མེད་པར་ཐར་ལམ་མཐོང་བར་

མི་འགྱུར་རོ། །གལ་ཏེ་ལམ་སྟོན་པ་པོ་དང་ལམ་སྟོར་བ་དག་ལྷན་ཅིག་ཏུ་འགྲོགས་ཀྱང་ཡང་



ཡེ་ལེའི་མདོར་བསྡུས་གསུམ་པའི་རྣམ་བཤད། 269

དག་པར་མཐོང་བ་སྟེ་ལམ་སྟོན་པ་མེད་པ་དེ་ལྟ་ན་ཡང་ལམ་མཐོང་བ་མེད་པ་སྟེ། ཅི་སྟེ་ལམ་

སྟོན་པ་པོ་རང་ཉིད་སྔར་རྣམ་པ་དག་པའི་ལམ་ནས་མ་འོངས་པ་དེ་ལྟ་ན་ཡང་ལམ་མཐོང་བ་མེད་

དོ། །ཅི་སྟེ་ཡང་དག་པའི་ལམ་ཉམས་པའི་སེམས་ཅན་རྣམས་ཀྱིས་ལམ་སྟོན་པ་པོའ་ིསྐད་མི་ཤེས་

པ་དེ་ལྟ་ན་ཡང་ལམ་མཐོང་བ་མེད་དོ། །ལམ་ཉམས་པ་འདི་རྣམས་འཁོར་བའི་སྡུག་བསྔལ་གྱིས་

སྐྲག་པར་གྱུར་པ་མཐོང་ནས་ལམ་ཉམས་པ་མ་ཡིན་པ་བྱང་ཆུབ་སེམས་དཔའ་རྣམས་ནི་འཁོར་བ་

ལ་སྐྲག་པར་འགྱུར་བ་མ་ཡིན་ནོ།།

དེ་ལྟར་བྱང་ཆུབ་སེམས་དཔའ་རྣམས་སེམས་ལ་ཕན་གདགས་པའི་དོན་དུ་བསམ་བཞིན་

དུ་འཁོར་བར་སྐྱེ་བ་ལེན་པ་ལ་རབ་ཏུ་འཇུག་སྟེ། ལས་ཀྱི་རྣམ་པར་སྨིན་པ་ལས་མི་འདོད་བཞིན་དུ་

སྐྱེ་བ་ནི་མ་ཡིན་ནོ། །གལ་ཏེ་དེ་ལྟ་མིན་པར་བྱང་སེམས་ས་བཅུའི་དབང་ཕྱུག་ཕར་ཕྱིན་བཅུ་ཡིས་

ངེས་པར་འབྱུང་བ་དབང་ཕྱུག་ཐོབ་པ་རྣམས་ལས་ཀྱི་རྣམ་པར་སྨིན་པས་འཁོར་བར་འཁྱམས་ན་

དེའི་ཚེ་སེམས་ཅན་རྣམས་ལ་ཐར་པ་མེད་དོ། །ཐར་ལམ་མི་ཤེས་པ་ཡིས་སྐྱེ་བོ་ཕལ་པ་ལམ་མི་

ཤེས་པ་ལ་ལམ་གྱི་ཉེ་བར་བསྟན་པ་བརྗོད་པར་བྱ་བ་མ་ཡིན་ཏེ། ལོང་བས་ལོང་བ་ལ་ལམ་སྟོན་པ་

བཞིན་ནོ། །དེའི་ཕྱིར་བྱང་སེམས་ཆེན་པོ་རྣམས་ལམ་སྟོན་པའི་དོན་དུ་འཁོར་བར་སྐྱེ་བ་འཛིན་པ་

ནི་སེམས་ཅན་གྱི་དོན་དུ་བསམས་བཞིན་དུ་སྐྱེ་བ་ལེན་པའོ། །དེས་ན་འཇིག་རྟེན་མགོན་པོ་བདག་

སེམས་ཅན་གྱི་དོན་གྱི་སླད་དུ་དམྱལ་བར་རབ་ཏུ་ཞུགས་པའི་དུས་སུ་བདུད་ཀྱི་རིགས་རྣམས་ཀྱིས་

བསྟོད་པ་བརྗོད་པ། གང་ཞིག་ཅེས་སོགས་ཤོ་ལོ་ཀ་སྟེ་སྔར་ཡང་བཤད་དོ། །དེ་ལྟར་དབང་བཅུ་

སོགས་ཡོན་ཏན་དུ་མ་དང་ལྡན་ཞིང་ཉོན་མོངས་པའི་སྒྲིབ་པ་ཕལ་ཆེར་བསྲེགས་པའི་བྱང་སེམས་

རྣམས་ཀྱི་སེམས་ཅན་གྱི་དོན་བྱ་བའི་བདག་ཉིད་སྒྲུབ་པའི་ཕྱིར། ཉོན་མོངས་པའི་སྒྲིབ་པའི་ཆ་

ཤས་ཙམ་མ་སྤངས་པ་ནི་སྐྱེ་བ་འཛིན་པའི་དོན་དུའོ། །བཞི་པ་ནི། རྣམ་པ་གཞན་དུ་མངལ་དུ་བྱང་

སེམས་སྐྱེ་བ་འཛིན་པ་མེད་ན་ལས་ཀྱི་ས་པའི་སེམས་ཅན་རྣམས་ལ་ལམ་སྟོན་པ་མེད་པར་འགྱུར་

རོ། །ལམ་སྟོན་པ་མེད་པར་ཐོག་མ་མེད་པའི་འཁོར་བ་ལས་སེམས་ཅན་རྣམས་ངེས་པར་འབྱུང་

བར་མི་འགྱུར་ཏེ། ལམ་སྟོན་པ་པོ་བྱང་ཆུབ་སེམས་དཔའ་དང་ཕྲད་པ་མེད་པའི་ཕྱིར་རོ།།

གཉིས་པ་ལ་ལྔ། བྱང་སེམས་འཆིང་བའི་དབྱེ་བར་དངུལ་ཆུའི་དཔེས་བསྟན། འཆིང་

ཚུལ་གཉིས་ཀྱིས་ཐོབ་པའི་འབྲས་བུའི་ཁྱད་པར་བསྟན། ཤེས་རབ་ཀྱི་ཆགས་པས་བཅིངས་པས་

ཐོབ་པའི་སའི་ཡོན་ཏན་གྱི་ཁྱད་པར་བཤད། མི་འགྱུར་བའི་སྐད་ཅིག་འཕེལ་བས་ས་བཅུ་གཉིས་

ཐོབ་ཅིང་སྒྲིབ་བཅས་ཀྱི་ཕུང་པོ་འགག་ཚུལ། དེ་ཉིད་དངུལ་ཆུའི་དཔེས་བསྟན་པའོ། །དང་པོ་

ནི། འདིར་བྱང་ཆུབ་སེམས་དཔའ་རྣམས་ཀྱིས་སྔོན་དུ་ཤིན་ཏུ་རྣལ་འབྱོར་གོམས་པས་བྱང་ཆུབ་

ཀྱི་སེམས་ཤིན་ཏུ་བརྟན་པར་བྱའོ། །བྱང་ཆུབ་ཀྱི་སེམས་འདི་ལ་བརྟན་པར་བཅིང་བའི་ཚུལ་རྣམ་

པ་གཉིས་ཏེ། ཤེས་རབ་ཀྱི་ཆགས་པ་དང་བྲལ་བས་བཅིངས་པ་དང༌། ཤེས་རབ་ཀྱི་ཆགས་པས་

བཅིངས་པའོ། །ཇི་ལྟར་དངུལ་ཆུ་བཅིང་བ་འོག་ཏུ་འཆད་པ་བཞིན་ཏེ། གཅིག་ནི་བདུག་པ་དང་

དགོད་པའི་སྦྱོར་བའོ། །གཉིས་པ་ནི། ལྕགས་ལ་སོགས་པ་དང་ལྷན་ཅིག་སྐོལ་བ་དང་བསྲེག་པའི་

སྦྱོར་བས་བཅིངས་པའོ། །དེ་དག་ལས་བདུག་པ་དང་དགོད་པའི་སྦྱོར་བས་བཅིངས་པའི་དངུལ་

ཆུ་གང་ཡིན་པ་དེ་ནི་མེ་དྲག་པོས་བཞུས་པར་གྱུར་ན་ཅུང་ཟད་གནས་ཏེ་དེ་ནས་འབྲོས་པར་བྱེད་

དོ། །ལྕགས་ཐམས་ཅད་དང་ལྷན་ཅིག་སྐོལ་བ་ལས་དངུལ་ཆུ་མེ་དྲག་པོས་བཅིངས་པ་གང་ཡིན་

པ་དེ་ནི་མེ་དྲག་པོས་བཞུས་པར་གྱུར་པ་ན་ནམ་ཡང་མི་འབྲོས་སོ། །མེ་དྲག་པོས་བཞུས་ན་འབྲོས་

པའི་དངུལ་ཆུ་དེ་ཉིད་ནི་ལྕགས་ཀྱི་ཟས་ཟ་བ་དང་མེས་སྐོལ་བ་གཞན་གྱི་དབང་གིས་གནས་སྐབས་

གཞན་དང་གཞན་དུ་འགྱུར་བ་འདི་ལྟ་སྟེ། དུ་བ་དང་ནི་ཙེག་ཙེག་ཉིད། །སྦལ་བ་མཆོང་བ་ཉིད་

དང༌ནི། །འདར་དང་མི་འདར་བ་ཉིད་དེ། །དངུལ་ཆུ་ཡི་ནི་གནས་སྐབས་ལྔ། །འདིའི་དོན་ནི་ལེའུ་ 

སྔ་མའང་1བཤད་ཟིན་ཏོ།།

དེ་བཞིན་དུ་བྱང་སེམས་བཅིང་བའི་ཐབས་སྒོམ་པ་དགོས་པའི་དབང་གིས་བྱང་ཆུབ་ཀྱི་

སེམས་གནས་སྐབས་གཞན་དུ་འགྱུར་ཏེ། དམན་པ་དང་འབྲིང་དང་མཆོག་རབ་ཏུ་དབྱེ་བས་ཕྱེ་བ་

ལས་སོ། །དེ་ལ་དངུལ་ཆུ་མེས་བདུག་པ་དང་རྫས་དགོད་པའི་སྦྱོར་བས་བཅིངས་པ་དང་འདྲ་བའི་

བྱང་ཆུབ་ཀྱི་སེམས་བཅིངས་པ་གང་ཡིན་པ་དེ་ནི་བྱང་ཆུབ་ཀྱི་སེམས་བཅིངས་པ་གཅིག་སྟེ། དེ་

ནི་བྱང་སེམས་རབ་བྱུང་ལྟ་བུ་གང་ཟག་མི་རྟག་པ་བསྒོམ་པའི་སྟོབས་དང༌། ས་ལ་སོགས་པའི་ཟད་

པར་མངོན་སུམ་དུ་བྱེད་པ་དང༌། ཤེས་རབ་ཀྱིས་ཆགས་པ་དང་བྲལ་བ་ཡིས་བཅིངས་པ་རྣམས་

1  ཞོལ། ཤོག ༡༨༦ ན ༡། གཙང་། ཤོག ༡༤༣ ན ༦ ལེའུ་སྔ་རྣམས་སུའང་བཤད་

སོ། །དེ་བཞིན་དུ་དངུལ་ཆུའི་བདུག་པ་དང་དགོད་པའི་སྦྱོར་བས་བཅིངས་པ་ལས་གཞན་ཡང་

སྐོལ་བ་དང་བསྲེག་པའི་དུས་གཞན་གྱི་དབང་གིས་ལྕགས་ཀྱི་ཟས་ཟ་བ་ཡོད་དེ། ཟས་ཟོས་པ་དེས་

མི་བརྟན་པ་ལས་བརྟན་པའི་གནས་སྐབས་གཞན་དུ་འགྱུར་རོ། །དེ་བཞིན་དུ་བྱང་སེམས་ཁ་ཅིག་

གིས་གང་ཟག་མི་རྟག་པར་བསྒོམ་པ་དང༌། ས་ལ་སོགས་པའི་ཟད་པར་བསྒོམས་པ་ཡིས་བེམ་པོའ་ི

ཕུང་ཁམས་སྐྱེ་མཆེད་ཟད་པ་ལས་གནས་སྐབས་གཞན་དུ་འགྱུར་ཏེ། གནས་སྐབས་གཞན་ཞེས་བྱ་

བ་ནི་ས་ཐོབ་པའོ། །འདི་དག་གི་སྐབས་སུ་ཤེས་རབ་ཀྱི་ཆགས་པ་དང་བྲལ་བ་དང༌། འདོད་ཆགས་

དང་བྲལ་བའི་ས་ཞེས་སོགས་རྣམས་ཐེག་དམན་ལ་སྦྱོར་བ་ནི་དགོངས་པ་མ་ཡིན་ཏེ། བྱང་ཆུབ་

ཀྱི་སེམས་བཅིང་བའི་ཚུལ་གཉིས་ཀ་བྱང་སེམས་རྣམས་ཀྱི་བྱང་ཆུབ་ཀྱི་སེམས་བརྟན་པར་བྱས་

པ་ལས་འཕྲོས་པའི་ཕྱིར་དང༌། འདོད་ཆགས་དང་བྲལ་བས་དོན་གྱི་གྲངས་མཐོང་བ་སོགས་ཀྱང་

བྱང་སེམས་ཀྱི་ས་1དང་འབྲེལ་བའི་ཕྱིར་རོ། །བདེན་བཞི་སྒོམ་པ་སོགས་ཐེག་དམན་དང་འབྲེལ་

བ་ལྟ་བུ་རྣམས་ཀྱང་བྱང་སེམས་ལ་སྦྱོར་བ་མི་འགལ་ཞིང༌། ལེའུ་འདིའི་མདོར་བསྡུས་བཞི་པར་

ཡང་འདོད་ཆགས་དང་བྲལ་བ་བྱང་སེམས་ལ་གསུངས་པའི་ཕྱིར་རོ། །ཞེས་བླ་མ་ཁ་ཅིག་བཞེད་ 

པ་ནི་ལེགས་པར་མཐོང་ངོ༌།།

གཉིས་པ་ནི། འདིར་ས་ནི་རྣམ་པ་གཉིས་ཏེ། རྣམ་འགྲེལ་ལས། བླང་དང་དོར་བྱ་སྤངས་

པའི་ཕྱིར། །ཐམས་ཅད་ལ་ནི་མཉམ་སྙོམས་ཅན། །ཙནྡན་ཏེའུ་མཚུངས་པ་ལ། །ཆགས་བྲལ་ཞེས་

ནི་བརྗོད་པ་ཡིན།2།ཞེས་འབྱུང་བ་ལྟར། འདོད་ཆགས་དང་བྲལ་བ་ས་དང་པོ་ནས་བཅུ་པའི་བར་

བྱང་སེམས་ཀྱི་ས་དང༌། ཡང་དག་པར་རྫོགས་པའི་སངས་རྒྱས་ཀྱི་སའོ། །དེ་དག་ཐོབ་པ་སའི་

དབང་གིས་རྫུ་འཕྲུལ་རྣམ་པ་གཉིས་ཏེ། བྱང་སེམས་ཀྱི་རྣམ་པ་གཅིག་པའི་རྫུ་འཕྲུལ་དང༌། སངས་

རྒྱས་ཀྱི་རྣམ་པ་ཐམས་ཅད་པའི་རྫུ་འཕྲུལ་ལོ། །དེ་བཞིན་དུ་མངོན་པར་ཤེས་པ་ལྔ་དང་དྲུག་གོ །དེ་

བཞིན་དུ་རིམ་པ་བཞིན་དུ་ལྐོག་གྱུར་གྱི་དོན་གྱི་གྲངས་ཚད་ཅན་མཐོང་བ་དང༌། དོན་ཐམས་ཅད་

ཀྱི་གྲངས་མཐོང་བའོ། །དེ་བཞིན་དུ་སྐད་ནི་སེམས་ཅན་གྱི་གྲངས་ཉི་ཚེ་བའི་སྐད་ཀྱི་བདག་ཉིད་

1  ཞོལ། ཤོག ༡༨༦ བ ༡ བྱང་སེམས་ཀྱིས་དང་

2  བསྟན་འགྱུར། དཔེ་བསྡུར་མ། དེབ། ༩༧ ཤོག ༥༢༣ ཕྲེང་། ༢

ཅན་དང༌། སེམས་ཅན་ཐམས་ཅད་ཀྱི་གྲངས་ཀྱི་བདག་ཉིད་ཅན། དེ་བཞིན་དུ་ཆོས་སྟོན་པ་ནི་

སེམས་ཅན་ཉི་ཚེ་བའི་གྲངས་ཀྱི་མཚན་ཉིད་དང༌། སེམས་ཅན་ཐམས་ཅད་ཀྱི་གྲངས་ཀྱི་སྐད་ཀྱི་

མཚན་ཉིད་དོ། །དེ་བཞིན་དུ་མྱང་འདས་ནི་ཕུང་པོའ་ིལྷག་མ་དང་བཅས་པ་དང་ཕུང་པོའ་ིལྷག་མ་

མེད་པའོ། །དེ་བཞིན་དུ་བྱང་སེམས་བདག་མེད་གཉིས་རྟོགས་པ་མཐར་མ་ཕྱིན་པས་གང་ཟག་

ལ་བདག་མེད་པ་རྟོགས་པ་དང༌། སངས་རྒྱས་ཀྱི་རྟོགས་པ་རབ་ཀྱི་མཐར་ཕྱིན་པས་ཆོས་ལ་ 

བདག་མེད་པ་རྟོགས་པའོ།།

དེ་བཞིན་དུ་རིམ་པ་བཞིན་ཏིང་ངེ་འཛིན་རབ་ཀྱི་མཐར་མ་ཕྱིན་པས་འཕགས་པའི་བདེན་

པ་བཞི་སྒོམ་པ་དང༌། ཏིང་ངེ་འཛིན་མཐར་ཕྱིན་པས་ཆོས་ཐམས་ཅད་རང་བཞིན་མེད་པ་རྣམ་པ་

ཐམས་ཅད་པའི་སྟོང་པ་ཉིད་ཀྱི་ཏིང་ངེ་འཛིན་དང༌། དེ་ལྟར་བྱང་སེམས་དང་སངས་རྒྱས་ཀྱི་སའི་

ཁྱད་པར་གྱིས་སེམས་ཅན་གྱི་དོན་བྱ་བ་ཚད་གཟུང་དུ་ཡོད་པ་དང་ཚད་མེད་པ་རྣམ་པ་གཉིས་སུ་

འགྱུར་རོ། །རྒྱུད་བླར་ཡང༌། བྱང་ཆུབ་སེམས་པའི་ཚུལ་འདི་ནི། །རྗེས་ཐོབ་དེ་བཞིན་གཤེགས་

རྣམས་དང༌། །སེམས་ཅན་ཡང་དག་སྒྲོལ་བ་ལ། །འཇིག་རྟེན་ན་ནི་མཉམ་པ་ཉིད། །དེ་ལྟ་མོད་ཀྱི་

ས་རྡུལ་དང༌། །རྒྱ་མཚོ་བ་གླང་རྨིག་རྗེས་ཀྱི། །ཁྱད་པར་གང་ཡིན་སངས་རྒྱས་དང༌། །བྱང་ཆུབ་

སེམས་དཔའི་ཁྱད་དེ་ཉིད།1།ཅེས་གསུངས་པ་ལྟར་རོ།།

གསུམ་པ་ནི། བྱང་སེམས་ཀྱི་ཡོན་ཏན་ལ་ཇི་སྙེད་པ་མཁྱེན་པ་འདིར་ས་དང་པོ་ཐོབ་པ་

ལས་འཇིག་རྟེན་གྱི་ཁམས་གཅིག་གི་མཐར་ཐུག་པར་སྔར་མ་མཐོང་བའི་དོན་ཡང་དག་པར་མཐོང་

ངོ༌། །ས་གཉིས་པ་ཐོབ་པ་ལས་ཕྱོགས་བཅུའི་འཇིག་རྟེན་གྱི་ཁམས་གཉིས་པའི་མཐར་ཐུག་པར་

རོ། །དེ་བཞིན་དུ་ས་གསུམ་པ་ནས། ས་བཅུ་གཅིག་པའི་བར་དུ་འོག་མ་འོག་མ་ལས་ཉིས་འགྱུར་

དུ་སྒྲེས་པའི་ཕྱོགས་བཅུའི་འཇིག་རྟེན་གྱི་ཁམས་སྔར་མ་མཐོང་བའི་དོན་ཡང་དག་པར་མཐོང་

ངོ༌། །དེ་བཞིན་དུ་སྟོང་གཉིས་དང་སྟོང་གསུམ་གྱི་འཇིག་རྟེན་གྱི་ཁམས་རྣམས་ཀྱི་གྲངས་ཀྱི་མཚན་

ཉིད་མཐོང་སྟེ་དེ་ལ་སྟོང་གཅིག་ཅེས་བྱ་བ་ནི་མི་མཇེད་ཀྱི་འཇིག་རྟེན་གྱི་ཁམས་ཀྱི་ཞིང་དབུས་སུ་

བཞག་ནས་འཇིག་རྟེན་གྱི་ཁམས་སྟོང་ཕྲག་རེ་རེ་འོག་དང༌། སྟེང་དང༌། ཤར་དང༌། ནུབ་དང༌། བྱང་

1  བསྟན་འགྱུར། དཔེ་བསྡུར་མ། དེབ། ༧༠ ཤོག ༩༤༣ ཕྲེང་། ༡

དང༌། ལྷོ་དང། བདེན་བྲལ་དང༌། དབང་ལྡན་དང༌། རླུང་དང༌། མེར་རོ། །སྟེང་དང་འོག་ཏུ་ཞེས་རྭ་

འགྱུར་དང་འགྱུར་མངས་སོགས་སུ་མེད་ཅིང་མི་དགོས་སོ། །དེ་བཞིན་དུ་སྟོང་གཉིས་པ་ལ་ཕྱོགས་

བཅུར་སྟོང་ཕྲག་གཉིས་གཉིས་དང༌། སྟོང་གསུམ་པ་ལ་ཕྱོགས་བཅུར་སྟོང་ཕྲག་གསུམ་གསུམ་

མོ། །རྭ་འགྱུར་ལས། དེ་ནས་སྟོང་ཆེན་པོ་ཞེས་བྱ་བ་གྲངས་མེད་པའི་འཇིག་རྟེན་གྱི་ཁམས་རྣམས་

ཞེས་འདོན་པ་ལྟར་ཏེ། ཕྱོགས་བཅུ་གྲངས་མེད་པའི་འཇིག་རྟེན་གྱི་ཁམས་ཆེན་པོ་རེ་རེ་དང་བཅས་

པ་རྣམས་ཏེ། དེ་རྣམས་སུ་མ་མཐོང་བའི་དོན་ཡང་དག་པར་མཐོང་བར་ཡང་དག་པར་རྫོགས་པའི་

སངས་རྒྱས་ཀྱི་ས་བཅུ་གཉིས་པ་ཐོབ་པ་ལས་འགྱུར་གྱི། འདོད་ཆགས་དང་བྲལ་བ་བྱང་ཆུབ་

སེམས་དཔའ་རྣམས་ནི་མ་ཡིན་ནོ། །མདོ་སྡེ་ས་བཅུ་པ་ལས་འདིར་གསུངས་པ་དང་མཐུན་པར་

གསུངས་པ་ནི་གདུལ་བྱའི་སྣང་ཚུལ་མི་མཐུན་པའི་དབང་གིས་གསུངས་པའི་རྣམ་གཞག་སོ་སོ་བ་

ཡིན་པས་འགལ་བ་མེད་དོ།།

བཞི་པ་ནི། འོ་ན་ས་འདི་རྣམས་རྒྱུ་གང་ལས་ཐོབ་སྙམ་ན། ཤེས་རབ་ཀྱི་ཆགས་པ་ལས་

བྱུང་བ་མི་འགྱུར་བའི་བདེ་བ་ཆེན་པོའ་ིསྐད་ཅིག་རྣམས་ཀྱིས་དེ་བཞིན་གཤེགས་པའི་ལམ་དང་

འབྲས་བུའི་ས་བཅུ་གཉིས་པོ་འདི་རྣམས་ཐོབ་སྟེ། དབུགས་སྟོང་བརྒྱད་བརྒྱ་འགག་པས་མི་འཕོ་

བའི་སྐད་ཅིག་བརྒྱ་ཕྲག་བཅོ་བརྒྱད་ཐོབ་པས་ས་དང་པོ་ཐོབ་བོ། །སྟོང་བརྒྱད་བརྒྱའི་གྲངས་

འདི་ལྟ་བུ་རེ་རེ་ཡིས་ས་བཅུ་གཉིས་ཀྱི་མཐར་ཐུག་པར་ས་རེ་རེ་ཐོབ་པར་འགྱུར་རོ། །མི་འགྱུར་

བའི་སྐད་ཅིག་ཉི་ཁྲི་ཆིག་སྟོང་དྲུག་བརྒྱ་རྣམས་ཀྱིས་ས་བཅུ་གཉིས་ཐོབ་སྟེ་འཕོ་བ་བཅུ་གཉིས་

འགགས་པས་རྟེན་འབྲེལ་ཡན་ལག་བཅུ་གཉིས་འགགས་པ་ཇི་སྲིད་པའི་བར་གྱི་ས་ཐོབ་པར་

འགྱུར་རོ། །དེ་ཡང་དུས་སྦྱོར་བཅུ་གཉིས་འགགས་པས་ཟླ་བ་བཅུ་གཉིས་འགག་གོ །དེ་འགག་

པས་ཉིན་ཞག་སུམ་བརྒྱ་དྲུག་ཅུ་འགག་གོ །དེ་འགགས་པས་ཆུ་ཚོད་ཉི་ཁྲི་ཆིག་སྟོང་དྲུག་བརྒྱ་

རྣམས་འགག་སྟེ། དེ་ལྟར་ཕྱི་རོལ་ལ་ཆུ་ཚོད་འགག་པ་ཇི་ལྟ་བ་དེ་བཞིན་དུ་ལུས་ལ་ཆུ་ཚོད་ཀྱི་

གྲངས་དང་མཐུན་པ་ཉིད་ཀྱིས་དབུགས་ཉི་ཁྲི་ཆིག་སྟོང་དྲུག་བརྒྱ་རྣམས་འགག་གོ །དབུགས་

འགག་པས་ལུས་ལ་ས་བོན་འཕོ་བ་འགགས་ཏེ། ཐབས་གང་གིས་ན་བྱང་ཆུབ་ཀྱི་སེམས་འགྱུར་

བ་མེད་པའི་བདེ་བའི་སྐད་ཅིག་ཐོབ་པ་རྣམས་ཀྱིས་སོ། །ཀྱཻ་རྡོར་འབུམ་ལྔར་ཡང༌། འགྱུར་བའི་མ་

རིག་འགོག་པ་ཡིས། །འདུ་བྱེད་ངེས་པར་འགག་པའོ། །ཞེས་པ་ནས། སྐྱེ་བ་འགོག་པ་ཡིས་ཀྱང་

ནི། །རྒ་ཤི་ངེས་པར་འགོག་པའོ། །ཕུང་པོ་ཁམས་རྣམས་ངེས་འགོག་པས། །དེ་ཉིད་ཉེ་བར་ཞི་བར་

བཤད། །དེ་ལྟར་ལུས་ནི་འགོག་པ་ཡིས། །སྲོག་རླུང་ཡང་ནི་འགོག་པའོ། །སྲོག་རླུང་ངེས་པར་

འགོག་པ་ཡིས། །བྱང་ཆུབ་སེམས་ནི་འགོག་པའོ། །བྱང་ཆུབ་སེམས་ནི་འགོག་པ་ཡིས། །འཛག་

པ་ངེས་པར་འགོག་པའོ། །འཛག་པའི་སྐད་ཅིག་འགོག་པ་ཡིས། །རྣལ་འབྱོར་པ་ཀུན་སངས་ 

རྒྱས་ཉིད།1།ཅེས་གསུངས་སོ།།

ལྔ་པ་ནི། ཇི་ལྟར་དངུལ་ཆུ་མེས་སྐོལ་བ་དང་རྡོའ་ིཁམས་དག་པར་བྱས་པས་ནི་རིམ་པ་

བཞིན་ལྕགས་དང་རྡོའ་ིཁམས་རྣམས་ཟོས་ཤིང༌། དེ་རྣམས་ཀྱི་ཚོན་ནམ་ཁ་དོག་ཆེན་པོ་བཟུང་ནས་

གནས་ཏེ་ལྕགས་དང་རྡོའ་ིབེམ་པོའ་ིཁམས་ཉིད་ནི་གནས་པ་མ་ཡིན་ནོ། །ལྕགས་དང་རིན་པོ་ཆེའི་

ཁམས་ཀྱི་ཚོན་ཆེན་པོ་དེས་ལྕགས་གང་ལ་རེག་པར་བྱེད་པའི་ལྕགས་དེ་རྣམས་ནི་དྲི་མ་དང་བྲལ་

བའི་གསེར་དུ་འགྱུར་ཞིང༌། རྡོ་རྣམས་ནི་རིན་པོ་ཆེར་འགྱུར་རོ། །དེ་བཞིན་དུ་རྗེས་དྲན་གྱིས་བྱང་

ཆུབ་ཀྱི་སེམས་མི་འཕོ་ཞིང་འཕེལ་བ་སྒོམས་པས་ནི་རྣལ་འབྱོར་པའི་ཕུང་ཁམས་སྐྱེ་མཆེད་སྲོག་

དང་བཅས་པ་ཐ་མལ་པ་རྣམས་ཟོས་ཤིང་བྱང་ཆུབ་ཀྱི་སེམས་བརྟན་པ་དེ་རྣམས་ཀྱི་ཚོན་ཆེན་པོ་

བཟུང་ནས་གནས་ཏེ་ལུས་བེམ་པོ་ཉིད་དུ་གནས་པ་ནི་མ་ཡིན་ནོ། །བྱང་སེམས་མི་འཕོ་བའི་ཚོན་

དེས་སྔོན་གྱི་བསོད་ནམས་ཀྱི་དབང་ལས་སེམས་རྣལ་འབྱོར་པ་གང་དག་ལ་བྱིན་གྱིས་བརླབས་

པར་བྱེད་པ་དེ་རྣམས་ལ་མངོན་པར་ཤེས་པ་ལྔ་དང་ལྡན་པར་འགྱུར་གྱི། ཡང་དག་པར་རྫོགས་

པའི་སངས་རྒྱས་ཉིད་དུ་འགྱུར་བ་ནི་མ་ཡིན་ཏེ། འཕོ་བའི་དྲི་མ་མ་ལུས་པར་མ་སྤངས་པའི་ཕྱིར་

རོ། །གང་གི་ཚེ་ལྕགས་སྐོལ་བས་བཞུ་བ་རྣམས་དངུལ་ཆུ་དང་ལྷན་ཅིག་ཉིད་དུ་གྱུར་པ་དེའི་ཚེ་

དངུལ་ཆུས་ཕུག་པའི་ལྕགས་རྣམས་ཀྱི་དྲི་མ་མེད་པར་འགྱུར་གྱི། ལྕགས་ཀྱི་བེམ་པོ་ཐ་མལ་པའི་

ཁམས་གཏན་མེད་པར་ནི་འགྱུར་བ་མ་ཡིན་པ་བཞིན་ནོ། །དེ་བས་ན་ལྕགས་དང་དངུལ་ཆུ་ཕན་

ཚུན་ཡང་དག་པར་འདྲེས་ནས་གསེར་དུ་ལྡན་པ་དེའི་ཕྱིར་ལྕགས་ཀྱི་ཁམས་རྣམས་ལ་ལྕགས་ཀྱི་

ཁམས་ཉིད་ཀྱི་རང་བཞིན་མེད་ཅིང༌། དངུལ་ཆུ་ལ་ཡང་དངུལ་ཆུ་ཉིད་དུ་འགྱུར་བ་མེད་དེ། སྔར་

1  བསྟན་འགྱུར། དཔེ་བསྡུར་མ། དེབ། ༡ ཤོག ༨༧༨ ཕྲེང་། ༤

གྱི་ལྕགས་དང་དངུལ་ཆུའི་རང་བཞིན་དེ་དང་དེ་ཡོངས་སུ་བཏང་བའི་ཕྱིར་རོ། །དེ་བཞིན་དུ་འགྱུར་

མེད་བདེ་བའི་སེམས་དང་ལྷན་ཅིག་གཅིག་ཏུ་གྱུར་པའི་རྣལ་འབྱོར་པའི་ལུས་ཀྱི་ཁུ་བའི་ཁམས་

རྣམས་ལ་མ་དག་པའི་ཁུ་བའི་ཁམས་ཉིད་མེད་ཅིང་འགྱུར་མེད་བདེ་བའི་སེམས་ལ་སྒྲིབ་བཅས་

ཀྱི་སེམས་ཉིད་མེད་དེ།1 སྔར་གྱི་འཁོར་བའི་འཕོ་བའི་བག་ཆགས་མེད་པའི་ཕྱིར་རོ། །དེའི་ཕྱིར་

བཅོམ་ལྡན་འདས་ཀྱིས་སེམས་གང་སྒྲིབ་བྲལ་དུ་ཡོད་པའི་སེམས་འོད་གསལ་དེ་ནི་སྒྲིབ་བཅས་

ཀྱི་སེམས་མ་ཡིན་ནོ། །ཞེས་གསུངས་སོ།།

གསུམ་པ་ནི། དེ་ལྟར་བརྗོད་པའི་རིམ་པ་ཡིས་བྱང་སེམས་ས་བརྒྱད་ཀྱི་དབང་ཕྱུག་དང༌། 

དབང་ཕྱུག་ལ་སོགས་པའི་ལྷ་ཆེན་བཅུ་གཉིས་དང༌། ཆོས་འཕགས་ལ་སོགས་པའི་བྱང་སེམས་

ལའང་བཙུན་མོ་ཡོད་ཅིང་གནས་སྐབས་ཁ་ཅིག་ཏུ་སྲས་བསྐྱེད་པ་ཡིན་ཀྱང་ལས་དབང་གིས་མི་

འཕོ་བའི་ཚངས་སྤྱོད་ལས་མངོན་པར་ཤེས་པ་ལྔ་ཡོད་པར་རིག་པར་བྱའོ།།

གཉིས་པ་ལ་གཉིས། རཱ་མཱ་ཡ་ཎ་དང་བྷཱ་ར་ཏ་དང་ཚད་མ་མ་ཡིན་པས་དྲང་སྲོང་ལ་མངོན་

ཤེས་མེད་པར་སྒྲུབ། དྲང་སྲོང་གིས་བསྟན་པའི་ལོ་རྒྱུས་ཐམས་ཅད་རྫུན་དུ་བསྟན་པའོ། །དང་

པོ་ལ་བཞི། དྲང་སྲོང་ལ་མངོན་ཤེས་མེད་པའི་རྒྱུ་མཚན་སྤྱིར་བསྟན། རཱ་མཱ་ཡ་ཎའི་བག་རྩིས་མི་

བདེན་པས་དང༌། བྷཱ་ར་ཏའི་གཡུལ་རྩིས་མི་བདེན་པས་མངོན་ཤེས་མེད་པར་བསྟན། དོན་བསྡུ་

བའོ། །དང་པོ་ནི། བ་ཤིཥྛ་གནས་འཇོག་ལ་སོགས་པའི་དྲང་སྲོང་རྣམས་ལ་ནི་མངོན་ཤེས་ལྔ་མེད། 

གང་གི་ཕྱིར་རཱ་མཱ་ཡ་ཎ་རེངས་བྱེད་དང་བྷཱ་ར་ཏ་དྲང་སྲོང་རྒྱས་པའི་གཏམ་རྒྱུད་ཚད་མར་བྱས་ནས་

བཟང་ངན་ལུང་སྟོན་པའི་ཕྱིར་རོ། །གཉིས་པ་ནི། འདིར་གྲོག་མཁར་གྱི་ཚིག་རཱ་མཱ་ཡ་ཎ་གཞུང་

སྟོང་ཕྲག་བཅུ་པ་ལས་ཐོས་པ། བ་ཤིཥྛ་ཡིས་བྱིན་པའི་དུས་སྦྱོར་ལ་ཁྱབ་འཇུག་གི་སྤྲུལ་པ་རྒྱལ་

པོ་ཤིང་རྟ་བཅུ་པའི་བུ་ལྷ་རཱ་མ་ཡིས་ལྷ་མོ་སཱི་ཏ་བག་མར་བླངས་ནས་ལག་པ་བཟུང་བ་བྱས། བ་

ཤིཥྛ་ཡིས་བྱིན་པའི་དུས་སྦྱོར་གྱི་དྲན་དེ་ཡིས་ལྷ་རཱ་མ་ནི་རྒྱལ་སྲིད་ལས་ཉམས་ཏེ། ཡབ་ཤིང་རྟ་

བཅུ་པས་ང་ཡིས་སྤུན་ཟླའི་བུ་ལ་རྒྱལ་སྲིད་ལོ་བཅུ་གཉིས་བྱིན་ཟིན་པས་ཁྱོད་སཱི་ཏ་ཁྱེར་ལ་ནགས་

སུ་སོང་ཞིག་ཅེས་པའི་ཚིག་ལ་འགོང་མ་ནུས་པར་ནགས་སུ་ཞུགས་ཤིང་སཱི་ཏ་ཡང་རྟག་ཏུ་སྡུག་

1  ཞོལ། ཤོག ༡༨༩ ན ༢ སེམས་ཉིད་མེད་དོ།།

བསྔལ་དང་ལྡན་ནོ། །དེ་བཞིན་དུ་སྨྲས་པ། སེམས་ཅན་རྣམས་སྔོན་བྱས་པའི་ལས་འབྲས་ལོངས་

སྤྱོད་ཟད་པ་ལ་གཟའ་དང་རྒྱུ་སྐར་གྱི་ཕན་གནོད་དོན་མེད་དེ། བ་ཤིཥྛ་སཱ་དགེ་བའི་དོན་དུ་བྱིན་པའི་

དུས་སྦྱོར་ལ་སཱི་ཏ་རཱ་མས་བག་མར་བླངས་པ་ཉིད་ཀྱིས་སྐྱེད་བྱེད་མ་སཱི་ཏ་ནི་སྡུག་བསྔལ་བསྟེན་

པར་བྱེད་པའི་ཕྱིར་རོ། །ཞེས་སོ།།

གསུམ་པ་ནི། དེ་བཞིན་དུ་དྲང་སྲོང་རྒྱས་པའི་ཚིག་བྷཱ་ར་ཏའི་གཏམ་རྒྱུད་ལས་ཐོས་པ། 

སྔོན་སྒྲ་ངན་པ་སྤུན་བརྒྱ་དང༌། སྐྱབས་སེང་གི་བུ་ལྔ་རྣམས་འཐབ་པ་ལས། གང་དག་གནམ་སྟོང་ལ་

ཀུ་རུའི་ཞིང་དུ་འཇུག་པར་བྱེད་པ་དེ་རྣམས་གཡུལ་རྣམ་པར་རྒྱལ་བར་འགྱུར་རོ། །ཞེས་པའི་ཚིག་

འདི་ཐོས་ནས་སྐྱབས་སེང་གི་བུ་རྣམས་མར་ངོའ་ིབཅུ་གསུམ་ལ་གནམ་སྟོང་དུ་འཁྲུལ་ནས་གཡུལ་

དུ་རབ་ཏུ་ཞུགས་ཤིང༌། སྒྲ་ངན་པ་རྣམས་གནམ་སྟོང་ལ་རབ་ཏུ་ཞུགས་ཏེ། དེ་རྣམས་ལས་གང་

དག་བཅུ་གསུམ་ལ་རབ་ཏུ་ཞུགས་པ་དེ་རྣམས་རྣམ་པར་རྒྱལ་བར་གྱུར་ཅིང་གང་དག་གནམ་སྟོང་

ལ་རབ་ཏུ་ཞུགས་པ་དེ་རྣམས་གཡུལ་དུ་ཤི་བར་གྱུར་ཏོ། །དེའི་ཚེ་སྐར་རྩིས་མི་བདེན་ནོ་ཞེས་དྲང་

སྲོང་རྣམས་ལ་སྨྲས་པས་ཅི་སྟེ་དྲང་སྲོང་གདུག་པས་སྐྱོན་སྤོང་སྨྲས་པ། འདིར་བྲམ་ཟེའི་ཚོགས་

མར་ངོའ་ིབཅུ་གསུམ་ནི་གནམ་སྟོང་དུ་འགྱུར་ཏེ། དེའི་ཚེ་ཟླ་བ་དང་ཉི་མ་གཅིག་ཏུ་སྦྱོར་བའི་ཕྱིར་

རོ་ཞེ་ན། བཅུ་གསུམ་དེ་ཉིད་ནི་གནམ་སྟོང་དུ་མི་འཐད་དེ། གང་གི་ཕྱིར་དེ་ལ་ཟླ་བའི་ཆ་བཅོ་ལྔ་

ཟད་པ་མེད་པའི་ཕྱིར་རོ། །འདིར་བཅུ་གསུམ་ལ་ཆ་བཅོ་ལྔ་ཟད་པར་མི་འགྱུར་ཏེ། གཟའ་དང་སྐར་

མ་གང་གི་མར་ངོའ་ིབཅུ་གསུམ་པར་གྱུར་པའི་གཟའ་དེ་དང་སྐར་མ་དེས་གནས་སྐབས་གང་དུ་

ཡང་གནམ་སྟོང་དུ་མི་འགྱུར་བའི་ཕྱིར་རོ། །བཞི་པ་ནི། རྒྱུ་དེའི་ཕྱིར་དྲང་སྲོང་དེ་རྣམས་ཀྱིས་སྐར་

རྩིས་ཀྱི་གཞུང་ལ་བརྟེན་ནས་མ་མཐོང་བའི་དོན་མངོན་པར་འདོད་པ་སྟེ་ཅུང་ཟད་ཤེས་ཀྱི། མངོན་

པར་ཤེས་པ་ལྔ་པོ་རྣམས་ཀྱིས་མ་མཐོང་བའི་དོན་ཡང་དག་པར་མཐོང་བ་ནི་མ་ཡིན་ནོ།།

གཉིས་པ་ལ་གསུམ། རྒྱ་མཚོ་བསྲུབས་པའི་ལོ་རྒྱུས་མི་བདེན་པར་བསྟན། སྔོན་དུ་བྱུང་

བའི་རིག་བྱེད་ཀྱིས་མྱང་འདས་མི་ཐོབ་པར་བསྟན། ཁྱབ་འཇུག་གི་འཇུག་པའི་ལོ་རྒྱུས་མི་བདེན་

པར་བསྟན་པའོ། །དང་པོ་ལ་དངོས་ཀྱི་དོན། དེ་བསྡུས་རྒྱུད་དང་སྦྱར། དོན་བསྡུ་བའོ། །དང་པོ་ནི། 

དེ་བཞིན་དུ་སྡིག་པའི་བློ་གྲོས་ཅན་རྣམས་ཀྱིས་ལོ་རྒྱུས་ཀྱི་ཆོས་རྫུན་པ་སྨྲས་པ་འདི་ལྟ་སྟེ། ལྷ་མ་

ཡིན་གྱི་རྒྱལ་པོ་སྟོབས་ལྡན་རྒྱལ་སྲིད་བྱེད་པའི་དུས་སུ་ལྷ་དང་ལྷ་མ་ཡིན་གྱིས་འོ་མའི་རྒྱ་མཚོ་

བསྲུབས་པ་ལས་རྟ་མཐོང་ཐོས་དང༌། གླང་པོ་ཆེ་ས་བསྲུངས་དང༌། ནོར་བུ་ཀོ་སྟུ་བྷ་དང༌། ཤིང་

ཡོངས་འདུ་ས་བརྟོལ་དང༌། ལྷ་མོ་ཨ་པ་ས་ར་ཆུས་བྱུང་དང༌། ཁྱབ་འཇུག་གི་ཆུང་མ་ལྷ་མོ་དཔལ་

མོ་དང༌། ནམ་མཁའི་ཟླ་བ་དང༌། ལྷའི་བདུད་རྩི་དང༌། ནག་པོ་བརྩེགས་པའི་དུག་རྣམས་བྱུང་བར་

གྱུར་ཏོ། །ཞེས་པ་ལོ་རྒྱུས་ཀྱི་ཆོས་ཀྱི་ཚིག་ཏུ་གྲག་གོ།

གལ་ཏེ་དེ་ལྟར་བདེན་པ་ཡིན་ན་རྒྱལ་པོ་སྟོབས་ལྡན་གྱི་སྔོན་དུ་བྱུང་བའི་རྒྱལ་པོ་ཨན་1དྷ་

ཀའམ་ལོང་བ་ཉིད་ཀྱི་རྒྱལ་སྲིད་ཀྱི་དུས་ལ་ཚེས་དང་གཟའ་དང་ཟླ་བ་དང་སྐར་མ་དང་དུས་ཚིགས་

རྣམས་མེད་པར་འགྱུར་ཏེ། ནམ་མཁར་གནས་པའི་ཟླ་བ་འཆར་བ་དང་ཉི་མ་ནུབ་པ་མེད་པའི་

ཕྱིར་རོ། །དེའི་རྒྱུ་མཚན་རྒྱ་མཚོར་གནས་པའི་ཟླ་བ་རྒྱུ་སྐར་ལ་ལོངས་སྤྱོད་པ་མེད་པའི་ཕྱིར་

ཚེས་གཅིག་ལ་སོགས་པའི་ཆ་འཛིན་པ་མེད་པར་འགྱུར་ཞིང༌། ཉི་མ་དང་བཀྲ་ཤིས་ལ་སོགས་

པའི་གཟའ་རྣམས་ཀྱི་འཆར་ནུབ་དང་གཟའ་བདུན་རྒྱུ་སྐར་ལ་ལོངས་སྤྱོད་པ་ཡང་མེད་པར་འགྱུར་

རོ། །དེ་བཞིན་དུ་རྒྱལ་པོ་ཧི་ར་ཎྱ་དབྱིག་སྟེ་དབྱིག་གི་སྙིང་པོ་ཅན་ཚངས་པ་དང་ཀཱ་ཤྱ་པ་འོད་

སྲུངས་ཀྱིས་རྒྱལ་སྲིད་བཟུང་བའི་དུས་ལ་གཟའ་ལ་སོགས་པའི་འཆར་ནུབ་རྣམས་མེད་པར་འགྱུར་

ཏེ། རྒྱལ་པོ་དེའི་རིགས་ལ་དུས་ཀྱི་དབང་གིས་དེ་དག་འདས་པའི་ཕྱི་ནས་རྒྱལ་པོ་སྟོབས་ལྡན་སྐྱེས་

ཤིང་དེའི་དུས་ནས་ལྷ་དང་ལྷ་མ་ཡིན་རྣམས་ཀྱིས་རྒྱ་མཚོ་བསྲུབས་པས་ཟླ་བ་བྱུང་བ་ལས་སོ།།

དེ་ལ་ཁོ་ན་རེ། ཅི་སྟེ་རྒྱ་མཚོ་བསྲུབས་པ་ལས་བྱུང་བའི་ཟླ་བ་དེ་རྒྱུ་སྐར་ལ་ལོངས་སྤྱོད་

པའི་ཟླ་བ་འདི་མ་ཡིན་གྱི། དེ་ནི་དབང་ཕྱུག་གི་སྤྱི་བོའ་ིཟླ་བ་ཡིན་པས་སྟོབས་ལྡན་གྱི་གོང་ན་མེད་

དོ་ཞེ་ན། ཚིག་དེ་ཉིད་མི་འཐད་དེ། དབང་ཕྱུག་གི་སྤྱི་བོའ་ིཟླ་བ་དེ་ཉིད་སྔོན་ཨན་དྷ་ཀ་ལ་ཡོད་པ་ལ་

དེ་ཐོབ་པར་མངོན་པར་འདོད་པས་ཨན་དྷ་ཀ་དབང་ཕྱུག་གིས་བསད་དེ་ཤི་བར་གྱུར་ཏོ། །སྟོབས་

ལྡན་གྱི་དུས་སུ་ནག་པོ་རྩེགས་པའི་དུག་བྱུང་བ་དེ་ཉིད་ནི་དབང་ཕྱུག་གིས་མིད་པས་མགྲིན་པ་སྔོན་

པོར་སོང་ཞེས་པ་དེ་ནི་བདེན་པ་མ་ཡིན་ཏེ། རྒྱལ་པོ་སྟོབས་ལྡན་གྱི་དུས་སུ་ནག་པོ་རྩེགས་པའི་

དུག་ཟོས་ནས་དབང་ཕྱུག་མགྲིན་པ་སྔོན་པོར་སོང་བའི་ཕྱིར་སྟོབས་ལྡན་མ་བྱུང་བའི་སྔར་ཨན་

1  ཞོལ། ཤོག ༡༩༠ བ ༢། གཙང་། ཤོག ༡༤༦ བ ༥ རྒྱལ་པོ་ཨ་ན་དྷ་ཀའམ་

དྷ་ཀའི་འཐབ་མོ་ལ་དབང་ཕྱུག་མགྲིན་སྔོན་མ་ཡིན་པར་ཐལ་བར་འགྱུར་ཏེ་དེ་ལྟར་ཡང་མ་ཡིན་

ནོ། །དེ་བཞིན་དུ་རྒྱལ་པོ་སྟོབས་ལྡན་གྱི་དུས་སུ་ས་བསྲུངས་དང་མཐོང་ཐོས་དང་དཔལ་མོ་དང་ཀོ་

སྟུ་བྷ་དང་བདུད་རྩི་རྣམས་བྱུང་བ་དེ་ནི་བདེན་པ་མ་ཡིན་ཏེ། གང་གི་ཕྱིར་ན། ཨན་དྷ་ཀའི་གཡུལ་

ལ་འཇུག་པའི་ཚེ་ལྷ་ཐམས་ཅད་རང་རང་གི་མཚོན་ཆ་འཛིན་པ་དང་རང་རང་གི་བཞོན་པ་ལ་གནས་

པ་ཞེས་པ་ལས་དབང་པོའ་ིབཞོན་པ་ས་བསྲུངས་ཀྱང་ཡོད་པའི་ཕྱིར། ཞེས་པའོ། །ཅི་སྟེ་དྲང་སྲོང་

གདུག་པ་རྣམས་ཀྱིས་འགལ་སྤོང་སྨྲས་པ་སྔར་ཨན་དྷའི་དུས་སུ་ཐམས་ཅད་ཡོད་པ་བདེན་མོད་

ཀྱི་བར་སྐབས་སུ་དྲང་སྲོང་དུར་བཱས་གནས་ངན་ལེན་གྱིས་དམོད་པ་བཏབ་པས་ལྷའི་དབང་པོའ་ི

འབྱོར་པ་ས་བསྲུངས་སོགས་རྒྱ་མཚོར་ཞུགས་སོ་ཞེ་ན། དེ་ཉིད་ནི་བདེན་པ་མ་ཡིན་ཏེ། དབང་པོའ་ི

དམོད་པས་ལྷ་གཞན་ཁྱབ་འཇུག་ལ་སོགས་པ་རྣམས་ཀྱི་འབྱོར་པ་ཉམས་པ་མི་འགྱུར་བའི་ཕྱིར་

རོ། །དེ་ལྟར་བརྗོད་པའི་རིམ་པས་ལོ་རྒྱུས་ཀྱི་ཆོས་ཐམས་ཅད་རྫུན་པར་གྲུབ་པར་འགྱུར་རོ།།

གཉིས་པ་ནི། བཅོམ་ལྡན་འདས་ཀྱིས་ལེའུ་ལྔ་པ་ལས་ཚིགས་བཅད་བརྒྱ་བརྒྱད་ཅུ་རྩ་

གཉིས་པས་ལོ་རྒྱུས་ཀྱི་ཆོས་རྣམས་རྫུན་པར་གསུངས་པ་འདི་ལྟ་སྟེ། ལྷ་མོ་དཔལ་མོ་དང་རྟ་

མཐོང་ཐོས་དང་ལྷའི་ལྗོན་པ་ཡོངས་འདུ་དང་གླང་པོའ་ིབདག་པོ་ས་བསྲུངས་དང་ལྷ་མོ་ཨ་པ་ས་ར་

དང་ནོར་བུ་ཀོ་སྟུ་བྷ་དང་ཟླ་བ་དང་བདུད་རྩི་དང་དུག་ནག་པོ་རྩེགས་པ་རྣམས་རྒྱལ་པོ་སྟོབས་ལྡན་

རྒྱལ་སྲིད་བྱེད་པའི་དུས་སུ་ལྷ་དང་ལྷ་མ་ཡིན་གྱིས་འོ་མའི་ཆུ་གཏེར་བསྲུབས་པ་ལས་ལྷ་ཡུལ་

དང་ནམ་མཁའ་ལ་གལ་ཏེ་བྱུང་བར་གྱུར་པ་བདེན་ན། དེའི་གོང་གི་རྒྱལ་པོ་ཨན་དྷ་ཀ་ཉིད་ཀྱིས་

རྒྱལ་སྲིད་བྱེད་དུས་ལ་ནི་ཟླ་བ་མེད་པས་གཟའ་ཚེས་དུས་ཀྱི་ཚོགས་རྣམས་ཀྱང་མེད་པར་འགྱུར་

རོ། །ཅི་སྟེ་ཆུ་གཏེར་བསྲུབས་པ་ལས་བྱུང་བའི་ཟླ་བ་དེ་ཉིད་དབང་ཕྱུག་གི་གཙུག་གི་ཟླ་བའོ་ཞེ་

ན། མི་འཐད་དེ། རྒྱལ་པོ་ཨན་དྷ་ཀ་དེ་ཡང་དུས་ཕྱིས་དབང་ཕྱུག་གི་གཙུག་ན་ཡོད་པའི་ཟླ་ཕྱེད་ལ་

ཆགས་པས་དེ་འཕྲོག་པའི་དོན་དུ་དབང་ཕྱུག་གིས་ཨན་དྷ་ཀ་སྲོག་དང་ཕྲལ་ནས་ཤི་བར་གྱུར་པ་ན་

ལྷ་མིན་སྟོབས་ལྡན་དེ་ནི་ཨན་དྷ་ཀ་དེའི་ཕྱི་ནས་བྱུང་བས་སོ། །ཞེས་པ་སྟེ། གསུམ་པ་ནི། རིགས་

པ་འདིས་རྣམ་པར་དཔྱད་ན་འཇིག་རྟེན་གྱི་ལོ་རྒྱུས་རྣམས་ནི་མི་བདེན་ནོ། །དོན་འདི་དག་ནི་དོན་

དམ་བསྙེན་པ་ལས། ཐུབ་པ་རྣམས་ཀྱིས་ལོ་རྒྱུས་ཆོས་ཀྱང་གང་བསྟན་པ། །དེ་ནི་བདེན་ནམ་རྫུན་

པ་རྣམ་པར་དཔྱད་པར་བགྱི། །ཞེས་སོགས་ཀྱིས་གསལ་བར་བསྟན་ནོ།།

གཉིས་པ་ལ་གཉིས། རིག་བྱེད་སྔོན་དུ་བྱུང་བས་བཟང་བའི་རྩོད་པ་དང༌། དེའི་ལན་དཔེས་

བསྟན་པའོ། །དང་པོ་ནི། ཅི་སྟེ་ཚངས་པའི་དྲང་སྲོང་གདུག་པ་ཅན་རྣམས་ཀྱིས་སྨྲས་པ། འདིར་

སྔོན་དུ་བྱུང་བ་རིག་བྱེད་ཀྱི་ཆོས་ནི་ལྷན་ཅིག་སྐྱེས་པ་སྟེ། ཕྱི་ནས་ཐམས་ཅད་མཁྱེན་པས་བསྟན་

པའི་ཆོས་ནི་བཅོས་མའོ། །དེའི་ཕྱིར་རིག་བྱེད་ཀྱི་ཆོས་ནི་ཕུ་བོ། དེ་ཉིད་ཀྱིས་ན་མཆོག་གོ་ཞེ་ན། 

གཉིས་པ་ནི། དེ་ཉིད་སུན་དབྱུང་བ་བརྗོད་པར་བྱ་སྟེ། རིག་བྱེད་ཀྱི་ཆོས་ཕུ་བོ་དང༌། ཕྱི་ནས་ཐམས་

ཅད་མཁྱེན་པའི་ཆོས་ཡིན་དུ་ཆུག་མོད་འདི་ལ་འགལ་བ་ཅི་ཞིག་ཡོད། སྔོན་དུ་མུན་པ་ཆེན་པོ་ཐོག་

མ་མེད་པ་དང་ལྷན་ཅིག་སྐྱེས་པ་ལམ་གཞན་ཐམས་ཅད་གསལ་བར་བྱེད་པ་མ་ཡིན་པ་དང༌། ཕྱི་

ནས་དེ་གཞོམ་པའི་དོན་དུ་འདི་སྟོང་པའི་རྣམ་པ་ལམ་ཐམས་ཅད་རབ་ཏུ་གསལ་བར་བྱེད་པར་གྱུར་

ན། མུན་པ་ཆེན་པོ་དང་སྣང་བ་འདི་དག་ལས་མུན་པ་ལྷན་ཅིག་སྐྱེས་པ་ཕུང་པོ་ནི་མིག་དང་ལྡན་པ་

རྣམས་ཀྱིས་དགའ་བར་བྱ་བ་མ་ཡིན་ནོ། །དེ་བཞིན་དུ་སྔོན་དུ་བྱུང་བ་རིག་བྱེད་ཀྱི་ཆོས་ལྷན་ཅིག་

སྐྱེས་པ་ཕུ་བོ་མྱ་ངན་ལས་འདས་པའི་ལམ་གསལ་བར་བྱེད་པ་མ་ཡིན་པ་དང༌། ཕྱི་ནས་དེ་གཞོམ་

པའི་དོན་དུ་ཐམས་ཅད་མཁྱེན་པའི་ཆོས་ནུ་བོ་མྱ་ངན་ལས་འདས་པའི་ལམ་གསལ་བར་བྱེད་པར་

གྱུར་ན། རིག་བྱེད་ཀྱི་ཆོས་དང་ཐམས་ཅད་མཁྱེན་པའི་ཆོས་འདི་དག་ལས་རིག་བྱེད་ཀྱི་ཆོས་ལྷན་

ཅིག་སྐྱེས་པ་ཕུ་བོ་ནི་ཤེས་ལྡན་མཁས་པ་རྣམས་ཀྱིས་དགའ་བར་བྱ་བ་མ་ཡིན་ཏེ། མྱ་ངན་ལས་

འདས་པའི་ལམ་གསལ་བར་བྱེད་པ་མ་ཡིན་པའི་ཕྱིར་རོ། །དཔེར་ན། མིག་དང་ལྡན་པ་རྣམས་

ཀྱིས་མུན་པ་ཆེན་པོ་དགའ་བར་བྱ་བ་མ་ཡིན་པ་བཞིན་ནོ། །དེའི་ཕྱིར་ཕུ་བོ་དང་ནུ་བོ་དག་ལས་

འདིར་ཕུ་1བོ་མཆོག་གོ །དེའི་ཕྱིར་མཆོག་ཏུ་མི་འགྱུར་བའི་ཡེ་ཤེས་ཀྱི་སྒྲུབ་པ་ཡིས་མྱ་ངན་ལས་

འདས་པ་ཐོབ་པར་འགྱུར་གྱི། འཕོ་བའི་བག་ཆགས་ཐར་ལམ་དུ་སྟོན་པ་ཅན་རིག་བྱེད་ཀྱི་ཆོས་

རྣམས་ཀྱིས་ནི་མྱ་ངན་ལས་འདའ་བ་མ་ཡིན་ནོ།།

གསུམ་པ་ལ་གསུམ། སངས་རྒྱས་དང་རིགས་ལྡན་ནོར་ལྷའི་འཇུག་པ་དགུ་པ་དང་བཅུ་

པར་འདོད་པ་གདུག་པའི་དྲང་སྲོང་གིས་ཕྱིས་བཀོད་པར་བསྟན། དེ་ལུང་རིགས་ཀྱིས་བརྟགས་ན་

1  ཞོལ། ཤོག ༡༩༢ ན ༦ འདིར་ནུ་བོ་མཆོག་གོ།

དོན་མེད་པར་བསྟན། ལོ་རྒྱུས་ཀྱི་ཆོས་རིགས་པས་དཔྱད་ན་བསླུ་བའི་ཆོས་སུ་བསྟན་པའོ། །དང་

པོ་ནི། དེ་བཞིན་དུ་ཉ་ལ་སོགས་པའི་ཞེས་པ་ནས། སྔོན་གྱི་རིག་བྱེད་བཀླག་པ་ལ་མེད་དོ། །ཞེས་

པའི་བར་ཏེ། ཁྱབ་འཇུག་པ་དག་སངས་རྒྱས་བཅོམ་ལྡན་འདས་ནི་ནོར་ལྷ་སྟེ། ལྷ་བརྒྱད་ཀྱི་བྱེ་

བྲག་ཁྱབ་འཇུག་གི་འཇུག་པ་དགུ་པ་སྟེ། རིགས་ལྡན་ནི་ཁྱབ་འཇུག་གི་འཇུག་པ་བཅུ་པའོ། །ཞེས་

འདོད་ལ་གཞན་དག་ནི་ཤེས་པར་སླའོ། །དེ་ལྟར་འཐད་པའི་ཚིག་དུ་མ་རྣམས་ནི་གདུག་པའི་བྲམ་

ཟེ་རྣམས་ཀྱིས་སངས་རྒྱས་ཤཱཀྱ་ཐུབ་པ་བྱུང་བའི་དུས་སུ་བཀོད་པ་སྟེ། སྔོན་གྱི་རིག་བྱེད་བཀླག་

པ་ལ་མེད་དོ། །གཉིས་པ་ནི། འདིར་དང་པོའ་ིསངས་རྒྱས་ཞེས་པ་ནས། དེ་ལྟར་ལོ་རྒྱུས་ཀྱི་ཆོས་

རྣམས་ནི་རྣམ་པར་དཔྱད་ན་དོན་མེད་པའོ། །ཞེས་པའི་བར་ཏེ། ལོ་འདི་ནས་ནི་དྲུག་བརྒྱའི་ལོ་ཡིས་

ཞེས་སོགས་གོང་དུ་རྩིས་ཀྱི་སྐབས་སུ་རྒྱས་པར་བཤད་པ་ལྟར་རོ།།

གསུམ་པ་ནི། ཅི་སྟེ་དྲང་སྲོང་གདུག་པ་རྣམས་ཀྱིས་སྐྱོན་སྤོང་སྨྲས་པ། ཁྱབ་འཇུག་གི་ལོ་

རྒྱུས་ཀྱི་ཆོས་དང༌། རྒྱས་པའི་གཞུང་ཤེད་བུའི་ཆོས་དང༌། ཚངས་པའི་ཆོས་རིག་བྱེད་ཡན་ལག་

དང་བཅས་པ་དང༌། གསོ་བ་རིག་པ་སྟེ། དེ་ལྟར་ཚངས་པ་དང་ཁྱབ་འཇུག་གི་བཀའ་ཡིས་གྲུབ་

པའམ་ལུང་གིས་གྲུབ་པ་བཞི་པོ་དེ་ནི་རིགས་པའི་གཏན་ཚིགས་རྣམས་ཀྱིས་དཔྱད་ནས་གཞོམ་

པར་མི་བྱ་སྟེ། ཤེད་བུའི་ཆོས་དྲང་སྲོང་རྒྱས་པའི་དང༌། བ་ཤིཥྛའི་ཚིག་ནི་རིག་བྱེད་ཡན་ལག་དང་

བཅས་པ་ལ་དོན་བདེན་པར་སྒྲུབ་བྱེད་ཀྱི་ཚད་མ་མེད་པས་རྫུན་པར་སྨྲ་བ་གང་ཡིན་པ་དེ་ནི་ཚངས་

པ་གསོད་བྱེད་དུ་འགྱུར། ཞེས་པས་ལོ་རྒྱུས་ཀྱི་ཆོས་བདེན་རྫུན་དཔྱད་པར་བྱ་བ་མ་ཡིན་པའོ་ཞེ་ན། 

གདུག་པའི་དྲང་སྲོང་རྣམས་ཀྱི་རྫུན་གྱི་ཚིག་འདི་ཉིད་ནི་རང་གི་རིགས་ཀྱི་ཆོས་ཆོས་ལུགས་རབ་

ཏུ་བཞག་པའི་དོན་དུ་བྱིས་པ་རྣམས་ཀུན་དུ་རྨོངས་པ་སྐྱེད་པར་བྱེད་པ་སྟེ་རིགས་པས་རྣམ་པར་

དཔྱད་པ་ན་དོན་བདེན་པས་སྟོང་པར་གྲུབ་པའོ།།

གསུམ་པ་འཛག་བདེ་འཁོར་བའི་རྩ་བ་ཡིན་པས་སྤངས་ནས་མི་འགྱུར་བའི་བདེ་བ་སྒོམ་

པར་གདམས་པ་ལ་གསུམ། འཕོ་བའི་བག་ཆགས་ལས་འཁོར་བ་ཡིན་ན་རྟེན་འབྲེལ་བཅུ་གཉིས་

འཁོར་བའི་འཁོར་ལོ་ཡིན་པར་བཤད་པ་དང་འགལ་བའི་རྩོད་པ། འགྱུར་བའི་འདོད་ཆགས་འཁོར་

བའི་འཁོར་ལོ་ཡིན་ཅིང་དེ་བཅོམ་ན་རྟེན་འབྲེལ་བཅུ་གཉིས་འགག་པའི་ལན། འགྱུར་བའི་འདོད་



ཡེ་ལེའི་མདོར་བསྡུས་གསུམ་པའི་རྣམ་བཤད། 281

ཆགས་བཅོམ་པས་སངས་རྒྱས་སུ་འགྱུར་ན་བདུད་བཞི་བཅོམ་པས་སངས་རྒྱས་སུ་འགྱུར་བར་

བཤད་པ་དང་འགལ་བའི་རྩོད་སྤང་ངོ༌། །དང་པོ་ནི། གལ་ཏེ་སེམས་ཅན་རྣམས་ཀྱི་འདོད་ཆགས་

ཀྱི་འཕོ་བའི་བག་ཆགས་ཐོག་མ་མེད་པ་ཡིན་ཅིང་དེའི་མཐུ་ཡིས་འཁོར་བར་འཁོར་བ་ཡིན་ན། འོ་

ན་དེའི་ཚེ་ཅིའི་དོན་དུ་བཅོམ་ལྡན་འདས་ཀྱིས་འཁོར་བའི་འཁོར་ལོའ་ིཡན་ལག་ཏུ་རྟེན་ཅིང་འབྲེལ་

བར་འབྱུང་བའི་ཡན་ལག་བཅུ་གཉིས་བསྟན་ཏེ། ཉོན་མོངས་པ་དང་ལས་དང་སྡུག་བསྔལ་ཞེས་

པ་གསུམ་པོ་རྣམས་སུ་རིམ་པ་བཞིན་མ་རིག་པ་ལ་སོགས་པའི་ཡན་ལག་བཅུ་གཉིས་པོ་རྣམས་

ཡང་དག་པར་བསྡུས་ཏེ། དེའི་ཕྱིར་མ་རིག་པ་ལ་སོགས་པ་ཡན་ལག་གསུམ་གསུམ་གྱི་དང་པོ་

ཉོན་མོངས་པ་ལས་ལས་སུ་འགྱུར་ཞིང༌། གཉིས་པ་ལས་ལས་སྡུག་བསྔལ་དུ་འགྱུར་ཏེ། གསུམ་པ་

སྡུག་བསྔལ་ལས་སླར་ཡང་ཉོན་མོངས་པར་འགྱུར་རོ། །འདི་ཉིད་ནི་སྲིད་པའི་འཁོར་ལོ་འཁོར་བའི་

ཚུལ་ཏེ། འགྲོ་བ་འཁོར་བར་བྱེད་པའི་རྟེན་འབྲེལ་གྱི་ཡན་ལག་ཐམས་ཅད་རྒྱུ་ལས་ཉོན་དང་འབྲས་

བུ་སྡུག་བསྔལ་གཉིས་སུ་འདུའོ། །དེའི་ཕྱིར་སེམས་ཅན་སྲིད་པར་འཁོར་བའི་ཡན་ལག་བཅུ་

གཉིས་པོ་ལས་གཞན་ནི་འགའ་ཡང་མེད་དོ། །སྲིད་པ་གཞན་དུ་འཇུག་པའི་ཚེ་སྟོང་པ་འོད་གསལ་

རྣམས་ལས་འབྲས་བུའི་ཆོས་རྣམས་སུ་སྐྱེ་བར་འགྱུར་ཞིང༌། འཆི་བའི་ཚེ་ཚེ་འདིའི་ཕུང་པོའ་ིཆོས་

རྣམས་ལས་ཀྱང་སྟོང་པ་འོད་གསལ་རྣམས་སུ་འཇུག་པར་འགྱུར་ཏེ། ཁ་ཏོན་ལ་སོགས་པའི་དཔེ་

བཅུ་གཉིས་པོ་རྣམས་ཀྱིས་ཚེ་འདི་ནས་ཕྱི་མ་དང༌། ཕྱི་མ་ནས་ཚེ་རབས་གཞན་དུ་འཇུག་པའི་ 

ཚུལ་དེ་རྣམས་ཤེས་པར་བྱའོ།།

དེ་ལྟར་ཡང་དབུ་མ་རྟེན་འབྱུང་ལས། གསུམ་པོ་དག་ལས་གཉིས་འབྱུང་སྟེ། །གཉིས་ལས་

བདུན་འབྱུང་བདུན་ལས་ཀྱང༌། །གསུམ་འབྱུང་སྲིད་པའི་འཁོར་ལོ་སྟེ། །ཉིད་ནི་ཡང་དང་ཡང་དུ་

འཁོར། །འགྲོ་ཀུན་རྒྱུ་དང་འབྲས་བུ་སྟེ། །འདི་ལ་སེམས་ཅན་གཞན་ཅིའང་མེད། །སྟོང་པ་ཁོ་ནའི་

ཆོས་རྣམས་ལས། །སྟོང་པའི་ཆོས་རྣམས་འབྱུང་བར་བཤད།1།ཅེས་འབྱུང་སྟེ། མ་རིག་པ་སྲེད་པ་

ལེན་པ་གསུམ་ཉོན་མོངས་པ་དང༌། འདུ་བྱེད་དང་སྲིད་པ་གཉིས་ལས་དང༌། ལྷག་མ་བདུན་སྡུག་

བསྔལ་དུ་བཤད་དོ། །རྟེན་འབྲེལ་ཡན་ལག་བཅུ་གཉིས་ཀྱི་སེམས་ཅན་སྲིད་པར་འཁོར་བ་དེའི་

1  བསྟན་འགྱུར། དཔེ་བསྡུར་མ། དེབ། ༥༧ ཤོག ༤༠༢ ཕྲེང་། ༧

ཕྱིར་འཕོ་བའི་བག་ཆགས་འདི་ནི་འཁོར་བའི་འཁོར་ལོའ་ིརྩ་བར་མི་འགྱུར་ཞེས་པ་འདིར་འགའ་

ཞིག་གི་བསམ་པ་འབྱུང་བར་འགྱུར་ཏེ། 

གཉིས་པ་ལ་གཉིས། འཁོར་བའི་འཁོར་ལོ་འགྱུར་བའི་འདོད་ཆགས་ལས་བྱུང་བར་

བསྟན་པ་དང༌། འགྱུར་བའི་འདོད་ཆགས་འགགས་ན་རྟེན་འབྲེལ་བཅུ་གཉིས་འགག་པར་བསྟན་

པའོ། །དང་པོ་ལ་བཞི། འགྱུར་བའི་འདོད་ཆགས་མེད་ན་རྟེན་འབྲེལ་བཅུ་གཉིས་འཁོར་བའི་འཁོར་

ལོར་མི་འགྱུར་བའི་རྒྱུ་མཚན་བསྟན། འཁོར་བའི་འཁོར་ལོ་རྟེན་འབྲེལ་བཅུ་གཉིས་ངོས་བཟུང༌། 

དེའི་སྐྱེ་འགག་རྟེན་འབྲེལ་དུ་ལུང་གིས་བཤད། ཕུང་པོ་སྐྱེ་བའི་རྒྱུ་བཤད་ཅིང་དོན་བསྡུ་བའོ། །དང་

པོ་ནི། དེའི་ཕྱིར་བརྗོད་པར་བྱའོ། །འདིར་བྱིས་པ་ཞེས་པ་ནས། དེ་ཉིད་འཁོར་བའི་འཁོར་ལོར་

བརྗོད་ཅིང་འགྱུར་བའི་བག་ཆགས་ཀྱིས་འཁོར་བ་མ་ཡིན་ནོ། །ཞེས་བརྗོད་པ་གང་ཡིན་པ་དེ་ནི་

མ་ཡིན་ཏེ། གང་གི་ཕྱིར་འཁོར་བ་ལས་ཤིན་ཏུ་བརྒལ་བའི་བཅོམ་ལྡན་འདས་འཁོར་བའི་བག་

ཆགས་འགྱུར་བའི་མ་རིག་པའི་གཉེན་པོ་མཆོག་ཏུ་མི་འགྱུར་བའི་རིག་པ་འཛིན་པ་ཉིད་ཀྱི་ཕྱིར་

རོ། །དེའི་ཕྱིར་འཁོར་བའི་རྒྱུ་ནི་འཕོ་བའི་བག་ཆགས་སུ་གྲུབ་བོ། །འདིར་བཅོམ་ལྡན་འདས་རྡོ་

རྗེ་སེམས་དཔའ་ནི་མི་འགྱུར་བའི་རིག་པ་འཛིན་པའི་ཕྱིར་འཁོར་བའི་བག་ཆགས་ལས་འདས་པ་

སྟེ། དེའི་ཆོས་མི་མཐུན་པས་འཁོར་བ་པ་རྣམས་ནི་འགྱུར་བའི་རིག་པ་འཛིན་པའི་ཕྱིར་འཁོར་བའི་ 

བག་ཆགས་ཀྱིས་བཟུང་བའོ།།

གཉིས་པ་ནི། དེའི་ཕྱིར་མཆོག་ཏུ་མི་འགྱུར་བའི་བདེ་བ་འདོད་ཆགས་ཆེན་པོ་ནི་རིག་པ་

སྟེ། དེའི་འགལ་ཟླ་མ་རིག་པ་ནི་འདིར་སེམས་ཅན་རྣམས་ཀྱི་ཐོག་མ་མེད་པའི་འདོད་ཆགས་ཀྱི་

བག་ཆགས་བཞི་པའི་གནས་སྐབས་སོ། །བག་ཆགས་དེ་ཡིས་སེམས་ཅན་རྣམས་འདོད་ཆགས་

ལ་རབ་ཏུ་འཇུག་སྟེ། འདོད་ཆགས་ལས་ཀྱང་སྲིད་པ་སོ་སོར་འཕོ་བར་འགྱུར་རོ། །དེ་ལྟར་འགྱུར་

བ་ལས་སྔ་མའི་སྲིད་པའི་ཆགས་པ་དང་བྲལ་ནས་ཡིད་དུ་མི་འོངས་བས་འདོར་ཏེ། དབང་མདོར་

བསྟན་དུ། འཕོས་པ་ལས་ནི་ཆགས་བྲལ་འགྱུར། ཞེས་སོ། །ཆགས་པ་དང་བྲལ་བ་ཞེས་བྱ་བ་དེ་

ལྟ་བུ་ནི་སྔ་མའི་ཕུང་པོ་ལ་ཞེ་སྡང་ངོ༌། །ཞེ་སྡང་གི་བདག་ཉིད་དེ་ལས་ནི་མངལ་སྐྱེས་ཀྱི་སྲིད་པར་

ཁུ་ཁྲག་གི་ནང་དུ་བར་དོའ་ིརྣམ་ཤེས་བརྒྱལ་བར་འགྱུར་ཏེ། དེ་ལྟ་བུའི་བརྒྱལ་བ་ཞེས་བྱ་བ་ནི་སྐྱེ་

བ་སྔ་ཕྱིའི་མཚན་ཉིད་མི་ཤེས་པའི་གཏི་མུག་གོ།

དེ་ལྟར་འདོད་ཆགས་དང་ཞེ་སྡང་དང་གཏི་མུག་གི་བདག་ཉིད་ནི་རིག་པའི་མི་མཐུན་

ཕྱོགས་མ་རིག་པ་སྟེ། ནམ་མཁའི་མེ་ཏོག་གི་འཕྲེང་བ་ལྟར་རིག་པ་བཀག་ཙམ་གྱི་མེད་དགག་

དངོས་མེད་ནི་མ་ཡིན་ནོ། །དེ་ལྟ་བུའི་མ་རིག་པ་ཞེས་བྱ་བ་འདི་ནི་རབ་ཏུ་མ་ཞི་བའི་ངོ་བོར་འབྱུང་

བས་ཉོན་མོངས་པའོ། །མ་རིག་པ་དེ་ལས་མངལ་གྱི་ཟླ་བ་གཉིས་པ་ལ་སྲོག་ལ་སོགས་པའི་རླུང་

གི་རྩ་ཕྲ་མོ་རྣམས་འདུ་བྱེད་དེ། དེ་ཉིད་ནི་མ་རིག་པའི་བསྐྱེད་བྱར་གྱུར་པ་ལས་སོ། །འདུ་བྱེད་དེ་

ལས་ཀུན་གཞི་རྣམ་ཤེས་ལས་སྒོ་ལྔའི་རྣམ་པར་ཤེས་པ་སད་པར་བྱེད་དེ། ལས་ཉོན་གྱི་འབྲས་

བུ་ཡིན་པས་སྡུག་བསྔལ་ལོ། །ཞེས་པ་ནི་མངལ་སྐྱེས་ཀྱི་གནས་སྐབས་བཞིའི་དང་པོ་ཆུང་ངུའི་

གནས་སྐབས་ཀྱི་ལུས་དང་ངག་དང་སེམས་ཞེས་པ་ཡེ་ཤེས་ཀྱི་གནས་སྐབས་ཏེ། ལུས་ཀྱི་ས་

བོན་འཛིན་པ་དང༌། སྲོག་གི་འདུ་བྱེད་པ་དང༌། སྒོ་ལྔའི་སེམས་སད་པར་བྱེད་པས་སོ། །དེ་ནས་

རྣམ་པར་ཤེས་པ་ལས་ཟླ་བ་བཞི་པ་ལ་མིང་གཟུགས་གྲུབ་སྟེ་ཉོན་མོངས་པའི་ཀུན་ནས་ཉོན་མོངས་

པའོ། །མིང་དང་གཟུགས་ཀྱི་དབང་ལས་ཟླ་བ་ལྔ་པ་ལ་སྐྱེ་མཆེད་དྲུག་འགྲུབ་སྟེ་ལས་ཀྱི་ཀུན་ནས་

ཉོན་མོངས་པའོ། །སྐྱེ་མཆེད་དྲུག་པོ་དེ་ལས་ཟླ་བ་དྲུག་པ་ལ་དབང་པོ་ཡུལ་དང་ཕྲད་པའི་རེག་

པ་འགྲུབ་སྟེ། དེའི་ཚེ་སྲིད་པའི་སྡུག་བསྔལ་གྱིས་ཡིད་འབྱུང་བས་སྡུག་བསྔལ་ཞེས་པ་ནི་གནས་

སྐབས་གཉིས་པ་ཡེ་ཤེས་ཀྱི་འབྲིང་པོའ་ིགནས་སྐབས་ཀྱི་ལུས་དང་ངག་དང་སེམས་ཏེ། སྐྱེ་མཆེད་

དྲུག་གི་ས་བོན་འཛིན་པ་དང༌། སྲོག་སྐྱེ་བའི་རྐྱེན་དང༌། རྣམ་ཤེས་ཕྱིའི་ཡུལ་ལ་སྦྱོར་བས་སོ།།

དེ་ནས་རེག་པའི་དབང་ལས་ཟླ་བ་བདུན་པ་ལ་ཚོར་བ་འགྲུབ་སྟེ་ཚོར་བ་བདེ་སྡུག་ལ་

ཆགས་པ་དང་སྡང་བས་ཉོན་མོངས། ཚོར་བའི་དབང་ལས་ཟླ་བ་བརྒྱད་པ་ལ་བདེ་བ་ལ་ཕྲད་པ་

དང་སྡུག་བསྔལ་ལ་འབྲལ་བར་སྲེད་པ་འབྱུང་སྟེ་ལས་སོ། །སྲེད་པ་ལས་ཟླ་བ་དགུ་པ་ལ་ཆགས་

ཡུལ་ཐོབ་པར་འདོད་ཅིང་དོན་དུ་གཉེར་བའི་ལེན་པ་འགྲུབ་སྟེ། སྡུག་བསྔལ་ལོ་ཞེས་པ་ནི་མངལ་གྱི་

གནས་སྐབས་གསུམ་པ་ཡེ་ཤེས་ཀྱི་ཆེན་པོའ་ིགནས་སྐབས་ཀྱི་ལུས་དང་ངག་དང་སེམས་ཏེ་ལུས་

རྫོགས་པའི་རྟེན་བྱེད་པ་དང༌། ཐུར་སེལ་གྱི་རླུང་གིས་བཤང་གཅི་འདོར་ཏེ་སྲོག་འབྲེལ་བ་དང༌། 

ཕྱི་རོལ་ཏུ་ཡུལ་རྣམ་ཤེས་སྐྱེ་བ་ལ་ཕྱོགས་པར་བྱེད་པས་སོ། །དེ་ནས་ལེན་པ་ལས་ཟླ་བ་བཅུ་པ་

ལ་ཡང་སྲིད་པ་ལ་མངོན་དུ་ཕྱོགས་པ་ནི་སྲིད་པ་སྟེ། བུམ་པར་འཚེད་པ་ལྟ་བུའི་སྡུག་བསྔལ་གྱིས་

ཉོན་མོངས་པའོ། །སྲིད་པ་ལས་ཟླ་བ་བཅུ་གཅིག་པ་ལ་གཟུགས་ཀྱི་ཕུང་པོ་གསར་དུ་འབྱུང་བ་ནི་

སྐྱེ་བ་སྟེ་ལས་སོ། །སྐྱེ་བ་ལས་ཕུང་པོའ་ིརྒྱུན་འགྱུར་ཞིང་འཇིག་པ་ནི་རྒ་ཤི་སྟེ། མངལ་ནས་འབྱུང་

བ་ན་ཐོ་བའི་འཕྲུལ་འཁོར་གྱིས་བཙིར་བ་ལྟ་བུའི་སྡུག་བསྔལ་གྱིས་སྡུག་བསྔལ་བའོ་ཞེས་པ་ནི་

མངལ་སྐྱེས་ཀྱི་གནས་སྐབས་བཞི་པ་ཡེ་ཤེས་ཡོངས་སུ་རྫོགས་པས་ཡེ་ཤེས་ཀྱི་ཆེན་པོའ་ིཆེན་

པོའ་ིགནས་སྐབས་ཀྱི་ལུས་དང་ངག་དང་སེམས་ཏེ། མངལ་གྱི་ལུས་རྫོགས་པ་དང༌། རླུང་གིས་

འགུལ་བ་དང༌། ཕྱིའི་ཡུལ་ལ་འདུ་ཤེས་གསལ་བར་སད་པར་བྱེད་པས་སོ། །འདི་དག་ནི་ཟླ་བ་བཅུ་

གཉིས་པ་ལ་བཙའ་བའི་དབང་དུ་བྱས་ལ་ཟླ་བ་དགུ་པ་ལ་བཙའ་བ་ཡང་ཡོད་པས་འདི་ཁོ་ན་ལྟར་ནི་

མ་ངེས་སོ། །ཡང་ན་ནང་ལེར་བཤད་པ་ལྟར་ཁུ་ཁྲག་སེམས་དང་འབྲེལ་བས་བཞག་གོ།

རྡོ་རྗེ་སྙིང་འགྲེལ་ལས་ནི། འདི་དག་མངལ་བཟུང་བ་ནས་མ་ཤིའི་བར་ལ་སྦྱར་རོ་དེ་ལྟར་

ལུགས་ལས་ལྡོག་པས་ལུས་དང་ངག་དང་སེམས་དང་ཡེ་ཤེས་ཀྱི་བདག་ཉིད་གསུམ་ཚན་བཞི་པོ་

རྣམས་ནི་ཚན་པ་རེ་རེ་ཞིང་ཆུ་སྲིན་ལ་སོགས་པའི་དུས་སྦྱོར་གསུམ་གསུམ་ལ་སྦྱར་བར་བྱ་སྟེ། 

དེ་དག་གི་ཡང་དང་པོ་རྣམས་ལུས་ཀྱི་ས་བོན་ཁུ་བ་དང་འབྲེལ་བ་དང་རྟེན་བྱེད་པས་མངལ་དང༌། 

བར་པ་རྣམས་སྲོག་གམ་ཁྲག་དང་འབྲེལ་བས་སྒོ་དང༌། ཐ་མ་རྣམས་ཕྱིའམ་སེམས་དང་འབྲེལ་

བའི་དབྱེ་བས་ཕྱི་རོལ་ཏེ་གསུམ་ཚན་རྣམས་ལ་སྦྱར་བར་བྱའོ། །དེ་ལ་མི་རྣམས་ཀྱི་མངལ་འཛིན་

པའི་ཟླ་བ་དང་པོ་ལ་ནི་དུས་སྦྱོར་བཅུ་གཉིས་ལས་ཆུ་སྲིན་གྱི་དུས་སྦྱོར་དང་རྟེན་འབྲེལ་བཅུ་གཉིས་

ལས་མ་རིག་པ་རྣམ་པར་བཞག་སྟེ། ལུས་ཀྱི་ས་བོན་འཛིན་པས་མངལ་ལོ། །ཟླ་བ་གཉིས་པ་ལ་ནི་

བུམ་པ་དང་གཅིག་ཏུ་བྱེད་དེ་སྲོག་དང་འབྲེལ་བས་སྒོའ།ོ །ཟླ་བ་གསུམ་པ་ལ་ནི་ཉ་དང་རྣམ་པར་

ཤེས་པ་སྟེ་ཕྱིའི་ཡུལ་ལ་སད་པར་བྱེད་པས་ཕྱི་རོལ་གྱི་སྐབས་སོ། །ཞེས་པ་མངལ་གྱི་ཟླ་བ་དང་

པོ་གསུམ་གྱི་བདག་ཉིད་ནི་མངལ་ནས་སྐྱེས་པ་རྣམས་ཀྱི་གནས་སྐབས་བཞི་ལས་ཆུང་ངུའི་གནས་

སྐབས་སོ། །དེ་ནས་ཟླ་བ་བཞི་པ་ལ་ནི་ལུག་དང་མིང་གཟུགས་ཏེ། སྐྱེ་མཆེད་ཀྱི་ས་བོན་འཛིན་

པས་མངལ་ལོ། །ལྔ་པ་ལ་ནི་གླང་དང་སྐྱེ་མཆེད་དྲུག་སྟེ། སྲོག་སྐྱེ་བའི་སྒོ་བྱེད་པས་སྒོའ།ོ །དྲུག་པ་

ལ་ནི་འཁྲིག་པ་དང་རེག་པ་སྟེ། ཕྱིའི་ཡུལ་དང་ཕྲད་པར་བྱེད་པས་ཕྱི་རོལ་ཞེས་པ་ཟླ་བ་གསུམ་གྱི་

བདག་ཉིད་ནི་མངལ་གྱི་གནས་སྐབས་གཉིས་པ་འབྲིང་པོའ་ིགནས་སྐབས་སོ།།

དེ་ནས་ཟླ་བ་བདུན་པ་ལ་ནི་ཀ་རྐ་ཊ་དང་ཚོར་བ་སྟེ། ཆགས་སྡང་གི་ས་བོན་འཛིན་

པས་མངལ་ལོ། །བརྒྱད་པ་ལ་ནི་སེང་གེ་དང་སྲེད་པ་སྟེ། ཐུར་སེལ་གྱི་རླུང་སྐྱེ་བའི་སྒོ་བྱེད་པས་

སྒོའོ། །དགུ་པ་ལ་ནི་བུ་མོ་དང་ལེན་པ་སྟེ་ཕྱིའི་བྱ་བ་ལ་འཇུག་པའི་ལས་དབང་གྲུབ་པས་ཕྱི་

རོལ་ཞེས་པ་ཟླ་བ་གསུམ་གྱི་བདག་ཉིད་ནི་མངལ་གྱི་གནས་སྐབས་གསུམ་པ་ཆེན་པོའ་ིསྐབས་

སོ། །དེ་ནས་ཟླ་བ་བཅུ་པ་ནི་སྲང་དང་སྲིད་པ་སྟེ། མངལ་དུ་ལུས་རྫོགས་པས་མངལ་གྱི་གནས་

སྐབས་སོ། །བཅུ་གཅིག་པ་ལ་ནི་སྡིག་པ་དང་སྐྱེ་བ་སྟེ། སྐྱེ་བའི་སྒོ་བྱེད་པས་སྒོའ་ིསྐབས་སོ། །ཟླ་

བ་བཅུ་གཉིས་པ་ལ་ནི་གཞུ་དང་རྒ་ཤི་སྟེ། ཕྱིའི་ཡུལ་ལ་འདུ་ཤེས་གསལ་བས་ཕྱི་རོལ་གྱི་གནས་

སྐབས་སོ། །ཞེས་ཟླ་བ་གསུམ་གྱི་བདག་ཉིད་ནི་མངལ་སྐྱེས་ཀྱི་གནས་སྐབས་བཞི་པ་ཆེན་པོའ་ི

ཆེན་པོའ་ིགནས་སྐབས་སོ། །འདིར་མངལ་དང་སྒོ་དང་ཕྱི་རོལ་ཞེས་པ་ནི་གནས་སྐབས་དེ་དག་ལ་

བཏགས་པ་ཙམ་མོ། །དེ་ལྟར་གནས་སྐབས་བཞི་ནི་ལུས་དང་ངག་དང་སེམས་དང་ཡེ་ཤེས་ཀྱི་དབྱེ་

བས་ཟླ་བ་གསུམ་གསུམ་དུ་རྣམ་པར་བཞག་སྟེ། དེ་ཡང་ལུགས་ལས་ལྡོག་པས་ཡེ་ཤེས་ཀྱི་དབྱེ་བ་

ནི་དང་པོ་ཆུང་ངུའི་གནས་སྐབས་དང་ལུས་ཀྱི་དབྱེ་བ་ནི་བཞི་པར་རིག་པར་བྱ་ཞིང༌། སེམས་དང་

ངག་ནི་གཉིས་པ་འབྲིང་པོ་དང་གསུམ་པ་ཆེན་པོའ་ིསྐབས་སུ་རིག་པར་བྱའོ།།

གསུམ་པ་ནི། བཅོམ་ལྡན་འདས་ཀྱིས་ཡེ་ཤེས་ལེའུ་ལས་ཚིགས་བཅད་བརྒྱ་བདུན་ཅུ་

པས་གསུངས་པ། སྐྱེ་བའི་སྒོའ་ིལས་ནི་ཉོན་མོངས་པ་ལས་འབྱུང་བར་འགྱུར་ཏེ་ལས་དེ་ལས་སྡུག་

བསྔལ་དུ་འཇུག་པར་འགྱུར་ལ། སླར་ཡང་ཉོན་མོངས་ཉིད་ནི་རང་གི་སྡུག་བསྔལ་གྱི་བདེན་པ་ལ་

འཇུག་པར་འགྱུར་རོ། །དེ་ལྟར་གསུམ་པོ་འདི་ནི་སེམས་ཅན་འཁོར་བའི་འཁོར་ལོར་འཁྱམས་པར་

བྱེད་པའི་ཡན་ལག་རྒྱུ་དང་འབྲས་བུར་ཕན་ཚུན་འབྲེལ་པ་མཉམ་པ་དག་སྟེ། དེ་དག་མ་གཏོགས་

པའི་བདག་དང་སེམས་ཅན་དང་སྲོག་དང་གང་ཟག་གཞན་མེད་དོ། །སེམས་ཅན་དེ་ཡང་ཤི་བའི་

མཐར་སྟོང་པ་འོད་གསལ་རྣམས་ལས་ཕྱི་མའི་ཕུང་པོའ་ིཆོས་རྣམས་འབྱུང་ཞིང༌། སྲིད་པ་འདིར་

ནི་འཆི་བའི་མཐའ་རུ་ཚེ་འདིའི་ཕུང་པོ་དེ་རྣམས་ལས་ཀྱང་འོད་གསལ་སྟོང་པ་རྣམས་སུ་འཇུག་

པར་འགྱུར་བའི་ཚུལ་ཡང༌། ཁ་ཏོན་ལས་ཁ་ཏོན་དང༌། མར་མེ་ལས་མར་མེ་དང༌། ཆུ་ཤེལ་ལས་ཆུ་

དང༌། མེ་ཏོག་ལས་དྲི་དང༌། སྒྲ་ལས་བྲག་ཆ་དང༌། མེ་ཤེལ་ལས་མེ་དང༌། སྐྱུར་བ་ལས་ལྕེ་འཛག་

པ་དང༌། ས་བོན་ལས་མྱུ་གུ་སོགས་འབྱུང་བ་རྣམས་ཀྱི་དཔེས་ཤེས་པར་བྱའོ། །ཞེས་པ་སྟེ། ཁ་

ཏོན་ལ་སོགས་པའི་དཔེ་འདི་རྣམས་ཀྱིས་ཕུང་པོ་སྔ་ཕྱི་རྣམས་ཀྱི་སྐྱེ་བ་དང་འགག་པའི་ཚུལ་རིག་

པར་བྱའོ། །ཇི་ལྟར་ན་མཁན་པོའ་ིཁ་ཏོན་ལས་མཁན་བུའི་ཁ་ཏོན་འབྱུང་བའི་ཚེ་མཁན་པོའ་ིརིག་པ་

ཟད་པ་མ་ཡིན་ཞིང་སློབ་མས་ཐོབ་པ་མེད་པ་མ་ཡིན་ནོ། །དེ་བཞིན་དུ་མར་མེ་ལས་མར་མེ་འབྱུང་

ངོ༌། །ཆུ་འབྱུང་བ་ལ་ཡང་ཟླ་བའི་འོད་དང་ཕྲད་པ་ལས་ཟླ་བ་ཆུ་ཤེལ་ལས་ཆུ་འབྱུང་བའོ། །མེ་ཏོག་

ལས་གོས་ལ་དྲིའོ། །ཉི་མ་དང་ཕྲད་པ་ལས་མེ་ཤེལ་ལས་མེ་སྐྱེ་བའོ། །སྒྲ་ལས་སྒྲ་བརྙན་ནོ། །སྐྱུར་

བ་ནོས་1པ་ལས་ལྕེ་འཛག་པའོ། །ས་བོན་ལས་མྱུ་གུའོ། །བཞི་པ་ནི། དེ་བཞིན་དུ་ཕུང་པོ་རྣམས་

ཀྱི་ཉིང་མཚམས་སྦྱར་བ་ནི་འགྱུར་བའི་འདོད་ཆགས་ཀྱི་བག་ཆགས་ཀྱི་དབང་གིས་སོ། །བཅོམ་

ལྡན་འདས་ཀྱི་གསུང་འདིའི་ཕྱིར་འཁོར་བའི་འཁོར་ལོར་འཁོར་བའི་རྒྱུ་ནི་འགྱུར་བའི་འདོད་ 

ཆགས་ཏེ་དེ་ཉིད་མ་རིག་པའོ།།

གཉིས་པ་ནི། འདིར་གང་གི་ཚེ་འགྱུར་བའི་འདོད་ཆགས་ཉམས་པ་དེའི་ཚེ་མཆོག་ཏུ་མི་

འགྱུར་བའི་བདེ་བར་འགྱུར་ཏེ། མཆོག་ཏུ་མི་འགྱུར་བའི་བདེ་བ་ནི་འདོད་ཆགས་ཆེན་པོའ།ོ །དབང་

མདོར་བསྟན་ལས་ཀྱང༌། མཆོག་ཏུ་མི་འགྱུར་བདེ་བ་རྫོགས། །ས་རྣམས་ཀྱིས་ནི་ཡོངས་རྫོགས་

པ། །འདོད་ཆགས་ཆེན་པོ་སེམས་དཔའ་ཆེ།2།ཞེས་སོ། །འདོད་ཆགས་ཆེན་པོ་ལས་ཆགས་བྲལ་

ཉམས་པ་སྟེ་ཆགས་བྲལ་ཞེས་བྱ་བ་ནི་ཞེ་སྡང་ངོ༌། །ཐ་མལ་པའི་ཞེ་སྡང་ཟད་པ་ལས་ཞེ་སྡང་ཆེན་

པོར་འགྱུར་རོ། །དེ་ཉིད་ལས། བྱང་ཆུབ་སེམས་དཔའ་ཞེ་སྡང་མཆོག །ཉོན་མོངས་ཟད་པ་དགྲ་

ཆེན་པོ།3།ཞེས་སོ། །ཞེ་སྡང་ཆེན་པོ་ལས་བརྒྱལ་བ་ཞེས་བྱ་བའི་གཏི་མུག་ཉམས་པའོ། །གཏི་

མུག་ཉམས་པ་ལས་གཏི་མུག་ཆེན་པོར་འགྱུར་རོ། །དེ་ཉིད་ལས། མཆོད་པ་ཆེན་པོ་གཏི་མུག་

ཆེ། །རྨོངས་བློ་ཆེན་པོ་གཏི་མུག་སེལ།4།ཞེས་སོ། །འདོད་ཆགས་ཞེ་སྡང་གཏི་མུག་གསུམ་

1  ཞོལ། ཤོག ༡༩༧ ན ༢། གཙང་། ཤོག ༡༥༡ བ ༣ སྐྱུར་བ་ཟོས་པ་ལས་

2  བཀའ་འགྱུར། དཔེ་བསྡུར་མ། དེབ། ༧༧ ཤོག ༥༢ ཕྲེང་། ༦

3  བཀའ་འགྱུར། དཔེ་བསྡུར་མ། དེབ། ༧༧ ཤོག ༥༡ ཕྲེང་། ༢༡

4  བཀའ་འགྱུར། དཔེ་བསྡུར་མ། དེབ། ༧༧ ཤོག ༥༢ ཕྲེང་། ༡

ཆེན་པོ་ལས་འདོད་ཆགས་ཞེ་སྡང་གཏི་མུག་གི་བདག་ཉིད་མ་རིག་པ་ཉམས་པའོ། །མ་རིག་པ་

ཉམས་པ་ལས་མ་རིག་པ་ཆེན་པོར་འགྱུར་རོ། །དེ་ལྟར་མ་རིག་པ་འགགས་པས་འདུ་བྱེད་འགག་

གོ་ཞེས་པ་ནས། སྐྱེ་བ་འགགས་པས་རྒ་ཤི་འགག་སྟེ། དེ་ལྟར་ཡན་ལག་བཅུ་གཉིས་འགོག་པ་

ལས་འཁོར་བའི་ཡན་ལག་བཅུ་གཉིས་དང་ཆོས་མི་མཐུན་པས་བཅོམ་ལྡན་འདས་ཀྱི་རྒྱུའི་ཡན་

ལག་བདེན་དོན་བཅུ་གཉིས་པོ་རྣམས་ནི་སྒྲིབ་པ་མེད་ཅིང་དེ་ཐོབ་པ་ན་སྒྲིབ་པ་གློ་བུར་བ་ཡང་ 

མེད་པར་རིག་པར་བྱའོ།།

གསུམ་པ་ལ་གསུམ། འགྱུར་བའི་འདོད་ཆགས་བཅོམ་པས་སངས་རྒྱ་ན་བདུད་བཞི་

བཅོམ་པས་སངས་རྒྱ་བར་བཤད་པ་དང་འགལ་བའི་རྩོད་པ། འགྱུར་བའི་འདོད་ཆགས་བཅོམ་

པ་ཉིད་བདུད་བཅོམ་པར་འཐད་པའི་ལན། དེའི་ཕྱིར་མི་འགྱུར་བའི་ཡེ་ཤེས་མི་དོར་བར་སྒོམ་

པར་བསྟན་པའོ། །དང་པོ་ནི། དེ་ལྟར་འགྱུར་བའི་འདོད་ཆགས་བཅོམ་པས་རྣལ་འབྱོར་པ་རྣམས་

སངས་རྒྱས་ཉིད་དུ་འགྱུར་ན། འོ་ན་དེའི་ཚེ་འཆི་བདག་དང་ཕུང་པོ་དང་ཉོན་མོངས་དང་ལྷའི་བུའི་

བདུད་དེ་བཞི་པོ་རྣམས་གཞོམ་པ་དེ་བཞིན་གཤེགས་པས་ཅིའི་དོན་ཏུ་མཛད། དེའི་ཕྱིར་འགྱུར་

བའི་འདོད་ཆགས་བཅོམ་པས་སངས་རྒྱས་ཉིད་དུ་མི་འགྱུར་རོ་ཞེས་པ་འདིར་འགའ་ཞིག་གི་བསམ་

པ་འབྱུང་བར་འགྱུར་ཏེ།

གཉིས་པ་ལ་བཞི། ཕྱི་རོལ་གྱི་བདུད་བཅོམ་པས་ངེས་དོན་ཡིན་པར་འདོད་པ་

དགག །བདུད་བཞིའི་རང་བཞིན་གཏན་ལ་དབབ། བདུད་བཞིའི་རྩ་བ་འགྱུར་བའི་སྐད་གཅིག་ཏུ་

བསྟན། དེ་བཅོམ་པས་བདུད་བཅོམ་པའི་སངས་རྒྱས་སུ་འགྱུར་ཚུལ་ལོ། །དང་པོ་ནི། དེའི་ཕྱིར་

བརྗོད་པར་བྱའོ། །འདིར་རྨོངས་པ་རྣམས་ཀྱིས་བརྗོད་པ་གང་ཡིན་པ་བཅོམ་ལྡན་འདས་བྱང་ཆུབ་

ཀྱི་ཤིང་དྲུང་ན་བཞུགས་པའི་ཚེ་ཕྱི་རོལ་གྱི་བདུད་རྣམས་དེ་བཞིན་གཤེགས་པས་བཅོམ་པ་ལྟ་བུར་

སྣང་བ་ནི་དེ་ལྟར་བདེན་པ་མ་ཡིན་ཏེ། གང་གི་ཕྱིར་ན། བདུད་བཅོམ་པ་ལས་སངས་རྒྱས་པ་སྔ་

མ་ཡིན་པ་དང་ཕྱི་མ་ཡིན་པ་གང་གིས་ཀྱང་བདུད་བཅོམ་པ་འགལ་བའི་ཕྱིར་རོ། །འགལ་ཚུལ་ནི་

འདིར་གལ་ཏེ་སྔོན་དུ་སངས་རྒྱས་པ་ཉིད་དང་ཕྱི་ནས་བཅོམ་པ་ཡིན་ན། དེའི་ཚེ་སངས་རྒྱས་ལ་

སྒྲིབ་པ་མེད་པ་ཉིད་མེད་པར་འགྱུར་ཏེ། ཕྱི་རོལ་གྱི་བདུད་ཀྱི་ཉེ་བར་འཚེ་བ་ཡོད་པའི་ཕྱིར་རོ། །ཅི་

སྟེ་སྔོན་དུ་བདུད་བཅོམ་པ་དང་ཕྱི་ནས་སངས་རྒྱས་པ་ཉིད་ཡིན་ན་དེའི་ཚེ་རིགས་པ་མཚུངས་པས་

འཁོར་བ་པ་གཞན་རྣམས་ཀྱང་སངས་རྒྱས་པ་ཉིད་མེད་པར་ཕྱི་རོལ་གྱི་བདུད་བཅོམ་པའི་མཛད་པ་

ཅིའི་ཕྱིར་མི་བྱེད། ཅི་སྟེ་སངས་རྒྱས་པ་དང་ཅིག་ཅར་ཏེ་མཉམ་དུ་བདུད་བཅོམ་པར་འགྱུར་རོ་ཞེ་

ན། སངས་རྒྱས་པ་དང་ཅིག་ཅར་ཡང་ཕྱི་རོལ་གྱི་བདུད་བཅོམ་པ་མ་མཛད་དེ། སངས་རྒྱས་པ་དང་

བདུད་བཅོམ་པ་དུས་མཉམ་པ་མི་སྲིད་པའི་ཕྱིར་ཏེ། སྐད་ཅིག་གང་ལ་གཞོམ་བྱའི་བདུད་ཡོད་པའི་

སྐད་ཅིག་དེ་ལ་སངས་རྒྱས་པ་ཉིད་དུ་མི་འགྱུར་ཏེ། སེམས་སྒྲིབ་པ་དང་བཅས་པའི་ཕྱིར་རོ། །སྐད་

ཅིག་གང་ལ་སངས་རྒྱས་པ་ཉིད་ཡིན་པའི་སྐད་ཅིག་དེ་ལ་གཞོམ་བྱའི་བདུད་མེད་དེ། སྒྲིབ་པ་

ཐམས་ཅད་ཟད་པའི་ཕྱིར་རོ།།

གཉིས་པ་ལ་གསུམ། བདུད་བཞིའི་རང་བཞིན་ངོས་གཟུང༌། ལྷའི་བུའི་བདུད་ལུང་དང་སྦྱར། 

དོན་བསྡུ་བའོ། །དང་པོ་ནི། འོ་ན་གཞོམ་བྱའི་བདུད་གང་ཞེ་ན། ཕྱི་རོལ་གྱི་བདུད་ཙམ་གཞོམ་བྱ་མ་

ཡིན་པ་དེའི་ཕྱིར་སེམས་ཅན་རྣམས་ཀྱི་ལུས་ངག་སེམས་ཀྱི་སྒྲིབ་པ་དང་མ་རིག་པའི་བག་ཆགས་

ཀྱི་བདག་ཉིད་ནི་བདུད་བཞི་སྟེ། དེ་རྣམས་ལས་ལུས་ཀྱི་སྒྲིབ་པ་སད་པའི་གནས་སྐབས་ནི་ཕུང་

པོའ་ིབདུད་དོ། །ངག་གི་སྒྲིབ་པ་རྨི་ལམ་གྱི་གནས་སྐབས་ནི་ཉོན་མོངས་པའི་བདུད་དོ། །སེམས་ཀྱི་

སྒྲིབ་པ་གཉིད་མཐུག་གི་གནས་སྐབས་ནི་འཆི་བདག་གི་བདུད་དེ། ཕྱི་རོལ་གྱི་མ་རིག་པའི་འཇུག་

པ་ནི་ལྷའི་བུའི་བདུད་དེ་དེ་ཡང་གང་ཡིན་ན། དགེ་བ་དང་མི་དགེ་བའི་ལས་ཀྱི་འབྲས་བུ་བདེ་སྡུག་

ཉེ་བར་ལོངས་སྤྱོད་པ་ཡིན་པ་ལ། དེ་ལྟར་ཡོངས་སུ་མ་བརྟགས་པ་བྱིས་པའི་བློ་ཅན་འཁོར་བའི་

ལོངས་སྤྱོད་མངོན་པར་འདོད་པ་རྣམས་ཀྱི་བསམ་པ་བདེ་སྡུག་ལྷའི་བུས་བྱའོ་སྙམ་པ་ཕྱི་རོལ་གྱི་

མ་རིག་པའི་འཇུག་པ་འདི་ནི་ལྷའི་བུའི་བདུད་ཀྱི་ཚིག་གིས་འབྱུང་བར་འགྱུར་རོ།།

གཉིས་པ་ནི། འདིར་ལྷའི་བུ་རྣམས་ཀྱི་བདུད་ཀྱི་ཚིག་ནི་གཟའ་ཟླ་བའི་སྟོབས་ཀྱིས་སེམས་

ཅན་རྣམས་ཀྱི་དགེ་བ་དང་མི་དགེར་འགྱུར་ཏེ། ཉི་མའི་སྟོབས་དང་ཞེས་པ་ནས། ཞེས་པ་སྟེ། ཞེས་

པའི་བར་ནི་གོ་སླའོ། །སེམས་ཅན་རྣམས་ཀྱི་དེ་ལྟ་བུ་ལ་སོགས་པའི་བསམ་པ་འཁྲུལ་པ་མ་རིག་

པའི་འཇུག་པ་ནི་ལྷའི་བུའི་བདུད་ཀྱི་ཚིག་གིས་བྱས་སོ་ཞེས་ཟེར། དེ་དག་མི་རིགས་ཏེ། འདིར་

གལ་ཏེ་སྐྱེ་བ་གཞན་གྱི་བསོད་ནམས་དང་སྡིག་པ་དག་མ་གཏོགས་པར་ལྷའི་བུའི་བདུད་ཀྱི་ཚིག་

རྣམས་ཀྱིས་བསྟན་པ་ལྟར་གཟའ་ལ་སོགས་པའི་སྟོབས་ཀྱིས་སེམས་ཅན་རྣམས་ཀྱི་དགེ་མི་དགེར་

འགྱུར་ན། དེའི་ཚེ་སྔར་བསགས་པའི་དགེ་མི་དགེ་ཐམས་ཅད་དོན་མེད་པར་འགྱུར་ཏེ། གཟའ་ལ་

སོགས་པའི་སྟོབས་དང་སྟོབས་མ་ཡིན་པའི་འབྲས་བུ་ལ་ཉེ་བར་ལོངས་སྤྱོད་པའི་ཕྱིར་རོ། །འདོད་

ན་དེ་ལྟར་ཡང་མ་ཡིན་པས་བསལ་ལོ།།

དེ་བཞིན་དུ་དུས་སྦྱོར་སོགས་ལས་དགེ་མི་དགེར་འགྱུར་རོ་ཞེས་པ་ལ་འཁྲུལ་པ་ཡང་

མཐོང་སྟེ། དྲང་སྲོང་བ་ཤིཥྛས་བྱིན་པའི་དུས་སྦྱོར་ལས་ནི་སཱི་ཏ་བདེ་བ་དང་ལྡན་པ་མིན་ཞིང༌། 

གནམ་སྟོང་ལ་ཀུ་རུའི་ཞིང་དུ་ཞུགས་པ་དེ་རྒྱལ་བར་འགྱུར་ཞེས་པ་དྲང་སྲོང་རྒྱས་པའི་ཚིག་གི་

དྲིན་གྱིས་འཐབ་དཀའ་དགྲ་ངན་པ་གནམ་སྟོང་ལ་ཞུགས་ཀྱང་གཡུལ་ལས་རྣམ་པར་རྒྱལ་བ་མིན་

ཏེ། སྐྱབས་སེང་གི་བུས་འཇིགས་སྡེ་བཅུ་གསུམ་ལ་གཡུལ་དུ་ཞུགས་པ་ཡིས་ནི་ཕྱི་མར་བརླག་

པར་བྱས་སོ། །འཐབ་མོའ་ིསར་ནི་དགྲ་ངན་གྱི་དཔུང་ཚོགས་གནས་པ་གང་ཡིན་པ་སྐྱབས་སེང་གི་

བུ་སྲིད་གསུམ་ལ་བསྣུན་འདོད་པ་དེ་རྣམས་ནི་སྲིད་སྒྲུབ་ཀྱི་མདའ་ཡིས་ཕུག་ཅིང༌། དགྲ་ངན་པའི་

ཕྱོགས་རྣམས་མ་ལུས་པ་ཀུན་བརླག་པར་འགྱུར་བར་བྱས་སོ། །དེའི་ཕྱིར་སྔོན་གྱི་དགེ་མི་དགེའི་

འབྲས་བུ་ལ་སེམས་ཅན་རྣམས་ལོངས་སྤྱོད་པར་ཤེས་པར་བྱའོ། །དེ་བཞིན་དུ་ཡང་བཅོམ་ལྡན་

འདས་ཀྱིས་གསུངས་པ། ལུས་ངག་ཡིད་ཀྱི་ལས་དགེ་མི་དགེ་གང་ཡིན་པ་དེའི་འབྲས་བུ་འཚལ་

བ་སེམས་ཅན་རྣམས་ཀྱིས་ལོངས་སྤྱོད་དེ། གཟའ་སྐར་སོགས་དང་ལྷ་གཞན་གྱིས་རང་རང་གི་

ལས་ལ་མ་ལྟོས་པར་འབྲས་བུ་སྟེར་བ་མིན། ཞེས་སོ། །ཅི་སྟེ་འགའ་ཞིག་གིས་ལྷ་མཆོད་པ་ལས་

ལྷའི་དྲིན་དུ་མཐོང་བ་ལེགས་པར་ཐོབ་པ་དེ་ཡང་སེམས་ཅན་རྣམས་ཀྱི་སྔོན་གྱི་བསོད་ནམས་ཀྱི་

སྟོབས་ཀྱིས་ལྷའི་དྲིན་གྱིས་ལེགས་པ་ཐོབ་པར་སྣང་བ་ཡིན་གྱི། སྡིག་པའི་སྟོབས་ཀྱིས་ནི་མ་ཡིན་

ནོ། །བསོད་ནམས་ཀྱང་སེམས་ཅན་ལ་ཕན་བཏགས་པ་ལས་ཐོབ་པར་འགྱུར་གྱི་ལྷ་དང་ཕ་མེས་ཀྱི་

བྱ་བ་ལ་གཞན་གྱི་སྲོག་བཅད་པ་ལས་འགྱུར་བ་མ་ཡིན་ནོ།།

བཅོམ་ལྡན་འདས་ཀྱིས་ནང་ལེའི་ཚིགས་བཅད་བརྒྱད་ཅུ་རྩ་དགུ་པས་ལས་ཀྱི་འབྲས་

བུ་གསུངས་པ། དེའི་ཕྱིར་དབང་ཕྱུག་ལ་སོགས་པའི་བྱེད་པ་པོ་འགའ་ཡང་སྲོག་ཆགས་རྣམས་

ཀྱི་བདེ་སྡུག་དག་མི་སྦྱིན་མི་འཕྲོག་སྟེ། འཁོར་བ་དག་ཏུ་ལུས་ངག་ཡིད་ཀྱི་ལས་རྣམ་པ་གསུམ་

པོ་གང་བྱས་པའི་སྔོན་གྱི་ལས་ནི་འབྲས་བུར་རབ་ཏུ་སྦྱིན་པར་འགྱུར་རོ། །དེས་ན་འཁོར་བ་ལ་

བསྐྱེད་པ་དང་སྡུད་པའི་བྱེད་པ་པོ་བདག་དང་དབང་ཕྱུག་སོགས་ཀྱི་བདེ་སྡུག་གི་འབྲས་བུ་སྟེར་

ཞིང་འབྲས་བུ་དེ་འཕྲོག་གོ་སྙམ་པ་ནི་རྨོངས་པ་རྣམས་ཀྱི་བློ་གྲོས་ཏེ། གང་ཟག་གང་ཞིག་རང་

གི་ལུས་ལ་དཔག་མེད་དགེ་བ་སྟེར་བར་བྱེད་པའི་མི་འཕོ་བའི་བདེ་བ་འཕྲོག་ཅིང་འཁོར་བར་

བྱེད་པ་པོའ་ིཆོམ་རྐུན་བུག་པ་དབང་པོའ་ིསྒོ་རྣམས་ཡོད་ཀྱང་རང་གི་དབང་པོ་ཕྱི་རོལ་ལ་གཡེང་

ཞིང་ཟག་མེད་ཀྱི་བདེ་བ་དང་བྲལ་བ་རྣམས་ཀྱིས་བྱེད་པ་པོར་མཐོང་བ་མ་ཡིན་ཞིང་བྱེད་པ་ 

པོ་གཞན་དུ་རྟོག་གོ །ཞེས་པའོ།།

དེ་བཞིན་དུ་ལྷའི་བུའི་བདུད་ཀྱང་ཚིགས་བཅད་བརྒྱད་ཅུ་རྩ་དྲུག་པས་གསུངས་པ། སྒྲིབ་

བྲལ་གྱི་སྲིད་པ་གསུམ་གྱི་བདག་པོ་རྡོ་རྗེ་འཆང་གིས་བསད་པ་སོགས་དྲག་པོའ་ིལས་ཀྱི་རང་

བཞིན་དུ་མའི་སྔགས་རྣམས་རྒྱུད་ལས་རབ་ཏུ་གསུངས་པ་གང་ཡིན་པ་དེ་དག་ཐམས་ཅད་བདུད་

ཀྱི་ཕྱོགས་ཉམས་པར་བྱེད་པའི་ཆེད་དུ་འཇིགས་ཤིང་སྐྲག་པ་བསྐྱེད་པའི་དོན་དུ་ཡིན་གྱི་སེམས་

ཅན་རྣམས་ལ་གནོད་པ་བྱེད་པའི་དོན་དུ་ནམ་ཡང་མ་ཡིན་ནོ། །རྨོངས་པ་གང་ཞིག་དྲན་པ་རིག་

བྱེད་ཀྱི་གཞུང་རྣམས་ཀྱི་བྱེད་པ་པོ་དབང་ཕྱུག་སོགས་དང་གཡུལ་གྱི་ཡུལ་ལ་དགའ་ཞིང་ཆོས་ཀྱི་

དོན་དུ་སྲོག་ཆགས་གསོད་པར་བྱེད་པ་པོ་ཚངས་པ་སོགས་ཀྱི་ལྷ་དང༌། གཞན་ཡང་མུ་སྟེགས་

པ་སྡིག་པའི་བློ་ཅན་དེ་རྣམས་ལ་ནི་མཆོག་གི་རྒྱལ་སྲས་རྣམས་ཀྱིས་སྲོག་ཆགས་དེ་རྣམས་

བསྲུང་བའི་དོན་ཏུ་དྲག་ལས་ཀྱིས་འཇིགས་པ་བསྐྱེད་པ་དེ་དག་སྦྱར་བར་བྱ་ཞེས་པ་སྟེ། བཅོམ་

ལྡན་འདས་ཀྱི་གསུང་འདིའི་ཕྱིར་ལྷའི་བུའི་བདུད་ཀྱི་ཚིག་རྣམས་ཀྱིས་བསྟན་པ་བཞིན་དུ་སེམས་

ཅན་གྱི་བདེ་སྡུག་ལྷ་རྣམས་ཀྱིས་བྱེད་དོ་སྙམ་པའི་མ་རིག་པའི་འཇུག་པ་ལ་ནི་རྣལ་འབྱོར་པས་ 

བདེན་པར་གཟུང་བར་མི་བྱའོ།།

གསུམ་པ་ནི། དེ་བཞིན་དུ་སེམས་ཅན་རྣམས་ཀྱི་རང་གི་སེམས་ཀྱི་བག་ཆགས་བཟང་

ངན་གྱི་རྣམ་པ་སྣང་བ་ནི་བཅོམ་ལྡན་འདས་རྡོ་རྗེ་སེམས་དཔའ་དང་བདུད་དེ། དེ་ལྟར་སེམས་

ཅན་རྣམས་ཀྱི་སྣང་བ་བཅོམ་ལྡན་འདས་རྡོ་རྗེ་སེམས་དཔར་སྣང་བ་ནི་རང་གིས་བྱས་པའི་

བསོད་ནམས་ཀྱི་ཕུང་པོའ་ིམཐུ་དང༌། བདུད་དུ་སྣང་བ་ནི་རང་གིས་བྱས་པའི་སྡིག་པའི་ཕུང་པོའ་ི

མཐུའོ། །ཡེ་ལེའི་རྣམ་པ་ལྔའི་བསྟོད་པ་ལས་ཚིགས་བཅད་བཞི་པས་གསུངས་པ། རྣམ་ཀུན་

མཆོག་ལྡན་གྱི་སྟོང་གཟུགས་རང་གི་སེམས་ཀྱི་སྣང་བ་ཙམ་སྟེ་ཡིད་སྐྱོབ་པས་སྔགས་ཀྱི་ངོ་བོ་

སྒྲིབ་བྲལ་གྱི་ཕུང་ཁམས་སྐྱེ་མཆེད་ཀྱི་ལྷ་ཡིས་ཡོངས་སུ་བསྐོར་བ་སྡིག་པའི་བློ་ཅན་རྣམས་ལ་

སྡུག་བསྔལ་གྱི་རང་བཞིན་དང་ནི་བསོད་ནམས་ཀྱི་བློ་ཅན་རྣམས་ལ་བདེ་བའི་རང་བཞིན་དུ་སྣང་

བ་ཉིད་དེ། གང་ཟག་དམ་པ་རྣམས་ལ་ཞི་བའི་གཟུགས་སུ་སྣང་བ་ནི་རང་གིས་སྔར་བྱས་པའི་བག་

ཆགས་བཟང་པོའ་ིའབྲས་བུ་ཉམས་སུ་མྱོང་བ་ཡིན་ལ། སྐྱེ་བ་མི་ཟད་པ་མ་རུངས་པ་རྣམས་ལ་མི་

བཟད་པ་དྲག་པོའ་ིརྣམ་པར་སྣང་སྟེ། གང་ཟག་གང་གིས་ཞི་དྲག་གི་ལས་གང་རབ་ཏུ་བྱས་པ་དེའི་

རང་གི་སེམས་ལ་སྔར་བྱས་པའི་ལས་ཀྱི་ཆོ་ག་གང་སྤྱོད་པ་བཞིན་དུ་ཞི་དྲག་དེའི་འབྲས་བུ་ཞི་བ་

དང་དྲག་པོའ་ིསྐུར་སྣང་བ་དེ་བསྐྱེད་པ་འཇིག་རྟེན་དབང་པོའ་ིསྤྲུལ་པ་སྣ་ཚོགས་པའི་གཟུགས་ཅན་

སྲིད་གསུམ་བསྐྱེད་པ་སྟེ་སྤྲོ་བར་མཛད་པ་བདེ་སྟོང་དབྱེར་མེད་རྡོ་རྗེ་སེམས་དཔའ་ལ་ཡང་ཕྱག་

འཚལ་ལོ། །ཞེས་པའོ། །དེའི་ཕྱིར་སེམས་ཅན་རྣམས་ཀྱི་རང་གི་སེམས་ཀྱི་བག་ཆགས་བཟང་ངན་

གྱི་སྣང་བ་ནི་རྡོ་རྗེ་སེམས་དཔའ་དང་བདུད་དུ་སྣང་བ་སྟེ་བཅོམ་ལྡན་འདས་ལ་བདུད་མེད་དོ།།

གསུམ་པ་ནི། དེས་ལུས་དང་ངག་དང་སེམས་ཀྱི་སྒྲིབ་པ་དང་མ་རིག་པའི་བདུད་སྔར་

བརྗོད་པ་འདི་རྣམས་ཀྱི་སྐྱེད་པར་བྱེད་པ་ནི་ཐིག་ལེ་འགྱུར་བའི་སྐད་ཅིག་བཞི་པའི་གནས་སྐབས་

ཏེ། འདོད་པའི་ལྷ་སྟེ་ལྷའི་བུའི་བདུད་ཡིན་པར་མངོན་པར་བརྗོད་དོ། །བཞི་པ་ནི། འགྱུར་བའི་

སྐད་ཅིག་དེ་ནི་དེ་བཞིན་གཤེགས་པས་སྔོན་མཆོག་ཏུ་མི་འགྱུར་བའི་བདེ་བའི་སྐད་ཅིག་གིས་

རྣམ་པར་བཅོམ་མོ། །འགྱུར་བའི་སྐད་ཅིག་དེ་བཅོམ་པ་ནི་བདུད་ཀྱི་དཔུང་བཅོམ་པ་སྟེ། འདོད་

ཆགས་ཞེ་སྡང་གཏི་མུག་དང་ཁོང་ཁྲོ་བའི་བདག་ཉིད་མ་རིག་པའི་གཟུགས་ཅན་དེའི་རང་བཞིན་

ཅན་རྣམས་ཟད་པར་བྱས་པའོ། །འདིར་རྣལ་འབྱོར་པ་རྣམས་ཀྱི་འགྱུར་བའི་བག་ཆགས་འགགས་

པས་འདོད་ཆགས་ཞེ་སྡང་གཏི་མུག་དང་ཁོང་ཁྲོ་འགག་གོ །དེ་རྣམས་འགགས་པས་མ་རིག་པ་

འགག་སྟེ། དེ་བཞིན་དུ་རིམ་པས་ཡན་ལག་བཅུ་གཉིས་རྣམས་འགག་གོ །ཡན་ལག་བཅུ་གཉིས་

འགགས་པས་སྲིད་པའི་འཁོར་ལོ་འགག་གོ །སྲིད་པའི་འཁོར་ལོ་འགགས་པས་སྒྲིབ་པ་མེད་པའི་ 

སངས་རྒྱས་ཉིད་དུ་འགྱུར་རོ།།

གསུམ་པ་དེའི་ཕྱིར་མི་འགྱུར་བའི་ཡེ་ཤེས་མི་དོར་བར་སྒོམ་པ་1དང་གདམས་པ་ལ་ལྔ། 

མཆོག་མི་འགྱུར་གྱི་ཡེ་ཤེས་རྡོ་རྗེ་སེམས་དཔའི་ཐུགས་སུ་བསྟན། དེའི་དོན་མི་ཤེས་པ་རྣམས་

ཀྱིས་སེམས་ཅན་ཉམས་པར་བྱེད་ཚུལ། རྡོ་རྗེ་འཛིན་པའི་ཐུགས་མི་འགྱུར་བའི་ཡེ་ཤེས་མི་དོར་

བར་གདམས། མི་འགྱུར་བ་སྒོམ་ཚུལ་རྩ་རྒྱུད་ཀྱི་ལུང་གིས་བཤད། བསྒོམས་པའི་འབྲས་བུ་རྡོ་

རྗེ་སེམས་དཔར་ལུང་གིས་བཤད་པའོ། །དང་པོ་ནི། དེས་ན་ཉན་ཐོས་དང་ཕ་རོལ་ཏུ་ཕྱིན་པ་དང་

སྔགས་ཀྱི་ཚུལ་འདི་རྣམས་ལས་བཅུད་དམ་ཉིང་ཁུ་ཕྱུང་ནས་མཆོག་ཏུ་མི་འགྱུར་བའི་ཡེ་ཤེས་ནི་

བཅོམ་ལྡན་འདས་རྡོ་རྗེ་འཛིན་པའི་ཐུགས་ཏེ་སྙིང་པོར་མཚན་བརྗོད་ལས་དེ་བཞིན་གཤེགས་པས་

བསྟན་ཏོ། །གཉིས་པ་ནི། མཚན་བརྗོད་འདིའི་དོན་ཡེ་ཤེས་ཀྱི་སྐུ་མི་ཤེས་པ། བླ་མ་དམ་པ་མ་ཡིན་

པ། ལེགས་པའི་ལམ་ལས་ཉམས་པ་མཆོག་ཏུ་མི་འགྱུར་བའི་ཡེ་ཤེས་རྟོགས་པ་ལས་ཉམས་པ་

རྣམས་མ་འོངས་པའི་དུས་སུ་འབྱུང་བར་འགྱུར་ཏེ། བླ་མ་དམ་པ་མ་ཡིན་པ་ལམ་རྣམ་པར་ཉམས་

པ་དེ་རྣམས་ཀྱིས་སེམས་ཅན་རྣམས་རྣམ་པར་དག་པའི་ལམ་ལས་ཉམས་པར་བྱེད་དོ།།

གསུམ་པ་ལ་གསུམ། རྩ་རྒྱུད་ཀྱིས་འགྱུར་མེད་ལྔ་བསྟན། བསྡུས་རྒྱུད་ཀྱིས་འགྱུར་མེད་

དྲུག་བསྟན། མཚན་བརྗོད་ཀྱིས་རྡོ་རྗེ་འཛིན་པའི་ཐུགས་ཐེག་པ་ཐམས་ཅད་ལས་བསྡུས་ཏེ་བསྟན་

པའོ། །དང་པོ་ནི། དེས་ན་རྩ་རྒྱུད་ཀྱི་ཡེ་ཤེས་ལྔའི་བསྟོད་པ་ལས་ཚིགས་བཅད་ལྔས་ཡེ་ཤེས་ལྔའི་

སྒོམ་པ་གསུངས་པ། ཕྱི་ནང་གི་ནམ་མཁའ་སྟོང་པ་ལ་ནི་གཟུགས་ཀྱི་དངོས་པོའ་ིཚོགས་བློས་

བཏགས་པའི་གཟུགས་སྤངས་པ། བེམ་པོ་མིན་པ་རྣམ་པ་ཐམས་ཅད་པའི་སྟོང་པ་འདི་ནི་ཤ་ལ་སོགས་

པའི་སྤྱན་གྱིས་མཐོང་སྟེ། དཔེར་ན་མེ་ལོང་ལ་པྲ་ཕབ་པའི་ཚེ་གཞོན་ནུ་མ་ཡིས་མ་བརྟགས་ཤིང་

བེམ་པོ་མིན་པའི་སྣང་བ་མཐོང་བ་བཞིན། ཞེས་པ་ནི་རང་བཞིན་གྱིས་འཇིག་རྟེན་ལས་འདས་པ་དོན་

དམ་པའི་བདེན་པ་ལ་སྒྲིབ་བྲལ་གྱི་གཟུགས་ཀྱི་ཕུང་པོ་རྣམ་པར་སྣང་མཛད་མེ་ལོང་ལྟ་བུའི་ཡེ་ཤེས་

སོ། །གཟུགས་སོགས་ཡིད་དུ་འོང་མི་འོང་དུ་བརྟགས་པའི་དངོས་པོ་ཀུན་སྒྲིབ་པ་དང་བྲལ་བར་རོ་

མཉམ་པ་ཉིད་དུ་གྱུར་ནས། བདེ་བ་ཆེན་པོའ་ིདངོས་པོ་གཅིག་པུ་གནས་པའི་མཆོག་ཏུ་མི་འགྱུར་བའི་

ཡེ་ཤེས་ལས་བྱུང་བའི་བདེ་བ་ཉམསས་སུ་མྱོང་བས་ཆད་པ་ཅིའང་མེད་པ་མ་ཡིན་ཞིང་རྟག་པ་འདུས་

1  གོང་གི་ཤོག་གྲངས་ ༢༨༦ ལྟར་ན། མི་དོར་བར་སྒོམ་

མ་བྱས་ཀྱང་མིན་པ་ཞེས་པ་ནི་ཚོར་བའི་ཕུང་པོ་རིན་འབྱུང་མཉམ་པ་ཉིད་ཀྱི་ཡེ་ཤེས་སོ།།

དབྱངས་གསལ་གྱི་མིང་གི་བདག་ཉིད་ཀྱི་ཡི་གེ་ཀུན་རྗོད་བྱེད་ཀྱི་དབྱངས་ཨ་ཡིག་གི་

རིགས་ལས་ཡང་དག་པར་བྱུང་བ་ཡང་ཨ་ཡིག་ནམ་མཁའི་རིགས་ནི་མི་འགྱུར་བའི་བདེ་བ་ཆེན་

པོ་སྟེ། དེའི་གནས་སམ་གོ་འཕང་ཐོབ་པ་ན་མིང་གི་ཐ་སྙད་མེད་ཅིང་མིང་ཅན་གྱི་དོན་གྱི་འབྲེལ་

བ་དག་ཀྱང་མེད་པར་རོ་མཉམ་པར་གྱུར་པའོ་ཞེས་པ་འདུ་ཤེས་ཀྱི་ཕུང་པོ་སྣང་བ་མཐའ་ཡས། 

སོ་སོར་ཀུན་ཏུ་རྟོག་པའི་ཡེ་ཤེས། དོན་དམ་པར་སྐྱེས་པ་མ་ཡིན་པའི་ཆོས་རང་བཞིན་འོད་

གསལ་མངོན་པར་འདུ་བྱེད་པ་དང་བྲལ་བ་རྣམས་ལ་ཡང་དོན་དམ་པར་སངས་རྒྱས་ཀྱི་མཚན་མ་

མེད་ལ་དེ་མེད་པས་བྱང་ཆུབ་ཀྱི་མཚན་མའང་མེད་ཅིང་དེ་བཞིན་དུ་སེམས་ཅན་མེད་ཅིང་སྲོག་

ཉིད་ལ་སོགས་པའི་མཚན་མ་ཡང་མེད་དོ་ཞེས་པ་ནི་འདུ་བྱེད་ཀྱི་ཕུང་པོ་སྒྲིབ་བྲལ་དོན་གྲུབ་བྱ་ 

བ་ནན་ཏན་གྱི་ཡེ་ཤེས་སོ།།

ཀུན་གཞི་གནས་གྱུར་པས་ཀུན་གཞི་རྣམ་པར་ཤེས་པའི་ཆོས་ཉིད་ལས་འདས་པ། རང་

བཞིན་གྱིས་འོད་གསལ་བའི་ཡེ་ཤེས་སྒྲིབ་པས་དག་པ་འཕོ་བའི་བག་ཆགས་ཀྱིས་གོས་པ་མེད་པ། 

རང་བཞིན་གྱིས་འོད་གསལ་བའི་ཆོས་རྣམས་ནི་ཆོས་ཀྱི་དབྱིངས་ཀྱི་རང་བཞིན་དུ་བགྲོད་པའམ་

རྟོགས་བྱར་གནས་པ་ཅེས་པ་ནི་རྣམ་པར་ཤེས་པའི་ཕུང་པོ་སྒྲིབ་བྲལ་མི་བསྐྱོད་པ་དང་རྡོ་རྗེ་སེམས་

དཔའ་ཆོས་ཀྱི་དབྱིངས་ཤིན་ཏུ་རྣམ་པར་དག་པའི་ཡེ་ཤེས་སོ།།

གཉིས་པ་ནི། དེ་བཞིན་དུ་བསྡུས་པའི་རྒྱུད་ལས་ཚིགས་བཅད་བརྒྱ་རྩ་གཅིག་པ་ལ་

སོགས་པ་གསུམ་གྱིས་འཁོར་ལོའ་ིམཚན་མ་ལ་སོགས་པ་དང་དེ་བཞིན་གཤེགས་པའི་ཕུང་པོའ་ི

མཚན་ཉིད་གསུངས་པ། འཁོར་ལོའ་ིམཚན་མ་ནི་སྒྲིབ་བྲལ་གྱི་སྲིད་པ་གསུམ་འོད་གསལ་བས་

ཀུན་ནས་དྭང་བ་པྲ་ཕབ་པ་ལྟ་བུ་ཞེས་པ་སྟེ་དེ་མཚོན་ལ། འགྱུར་མེད་བདེ་བ་མཚོན་པ་ནི་རིན་ཆེན་

གྱི་མཚན་མ་དང༌། ཡེ་ཤེས་ཀྱི་སྐུ་འདིའི་ཆགས་པ་ཆེན་པོ་ཉིད་དག་མཚོན་པ་ནི་པདྨའི་མཚན་མ་

ཡེ་ཤེས་ཀྱི་སྐུའི་ཉོན་མོངས་ཟད་པ་མཚོན་པ་ནི་རལ་གྲིའི་མཚན་མ། རྡོ་རྗེའི་མཚན་མ་དག་ཀྱང་

ཡེ་ཤེས་ཀྱི་སྐུའི་རྣམ་ཤེས་སྒྲིབ་བྲལ་ཡེ་ཤེས་ཀྱི་སྐུ་ཆེན་པོ་རྟོག་པས་རྣམ་པར་མི་ཕྱེད་པ་མཚོན་

པའོ། །ཡེ་ཤེས་ཀྱི་སྐུའི་མི་ཤེས་པ་གཅོད་པ་མཚོན་པ་ནི་གྲི་གུག་གི་མཚན་མ་སྟེ། དེ་ལྟར་རྣམ་

སྣང་སོགས་མཆོག་གི་རིགས་དྲུག་གི་མཚན་མ་རྣམས་ཏེ། དྲུག་པོ་འདི་དག་རྣམས་ཀྱིས་བསྐྱེད་པ་

གང་ཡིན་པ་ཡེ་ཤེས་ཀྱི་སྐུའི་ཕུང་པོ་དྲུག་དང་ཁམས་དང་དབང་པོ་དྲུག་དྲུག་དང་ལ་སོགས་པས་

ཡུལ་དང་ལས་དབང་དང་དེའི་བྱ་བ་དྲུག་ཚན་རྣམས་ཏེ། དེ་ཐམས་ཅད་མཁའ་བཞིན་རོ་མཉམ་པ་

སྟེ་ཁམས་ལ་སོགས་པ་དེ་དག་རྣམས་ཀྱང་ཕུང་པོ་དྲུག་པོ་དེ་བཞིན་དུ་འཁོར་ལོ་ལ་སོགས་པའི་

རིགས་སུ་རིག་པར་བྱའོ། །དེ་བཞིན་དུ་གང་དུ་ངེས་པར་མཐའ་གཅིག་ཏུ་གཟུགས་སྒྲིབ་བྲལ་གྱི་

རིགས་སམ་རྒྱུ་ཉིད་ཀྱི་འཁོར་བའི་གཟུགས་ཕུང་པོའ་ིསྒྲིབ་པ་ཉམས་པ་ཉིད་དུ་གྱུར་པ་དེ་ནི་ཆེན་

པོའ་ིགཟུགས་ཕུང་མེ་ལོང་ཡེ་ཤེས་སུ་གསུངས་སོ།།

གང་དུ་འཁོར་བའི་སྡུག་བསྔལ་ཉམས་པ་ཉིད་དུ་གྱུར་པའི་གཞི་བདེ་བ་ཆེན་པོ་དེ་ནི་ཚོར་

བ་ཆེན་པོ་མཉམ་ཉིད་ཡེ་ཤེས་སུ་གསུངས་པ་སྟེ། གང་དུ་མཚན་མར་འཛིན་པའི་འཁོར་བའི་འདུ་

ཤེས་ཉམས་པ་ཉིད་དུ་གྱུར་པ་དེ་ནི་རྟོག་པས་མི་ཕྱེད་པའི་རྡོ་རྗེའི་འདུ་ཤེས་ཆེན་པོ་སོ་སོར་རྟོག་

པའོ། །གང་དུ་འཁོར་བ་འཕེལ་བར་བྱེད་པའི་འདུ་བྱེད་ཉམས་པ་ཉིད་དུ་གྱུར་པ་དག་རྡོ་རྗེའི་འདུ་

བྱེད་ཁོ་ན་བྱ་བ་གྲུབ་པའོ། །གང་དུ་གཉིད་ལ་སོགས་པའི་གནས་སྐབས་བཞིའི་སེམས་ཉམས་པ་

ཉིད་དུ་གྱུར་པ་དེ་ཡང་རྡོ་རྗེའི་རྣམ་པར་ཤེས་པ་ཆེན་པོ་ཆོས་དབྱིངས་ཡེ་ཤེས་ཡིན་པར་གསུངས། 

གང་དུ་ཤེས་པའི་རང་བཞིན་མིན་པ་ཁུ་བ་འཕོ་བའི་བཞི་པའི་གནས་སྐབས་ཀྱི་བག་ཆགས་ཀྱི་

དངོས་པོ་ཉམས་པ་ཉིད་དུ་གྱུར་པ་དེ་ནི་ཐུབ་པའི་ཡེ་ཤེས་ཆེན་པོ་ཉིད་དོ། །སྒྲིབ་བྲལ་གྱི་ཕུང་པོ་

འདི་དག་རྣམ་པར་སྣང་མཛད་ལ་སོགས་པ་མཆོག་གི་རྒྱལ་བ་མཆོག་གི་རིགས་ནི་རྣམ་པ་དྲུག་

སྟེ། ཐབས་ཀྱི་རིགས་དྲུག་རྣམས་སོ། །གཞན་ཤེས་རབ་ཀྱི་རིགས་དྲུག་ནི་ཁམས་དྲུག་སྒྲིབ་པ་

དང་བྲལ་བའི་དབྱེ་བས་ཕྱེ་བའི་ཡུལ་དྲུག་རྣམས་ཏེ། དེ་དག་ཀྱང་ས་ཆུ་མེ་རླུང་ནམ་མཁའ་དང་ཞི་

བའི་ཡེ་ཤེས་ཀྱི་ཁམས་སྒྲིབ་པ་དང་བྲལ་བ་སྤྱན་སོགས་བཞི་དབྱིངས་ཕྱུག་མ་ཤེར་ཕྱིན་མའམ་སྣ་

ཚོགས་ཡུམ་རྣམས་ཞེས་པའོ།།

གསུམ་པ་ནི། དེ་བཞིན་དུ་མཚན་བརྗོད་ལས་བཅོམ་ལྡན་འདས་རྡོ་རྗེ་འཛིན་པའི་མཆོག་

ཏུ་མི་འགྱུར་བའི་ཡེ་ཤེས་ཀྱི་སྐུ་སངས་རྒྱས་དང་བྱང་ཆུབ་སེམས་དཔའ་རྣམས་ཀྱི་ཐུགས་སུ་

གྱུར་པ་གསོལ་བ་འདེབས་པ་དང་བཅས་པ་ཚིགས་བཅད་བརྒྱ་དྲུག་ཅུ་རྩ་གཉིས་ཀྱིས་དེ་བཞིན་



ཡེ་ལེའི་མདོར་བསྡུས་གསུམ་པའི་རྣམ་བཤད། 295

གཤེགས་པས་རབ་ཏུ་བསྟན་ཏོ།།

དེ་ལ་དེ་ནས་དཔལ་ལྡན་རྡོ་རྗེ་འཆང༌། ཞེས་པ་ལ་སོགས་པ་ནས། དེ་བཞིན་གཤེགས་པ་

ལྔའི་ཡེ་ཤེས་ཀྱི་བསྟོད་པ་ཚིགས་སུ་བཅད་པ་ལྔ་སྟེ། ཞེས་པའི་བར་མཐའ་དག་ནི་འགྲེལ་པ་ལྟར་

རོ། །ཚིགས་བཅད་འདི་དག་གི་གྲངས་ལ་ཉི་མ་དཔལ་གྱི་འགྲེལ་པར་མཚོན་བྱེད་ཀྱི་བཤད་པ་མང་

དུ་བྱས་སོ། །ཚིགས་སུ་བཅད་པ་བརྒྱ་དྲུག་ཅུ་གཉིས་པ་འདི་རྣམས་ཀྱིས། ཐེག་པ་གསུམ་གྱི་ངེས་

འབྱུང་ལ། །ཐེག་པ་གཅིག་གི་འབྲས་བུར་གནས།1།ཞེས་པའི་ཚུལ་དུ། ཐེག་པ་གསུམ་པོ་ཐམས་

ཅད་ལས་ཕྱུང་བ་སྟེ་འོག་མའི་ཐེག་པ་ཡར་ལྡན་དུ་བསྡུས་ནས་བཅོམ་ལྡན་འདས་རྡོ་རྗེ་འཛིན་པའི་

ཐུགས་ཀུན་ཏུ་བཟང་པོ་འཕོ་བའི་བག་ཆགས་སྤངས་པས་མཆོག་ཏུ་མི་འགྱུར་བའི་བདེ་བ་ཆེན་པོ། 

ནམ་མཁའི་ཁམས་ཀྱི་མཐར་ཐུག་པའི་ཆོས་ཀུན་སྒྲིབ་པ་དང་བྲལ་བར་ཀུན་ནས་སྣང་བར་བྱེད་པ། 

བག་ཆགས་རྣམ་པར་དག་པའི་འགྱུར་མེད་ཡེ་ཤེས་ཀྱི་ཚོགས་གསོག་པ། སྟོང་ཉིད་སྙིང་རྗེ་དབྱེར་

མེད་པས་ཟབ་ཅིང་རྒྱ་ཆེ་བའི་གཟུགས་འཆང་བ། རང་བཞིན་གྱིས་འོད་གསལ་བ། དུས་གསུམ་

ལས་འདས་པ། ཐོག་མ་དང་ཐ་མ་མེད་པ། སྤྲོས་པ་ཐམས་ཅད་སྤངས་པས་བདག་དང་བདག་གི་

བའི་གཟུང་བ་དང་འཛིན་པ་ལ་སོགས་པའི་རྣམ་པར་རྟོག་པའི་དྲི་མ་དང་བྲལ་བ་རྒྱུན་མི་འཆད་

པས་དུས་ཐམས་ཅད་པ། སྒྲིབ་པ་སྤངས་པས་ཀུན་ནས་ཉོན་མོངས་པ་མེད་པ། སྒྲིབ་བྲལ་གྱི་ཆོས་

ཐམས་ཅད་ཐུགས་སུ་ཆུད་པས་ཆོས་ཐམས་ཅད་ཀྱི་རང་བཞིན་མཁྱེན་པ། བག་ཆགས་མཐའ་དག་

སྤངས་པས་འཁོར་བའི་བག་ཆགས་ལས་རྣམ་པར་གྲོལ་བ། དོན་དམ་པར་སྐྱེ་འཇིག་མེད་པས་འགྲོ་

བ་དང་འོང་བ་དང་བྲལ་བ། ཤེས་བརྗོད་ཀྱི་ཡུལ་ལས་འདས་པས་སྤྲོས་པ་མེད་པའི་ངོ་བོ། འབད་

རྩོལ་ལ་མི་ལྟོས་པར་རང་གི་ངང་གིས་འཇུག་ཅིང་འཕེལ་བའི་ཏིང་ངེ་འཛིན་དང་གཟུགས་ཀྱི་སྒོ་སྣ་

ཚོགས་པ་རྣམས་ཀྱི་རྟེན་དུ་གྱུར་པ། བསམ་འཕེལ་གྱི་བུམ་པ་བཟང་པོ་དང་དཔག་བསམ་གྱི་ཤིང་

དང་ཡིད་བཞིན་གྱི་ནོར་བུ་བཞིན་དུ་སེམས་ཅན་གྱི་བསམ་པ་ཡོངས་སུ་རྫོགས་པར་བྱེད་པ། ཐུབ་

པ་དྲང་སྲོང་ཆེན་པོ་རྣམས་ཀྱི་ཡང་སྤྱོད་ཡུལ་མ་ཡིན་པ། སེམས་ཅན་གྱི་སྡུག་བསྔལ་གྱི་ཕུང་པོ་

ཆེན་པོ་མཆོག་ཏུ་ཞི་བར་མཛད་པ། རྣམ་པ་སྣ་ཚོགས་སུ་སྣང་ཡང་སྣང་བ་ལྟར་མེད་པས་སྒྱུ་མ་ལྟ་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༡༦ ཕྲེང་། ༥

བུ། གཟུགས་བརྙན་ལྟ་བུ། སྒྲ་བརྙན་ལྟ་བུའི་ཆོས་ཡང་དག་པར་བསྡུས་པ་སྟེ། འཇིག་རྟེན་ཐམས་

ཅད་ལས་འདས་པས་སྲིད་པ་གསུམ་གྱིས་མཆོད་པར་བྱ་བ། རྣལ་འབྱོར་པའི་མངོན་སུམ་ལ་སྣང་

བའི་ཡེ་ཤེས་སོ་སོ་རང་གིས་རིག་པར་བྱ་བ། མཆོག་ཏུ་མི་འགྱུར་བའི་བདེ་བ་འདི་ཉིད་ནི་རྣལ་

འབྱོར་པས་དོར་བར་མི་བྱའོ། །ཞེས་པ་དེ་བཞིན་གཤེགས་པའི་ངེས་པའོ།།

བཞི་པ་ནི། མི་འགྱུར་བའི་ཡེ་ཤེས་འདི་སྒོམ་པ་ནི་རྩ་རྒྱུད་ཀྱི་ཡེ་ཤེས་ལེའུ་ལས་དེ་བཞིན་

གཤེགས་པས་གསུངས་པ། དང་པོར་སོ་སོར་སྡུད་པའི་ཡན་ལག་གིས་དུ་བ་ལ་སོགས་པ་མཚན་

མ་བཅུའི་མཐར་སྣ་ཚོགས་སྟོང་གཟུགས་བསྒོམ་པར་བྱ་ཞིང༌། བསམ་གཏན་གྱིས་སེམས་ནི་གཡོ་

བ་མེད་པར་བྱས་ཏེ། སྲོག་རྩོལ་གྱིས་དབུ་མའི་ལམ་སྦྱོང་བ་བྱས་ནས་ནི། འཛིན་པས་རླུང་གཡོ་

བ་མེད་པར་བྱས་ནས་ནི་རྗེས་དྲན་དང་ཏིང་ངེ་འཛིན་གྱིས་མཆོག་ཏུ་མི་འགྱུར་བའི་ཡེ་ཤེས་བསྒོམ་

པར་བྱའོ། །དེ་ཡང་རྗེས་དྲན་གྱི་དུས་སུ་པདྨར་རྡོ་རྗེ་རབ་ཏུ་བཀོད་ནས་གཏུམ་མོའ་ིམེ་འབར་བས་

སྲོག་དང་ཐུར་སེལ་གཅིག་ཏུ་སྦྱོར་བ་ནི་སྤྱི་བོའ་ིཧཾ་གི་ཐིག་ལེར་ཟིན་པའི་ཚུལ་གྱིས་ཨ་ཝ་དྷཱུ་ཏཱིར་

གཞུག་པར་བྱའོ། །དེ་ལྟར་གཏུམ་མོའ་ིམེས་སྤྱི་བོའ་ིབྱང་སེམས་ཧཾ་གི་ཐིག་ལེ་བཞུ་བར་བྱས་ནས་

འཁོར་ལོ་རྣམས་ཀྱི་ལྟེ་བར་བྱིན་པའི་ཐིག་ལེ་དང་ཐིག་ལེ་ཡི་1གཡོ་བ་རྡོ་རྗེ་ནོར་བུ་དགག་པར་བྱ་

ཞིང༌། དེ་ལ་བརྟེན་ནས་ཏིང་ངེ་འཛིན་གྱིས་རྟག་ཏུ་རྟགས་ལ་གནས་པའི་ཁུ་བ་རེངས་པའི་རྣལ་

འབྱོར་པས་རྟག་ཏུ་འཁོར་ལོ་དྲུག་གི་སྟེང་ནས་སྟེང་དུ་ཁུ་བ་གཤེགས་པར་འགྱུར་བར་བྱའོ། །དེ་ལྟ་

བུའི་ཕྱག་རྒྱ་ཆེན་པོའ་ིསྦྱོར་བ་ཡིས་རྡོ་རྗེ་བཞི་ལུས་ངག་ཡིད་ཡེ་ཤེས་ལ་འབེབས་པས་རྣལ་འབྱོར་

པ་རང་ཉིད་བྱིན་གྱིས་བརླབས་ནས་དབུགས་ཉི་ཁྲི་ཆིག་སྟོང་དྲུག་བརྒྱ་འགགས་པ་ལས་མཆོག་ཏུ་

མི་འགྱུར་བའི་བདེ་བའི་སྐད་ཅིག་ནི་སྟོང་ཕྲག་ཉི་ཤ ་རྩ་གཅིག་དང་དྲུག་བརྒྱ་གཙུག་ཏོར་གྱི་འཁོར་

ལོར་རྫོགས་པས། ཀྱཻ་རྒྱལ་པོ་ཞེས་བོས་ནས་ས་བཅུ་གཉིས་ཐོབ་པའི་རྡོ་རྗེ་སེམས་དཔར་རྣལ་

འབྱོར་པ་རང་ཉིད་འགྱུར་རོ་ཞེས་པ་དང༌། 

ལྔ་པ་ལ་གསུམ། ཐབས་མྱང་འདས་མཚན་མ་མེད་པར་དང༌། ཤེས་རབ་སེམས་དཔའ་

མཚན་མ་མེད་པར་བསྡུས་རྒྱུད་ཀྱི་ལུང་གིས་བཤད། དེ་གཉིས་དབྱེར་མེད་རྡོ་རྗེ་སེམས་དཔར་རྩ་

1  ཞོལ། ཤོག ༢༠༤ ན ༢ ཐིག་ལེ་མི་གཡོ་བ་

རྒྱུད་ཀྱི་ལུང་གིས་བཤད་པའོ། །དང་པོ་ནི། ཡེ་ཤེས་ཀྱི་ལེའུའི་རྣམ་པ་ལྔའི་བསྟོད་པ་ལས་ཚིགས་

བཅད་དང་པོས་མྱང་འདས་མཚན་མ་མེད་པ་གསུངས་པ། ཡེ་ཤེས་ཀྱི་སྐུ་གང་ལ་སྒྲིབ་བཅས་ཀྱི་

ཐོག་མཐའ་དབུས་ཏེ་སྐྱེ་འཇིག་གནས་པ་མེད་ལ། སེམས་ཅན་གྱི་མཚན་མ་རྒྱུན་གནས་པ་དང། 

དབང་པོ་འགག་པའི་འཆི་བ་དང༌། སྲིད་པ་གཞན་དུ་སྐྱེ་བ་མེད་པ་དང་ནི་ཟླ་བའི་ཡོན་ཏན་སྒྲ་དང་

དྲི་དང་རོ་དག་དང་རེག་བྱ་དང་གཟུགས་ཀྱི་མཚན་མ་དང༌། དེ་འཛིན་གྱི་སྒོ་སྲིད་པར་ཉམས་སུ་

མྱོང་བའི་སྡུག་བསྔལ་དང་འགྱུར་བའི་བདེ་བ་ཉིད་ཀྱི་རང་བཞིན་དུ་མེད་དེ་དེ་ལྟར་འཁོར་འདས་

གང་ལའང་མི་གནས་པས་མི་གནས་པའི་མྱ་ངན་ལས་འདས་པ་རྟོག་པའི་མཚན་མ་མེད་ཅིང་

མངོན་པར་འདུ་བྱེད་པ་དང་རྣམ་པར་བྲལ་བ་ཉི་ཟླའི་ངོ་བོ་དང་གཙོ་བོ་ལ་སོགས་པའི་ངོ་བོར་ཡང་

མེད་ཅིང་སྲིད་པའི་ས་བོན་ཀུན་གཞི་དང་ནི་གསལ་བར་སྣང་བའི་དུས་གསུམ་པའི་ཆོས་ཀྱི་ངོ་བོར་

མེད་ལ། མཐའ་དག་སྟེ་མཐའ་ཡས་པའི་ཡོན་ཏན་ལྔའི་སེམས་ཀྱི་རང་བཞིན་དུ་ཡང་མེད་ལ། མུ་

སྟེགས་ཀྱིས་བཏགས་པའི་རང་བཞིན་ཉེར་བཞི་དང་ནི་ཤེས་རིག་གི་སྐྱེས་བུར་ཡང་ནི་མེད་ཅིང་

སྡུག་བསྔལ་གྱིས་འཆིང་བའི་འཁོར་བ་དང༌། དེ་ལས་གྲོལ་བའི་མར་མེ་ཤི་བ་ལྟ་བུའི་མྱང་འདས་

དང༌། བདེ་སྡུག་བྱེད་པ་པོར་འདོད་པའི་བདག་ཡོན་ཏན་བརྒྱད་པོ་མེད་པའི་བདེ་བ་ཆེན་པོ་དེ་ལ་

ཕྱག་འཚལ་ལོ། །ཞེས་པ་ནི་རྡོ་རྗེ་སྟེ་ཐབས་སོ།།

གཉིས་པ་ནི། ཡང་བསྟོད་པ་དེ་ཉིད་ལས་ཚིགས་བཅད་ལྔ་པས་ཤེས་རབ་མཚན་མ་མེད་

པར་གསུངས་པ། ཤེས་རབ་རྣམ་པའི་མཆོག་དང་ལྡན་པའི་སྟོང་པ་ཉིད་ནི་དོན་གཅིག་དང་དུ་

མ་དག་ཏུ་སྣང་བ་ཡིན་ཀྱང་སྟོང་པའི་ངོ་བོར་རོ་གཅིག་ཅིང༌། མཉམ་པ་གཡས་པའི་རླུང་དང་མི་

མཉམ་པ་གཡོན་པའི་རླུང་དབུ་མར་རོ་མཉམ་པ་ལས་བྱུང་བ་གཡས་ལྷོ་དང་གཡོན་བྱང་དང་མདུན་

ཤར་དང་རྒྱབ་ནུབ་དང་སྟེང་དང་འོག་ཀུན་ནས་སྣང་བའི་ཁ་དོག་དཀར་ལྗང་ལ་སོགས་པ་སྣ་

ཚོགས་སུ་སྣང་ཡང་ཁ་དོག་ཆེན་པོ་སྟོང་པའི་ཁ་དོག་ཆེན་པོ་གཅིག་གི་གཟུགས་ཏེ། དབྱངས་དང་

གསལ་བྱེད་ཐུང་ངུ་ཅན་ཟླ་བ་དང་རིང་པོ་ཅན་ཉི་མ་དང་ཤིན་ཏུ་རིང་པོ་ཅན་སྒྲ་གཅན་ཏེ་དེ་རྣམས་

དང༌། དེས་མཚོན་པ་ཁུ་རྡུལ་རྣམ་ཤེས་ལུས་ངག་ཡིད་ཀྱི་ཡོན་ཏན་ཡུལ་ལྔ། རྡུལ་མུན་སྙིང་སྟོབས་

རྣམས་ཀྱི་ངོ་བོར་མེད་པ་ཅེས་པ་ཡིན་ཀྱང་ཡོན་ཏན་དང་བཅས་པར་སྣང་བ་བུད་མེད་དང་སྐྱེས་

པའི་གཟུགས་སུ་སྣང་བའང་ཡིན་ཀྱང་ཕྱི་རོལ་གྱི་སྐྱེས་པ་དང་བུད་མེད་དུ་ཡོད་པ་མིན་པའི་སྟོང་

གཟུགས་གང་ཞིག་མི་འགྱུར་བའི་བདེ་བ་ཀུན་གྱི་རྟེན་གཅིག་པུ་དབང་ཕྱུག་དྲུག་གི་སྐལ་བ་དང་

ལྡན་པའི་བྷ་ག་བཟང་མོ་ཟག་པ་མེད་པའི་ཆོས་ཀྱི་རྟེན་དུ་གྱུར་པས་མཆོག་གི་བྷ་ག་ཁྱོད་ལ་སངས་

རྒྱས་ཀུན་གྱིས་འདུད་ཅིང་ཕྱག་བྱས་ཏེ། དེའི་ཕྱིར་ཁྱོད་ལ་ཟླ་བཟང་བདག་འདུད་ཅེས་པ་སེམས་

དཔའོ། །དེ་ནི་པདྨ་དང་ཤེས་རབ་སྟེ། 

གསུམ་པ་ནི། དེ་ལྟ་བུའི་རྡོ་རྗེ་དང་སེམས་དཔའ་རྡོ་རྗེ་དང་པདྨ་ཐབས་ཤེས་དབྱེར་མེད་

པ་ནི་རྡོ་རྗེ་སེམས་དཔའོ། །དེ་ཉིད་བཅོམ་ལྡན་འདས་ཀྱིས་རྩ་རྒྱུད་ཀྱི་ཡེ་ཤེས་ལེའུ་ལས་གསུངས་

པ། ཆུ་སྐྱེས་ནི་སྟོང་གཟུགས་སེམས་དཔའ་ཡང་ཡིན་ལ། རྡོ་རྗེ་ནི་མི་འགྱུར་བའི་བདེ་བ་སྟེ། དེ་

ལྟ་བུའི་ཤེས་རབ་དང་ཐབས་ནི་རྟེན་དང་བརྟེན་པར་བརྗོད་པ་སྟེ། དེ་འདྲ་བའི་རྟེན་དང་བརྟེན་པ་

དེ་དག་གཉིས་ནི་རོ་གཅིག་པར་སྙོམས་པར་ཞུགས་པའི་གཉིས་མེད་ཡེ་ཤེས་མི་འགྱུར་བའི་བདེ་

བ་དང་རྡོ་རྗེ་སྟོང་པ་དབྱེར་མེད་པར་སྦྱོར་བ། སྐུ་གསུང་ཐུགས་ཡེ་ཤེས་རྡོ་རྗེའི་རྣལ་འབྱོར་དག་

པ་དང་ཆོས་དང་སྔགས་དང་དབྱིབས་ཏེ་རྣམ་པ་བཞི་པ། སྐུ་བཞིའི་བདག་ཉིད་དུས་འཁོར་དེ་ལ་

ཕྱག་འཚལ་ལོ། །སུས་འཚལ་ན། བདག་ཀ་ལཱ་པར་ནི་འཁྲུངས་པ་འཇིག་རྟེན་དབང་ཕྱུག་གི་སྤྲུལ་

པའི་རྒྱལ་པོ། པད་དཀར་ཅན་ཆུ་སྐྱེས་འཛིན་པ་རང་ཉིད་དོ་ཞེས་པའོ། །བཞི་པ་ནི། བསྡུས་པའི་ 

རྒྱུད་ཀྱི་ཞེས་སོགས་སོ།།

སྨྲས་པ། ལེགས་བཤད་འོད་དཀར་བྱེ་བ་རབ་འགྱེད་མི་འགྱུར་མཆོག་གི་བདེ་བའི་བདུད་

རྩི་ཡང་ཡང་ཟག །སྙིང་ནི་མུན་པའི་གོས་དང་བྲལ་ཞིང་འཆི་མེད་རྒྱལ་བའི་གོ་འཕང་མཆོག་ཏུ་

སྒྲུབ་བྱེད་པ། །ཡངས་པའི་རྣམ་དཔྱོད་ཤར་གྱི་རི་བོའ་ིརྩེ་མོ་ལས་འཐོན་སྔོན་མེད་རྒྱུ་སྐར་བདག་

པོའ་ིདཔལ། །གང་ཞིག་ཤར་བས་རྒྱུད་འགྲེལ་ཚིག་དོན་ཀུ་མུད་རྒོད་པའི་སོ་ཕྲེང་གེ་སར་འདིར་

སྟོན་ཏོ། །རྒྱས་འགྲེལ་དྲི་མ་མེད་པའི་འོད་ཀྱི་རྒྱ་ཆེར་བཤད་པ་དེ་ཁོ་ན་ཉིད་སྣང་བར་བྱེད་པ་ཅེས་

བྱ་བའི་ལེགས་པར་བཤད་པའི་འཕྲོ་ལས་བརྩམས་ཏེ། ཡེ་ཤེས་ལེའུའི་མདོར་བསྡུས་གསུམ་ 

པ་རྣམ་པར་བཤད་པའོ།།

བློ་བཟང་མཁྱེན་པའི་མེ་ལོང་ངོས་ལ་ཤེས་བྱའི་དངོས་ཀུན་ཅིག་ཅར་གསལ། །གྲགས་

པའི་ཚོན་རིས་ནམ་ཡང་མི་ཉམས་ཉེས་པའི་རྡུལ་གྱིས་མ་གོས་པ། །ཀུན་ལ་སྙོམས་པའི་ཐུགས་

རྗེའི་སྤྱོད་པ་རྨད་བྱུང་འོད་འབར་ཁྱོད་ཀྱི་སྐུ། །ཚུལ་ཁྲིམས་གཙང་མའི་དུ་ཀུ་ལས་མཛེས་དྲན་པས་

གདུང་སེལ་རྒྱལ་གྱུར་ཅིག །སླར་ཡང་འདིར་ནི་ལུས་ངག་སེམས་ཀྱི་བྱ་བ་ཡོངས་བརྟགས་ལས་ཀྱི་

རླུང་གིས་འཇིག་རྟེན་འཇིག་དང་ཆགས་པའི་ཚུལ། །སྲས་བཅས་རྒྱལ་བའི་བཞུགས་པ་དང་བཅས་

སངས་རྒྱས་ཞིང་རྣམས་རྡོ་རྗེར་བྱིན་རློབ་མོས་པའི་དབང་གིས་ཆོས་བསྟན་དང༌། །བཅུད་ལེན་

སོགས་དང་དངོས་གྲུབ་རྣམ་གཉིས་འགྲུབ་པའི་ཚུལ་དང་ཆོས་ཀུན་བསྡུ་དང་རྩིས་ཀྱི་མིང་རྣམས་

བསྡུ་བའི་ཚུལ། །སྟོང་ཆེན་ལྔ་དང་དྲུག་གི་བསྟོད་པ་རྒྱུད་འདི་སྨྲ་པོའ་ིཡོན་ཏན་དང་བཅས་འདུལ་

བའི་མདོར་བསྡུས་འདིར་བཤད་བྱ།།

བཞི་པ་སངས་རྒྱས་ནས་སེམས་ཅན་གྱི་དོན་སྣ་ཚོགས་བྱེད་པའི་མཚོན་བྱེད་འདུལ་བའི་

ཐབས་སྣ་ཚོགས་ཀྱི་མདོར་བསྡུས་ལ་གསུམ། མཆོད་པར་བརྗོད་ཅིང་བཤད་པར་དམ་བཅའ་བ་

དང༌། རྒྱུད་བཤད་པ་དངོས་ལ་འཇུག་པ། མདོར་བསྡུས་ཀྱི་མཚན་བསྟན་པའོ། །དང་པོ་ནི། མདོར་

བསྡུས་འདིའི་བརྗོད་བྱ་གཙོ་བོ་དབུ་མའི་དབུགས་ཀྱི་གྲངས་སྟོན་པས་དེ་དང་མཐུན་པར་མཆོད་

བརྗོད་དང་བཤད་པར་དམ་བཅའ་བ་བསྟན་པ་ཐབས་སྟོང་པ་ཆེན་པོ་ཡི་གེ་ལྔའི་བདག་ཉིད་ཝཾ་ཡིག་

བདེ་བ་ཆེན་པོ་དང༌། ཐིག་ལེ་སྟོང་པ་ཡི་གེ་དྲུག་གི་བདག་ཉིད་ཨེ་ཡིག་རྣམ་པ་ཐམས་ཅད་པའི་སྟོང་

པ་ཉིད་ལ་པདྨ་དཀར་པོས་བཏུད་ནས་ཨ་སོགས་ཟླ་བ་དང་ཀ་སོགས་ཉི་མར་རྒྱུ་བའི་དབུགས་འཕོ་

མཚམས་སུ་དབུ་མར་ཡེ་ཤེས་ཀྱི་རླུང་རྒྱུ་བའི་གྲངས་དང༌། ཉིན་མཚན་གྱི་དབུགས་ཀྱི་གྲངས་ལ་

སོགས་པ་ནི་དགྲོལ་བར་བྱའོ།།

གཉིས་པ་ལ་དོན་ཚན་བཅུ་གཅིག་སྟེ། ལུས་ངག་སེམས་ཀྱི་བྱ་བ་ཐམས་ཅད་བརྟག་པའི་

གནས་པ་དང༌། སངས་རྒྱས་ཀྱི་ཞིང་བསྡུ་བའི་དང༌། ནམ་མཁའི་ཁམས་ལ་རི་རབ་ཀྱི་རྡུལ་ཕྲ་རབ་

དང་མཉམ་པའི་བྱང་སེམས་ཆེན་པོ་རྣམས་དང་ཐབས་ཅིག་ཏུ་བཞུགས་པའི་དང༌། སངས་རྒྱས་ཀྱི་

ཞིང་འབྱུང་བའི་དང༌། སངས་རྒྱས་ཀྱི་ཞིང་རྡོ་རྗེར་བྱིན་གྱིས་བརླབས་པའི་དང༌། མོས་པའི་དབང་

གིས་ཆོས་བསྟན་པའི་དང། ལུས་ཀྱི་དངོས་གྲུབ་སྒྲུབ་ཐབས་ཀྱི་དང། མི་འགྱུར་བའི་བདེ་བས་

སེམས་ཅན་གྱི་དོན་མཛད་པའི་དང། ཆོས་ཡང་དག་པར་བསྡུ་བ་དང་རྩིས་ཀྱི་མིང་བསྡུ་བའི་དང། 

ཡིག་ལྔ་ཡིག་དྲུག་གི་སྟོང་པ་ཆེན་པོ་ལ་བསྟོད་པའི་གནས་པ་དང། དུས་ཀྱི་འཁོར་ལོའ་ིསྟོན་པ་དང་

ཡོན་ཏན་སོགས་གོ་སླར་བསྟན་པའོ། །དང་པོ་ལ་དྲུག །རླུང་རྒྱུ་བའི་རང་བཞིན། རླུང་རྒྱུ་ཞིང་བྱང་

སེམས་འབབ་པའི་རང་བཞིན། དེ་དག་གཟའ་རྣམས་ཀྱི་ལོངས་སྤྱོད་ལ་སྦྱར་བ། ལས་གང་ལ་དུས་

དང་ལྷ་གང་ཤིས་བརྟག་པ། དབུ་མའི་རྩ་རླུང་ལས་རྩ་རླུང་གཞན་འཕེལ་འགྲིབ་དུ་འགྱུར་ཚུལ། དེ་

དག་སྦྱོང་བྱེད་ཟབ་ལམ་སྒོམ་ཚུལ་གོ་སླར་བསྟན་པའོ། །དང་པོ་ལ་བཞི། དབུ་མའི་དབུགས་ཀྱི་ས་

བོན། ཞག་གཅིག་གི་རླུང་གི་ས་བོན། དབུགས་ཕྱེད་དང་བརྒྱད་ཀྱི་ཕྱེད་སྔ་ཕྱི་ངོས་གཟུང་བ། རླུང་

གི་ཡེ་ཤེས་ཀྱི་ཆ་མཁའ་འགྲོ་མར་བསྟན་པའོ། །དང་པོ་ནི། ལྀ་སོགས་ཞེས་སོགས་ཏེ། འདིར་ལྀ་

ཡིག་དང་ལ་སོགས་པ་ཨུ་རྀ་ཨི་ཨ་ཨཾ་ཨཿཨཾ་ཞེས་པའི་དབྱངས་བརྒྱད་པོ་གང་དག་དབྱངས་ཨཾ་

ཡིག་གི་ཕྱེད་ཧ་ཡིག་ཉིད་ཀྱིས་ནི་རྣམ་པར་དམན་པ་རྣམས་ནི་ཡུལ་ལྔ་དང་སྙིང་སྟོབས་རྡུལ་མུན་

གྱི་ཡོན་ཏན་དུ་གྱུར་པ་སྟེ། དེ་ལ་ལྀ་ནི་དྲི་སའི་ཡོན་ཏན་དུ་གྱུར་པའོ། །ཨུ་ནི་གཟུགས་ཆུ་ཉིད་ཀྱི་

ཡོན་ཏན་དུ་གྱུར་པའོ། །རྀ་ནི་རོ་མེའི་ཡོན་ཏན་དུ་གྱུར་པའོ། །ཨི་ནི་རླུང་གི་རང་བཞིན་རེག་བྱའི་

ཡོན་ཏན་དུ་གྱུར་པའོ། །ཨ་ནི་སྒྲ་ནམ་མཁའི་ཡོན་ཏན་དུ་གྱུར་པའོ། །ཨཾ་ནི་ཁུ་བ་སྙིང་སྟོབས་ཀྱི་

ཡོན་ཏན་དུ་གྱུར་པའོ། །ཨཿནི་མའི་ཁྲག་རྡུལ་གྱི་ཡོན་ཏན་དུ་གྱུར་པའོ། ཨཾ་ནི་ཀུན་གཞི་རྣམ་ཤེས་

མུན་པའི་ཡོན་ཏན་དུ་གྱུར་པ་སྟེ་དབྱངས་ཤིན་ཏུ་རིང་བའོ། གཞོན་དུ་མེད་པ་རྣམ་ཀུན་མཆོག་གི་

སྟོང་པ་མཚོན་བྱེད་ཨཾ་ཡིག་ཤིན་ཏུ་རིང་པོའ་ིཕྱེད་ཀྱི་དབྱངས་ནི་གསལ་བྱེད་རྐྱང་པ་ཧ་ཞེས་པ་སྟེ། 

འདི་ཡིས་དམན་པར་བྱས་པ་རྣམས་ནི་ཕྱེད་མ་གཅིག་དང་བཅས་པའི་བདུན་ནོ།།

དེ་ལྟར་དབྱངས་ཕྱེད་ཀྱིས་ནི་རྣམ་པར་དམན་པ་ཕྱེད་དང་བརྒྱད་པོ་དེ་རྣམས་ཕན་ཚུན་

དབྱེ་བས་ཕྱེ་བ་ཞེས་པ་ནི་སོ་སོར་ཕྱེད་དང་བཅས་པ་རངས་པོ་བདུན་གྱི་དབྱེ་བས་ཕྱེ་བ་སྟེ་ཡོན་

ཏན་བརྒྱད་པོ་དེ་དག་གང་ན་ཡོད་པ་དེར་ཡོན་ཏན་ཀུན་འབྱུང་བ་དག་གི་བདེན་པས་ཕན་ཚུན་ཕྱེད་

དང་བརྒྱད་ཀྱིས་བསྒྱུར་བ་དེ་དག་ཐམས་ཅད་བསྡོམས་ན་དབྱངས་རྐང་པ་དང་བཅས་པ་ལྔ་བཅུ་རྩ་

དྲུག་ཏུ་འགྱུར་ཏེ། རྐང་པ་དང་བཅས་རོ་དྲུག་དང་མདའ་ལྔ་རྣམས་འབྱུང་ཞེས་སོ། །དབྱངས་ཐུང་

ངུ་རྐང་བཅས་ལྔ་བཅུ་རྩ་དྲུག་དེ་དག་ཀྱང་ལུག་ལ་སོགས་པ་མི་མཉམ་པའི་དུས་སྦྱོར་ལ་སྐྱེས་པའི་

བྱིས་པ་མངལ་ནས་བཙས་མ་ཐག་པའི་དབུ་མའི་དབུགས་ང་དྲུག་བཞི་ཆ་འབབ་པ་རྣམས་ཀྱི་ས་

བོན་རྣམས་སུ་འགྱུར་ཏེ། དབུ་མའི་དབུགས་རྫོགས་པ་དེ་ནས་གཡོན་པའི་རྩའི་དཀྱིལའཁོར་ལ་

སྲོག་ཡང་དག་པར་རྒྱུའོ། །དེ་ནས་ཡང་དབུ་མ་དང༌། དེ་ནས་གཡས་ལ་རྒྱུ་བ་ལ་སོགས་པའི་རིམ་

པས་དུས་སྦྱོར་བཅུ་གཉིས་དང༌། འཕོ་མཚམས་སུ་ཡེ་ཤེས་ཀྱི་རླུང་རྒྱུའོ། །དབྱངས་རིང་པོ་ང་དྲུག་

རྐང་བཅས་རྣམས་ཀྱང་སྔ་མ་དེ་བཞིན་དུ་དུས་སྦྱོར་གཉིས་པ་གླང་ལ་སོགས་པའི་དུས་སྦྱོར་མཉམ་

པ་ལ་ནི་དང་པོར་སྐྱེས་པའི་བྱིས་པའི་དབུ་མའི་དབུགས་འབབ་པ་རྣམས་ཀྱི་ས་བོན་རྣམས་སོ། །དེ་

ནས་གཡས་ཀྱི་རྩ་ལ་སྲོག་རྒྱུའོ། །དུས་སྦྱོར་འདི་དག་ཀྱང་མའི་དུས་སྦྱོར་ལ་བརྩི་བར་བྱའི་བྱིས་པ་

རང་གི་དུས་སྦྱོར་དང༌། ཕྱིར་ཞག་རེའི་དུས་སྦྱོར་ལ་བརྩི་བར་བྱ་བ་མ་ཡིན་ནོ།།

འདིར་གལ་ཏེ་དབུ་མའི་དབུགས་ཀྱི་ས་བོན་དང་པོ་ལྀ་ལ་སོགས་པ་སྡུད་རིམ་གྱིས་

དབྱངས་བརྒྱད་གསུངས་པ་དེ་ལྟ་ན་ཡང་དབྱངས་ཐུང་ངུ་ས་བོན་དུ་གྱུར་པའི་དབུ་མའི་དབུགས་

རྫོགས་ནས་ཨ་ཞེས་སོགས་དབྱངས་ཐུང་ངུ་ནི་སྣ་བུག་གཡོན་པའི་ནམ་མཁའ་ལ་སོགས་པའི་

དཀྱིལ་འཁོར་ལྔ་ལ་སྲོག་གིས་བགྲོད་པའོ། །འདིར་ཡང་ལྟེ་བ་དང་སྙིང་ཁ་ལ་སོགས་པ་འཁོར་ལོ་

ལྔ་དང་དེ་རྣམས་རིམ་པ་ལྟར་སའི་ཡོན་ཏན་ལྔ་དང་ཆུའི་ཡོན་ཏན་བཞི་ལ་སོགས་པའི་ངེས་པའི་

དབང་གིས་སྲོག་འབབ་པ་ནི་ནང་དུ་འཇུག་པ་གཙུག་ཏོར་ནས་ནམ་མཁའ་ལ་སོགས་པ་སྐྱེ་བའི་

རིམ་པ་དང༌། ཕྱིར་འབྱུང་བ་ལྟེ་བ་ནས་ས་ལ་སོགས་པ་སྡུད་པའི་རིམ་པས་འབབ་པའི་ཆོས་མཐུན་

པས་གཡས་དང་གཡོན་གྱི་རྩ་ལ་སྲོག་འབབ་པར་གཟུང་བར་བྱ་སྟེ། དབུ་མའི་དབུགས་ཀྱི་ས་

བོན་ཐུང་ངུ་དང་རིང་པོའ་ིདབྱེ་བས་མའི་དུས་སྦྱོར་ལ་བརྩིས་པའི་མི་མཉམ་པ་དང་མཉམ་པའི་དུས་

སྦྱོར་ལ་བརྩིས་པའི་བྱིས་པ་ལའོ། །འདི་དག་གི་ནི་དབྱངས་ཐུང་ངུ་རྣམས་མི་མཉམ་པའི་དུས་སྦྱོར་

ལ་སྐྱེས་པའི་དབུ་མའི་དབུགས་ཀྱི་ས་བོན་དུ་འགྱུར་ཞིང་དབུ་མའི་དབུགས་རྫོགས་ནས་གཡོན་

གྱི་རྩ་ལ་སྲོག་སྐྱེ་རིམ་གྱིས་འབབ་པ་དང༌། དེ་བཞིན་དུ་དབྱངས་རིང་པོ་རྣམས་མཉམ་པའི་དུས་

སྦྱོར་ལ་སྐྱེས་པའི་དབུ་མའི་དབུགས་ཀྱི་ས་བོན་དང༌། དེ་རྫོགས་ནས་གཡས་ཀྱི་རྩ་ལ་སྡུད་རིམ་ 

གྱིས་འབབ་པར་བསྟན་པ་ཡིན་ནོ།།

སླར་ཡང་ནས་ཞེས་པ་ནི་འདིར་གལ་ཏེ་མངལ་གྱི་ཟླ་བ་བདུན་པ་ལ་སྲོག་སྐྱེ་བའི་དང་པོར་

མའི་དུས་སྦྱོར་གྱི་སྲོག་འཕོ་བའི་མཚམས་དབུ་མར་སྲོག་འབབ་པའི་དུས་སུ་བྱིས་པའི་སྲོག་སྐྱེས་

པར་གྱུར་ན་དེའི་ཚེ་སྐྱེས་མ་ཐག་དབུ་མ་ལ་སྲོག་འབབ་པའི་ས་བོན་དབྱངས་ཤིན་ཏུ་རིང་པོར་

གྱུར་ནས་རྒྱུ་སྟེ། དེ་ཡང་མཉམ་པའི་དུས་སྦྱོར་གང་རུང་གི་མཇུག་གི་འཕོ་མཚམས་སུ་སྐྱེས་པ་

ཡིན་ན་མངལ་ནས་སྐྱེས་མ་ཐག་པའི་དབུ་མའི་དབུགས་ཀྱི་རྗེས་སུ་སྣ་བུག་གཡོན་དང་མི་མཉམ་

པའི་དུས་སྦྱོར་གང་རུང་གི་མཇུག་གི་འཕོ་མཚམས་སུ་སྐྱེས་པ་ཡིན་ན་སྐྱེས་མ་ཐག་པའི་དབུ་

མའི་དབུགས་ཀྱི་རྗེས་དེ་ནས་གཡས་ལ་ཡང་དག་པར་འབབ་པའི་རིམ་པས་རྒྱུའོ། །དེ་ལྟར་སྔར་

བརྗོད་པའི་ཚུལ་འདི་རྣམས་ཀྱིས་ས་བོན་གྱི་ཡི་གེ་ཐུང་རིང་ཤིན་ཏུ་རིང་པོ་ཐམས་ཅད་ཀྱི་དབྱེ་བས་

བྱིས་པ་སྐྱེས་མ་ཐག་པའི་དབུ་མ་ལ་དབུགས་ཡང་དག་པར་རྒྱུ་བར་རིག་པར་བྱའོ། །དེ་ལྟར་ན་ལྀ་

སོགས་བདུན་ལ་ཡི་གེ་རིང་པོ་བདུན་བདུན་ཕྱེད་མ་གཉིས་གཉིས་ཏེ་དགུ་དགུ། ཧ་ཡིག་ལ་བསྒྱུར་

གཞི་གཅིག །བསྒྱུར་བ་བརྒྱད་བཞི་ཆར་མཚོན་བྱེད་ཧ་ཡིག་གཅིག་སྟེ་བཅུ་ལ་ཧ་མ་གཏོགས་པ་

བདུན་བདུན་རིང་པོ་ཡིན་པས་ཞེ་དགུ །ཐ་མ་གཉིས་པ་བདུན་ཨཾ་ཡིག་གི་ཕྱེད་ཕྱེད་ཡིན་པ་ལས། 

གཞོམ་དུ་མེད་པར་ཕྱེད་ཀྱི་དབྱངས་ནི་ཧ་ཞེས་པ་སྟེ་འདི་ཡིས་དམན་པ་རྣམས་ནི་ཕྱེད་དང་བཅས་

པའི་བདུན་ནོ། །ཞེས་པའི་རིགས་པས་ལ་སོགས་ཧ་ལན་ཏ་སྦྱར་བ་བདུན་བོར་བས་ཕྱེད་མ་བདུན། 

ཧ་སོགས་ཐོག་མའི་ཧ་ཡིག་གཞོམ་མེད་ཀྱི་ས་བོན་ཡིན་པས་བོར་ཏེ། ཧླྀ་སོ་བདུན་ཕྱེད་མ་ཡིན་

པས་སྔར་གྱི་ཕྱེད་མ་བདུན་དང་བསྡོམས་པ་རངས་པོ་བདུན་དེ་ཞེ་དགུ་ལ་བསྣན་པས་ང་དྲུག །ཐ་

མའི་ཧཾ་ཧ་གཉིས་པོ་ཧ་ཡིག་ཕྱེད་མའི་ཕྱེད་ཕྱེད་ཡིན་པས་བཞི་ཆ་བཞི་ཆ་སྟེ། སྔར་ཕྱེད་བོར་བའི་

རིགས་པས་འདིར་ཡང་ཨཾ་ཡིག་གི་ཕྱེད་མ་གཅིག་གི་ཕྱེད་ཐ་མའི་ཧ་བོར་ལ། ཧཾ་ཡིག་བསྣན་པས་ 

ལྔ་བཅུ་རྩ་དྲུག་བཞི་ཆའོ།།

དེས་ན་འདིར་ལ་ྀསོགས་དབྱངས་བརྒྱད་རེ་རེ་ལ་ཡང་བརྒྱད་བརྒྱད་དུ་འགྱུར་བ་ལས་ཐོག་

མར་ལྀ་ཡིག་གི་དབྱེ་བ་ནི་འདི་ལྟར་ཏེ། བསྒྱུར་གཞི་ལྀ་ཡིག་དགུ་ལ་ཕྱི་མ་བདུན་པོ་རེ་རེ་དང༌། ཨུ་

རྀ་ཨི་ཨ་ཨཾ་ཨཿཨཾ་སྤེལ་མར་དགོད་དོ། །དེ་ནས་ཀ་ལཱ་པར། ལྀའ་ིཡི་གེ་ལའོ་ཞེས་པ་ལཾ་ཡིག་རིང་

ཐུང་གཉིས་ཀྱི་ཕ་རོལ་ཏུ་དབྱངས་གཞན་གང་བྱུང་ཡང་སྔ་མ་ལྀ་ཡིག་ལར་འགྱུར་ཞིང༌། དབྱི་བ་

མེད་དོ་ཞེས་པས་ལྀ་ཡིག་ཕྱི་མ་བརྒྱད་ལར་འགྱུར་ཏེ། དབྱངས་ཕྱི་མ་རྣམས་སྲོག་ཏུ་བཅུག་པས་



ཡེ་ལེའི་མདོར་བསྡུས་བཞི་པའི་རྣམ་བཤད། 303

ལྀ་ལུ་�ྀ་ལི་ལ་ལཾ་ལཿཞེས་པར་འགྱུར་ཏེ། ཕྱི་མའི་ལ་ནི་ལཾ་ཞེས་པའི་དབྱངས་ཕྱེད་ཧ་ཡིག་མཚོན་

པ་ཡིན་གྱི་སྲོག་མེད་ཡིན་པས་དབྱངས་མེད་ཀྱི་བརྡ་ཧ་ལན་ཏ་སྦྱར་བར་བྱའོ། །དེ་དག་ནི་སའི་

ས་ཆུ་མེ་རླུང་ནམ་མཁའ་སྙིང་སྟོབས་རྡུལ་མུན་པའི་ཡོན་ཏན་གྱི་ས་བོན་ནོ། །དེ་བཞིན་དུ་ཨུ་ཡིག་

གི་དབྱེ་བ་ནི་བསྒྱུར་གཞི་ཨུ་ཡིག་དགུ་དང་སྒྱུར་བྱེད་ཨུ་ཡིག་བཞག་ལ་གཞན་སྔ་མ་ལྟ་བུ་བཀོད་

དེ། ཀ་ལཱ་པར། ཨུའི་ཡི་གེ་ཝའོ་ཞེས་པས་དབྱངས་ཕྱི་མ་རྣམས་ཝ་ཡིག་ཏུ་བསྒྱུར། གསལ་བྱེད་

དབྱངས་མེད་པ་ཕ་རོལ་གྱི་ཡི་གེར་དྲང་ངོ་ཞེས་པས་དབྱངས་ཕྱི་མ་རྣམས་སྲོག་ཏུ་བཅུག་པས། ཨུ་

ཝླྀ་�ྀ་ཝི་ཝ་ཝཾ་ཝཿཝཾ་ཝཱ་ཞེས་པ་ཆུའི་ཆུ་ལ་སོགས་པའོ།།

དེ་བཞིན་དུ་རྀ་ཡིག་གི་དབྱེ་བ་ནི། བསྒྱུར་གཞི་རྀ་ཡིག་དགུ་དང་སྒྱུར་བྱེད་རྀ་ཡིག་བཞག་

ལ། གཞན་སྔ་མ་ལྟ་བུ་བཀོད་དེ། ཀ་ལཱ་པར་རྀའ་ིཡི་གེ་རའོ་ཞེས་པས་དབྱངས་ཕྱི་མ་རྣམས་ར་

ཡིག་ཏུ་བསྒྱུར། དབྱངས་ཕྱི་མ་རྣམས་སྔ་མའི་སྲོག་ཏུ་བཅུག་པས་རྀ་རླྀ་རུ་རྀ་ར་རཾ་རཿརཾ་ར་ཞེས་

པའོ། །དེ་བཞིན་དུ་ཨི་ཡིག་གི་དབྱེ་བ་ནི་བསྒྱུར་གཞི་ཨི་ཡིག་དགུ་དང༌། སྒྱུར་བྱེད་ཨི་ཡིག་བཞག་

ལ་གཞན་སྔ་མ་ལྟ་བུ་བཀོད་དེ། ཀ་ལཱ་པར། ཨིའི་ཡི་གེ་འདྲ་ཡིག་མ་ཡིན་པ་ལ་ཡ་སྟེ་ཕ་རོལ་དབྱེ་

བའང་མ་ཡིན་ནོ་ཞེས་པས་དབྱངས་ཕྱི་མ་རྣམས་ཡ་ཡིག་ཏུ་བསྒྱུར་ཏེ་སྲོག་ཏུ་བཅུག་པ། ཨི་ཡླྀ་ཡུ་

�ྀ་ཡ་ཡཾ་ཡཿཡཾ་ཡ་ཞེས་པའོ། །དེ་བཞིན་དུ་ཨ་ཡིག་གི་དབྱེ་བ་ནི་བསྒྱུར་གཞི་ཨ་ཡིག་དགུ་དང་

སྒྱུར་བྱེད་ཨ་ཡིག་མ་གཏོགས་པ་གཞན་སྔ་མ་ལྟར་བཀོད་དེ། ཀ་ལཱ་པར། ལྀའ་ིཡི་གེ་ལ་ཨལ་ལོ་

ཞེས་པས་དབྱངས་གཉིས་པ་ཨལ་དང༌། ཨུའི་ཡི་གེ་ལ་ཨོའ་ོཞེས་པས་གསུམ་པ་ཨོ་དང་རྀའ་ིཡི་

གེ་ལ་ཨར་རོ་ཞེས་པས་བཞི་པ་ཨར་དང༌། ཨའི་ཡི་གེ་ཨིའི་ཡི་གེ་ལ་ཨེའོ་ཞེས་པས་ལྔ་པ་ཨེ་རུ་

བསྒྱུར། ཕ་རོལ་དབྱིའོ་ཞེས་པ་ཐམས་ཅད་ཀྱི་རྗེས་སུ་འཇུག་པ་འདི་ཡར་བཅད་ཀྱི་སྒྱུར་བྱེད་ཕྱི་པ་

དང༌། ཨཾ་ཞེས་པའི་ཨ་ཡིག་རྟགས་ཀྱི་དོན་ཡིན་པས་ཕྱིས་ཏེ་མ་ཡིག་རྗེས་སུ་ང་རོ་ཞེས་པ་དྲུག་པ་

ཨཾ་དང་ཨཿགྱི་ཨ་ཡིག་རྟགས་ཀྱི་དོན་ཡིན་པས་ཕྱིས་ཏེ་ཨཿདང་མཚུངས་འདྲའི་ཡི་གེ་ལ་རིང་པོར་

འགྱུར་ཏེ་ཕ་རོལ་ཡང་དབྱིའོ་ཞེས་པས་ཨཾ་ཞེས་པའི་ཨ་སྔ་མ་རིང་པོར་བསྒྱུར་ཏེ་ཕྱི་མའི་ཨ་ཕྱིས་

མ་རྗེས་སུ་ང་རོ་ཞེས་པས་ཐིག་ལེ་ཀླད་ཀོར་དུ་སྦྱར་བས་ཨཾ་ངོ༌། །དེའི་ཕྱེད་ཨ་ཐ་མ་ནི་ཧ་ཡིག་ཏུ་

བསྒྱུར་ཏེ། གསལ་བྱེད་རྐྱང་པར་མཚོན་པའི་དོན་དུ་ཧ་ལན་ཏ་སྦྱར་བའོ། །དེས་ན་ཨ་ཨལ་ཨོ་ཨར་



དྲི་མེད་འོད་ཀྱི་ཡེ་ལེའི་འགྲེལ་བཤད།304

ཨེ་ཨཿཨཱཾ་ཏ་ཞེས་པའོ། །དེ་བཞིན་དུ་ཨཾ་ཡིག་གི་དབྱེ་བ་ནི། ཨཾ་ཡིག་དགུ་ཕ་རོལ་ཏུ་སྒྱུར་བྱེད་ཨཾ་

མ་གཏོགས་པ་སྔ་མ་བཞིན་བཀོད་ལ། དབྱངས་ཕ་རོལ་ཏུ་མཐོང་བས་དབྱངས་དང་པོ་མ་གཏོགས་

པ་ཐམས་ཅད་མ་ཡིག་ཏུ་བསྒྱུར་ཏེ། སྒྲུབ་ལེར་ཡན་ལག་མཆོག་དེ་ལས་མདུན་དུ་དབྱངས་ཀྱིས་

འཁྱུད་པ་དག་མ་རུ་རབ་ཏུ་འགྱུར་ཏེ། ཞེས་པའོ།།

དབྱངས་ཕྱི་མ་རྣམས་སྔ་མའི་སྲོག་ཏུ་བཅུག་པས། ཨཾ་མླྀ་མུ་�ྀ་མི་མཾ་མཿམཾ་མ་ཞེས་

པའོ། །དེ་བཞིན་དུ་ཨཿཡིག་གི་དབྱེ་བ་ནི་བསྒྱུར་གཞི་ཨཿདགུ་དང་སྒྱུར་བྱེད་ཨ་མ་གཏོགས་པ་

གཞན་ཐམས་ཅད་སྔར་བཞིན་བཀོད་ལ། ནཱ་མིན་གྱི་ཕ་རོལ་རའོ་ཞེས་པ་ཨ་ཡིག་རིང་ཐུང་གཉིས་

བོར་བའི་ཕ་རོལ་ཏུ་བྱུང་བའི་ཚེག་དྲག་ར་ཉིད་དུ་འཐོབ་ཅེས་པ་སྟེ། མདོ་དེས་དབྱངས་ཕྱི་མ་ཐམས་

ཅད་ར་ཡིག་ཉིད་དུ་བསྒྱུར་ལ། དབྱངས་ཕྱི་མ་རྣམས་སྔ་མའི་སྲོག་ཏུ་བཅུག་པས་ཨཿརླྀ་རུ་ ྀ་རི་

རཾ་རཿརཾ་ར་ཞེས་པའོ། །འདིར་ཐོག་མར་ར་ཞེས་བཀོད་པ་ནི་མི་རིགས་ཏེ། ཨ་ཡིག་སྔ་མའི་ཚེག་

དྲག་ར་རུ་འགྱུར་བ་མེད་པའི་ཕྱིར་དང༌། གཞན་རྣམས་ལའང་ཐོག་མར་བསྒྱུར་གཞི་རེ་འཇོག་པའི་

ཕྱིར་རོ། །དེ་བཞིན་དུ་ཨ་ཡིག་གི་ཕྱེད་ཧ་ཡིག་སྲོག་མེད་བཅུ་དང་སྒྱུར་བྱེད་བརྒྱད་སྔ་མ་བཞིན་དུ་

བཀོད་ཅིང་གསལ་བྱེད་དབྱངས་མེད་པ་ཕ་རོལ་གྱི་ཡི་གེར་དྲང་ངོ་ཞེས་པས་དབྱངས་ཕྱི་མ་རྣམས་

སྔ་མའི་སྲོག་ཏུ་བཅུག་པ། ཧ་ཧླྀ་ཧུ་�ྀ་ཧི་ཧ་ཧཾ་ཧཿཧཾ་ཧ་སོགས་དགུ་ཡིས་དམན་པར་བྱས་པ་སྟེ། 

དེ་ལྟར་ན་རྐང་པ་དང་བཅས་པའི་ལྔ་བཅུ་རྩ་དྲུག་གོ །ཐུང་ངུ་ལ་ཇི་ལྟ་བ་དེ་བཞིན་དུ་རིང་པོ་དང་

ཤིན་ཏུ་རིང་པོ་རྣམས་ཀྱང་ལྔ་བཅུ་རྩ་དྲུག་བཞི་ཆར་འགྱུར་བར་རིག་པར་བྱ་སྟེ་ཕན་ཚུན་ཕྱེད་དང་

བརྒྱད་ཕྱེད་དང་བརྒྱད་ཀྱིས་བསྒྱུར་བའི་དབྱེ་བ་རྣམས་ཀྱིས་སོ།།

གཉིས་པ་ལ་གསུམ། ས་བོན་གྱི་སྒོ་ནས་ཉིན་ཞག་གཅིག་གི་དབུགས། དེ་ལས་དབུ་མའི་

དབུགས་ཐ་དད་དུ་དབྱེ། སྤྲོས་པ་གཞན་རྩ་རྒྱུད་ཀྱི་འགྲེལ་པར་ཁ་འཕང་བའོ། །དང་པོ་ནི། ད་ནི་ཉིན་

མོ་དང་མཚན་མོའ་ིདབུགས་ཀྱི་ས་བོན་དབྱངས་དང་མཚུངས་ལྡན་གྱི་གསལ་བྱེད་རྣམས་གསུངས་

པ། ཀ་ལ་སོགས་པའི་ཡི་གེ་ཞེས་པ་སྟེ། ཀ་ཙ་ཊ་པ་ཏ་པའི་སྡེ་པ་དྲུག་པོ་རྣམས་ཀྱི་ནང་ཚན་ཀ་

ཡིག་ལ་སོགས་པའི་ཡི་གེ་སུམ་ཅུ་པོ་རྣམས་ནི་རེ་རེ་ཞིང་སུམ་ཅུ་སུམ་ཅུའི་དབྱེ་བས་རབ་ཏུ་

གསལ་བར་དགུ་བརྒྱ་ཉིད་དུ་འགྱུར་ཏེ། གསལ་བྱེད་ཀྱི་ཡི་གེ་སུམ་ཅུ་རེ་རེ་ལ་ཡང་ཕན་ཚུན་ཡི་གེ་



ཡེ་ལེའི་མདོར་བསྡུས་བཞི་པའི་རྣམ་བཤད། 305

སུམ་ཅུ་ཡང་དག་པར་སྦྱར་བའི་དབྱེ་བས་རེ་རེ་ལའང་སུམ་ཅུར་འགྱུར་རོ། །དེ་ལ་ཀ་ཡིག་ལ་སྦྱར་

བ་འདི་ལྟ་སྟེ། ཀྐ་ཀྑ་ཀྒ་ཀྒྷ་ཀྔ། ཀྩ་ཀྪ་ཀྫ་ཀྫ་ཀྙ། ཀྚ་ཀྛ་ཀྜ་ ་ཀྞ། ཀྤ་ཀྥ་ཀྦ་ ་ཀྨ། ཀྟ་ཀྠ་ཀྡ་ ་ཀྣ། ཀྶ་

་ཀྵ་ ་ ་ཞེས་པའོ། །དེ་བཞིན་དུ་ཁ་ལ་སོགས་པ་གསལ་བྱེད་ལྷག་མ་རྣམས་ལ་ཡང་རིག་པར་

བྱ་སྟེ། དེ་ཐམས་ཅད་བསྡོམས་པས་དེ་རབ་ཏུ་གསལ་བར་དགུ་བརྒྱ་ཉིད་དུ་འགྱུར་རོ།།

སླར་ཡང་དགུ་བརྒྱ་པོ་དེ་རྣམས་དབྱངས་དྲུག་གི་ནི་དབྱེ་བ་ཞེས་པ་དེ་ནི་ཨ་ཨི་རྀ་ཨུ་ལྀ་

ཨཾ་ཞེས་པ་འདི་རྣམས་ཀྱིས་ཕྱེ་བ་སྟེ་མཁའ་མཁའ་དུས་དང་མདའ་རྣམས་ཞེས་པ་བརྒྱ་ཕྲག་ལྔ་

བཅུ་རྩ་བཞིར་འགྱུར་ཏེ། དུས་སྦྱོར་གསུམ་གྱི་བར་དུ་རྩ་གསུམ་ལ་ས་བོན་གྱི་གྲངས་དང་མཉམ་

པའི་དབུགས་མཚན་མོ་ཕྱེད་ནས་ཉི་མ་འཆར་བ་ཇི་སྲིད་བར་རྒྱུ་བར་འགྱུར་རོ་ནས་གསལ་བྱེད་

དགུ་བརྒྱ་ལ་དབྱངས་རིང་པོ་ཨཱ་ཨཱི་རཱྀ་ཨཱུ་ལཱྀ་ཨཾ་ཞེས་པ་དྲུག་གི་བར་དུ་ཕྱེ་བ་རྣམས་ནི་ཇི་སྲིད་ཉི་

མ་ཤར་བ་ནས་ཉི་མ་གུང་ཇི་སྲིད་པར་སྔ་མ་ལས་གཞན་དུས་སྦྱོར་གསུམ་གྱི་བར་དུ་རྩ་གསུམ་ལ་

དབུགས་ཀྱི་སྔ་མའི་དབྱངས་ཀྱི་གྲངས་སྔར་བཞིན་ལྔ་སྟོང་བཞི་བརྒྱ་རྣམས་སུ་འགྱུར་རོ། །སླར་

ཡང་ཐུང་ངུའི་དབྱངས་དྲུག་དག་གིས་སྔ་མ་ལྟར་ཕྱེ་བ་རྣམས་ནི་ཉི་མ་གུང་ནས་མཚན་མོའ་ིདུས་ཏེ་

ཞེས་པ་དེ་ལ་ཉི་མ་ནུབ་པའི་མཐར་ཐུག་པར་དུས་སྦྱོར་གསུམ་གྱི་བར་ལ་རྩ་གསུམ་ལ་གྲངས་སྔར་

ལྟར་རྒྱུའོ། །དེ་བཞིན་དུ་མཚན་མོའ་ིཕྱི་མའི་བགྲོད་པའི་ཆ་ལ་ཉི་མ་ནུབ་ནས་མཚན་མོའ་ིཕྱེད་ཇི་

སྲིད་པར་དུས་སྦྱོར་གསུམ་གྱི་རྩ་གསུམ་ལ་དབྱངས་རིང་པོ་དང་བཅས་པའི་གསལ་བྱེད་སྔ་མའི་

གྲངས་རྣམས་སོ། །དེ་ལྟར་ཉིན་ཞག་སོ་སོའ་ིདུས་སུ་དབུགས་ནི་འབྱུང་དང་འཇུག་པ་ཟུང་ལ་རེ་

རེར་བགྲངས་པ་མཁའ་སོགས་དྲུག་བརྒྱ་ལྷག་པའི་སྟོང་ཕྲག་ཉི་ཤ ་རྩ་གཅིག་འབབ་བོ།།

གཉིས་པ་ནི། དབུགས་འདི་རྣམས་ཀྱི་དབུས་ནས་སྔ་མའི་སྟོང་པ་ཡེ་ཤེས་ཀྱི་རླུང་ང་དྲུག་

བཞི་ཆ་པོ་རྣམས་བསྡུས་ནས་ནི་མཉམ་པ་གཡས་དང་མི་མཉམ་པ་གཡོན་པར་བགྲོད་པར་འགྱུར་

བའི་རླུང་དབུ་མ་དག་ལ་སྦྱར་བར་བྱ། ཞེས་པ་ནི་འདིར་སྔར་བརྗོད་པའི་དཀྱིལ་འཁོར་དྲུག་པོ་སོ་

སོ་ལ་དབུ་མའི་ཐོབ་སྐལ་རྐང་པ་དང་བཅས་པའི་བཅུ་གཅིག་ཡེ་ཤེས་ཀྱི་རླུང་སྟེ། དེ་རྣམས་ཀྱང་

ཆུ་སྲིན་ལ་སོགས་པའི་དུས་སྦྱོར་བཅུ་གཉིས་ཀྱི་དབྱེ་བས་དཀྱིལ་འཁོར་སོ་སོའ་ིམཐར་དབུགས་

བཅུ་གཅིག་བཞི་ཆ་པོ་རེ་རེའི་ཡི་གེ་ང་ཡིག་ལ་སོགས་པའི་དབྱེ་བས་དབུ་མ་དག་ལ་ཡེ་ཤེས་ཀྱི་ 



དྲི་མེད་འོད་ཀྱི་ཡེ་ལེའི་འགྲེལ་བཤད།306

རླུང་དུ་སྦྱར་བར་བྱའོ།།

གསུམ་པ་ནི། འདིའི་སྤྲོས་པ་ཆེན་པོ་འདི་ནི་མངས་པ་ཉིད་ཀྱི་ཕྱིར་རྒྱས་པར་མ་བྲིས་ཏེ་

རྒྱ་ཆེར་མཆོག་གི་དང་པོའ་ིསངས་རྒྱས་ཀྱི་ཟླ་བ་བཟང་པོའ་ིའགྲེལ་བཤད་སྟོང་ཕྲག་དྲུག་ཅུ་པ་

ལས་ཤེས་པར་བྱའོ། །ཅིའི་ཕྱིར་མ་བྲིས་ཞེ་ན། འདིའི་སྤྲོས་པ་གང་གིས་རབ་ཏུ་འབད་པར་བྱ་བ་

འདི་ཡིས་འཇིག་རྟེན་ལས་འདས་པར་བྱེད་པ་ནི་ཅུང་ཟད་ཀྱང་ཡོད་པ་མ་ཡིན་པའི་ཕྱིར་འབད་པ་

མ་བྱས་ཏེ། འོན་ཀྱང་ཨ་སོགས་ཀ་སོགས་ཀྱི་དབྱེ་བ་འདི་ནི་བ་སྤུ་དང་སྐྲའི་གྲངས་ཇི་སྙེད་པར་ 

འབྱུང་བས་མཐའ་ཡས་སོ།།

གསུམ་པ་དབུགས་ཕྱེད་དང་བརྒྱད་ཀྱི་ཕྱེད་སྔ་ཕྱི་ངོས་གཟུང་བ་ནི། ད་ནི་ཕྱེད་དང་བཅས་

པའི་བདུན་པོ་རྣམས་ཀྱི་ཕྱེད་མ་བརྒྱད་པའི་ཕྱེད་གང་ཡིན་པ་དེ་གང་གིས་ལོངས་སྤྱོད་པ་གསུངས་

པ། ཕྱི་རོལ་ཞེས་སོགས་ཏེ་འདིར་ཕྱི་རོལ་ཏུ་ནི་ཞེས་པ་འཇིག་རྟེན་གྱི་ཁམས་སུ་གང་ཞིག་ཆུ་ཚོད་

བརྒྱད་པོའ་ིཕྱེད་ཀྱི་དབུས་སུ་གྱུར་པ་དེ་སྒྲ་གཅན་གྱི་ལོངས་སྤྱོད་དག་ལས་གཞན་དུ་བའི་ལོངས་

སྤྱོད་དུ་གནས་ཞེས་པ་སྟེ། འདིར་སྒྲ་གཅན་གྱིས་དུས་དྲུག་གི་དུས་སོ་སོ་ལ་ཟླ་བ་གཉིས་ཀྱིས་ཟླ་

བའི་ཡོན་ཏན་ཡུལ་ལྔའི་མཚན་ཉིད་ཆུ་ཚོད་ལྔ་དང༌། དེ་བཞིན་དུ་ཉི་མའི་ཟླ་ཕྱེད་ཀྱི་ལོངས་སྤྱོད་

སྙིང་སྟོབས་དང་རྡུལ་དང་མུན་པའི་མཚན་ཉིད་ཆུ་ཚོད་གསུམ་སྟེ། ཁྱིམ་གྱི་འཁོར་ལོའ་ིདབུས་ནས་

བརྒྱད་པོ་དེ་རྣམས་ལོངས་སྤྱོད་ཅིང༌། ཞེས་པ་སྤྱིར་བཏང་ཡིན་ལ་དམིགས་བསལ་ནི་དེ་རྣམས་

ལས་ཕྱེད་དང་བཅས་པའི་བདུན་ནི་གདོང་གི་ལོངས་སྤྱོད་དོ། །ཆུ་ཚོད་ཕྱེད་ནི་གདོང་གིས་ལོངས་

སྤྱོད་པར་མི་ནུས་ཏེ། དེ་ནི་སྒྲ་གཅན་གྱི་གདོང་གི་ལོངས་སྤྱོད་ལས་གཞན་དུ་བ་མཇུག་རིངས་ཀྱི་

ལོངས་སྤྱོད་དུ་གནས་པའོ། །ཕྱིའི་ཆུ་ཚོད་ཕྱེད་པོ་དེ་ནི་ནང་དུ་རང་གི་ལུས་ལ་དབུགས་ཕྱེད་དེ། དེ་

ནི་མངལ་ནས་མ་སྐྱེས་པའི་བྱིས་པ་ཟླ་བ་བདུན་པ་ནས་མ་སྐྱེས་པའི་བར་ལྟེ་བ་དཔྲལ་བདག་གི་

དབུས་སུ་དབུ་མའི་ནང་དུ་གཡོ་མེད་དུ་གནས་པ་དབྱུག་པའི་རྣམ་པའོ།།

དབུགས་དེ་ཕྱི་རོལ་ཏུ་འབྱུང་བ་མེད་པའི་ཕྱིར་དབུགས་ཕྱེད་དུ་བརྗོད་དེ། སྔགས་ཀྱི་

དབྱངས་ཧ་ཡིག་སྲོག་མེད་ཉིད་ནི་དབྱངས་ཕྱེད་དོ། །དབུགས་ཕྱེད་པོ་དེ་ནི་ངེས་པར་མུན་པ་

དང་བྲལ་བ་འཇིག་རྟེན་ཐམས་ཅད་སྣང་བར་བྱེད་པ་སྟེ། མངལ་དུ་ཟླ་བ་བཅུ་གཉིས་གནས་པའི་



ཡེ་ལེའི་མདོར་བསྡུས་བཞི་པའི་རྣམ་བཤད། 307

དབང་དུ་བྱས་པ་མངལ་གྱི་ཟླ་བ་ཕྱི་མ་དྲུག་ལ་ཟག་བཅས་ཀྱི་མངོན་པར་ཤེས་པ་ལྔ་ཡོད་པའི་ཕྱིར་

རོ། །མངལ་གྱི་ཟླ་བ་བཅུ་གཉིས་ཀྱི་སྔ་མ་ཕྱེད་ཟླ་བ་དྲུག་པོ་ནི་སྣང་བ་མེད་པ་མུན་པ་དང་བཅས་

པ་སྟེ། དེ་ནི་འཆི་བ་ན་ལུས་ངག་ཡིད་ཀྱི་སྲིད་པ་གསུམ་པོ་མཐའ་དག་འོད་གསལ་སྟོང་པ་གང་

དུ་ཐིམས་པ་སྣང་བ་མེད་པའོ། །སྐྱེ་བ་སྔ་མ་ཤི་བའི་མཐར་ཁུ་རྡུལ་རྣམ་ཤེས་འཕོས་ཏེ་བཞི་པའི་

གནས་སྐབས་བོར་ནས་མངལ་དུ་ཀུན་གཞི་རྣམ་ཤེས་ཁུ་རྡུལ་དང་འདྲེས་ཤིང་བརྒྱལ་བ་ཤིན་ཏུ་

གཉིད་ལོག་པ་མུན་པའི་གནས་སྐབས་ལ་ཟླ་བ་དྲུག་གི་བར་དུ་འཇུག་པར་བྱེད་དེ། དེ་ནས་ཟླ་བ་

བདུན་པ་ལ་ལོ་ལྟེ་བའི་ནང་དུ་དབུ་མ་ལ། སྲོག་སྐྱེ་ཞིང་རྣམ་ཤེས་ཡུལ་ལ་འཇུག་པས་རྨི་ལམ་གྱི་

གནས་སྐབས་ལྟ་བུ་མངོན་ཤེས་ཐོབ་པའི་མངལ་ན་ཕྱི་མའི་དབྱངས་ཕྱེད་ཧ་ཡིག་གིས་མཚོན་པ་

མུན་པ་མེད་པ་ལ་འཇུག་གོ།

དབུ་མར་སྲོག་གཡོ་མེད་དུ་གནས་པ་ན་མངོན་ཤེས་སྐྱེ་བ་དེའི་ཕྱིར་སྙིང་ཁའི་དབུ་མར་

སྔར་གྱི་མུན་པའི་གནས་སྐབས་དེ་ནི་ཕུག་ནས་ལྟེ་བའི་བུམ་པ་ཅན་གྱིས་སྲོག་རླུང་ལྟེ་བར་བཀག་

པ་ན་དུས་ཀྱི་འཁོར་ལོ་བདེ་སྟོང་དབྱེར་མེད་ཀྱི་རྣལ་འབྱོར་དང་ལྡན་པའི་རྣལ་འབྱོར་གཟུང་འཛིན་

གཉིས་སུ་མེད་པས་གཅིག་ཏུ་བསྒོམས་པའི་རྣལ་འབྱོར་སྲོག་ལྟེ་བའི་འཁོར་ལོ་ལ་གནས་པའི་མུན་

པ་དང་བྲལ་བ་འཛིན་པའི་མཐར་འབྱུང་བ། བཞི་པའི་གནས་སྐབས་སྐྱེད་པར་བྱེད་པའི་ཐིག་ལེར་

འཇུག་ཅིང་ཞུགས་པ་བརྟན་པར་འགྱུར་ཏེ། མངལ་གྱི་གནས་སྐབས་སུ་མངོན་ཤེས་ལྔ་དང་བཅས་

པ་དག་པའི་སྐུར་འགྱུར་བ་ལྟར་ཡེ་ཤེས་ཀྱི་ལྷན་ཅིག་སྐྱེས་དགའ་རྫོགས་པའོ། །ཞེས་པ་ནི་སྲོག་

ཐུར་ཡང་དག་པར་སྦྱོར་བའི་རྣལ་འབྱོར་པ་རྣམས་ཀྱི་ཡེ་ཤེས་ཀྱི་རྣལ་འབྱོར་བསྐྱེད་པའོ།།

བཞི་པ་ལ་བཞི། ཉི་ཟླའི་ཡེ་ཤེས་ཀྱི་ཆ་ངོས་གཟུང་བ། དེ་ཕོ་ཉ་མོའ་ིཀུན་ཏུ་སྤྱོད་པར་

བསྟན། ཕོ་ཉ་མོའ་ིཀུན་སྤྱོད་ཀྱི་རྟེན་རྩའི་ཀུན་སྤྱོད། དེ་རྣམས་རྩ་རྒྱུད་ལ་སྦྱར་ཏེ་སྲོག་དགག་པར་

གདམས་པའོ། །དང་པོ་ནི། ད་ནི་སྐྱེས་པའི་བྱིས་པ་རྣམས་ཀྱི་ཟླ་ཉིའི་ཆ་ཉམས་པ་ལ་སོགས་པ་

གསུངས་པ་ཟླ་བ་ཞེས་སོགས་ཏེ། འདིར་ཕྱི་རོལ་ཏུ་དུས་སོ་སོ་ལ་ཉི་ཟླའི་ཆ་ཉམས་པ་ཇི་ལྟ་བ་དེ་

བཞིན་དུ་ནང་དུ་འཕོ་བ་གཡས་གཡོན་གྱི་རླུང་ལ་ཡང་དབུ་མའི་ཆ་ཉམས་པར་རིག་པར་བྱའོ། །དེ་

ཡང་ཕྱི་རོལ་ལ་ཉིན་ཞག་སོ་སོར་ཟླ་བའི་ཆ་ཚེས་རེའི་ལོངས་སྤྱོད་ནི་ཆུ་ཚོད་དྲུག་ཅུར་མི་འགྱུར་



དྲི་མེད་འོད་ཀྱི་ཡེ་ལེའི་འགྲེལ་བཤད།308

ཏེ། རགས་པར་ན་ཆུ་ཚོད་གཅིག་དང་ཕྲ་བར་ན་རྐང་པ་དང་བཅས་པའི་ཆུ་སྲང་ང་དྲུག་གིས་དམན་

ནོ། །དེ་ཡང་ནང་དུ་ཁུ་བ་ཟླ་བའི་རྩ་ཡི་རླུང་ཉམས་པའོ།།

ཉི་མར་ལྷག་གང་ཞེས་པ་ནི་ཉི་མའི་ཚེས་ཞག་གི་ལོངས་སྤྱོད་ལ་ཁྱིམ་ཞག་གི་ལོངས་སྤྱོད་

དུ་མ་ལོངས་པའི་ཆ་ཆད་པས་ཆ་དེ་ཉི་མས་སྤྱོད་པ་ལ་ཚེས་རེ་ལ་ལྷག་པ་སྟེ། དེ་ཡང་ནང་གི་ལེའུ་

ལས་སྔར་བརྗོད་པའི་ཉི་མའི་ཁྱིམ་རེ་སྤྱོད་པ་ལ་ཟླ་བ་རེ་དང་རགས་པར་ན་ཉིན་ཞག་རེ་དགོས་

པའི་དབང་དུ་བྱས་པའི་ཞག་རེ་ལ་ཆུ་ཚོད་གཉིས་སོ། །ཁྱབ་བདག་ཅེས་པ་ནི་བྱང་ཆུབ་ཀྱི་སེམས་

ཏེ་ལུས་ཐམས་ཅད་ལ་ཁྱབ་པའི་ཕྱིར་རོ། །དེའི་མཆོག་གི་ཆ་ཡེ་ཤེས་ཀྱི་རླུང་གི་ཆོས་ཅན་མ་ནི་

འདིར་ཟླ་བ་རྩ་གཡོན་པའི་ཆ་ཉམས་པའོ། །རྣམ་པར་ཤེས་པའི་ཆོས་ཅན་མ་ནི་ཉི་མ་རྩ་གཡས་

པའི་ལོངས་སྤྱོད་ཉམས་པའོ། །འདི་དག་གི་ཟླ་བའི་ཆ་ཉམས་པའི་ཡེ་ཤེས་ཀྱི་ཆ་དེ་བྱང་ཆུབ་ཀྱི་

སེམས་ཀྱི་ཡེ་ཤེས་ཀྱི་ཆ་ལ་སྦྱར་ཞིང༌། ཉི་མའི་ལོངས་སྤྱོད་ཉམས་པའི་ཡེ་ཤེས་ཀྱི་ཆ་དེ་བྱང་ཆུབ་

ཀྱི་སེམས་ཀྱི་རྣམ་ཤེས་ཀྱི་ཆ་ལ་སྦྱར་བར་བསྟན་ནོ།།

གཉིས་པ་ལ་ལྔ། སྤྱིར་བསྟན། ཐུན་མཚམས་བཞི་བཞི་ལ་ལོངས་སྤྱོད་ཚུལ། ཐུན་བརྒྱད་ལ་

སྤྱོད་ཚུལ། འཁོར་ལོ་གསུམ་གྱི་ལྷ་མོའ་ིསྤྱོད་ཚུལ། དེ་འཁོར་ལོ་སྡོམ་པའི་ལུང་དང་སྦྱར་བའོ། །དང་

པོ་ནི། ཉི་ཟླའི་ཆུ་ལོན་ཡེ་ཤེས་ཀྱི་ཆ་དེ་འདིར་ནི་ཞེས་པ་ནས། འཁོར་ལོ་གསུམ་གྱི་སྡོམ་པའི་

འཁོར་གྱི་མཁའ་འགྲོ་མ་སོ་དྲུག་རྣམས་ཏེ། དེ་ལྟ་བུའི་རླུང་དེ་རྣམས་རིགས་ལྡན་མ་རྒྱུ་བའི་སྦྱོར་

བ་ལ་ཐུན་མཚམས་བཞི་ཉིད་ཀྱི་དབྱེ་བ་དང༌། ཐུན་ཚོད་བརྒྱད་ཀྱི་དབྱེ་བ་དང༌། དུས་སྦྱོར་ཕྱེད་པ་

ཉེར་བཞིའི་དབྱེ་བས་གནས་གཞན་རྣམས་སུ་ཡང་དག་པར་རྒྱུའོ། །དེ་ཉིད་ཕྱི་རོལ་ཏུ་ཉིན་མཚན་

གྱི་དུས་ལ་ལོངས་སྤྱོད་པ་དང་ཐིམས་པ་དང་དབང་བྱེད་པ་དང༌། བདག་པོ་ཉིད་དུ་འགྱུར་བ་ཇི་ལྟ་

བ་དེ་བཞིན་དུ་ནང་དུ་ཡང་འགྱུར་ཏེ། ཕྱི་རོལ་ཏུ་ཉི་མ་འཆར་བའི་དབྱེ་བ་དང༌། ནང་དུ་སྲོག་འབྱུང་

བའི་དབྱེ་བས་ཕྱེ་བའོ། །གཉིས་པ་ནི། འདིར་ཕྱི་རོལ་ཏུ་གླིང་བཞི་རྣམས་ལས་གོང་དུ་ཉི་མ་འཆར་

བ་དེར་རིགས་ལྡན་མ་ལོངས་སྤྱོད་པའོ། །ཞེས་པ་ནས་དེ་དག་ལས་འདས་ན་རིམ་པ་ལྟར་ཉན་

ཐོས་དང་སྔགས་པའི་སྡོམ་པ་ཉམས་ཏེ་ཉན་ཐོས་ཀྱི་རྫུ་འཕྲུལ་དང་སྔགས་པའི་དངོས་གྲུབ་ཉམས་

སོ་ཞེས་པའི་བར་གཞན་རྣམས་གོ་སླ་ཞིང་སྔར་ཡང་བཤད་ཟིན་པས་ཀྱང་ཤེས་སོ།།

གསུམ་པ་ནི། དེ་ལྟར་ཐུན་མཚམས་ཀྱི་དབྱེ་བས་སྙིང་པོའ་ིརྣལ་འབྱོར་མ་བཞི་པོ་རྣམས་

ཀྱི་རྡོ་རྗེ་མཁའ་འགྲོ་མ་གཙོ་བོའ་ིཔདྨའི་ཤར་གྱི་འདབ་མ་དག་གི་གདན་ལ་གནས་པའི་ཚེ་བདག་

གི་གདན་ལ་ལོངས་སྤྱོད་པ་དང༌། དེའི་ཚེ་ལྷོའ་ིའདབ་མ་གཞན་གྱི་གདན་ལ་ཐིམས་པ་དང་ལ་

སོགས་པ་བྱང་གི་འདབ་མ་དེ་ཁོ་ན་ཉིད་ཀྱི་གདན་ལ་དབང་བྱེད་པ་དང༌། ནུབ་ཀྱི་འདབ་མ་སྔགས་

ཀྱི་གདན་ལ་བདག་པོ་ཉིད་དུ་འགྱུར་བ་ཇི་ལྟ་བ་དེ་བཞིན་དུ་ཐུན་ཚོད་བརྒྱད་ཀྱི་དབྱེ་བས་དུར་ཁྲོད་

ཀྱི་རྣལ་འབྱོར་མ་ཁྭ་གདོང་མ་ལ་སོགས་པ་བརྒྱད་པོ་རྣམས་ཀྱིས་ལོངས་སྤྱོད་པ་ལ་སོགས་པ་

རྣམ་པར་བཞག་སྟེ། མཚན་མོ་ཕྱེད་ནས་ཉི་མ་གུང་གི་བར་དུ་ལུགས་དང་མཐུན་པ་གཡས་སྐོར་

གྱིས་ཤར་དང་ལྷོ་དང་ནུབ་དང་བྱང་རྣམས་སུ་ཐུན་ཚོད་བཞིའི་དབྱེ་བ་རྣམས་ལ་ཡང་དག་པར་

རྒྱུའོ། །ཉི་མ་གུང་ནས་མཚན་མོ་ཕྱེད་ཀྱི་མཐར་ཐུག་པར་ལུགས་དང་མི་མཐུན་པ་གཡོན་སྐོར་

གྱིས་དབང་ལྡན་དང་རླུང་དང་བདེན་བྲལ་དང་མེའི་ཕྱོགས་རྣམས་སུ་ཐུན་ཚོད་བཞིའི་དབྱེ་བ་ 

རྣམས་ལ་ཡང་དག་པར་རྒྱུའོ།།

བཞི་པ་ནི། དེ་བཞིན་དུ་དུས་སྦྱོར་ཕྱེད་པའི་དབྱེ་བས་མཁའ་འགྲོ་མ་ཉི་ཤ ་རྩ་བཞི་རྣམས་

རྒྱུ་སྟེ། དེ་ཡང་ཐུགས་ཀྱི་འཁོར་ལོ་ལ་སྡིག་པ་དང་གཞུའི་དུས་སྦྱོར་ཕྱེད་པའི་དབྱེ་བས་རབ་གཏུམ་

མ་ལ་སོགས་པའི་མཁའ་འགྲོ་མ་བཞི་པོ་རྣམས་གཡས་སྐོར་གྱིས་ཕྱོགས་བཞིར་ཡང་དག་པར་

རྒྱུའོ། །ཆུ་སྲིན་དང་བུམ་པའི་དུས་སྦྱོར་ཕྱེད་པའི་དབྱེ་བས་དཔའ་བོའ་ིབློ་ཅན་མ་ལ་སོགས་པ་

གཡོན་སྐོར་གྱིས་མཚམས་བཞིར་རྒྱུའོ། །དེ་བཞིན་དུ་གསུང་གི་འཁོར་ལོ་ལ་ཕྱོགས་བཞིར་ཉ་དང་

ལུག་དང་མཚམས་བཞིར་གླང་དང་འཁྲིག་པའི་ཕྱེད་ཀྱི་དབྱེ་བས་སོ། །དེ་བཞིན་དུ་སྐུའི་འཁོར་ལོ་

ལ་ཕྱོགས་བཞིར་ཀརྐ་ཊ་དང་སེང་གེ་དང༌། མཚམས་བཞིར་བུ་མོ་དང་སྲང་གི་དབྱེ་བས་ཡང་དག་

པར་རྒྱུའོ། །ནང་དུ་ནི་སྲོག་གི་དབྱེ་བས་ཕོ་ཉ་མོ་སུམ་ཅུ་རྩ་དྲུག་ཡང་དག་པར་རྒྱུ་བ་སྟེ་སོ་དྲུག་པོ་

དེ་རྣམས་ཀྱང་དུས་ལ་དབང་བྱེད་པས་དུས་ཀྱི་ཕོ་ཉ་མོའ།ོ།

ལྔ་པ་ནི། དེ་བཞིན་དུ་འཁོར་ལོ་སྡོམ་པ་ལས་གསུངས་པ། དབུ་མ་ཞེས་པ་ནས་ཕོ་ཉ་མོ་

ཞེས་པ་སྟེ་ཞེས་པའི་བར་ཏེ་འདིར་དབུ་མ་མཆོག་གི་དབུགས་ཨ་ཝ་དྷཱུ་ཏཱིར་གཡས་གཡོན་གྱི་

རླུང་མ་ལུས་པ་འགོག་པས་བསྐྱེད་པའི་མཆོག་ཏུ་མི་འགྱུར་བའི་བདེ་བ་དང༌། དྲི་དང་ཆུར་ལྡན་

པ་འོག་གི་བཤང་བ་དང་གཅི་བའི་རྩ་དང༌། སྟེང་གི་ཟླ་བ་དང་ཉི་མའི་རྩ་སྟེ། དེ་རྣམས་སུ་བཤང་

གཅི་ཁུ་ཁྲག་འཕོ་བ་འགོག་པས་རིགས་ལྡན་མ་སྟེ་རྡོ་རྗེ་ཕག་མོ་རྣམ་ཀུན་མཆོག་གི་སྟོང་ཉིད་

མཆོད་པར་བྱ་ཞིང༌། སྔར་བརྗོད་པའི་ཁྱད་པར་གྱི་དུས་སུ་རྒྱུ་བ་ཉིད་ཀྱི་ཕོ་ཉ་མོ་སུམ་ཅུ་རྩ་དྲུག་

རྣམས་མཆོད་པར་བྱ་སྟེ། གང་གིས་ན་ཕྱི་རོལ་ཏུ་སྲོག་ཡང་དག་པར་རྒྱུ་བས་དང༌། ནང་དུ་སྲོག་ 

འགོག་པས་མཆོད་པར་བྱའོ།།

གསུམ་པ་ལ་གཉིས། ལྷ་མོ་རྣམས་ཀྱི་གནས་རྩ་སོ་སོ་དང་སྦྱར་བ་དང༌། དེ་རྣམས་ཀྱི་

ས་བོན་བསྟན་པའོ། །དང་པོ་ནི། ལྷ་མོ་དེ་རྣམས་ཀྱི་གནས་ནི་འདིར་ལུས་ཀྱི་ལྟེ་བའི་འཁོར་ལོའ་ི

ཟླུམ་སྐོར་དང་པོ་ལ་འདབ་མ་བཞི་སྟེ། དེ་རྣམས་ལས་ཤར་གྱི་འདབ་མ་ནི་བདག་གི་གདན་ནོ། །དེ་

ཡང་བདག་ནི་སེམས་ཡིན་ཅིང་དེའི་རྟེན་རླུང་དག་པ་མཁའ་འགྲོ་མ་ཤར་དུ་གནས་པས་སོ། །ལྷོ་ནི་

གཞན་གྱི་གདན་ནོ། །དེ་ཡང་བདག་གི་ལོངས་སྤྱད་བྱ་ཚོར་བ་ནི་གཞན་ཏེ། དེ་ནི་མེ་ཁམས་པ་ཡིན་

ལ། དེ་དག་པ་ལཱ་མ་ལྷོར་གནས་པས་སོ། །ནུབ་ནི་སྔགས་ཀྱི་གདན་ནོ། །དེ་ཡང་སྔགས་ནི་ལྷན་

སྐྱེས་ཀྱི་དགའ་བ་སྟེ། དེ་ནི་རིགས་བཞིའི་དབང་དུ་བྱས་ན་ས་ཁམས་པ་ཡིན་ཅིང༌། དེ་དག་པ་ཁཎྜ་

རོ་ཧི་ནུབ་ཏུ་གནས་པའི་ཕྱིར་རོ། །བྱང་ནི་དེ་ཁོ་ན་ཉིད་ཀྱི་གདན་ནོ།།

དེ་ཡང་ཁུ་བ་མི་འཕོ་བ་ནི་དེ་ཁོ་ན་ཉིད་ཡིན་ཅིང་ཁུ་བ་ཆུ་ཁམས་པ་ཡིན་ལ། དེ་དག་པ་

གཟུགས་ཅན་མ་བྱང་དུ་གནས་པའི་ཕྱིར་རོ། །དེ་བཞིན་དུ་ཁའི་སྒོ་ནི་དུར་ཁྲོད་རྩེ་མོ་འབིགས་པ་

སྟེ་ཤར་དུའོ། །ཞེས་པ་ནས་མེར་རོ་ཞེས་པའི་བར་རོ། །བདེ་མཆོག་སྟོད་འགྲེལ་དུ། རྣ་བ་གཡས་

དང་མིག་གཡས་ཀྱི་དུར་ཁྲོད་འདི་ལས་གོ་ཟློག་ཏུ་སྦྱར་བ་ནི་གདམ་ང་ཅན་དུ་དགོངས་པས་སྐྱོན་

མེད་དོ། །དེ་བཞིན་དུ་སྙིང་རྗེའི་ཞེས་པ་ནས་བྱང་གི་རྩ་ཨི་ཊ་ནི་ཨར་བུ་ཏ་སྟེ། ཕྱོགས་རྣམས་སུ་

གནས་པ་རྣམ་པ་བཞིའོ། །དེ་བཞིན་དུ་ཕྱོགས་བྲལ་རྣམས་སུ་ཉེ་བའི་གནས་བཞི་སྟེ་ཞེས་པ་ནས། 

མ་ལ་ཝ་ཀ་སྟེ་ཞེས་པའི་བར་ཏེ་ཐུགས་འཁོར་རོ། །དེ་བཞིན་དུ་མགྲིན་པའི་ཞེས་པ་ནས། རྩ་བརྒྱད་

པོ་རྣམས་ལས་ཀ་མ་རཱུ་པ་དང་ཨོ་ཏྲི་ནི་ཞིང་དང༌། ཏྲི་ཤ་ཀུ་ན་དང་ཀོ་ས་ལ་ཉེ་བའི་ཞིང་དང༌། ཀ་

ལིང་ཀ་དང་ལཾ་བྷ་ཀ་ཚནྡྷོ་ཧ་དང༌། ཀན་ཙི་དང་ཧི་མ་ལ་ཡ་ཉེ་བའི་ཚནྔྷོ་ཧ་སྟེ། དེའི་མིང་དེ་རྣམས་

ཀྱིས་གསུང་གི་འཁོར་ལོ་ཤེས་པར་བྱའོ། །དེ་བཞིན་དུ་དཔྲལ་བའི་ཞེས་པ་ནས་རྣམས་ནི་པྲེ་ཏ་པུ་



ཡེ་ལེའི་མདོར་བསྡུས་བཞི་པའི་རྣམ་བཤད། 311

རི་དང་གྲི་ཧ་དེ་བ་འདུས་པ་དང༌། སཽ་རཥྟ་དང་སུ་ཝརྞ་དི་པ་ཉེ་བའི་འདུས་པ། ན་ག་ར་དང་སིན་དྷུ་

དུར་ཁྲོད་དང༌། མ་རུ་དང་ཀུ་ལུ་ཏ་ཉེ་བའི་དུར་ཁྲོད་དེ། དེ་དག་གི་མིང་རྣམས་ཀྱིས་སྐུ་འཁོར་གྱི་

རྩར་རིག་པར་བྱའོ། །ཞེས་པ་ནི་འཁོར་ལོ་སྡོམ་པའི་མཁའ་འགྲོ་མ་རྣམས་ཀྱི་གནས་ཀྱི་ངེས་པའོ།།

གཉིས་པ་ནི། འདི་རྣམས་ཀྱི་ལྷའི་ས་བོན་ནི་མཐར་གནས་ཀྱི་ཡི་གེ་ཡ་ནས་ཡཱ་ཞེས་

པའི་བར་ཕྱོགས་གཡས་སྐོར་དང༌། མཚམས་གཡོན་སྐོར་དུའོ་ཞེས་སོ། །ཧ་ཧཱ་ཞེས་པ་ནས་

ཨཻ་ཞེས་པ་ནི་ཕྱོགས་རྣམས་སུའོ། །ཞེས་པའི་བར་གསུང་དང་ཐུགས་ཀྱི་ཕྱོགས་གཡས་སྐོར་

དང་མཚམས་གཡོན་སྐོར་དུ་འགོད་པ་སྔར་བཞིན་ནོ། །སྙིང་པོའ་ིཔདྨའི་འདབ་མ་ལ་ཨ་ཨཱ་ནི་

ཤར་དང་ནུབ་ཏུའོ། །ཨཾ་ཨཿནི་བྱང་དང་ལྷོ་རུ་སྟེ་སྡོམ་པ་ཆུང་ངུའི་ཧེ་རུ་ཀ་ཕྱག་བཅུ་གཉིས་ 

པའི་དཀྱིལ་འཁོར་ལའོ།།

བཞི་པ་ནི། དེ་བཞིན་དུ་རྩ་རྒྱུད་ལས་བཅོམ་ལྡན་འདས་ཀྱིས་ཕོ་ཉ་མོ་སོ་དྲུག་གསུངས་

པ། མངལ་དུ་སྐྱེ་བ་ལེན་པའི་ཚེ་འཕོ་བའི་བག་ཆགས་ཡེ་ཤེས་དང་ཀུན་གཞི་རྣམཤེས་སྦྱོར་བ་

ལས། མའི་པདྨའི་ལྟེ་བའི་དབུས་ན་གནས་པའི་བྱང་སེམས་སྲོག་གི་ཡོན་ཏན་ཟླ་ཉིའི་ཡོན་ཏན་

བརྒྱད་ཀྱིས་བཅིངས་པ་ནི་བདག་ལས་བདག་ཉིད་སྐྱེས་པ་སེམས་ཅན་རྣམས་རང་གི་བག་ཆགས་

ཀྱིས་རང་བཅིངས་པ་དར་གྱི་སྲིན་བུ་རང་གི་ཁ་ཆུས་རང་བཅིངས་པ་བཞིན་ནོ། །དེ་ལས་སད་རྨི་

གཉིད་ལོག་གི་གནས་སྐབས་རྣམ་པ་གསུམ་གྱི་ཤེས་པ་བསྐྱེད་པའི་དབྱེ་བ་ལས་ཞེས་སྦྱར་ཏེ། ཡེ་

ཤེས་ཞེས་པ་རྭ་དང་འགྱུར་མངས་ལ་མེད་དོ། །སྲོག་ཆགས་རྣམས་ཀྱི་ཞལ་ལམ་སྒོ་གསུམ་གྱི་ 

སེམས་གསུམ་དུ་འགྱུར་ཏེ། 

བཞི་པ་ཁུ་བ་འཕོས་པའི་དུས་ཀྱི་བདེ་བ་སྐྱེས་པ་ལ་ཞལ་ཏེ་སྒོ་བཞི་གནས་སྐབས་

བཞིའི་སེམས་སུ་འགྱུར་བའོ། །དེ་བཞིན་དུ་ཀུན་གཞི་རྣམ་ཤེས་ལས་སྐྱེ་མཆེད་དྲུག་སྦྱོར་བ་ཡིས་

གཟུགས་སོགས་ལྔ་ཆོས་ཁམས་དང་དྲུག་གི་ཡུལ་གྱི་བདག་ཉིད་ཅན་འཛིན་པར་བྱེད་པ་ཅན་

གྱི་སེམས་ནི་ཞལ་ཏེ་སྒོ་ལྔའམ་དྲུག་པ་ཡིད་དང་བཅས་པ་འབྱུང་ལ། འདིར་སེམས་མེད་སེམས་

ལས་གཞན་ཡིན་ནོ། །ཞེས་འགྱུར་གཞན་ལས་འབྱུང་བ་ལྟར། དེ་ལྟ་བུའི་སེམས་ནི་དོན་དམ་པར་

སེམས་ཀྱི་རང་བཞིན་མིན་པ། དོན་དམ་པའི་སེམས་ལས་གཞན་སྒྲིབ་པ་དང་བཅས་པའི་བདག་



དྲི་མེད་འོད་ཀྱི་ཡེ་ལེའི་འགྲེལ་བཤད།312

ཉིད་ཡིན་ནོ། །མའི་པདྨའི་ལྟེ་བའི་དབུས་ན་གནས་པའི་ཕའི་ཐིག་ལེ་དང་མའི་ཚེག་དྲག་སྟེ་རྡུལ་

དེ་དག་ཁ་སྦྱོར་བ་ལ་འཕོ་བའི་བག་ཆགས་ཡེ་ཤེས་དང་ཀུན་གཞི་རྣམ་ཤེས་སྦྱོར་བ་རོ་གཅིག་ཏུ་

འདྲེས་པ་ཡིས་ཀུན་རྫོབ་བྱང་ཆུབ་ཀྱི་སེམས་འབད་པའི་རྩ་རྣམས་ནི་ལུས་ལ་རྣམ་པར་གནས་པ་

ལ་སྲོག་དང་ཐུར་སེལ་གྱི་རླུང་རྒྱུ་བའི་དབྱེ་བས་ཀུན་རྫོབ་ཏུ་ཐུན་མཚམས་བཞི་དང༌། ཐུན་ཚོད་

བརྒྱད་དང༌། དུས་སྦྱོར་ཕྱེད་པ་ཉེར་བཞིའི་དུས་རྣམས་ལ་སྡོམ་ཆུང་གི་མཁའ་འགྲོ་མ་ཕོ་ཉ་མོ་སུམ་

ཅུ་རྩ་དྲུག་པོ་རྣམས་རྒྱུའོ་ཞེས་བྱིས་པའི་སྐྱེ་བོ་རྟོག་སྒོམ་ལ་དགའ་བ་རྣམས་ནི་སྔགས་ཀྱི་ཐེག་པ་

ལ་གཞུག་པའི་ཕྱིར་གསུངས་སོ་ཞེས་པ་སྟེ་རེ་ཤིག་ཀུན་རྫོབ་ཏུ་རྩ་སུམ་ཅུ་རྩ་དྲུག་པོ་འདི་རྣམས་

ལ་ནི་སྲོག་འབབ་པ་ལས་དུས་ཀྱི་ཕོ་ཉ་མོར་བཞག་སྟེ། བྱིས་པ་རྣམས་ཀྱི་ལུས་ཀྱི་ཁམས་ཟད་པར་

བྱེད་པ་རྣམས་ཡིན་པས་སོ། །དེའི་ཕྱིར་རྩ་དེ་རྣམས་སུ་སྲོག་གནས་པའི་ཐབས་སུ་ཡན་ལག་དྲུག་

གི་རྣལ་འབྱོར་གྱི་སྟོབས་ཀྱིས་རླུང་རྒྱུ་བ་དགག་པར་བྱའོ་ཞེས་པ་ནི་ངེས་པའི་དོན་ཏོ།།

གཉིས་པ་རླུང་རྒྱུ་ཞིང་བྱང་སེམས་འབབ་པའི་རང་བཞིན་བརྟག་པ་ལ་གཉིས། རྩ་དང་

མཁའ་འགྲོ་མ་རྟེན་དང་བརྟེན་པར་བསྟན་པ། ཉི་ཟླའི་ཡེ་ཤེས་ཀྱི་ཆ་བཅོམ་ལྡན་འདས་ཀྱི་ཕྱག་རྒྱ་

ལ་སོགས་པར་བསྟན་པའོ། །དང་པོ་ནི། ད་ནི་གསང་བའི་འཁོར་ལོའ་ིརྩ་ཞེས་སོགས་ཏེ། ཉིས་

འགྱུར་མི་བདག་ཅེས་པ་ནི་སུམ་ཅུ་རྩ་གཉིས་ཏེ། གསང་བའི་འཁོར་ལོ་ལ་ཡེ་ཤེས་ཀྱི་ཁམས་འབབ་

པའི་དབྱེ་བས་གནས་པ་རྣམས་སོ། །དེ་རྣམས་ལས་མི་ཕྱེད་མ་ནས་ཨ་ཝ་དྷཱུ་ཏཱིའི་བར་བཅུ་དྲུག་ནི་

ཆགས་པའི་ཕྱོགས་དཀར་པོ་ལ་ཟླ་བའི་ཆ་བཅུ་དྲུག་གི་དབྱེ་བས་གནས་སོ། །རོ་མ་ནས་བདུད་

བྲལ་མའི་བར་བཅུ་དྲུག་ནི་ཆགས་བྲལ་གྱི་དབྱེ་བས་ནག་པོའ་ིཕྱོགས་ལ་གནས་པ་རྣམས་ཏེ། ཡར་

ངོའ་ིཟླ་བའི་ཆ་ཉམས་པའི་དབྱེ་བས་སྔར་བརྗོད་པ་རྣམས་སོ། །དེ་བཞིན་དུ་དགྱེས་པའི་རྡོ་རྗེ་ལས། 

མི་ཕྱེད་མ་དང་ཕྲ་གཟུགས་མ། །མཛེས་མ་གཡོན་མ་ཐུང་ངུ་མ།1།ཞེས་པ་ལ་སོགས་པ་རྩ་སུམ་ཅུ་

རྩ་གཉིས་ནི་རྟེན་དུ་གྱུར་པའོ། །རྩའི་གྲངས་འདི་སྙེད་ཀྱི་མཁའ་འགྲོ་མ་རྣམས་བརྟེན་པའི་ཆོས་ཅན་

མ་ཡིན་ཏེ། མཁའ་འགྲོ་མ་ནི་འདིར་རེ་ཤིག་ཐུར་སེལ་གྱི་རླུང་དང་ཡང་དག་པར་སྦྱོར་བའི་ཕྱིར་ཏེ། 

རྩ་སོ་གཉིས་པོ་ལ་རྒྱུ་བའི་རླུང་རྣམས་ལ་འདིར་མཁའ་འགྲོ་མར་བྱས་པའོ། །མཁའ་འགྲོ་མ་འདི་

1  བསྟན་འགྱུར། དཔེ་བསྡུར་མ། དེབ། ༡ ཤོག ༨༡༧ ཕྲེང་། ༤



ཡེ་ལེའི་མདོར་བསྡུས་བཞི་པའི་རྣམ་བཤད། 313

རྣམས་ཀྱིས་ཡོངས་སུ་བསྐོར་བའི་ཁྱབ་བྱེད་གཙོ་བོ་དང་བཅས་པ་སུམ་ཅུ་རྩ་གསུམ་གྱི་བདག་ཉིད་

ཧེ་རུ་ཀའི་འཁོར་ལོའམ་འདུས་པར་ལྷ་སོ་གཉིས་ཀྱི་དཀྱིལ་འཁོར་དུ་འགྱུར་ཏེ། གསང་བའི་འཁོར་

ལོ་ལ་སྦྱར་བའི་རྒྱུད་ཀྱི་ལྷ་ཡིན་པའི་ཕྱིར་རོ། །རྩ་འདི་དག་ཀྱང་འདིར་གསང་གནས་ནས་སྦྱར་བ་

དང༌། ཁ་སྦྱོར་ལ་སོགས་པའི་རྒྱུད་དུ་སྤྱི་བོ་པཱུ་ལི་ར་མ་ལ་ཡ་ལ་སོགས་པར་བཤད་པ་ནི་མི་འགལ་

ཏེ། རྩ་འདི་རྣམས་ཀྱི་མར་སྣ་གསང་གནས་སུ་ཟུག་པ་ལས་ཁམས་དང་རླུང་འབབ་ཅིང༌། ཡ་སྣ་སྤྱི་

བོ་ལ་སོགས་པར་གནས་པ་ལ་དགོངས་པའི་ཕྱིར་རོ།།

རྡོ་རྗེའི་སྙིང་འགྲེལ་ལས་ཀྱང༌། ད་ནི་འོག་གི་སྒོ་ཅན་ཆུ་འབབ་པ་རྩ་སུམ་ཅུ་རྩ་གཉིས་

རྣམས་བཤད་པར་བྱ་སྟེ།1 ཞེས་གསུངས་པ་ལྟར་རོ། །སོ་གཉིས་པོ་དེའི་ཉིས་འགྱུར་ནི་ལྟེ་བ་སྤྲུལ་

པའི་འཁོར་ལོ་ལ་གནས་པའི་རྩ་སྟེ། དེ་ཉིད་ནི་དཀྱིལ་འཁོར་ལ་རྣལ་འབྱོར་མ་དྲུག་ཅུ་རྩ་བཞིའི་

བདག་ཉིད་ཀྱི་འཁོར་ལོ་སྟེ། ནང་དུ་དཀྱིལ་འཁོར་ལྔའི་རླུང་འབབ་པར་བྱེད་པའི་རྩ་དྲུག་ཅུ་དང་སྟོང་

པའི་རྩ་བཞི་དང་བཅས་པ་རྣལ་འབྱོར་མར་བྱས་པའོ། །གཟའ་རྣམས་ཀྱི་ཡང་བརྒྱད་ཀྱི་དབྱེ་བ་ལ་

སྟེ། ཞེས་པ་སླར་ཡང་སྙིང་ཁའི་པདྨར་གཟའི་རྩ་བརྒྱད་རླུང་དང་བཅས་པ་ནི་གཽ་རི་ལ་སོགས་པ་ཀྱཻ་

རྡོ་རྗེའི་ཡུམ་བརྒྱད་པོ་དཔྲལ་བར་རྩ་འདབ་བཅུ་དྲུག་ལ་རྒྱུ་བའི་རླུང་དང་བཅས་པ་ནི་བདག་མེད་མ་

ལ་སོགས་པ་ལྷ་མོ་བཅོ་ལྔ་སྟེ། ཧེ་རུ་ཀ་དང་ལྷན་ཅིག་བཅུ་དྲུག་གོ །གཙུག་ཏོར་གྱི་རྩ་འདབ་བཞི་

ལ་རྒྱུ་བའི་རླུང་དང་བཅས་པ་ནི་མ་ཧཱ་མ་ཡའི་ལྷ་ལྔ་སྟེ་གཙོ་བོ་དང་བཅས་པའོ། །དེ་བཞིན་དུ་མའི་

ཚིགས་ཀྱི་ཕྱོགས་ལའོ་ཞེས་པ་སུམ་བརྒྱ་དྲུག་ཅུའི་ཚིགས་ཀྱི་ཚོགས་ལ་ལོ་གཅིག་གི་ཉིན་ཞག་

གི་གྲངས་དང་མཚུངས་པའི་རྩ་རྣམས་ཏེ། དེ་རྣམས་ཀྱི་བརྟེན་པར་གྱུར་པའི་རླུང་ནི་རྣལ་འབྱོར་

མ་སུམ་བརྒྱ་དྲུག་ཅུ་རྣམས་སོ། །དེ་ལྟར་རྩ་སྟོང་ཕྲག་དོན་གཉིས་ལ་རྒྱུ་བའི་རླུང་རྣལ་འབྱོར་མ་

སྟོང་ཕྲག་བདུན་ཅུ་རྩ་གཉིས་པོ་རྣམས་ཀྱིས་རྟེན་དང་བརྟེན་པའི་དབྱེ་བས་རྩ་རྣམས་ཀྱི་གྲངས་ཇི་

སྙེད་པ་དེ་སྙེད་ཀྱི་མཁའ་འགྲོ་མ་རྣམས་ཏེ། རྩ་སྟོང་ཕྲག་དོན་གཉིས་ལ་སྲོག་དང་ཐུར་སེལ་རབ་

ཏུ་རྒྱུ་ཞིང་འདིར་རླུང་ཉིད་མཁའ་འགྲོ་མར་གཙོ་བོར་བསྟན་པའི་ཕྱིར་རོ། །ཞེས་པ་ནི་བཅོམ་ལྡན་

འདས་ཀྱི་གསུང་སྤྲོས་པ་མེད་པའོ།།

1  བསྟན་འགྱུར། དཔེ་བསྡུར་མ། དེབ། ༡ ཤོག ༨༡༦ ཕྲེང་། ༡༥



དྲི་མེད་འོད་ཀྱི་ཡེ་ལེའི་འགྲེལ་བཤད།314

གཉིས་པ་ནི། ད་ནི་བཅོམ་ལྡན་འདས་ཀྱི་ཡུམ་ཕྱག་རྒྱ་མའི་ངེས་དོན་གསུངས་པ། རེག་

བྱེད་ཅེས་སོགས་ཏེ་འདིར་རེག་བྱེད་དུས་ཞེས་པ་ནི་ལྟེ་བའི་རྩ་དྲུག་ཅུ་རྩ་བཞིའོ། །དེའི་རླུང་རྒྱུས་

པའི་མཐར་འཁོར་བ་པ་རྣམས་ཀྱི་ཟླ་བའི་ཆ་ཚེས་ཞག་གཅིག་ཉམས་པ་གང་ཡིན་པ་དེ་ནི་ཆོས་མི་

མཐུན་པས་དུང་ཅན་མར་ཟླ་བའི་ཡེ་ཤེས་ཀྱི་ཆ་མ་ཉམས་པ་ནི་དབུགས་ཀྱི་ལྷག་མ་ཡེ་ཤེས་ཀྱི་ཆ་

སྟེ། དབུགས་དབྱུག་གུ་དྲུག་ཅུའི་བར་དུ་རྒྱུ་བ་རྣམས་ཀྱི་མཐའ་མ་ཡེ་ཤེས་ཀྱི་དབུགས་ཀྱི་ཆོས་ཅན་

མ་དུང་ཅན་མའི་རླུང་ནི་སྲིད་གསུམ་སྒྲིབ་བྲལ་སྐྱེད་པར་མཛད་པ་ངེས་དོན་གྱི་མཁའ་འགྲོ་མ་ནི་

དཔལ་ལྡན་སྣ་ཚོགས་གཟུགས་སོ། །ཟླ་བའི་ཆའི་དབུས་སུ་དྲུག་ཅུ་རྩ་བཞིའི་ཆ་དམན་པ་ཡེ་ཤེས་

ཀྱི་ཆ་གང་ཡིན་པ་དེ་སྟེང་འོག་ཏུ་རྒྱུ་བའི་དབྱེ་བས་མཆོག་གི་རྒྱལ་བའི་བདག་པོ་དུས་ཀྱི་འཁོར་

ལོའ་ིཞེས་པ་ཁུ་བ་བྱང་ཆུབ་ཀྱི་སེམས་འགྱུར་བ་མེད་པ་ཉིད་ཀྱི་རང་གི་ཕྱག་རྒྱ་རྣམ་པ་གཉིས་སུ་

འགྱུར་རོ། །དེ་ལ་གཅིག་སྟེང་དུ་ཨ་ཝ་དྷཱུ་ཏཱི་ལ་རྒྱུ་བའི་ཡེ་ཤེས་ཀྱི་ཆ་ནི་ཀུན་རྫོབ་ཀྱི་འཁོར་བའི་

ལུས་སེམས་ཀྱི་ཁམས་འབྱུང་སྡུད་ཀྱི་ཆོས་ཅན་མ་སྟེ། དེ་ཉིད་ནི་སྐྱེ་བ་སྣ་ཚོགས་སུ་སྤྲུལ་བས་

སྒྱུ་འཕྲུལ་ཆེན་མོ། སྲོག་ཟད་པར་བྱེད་པས་དྲག་ཆེན་མོ། སྐྱེ་བའི་ཚེ་ཕུང་ཁམས་སྐྱེ་མཆེད་ཀྱི་

འབྱུང་བྱེད་དང༌། འཆི་བའི་ཚེ་སྡུད་པར་བྱེད་པ་མོའ།ོ །ཕྱག་རྒྱ་གཉིས་པ་ནི་འགྱུར་མེད་བྱང་ཆུབ་

ཀྱི་སེམས་སྐྱེད་པར་བྱེད་པ་ཉིད་ཀྱི་ཤེས་རབ་ཆེན་མོ་སྟེ། སངས་རྒྱས་རྣམས་ཀྱི་ཡུམ་ཤེས་རབ་

ཀྱི་ཕ་རོལ་ཏུ་ཕྱིན་མ་རྣམ་ཀུན་མཆོག་གི་སྟོང་པ་ཉིད་ཀུན་རྫོབ་པའི་སྐྱེ་བ་དང་འཇིག་པ་དང་བྲལ་

བ། འགྱུར་བའི་བག་ཆགས་སྤངས་ཤིང་མི་འགྱུར་བའི་བདེ་བ་རྒྱས་པས་སངས་རྒྱས། སྒྲིབ་པ་དང་

བྲལ་བའི་སྐུ་དང་གསུང་གི་རྣམ་འཕྲུལ་དུ་མ་སྤྲུལ་པས་སྒྱུ་འཕྲུལ། སྤྲོས་པ་ཉེ་བར་ཞི་བ་ཆེན་མོ། 

སེམས་ཅན་གྱི་ཕུང་པོ་སྤྲོ་བ་དང་སྡུད་པའི་རླུང་སེམས་འཕོ་བའི་བག་ཆགས་ཉམས་པར་བྱེད་མ་

སྟེ། དེ་ནི་ཁུ་བ་ཟད་པ་མེད་པའི་དབྱེ་བས་ལུས་ལ་ཡེ་ཤེས་ཆེན་པོ་ཞེས་གསུངས་པ་ལྟར་རིགས་

ཀྱི་དབྱེ་བ་ཐུར་སེལ་གྱི་རླུང་འབབ་པ་དུང་ཅན་མ་ལ་གནས་པའོ། །གང་ཞིག་ཉི་མ་ལ་གནས་དེ་ནི་

བརྒྱ་དང་དབྱེ་ཞེས་པ་ལ་ཉི་མ་ནི་སྟོང་སྲོག་ལ་གནས་པ་རྡུལ་གྱི་ཆོས་ཅན་མའོ། །དེ་ནི་བརྒྱད་ཀྱི་

དབྱེ་བ་སྟེ་སད་རྨི་ཤིན་ཏུ་གཉིད་ལོག་པའི་ཡོན་ཏན་གསུམ་དང༌། ཡུལ་ལྔའི་དབྱེ་བས་ཡོན་ཏན་ 

བརྒྱད་ཀྱི་བདག་ཉིད་ཅན་ནོ།།

བརྒྱད་པོ་དེ་ཡང་དཀྱིལ་འཁོར་དུ་ཕྱོགས་དང་ཕྱོགས་བྲལ་གྱི་པདྨའི་འདབ་མ་བརྒྱད་

པོ་རྣམས་ལ་གནས་པའི་དུ་བ་མ་ལ་སོགས་པའི་ལྷ་མོ་རྣམས་སོ། །ཞེས་པ་ནི་བརྟགས་པའི་

བསྒོམ་པའི་དབང་དུ་བྱས་པ་སྟེ། ལུས་ལ་དབུགས་ཐུན་ཚོད་བརྒྱད་ཀྱི་ལོངས་སྤྱོད་ཀྱི་མཐར་ཐུག་

པའོ། །ལྷག་མ་སྔར་བརྗོད་པའི་དཀྱིལ་འཁོར་གྱི་འཁོར་ལོའ་ིལྷ་མོ་རྟོག་པས་ཡོངས་སུ་བརྟགས་

པ། གདུག་པའི་སྐྱེ་བོ་མཆོག་ཏུ་འཇིག་པར་བྱེད་པ་གཞན་སུམ་ཅུ་རྩ་གཉིས་ལ་སོགས་པ་དེ་རྣམས་

མཐའ་དག་ཕྱིའི་དཀྱིལ་འཁོར་དང་ནང་ལུས་ལ་གནས་པ་ཤེས་པར་བྱའོ། །ཞེས་པ་ནི་རྩ་ལ་རླུང་

ཡང་དག་པར་རྒྱུ་བའི་རྣལ་འབྱོར་མའི་ངེས་པའོ།།

གསུམ་པ་དེ་དག་གཟའ་རྣམས་ཀྱི་ལོངས་སྤྱོད་ལ་སྦྱར་བ་ལ་གཉིས། གཟའ་རྒྱུ་བའི་ལོངས་

སྤྱོད་ཀྱི་ངེས་དོན་དང༌། ཟླ་བའི་རྐང་པ་ལ་སྒྲ་གཅན་འཇུག་ཅིང་ཉི་ཟླ་འཛིན་པའི་ངེས་པའོ། །དང་པོ་

ལ་གཉིས། གཟའ་རྒྱུ་བའི་ལོངས་སྤྱོད་དུས་ཀྱི་ཕོ་ཉ་མོར་བསྟན་ཏེ་སྲོག་འགོག་པར་གདམས། སྲོག་

མ་བཀག་ན་ཕོ་ཉ་མོས་མཆོག་མི་སྟེར་བར་གདམས་པའོ། །དང་པོ་ནི། ད་ནི་གཟའ་དགུ་རྒྱུ་བའི་

ལོངས་སྤྱོད་ཀྱི་གྲངས་དང་མཚུངས་པའི་མཁའ་འགྲོ་མ་རྣམས་གསུངས་པ། སྤེན་པ་ཞེས་སོགས་

ཏེ། འདིར་ཕྱི་རོལ་ཏུ་ཉི་མའི་གཟའ་རབ་ཏུ་རྒྱུ་བས་ཟླ་བ་གཉིས་ཀྱིས་ཉི་མའི་དུས་དྲུག་གི་དུས་

གཅིག་རྫོགས་སོ། །ནང་དུ་དུས་སྦྱོར་གཉིས་ཀྱིས་སྲོག་གི་དུས་གཅིག་རྫོགས་སོ། །དུས་སྦྱོར་དེ་

ཡང་གཡོན་དང་གཡས་ཀྱི་རྩ་ལ་དཀྱིལ་འཁོར་བཅུ་འབབ་པའི་དབྱེ་བ་ཡིས་སྲོག་གི་དུས་སུ་འགྱུར་

ཏེ། གཡོན་པ་ལ་འབྱུང་བ་བསྐྱེད་པ་སྟེ་སྤྲོ་རིམ་དང། གཡས་ལ་སྡུད་པའི་དབྱེ་བས་སོ། །དེས་ན་

དུས་ལ་སྟེ་ཟླ་བ་གཉིས་ལ་སྤེན་པར་ཞེས་པ་སྤེན་པའི་ལོངས་སྤྱོད་ལ་བུག་པ་ཞེས་པ་ཆུ་ཚོད་དགུ་

ཁྱིམ་གྱི་འཁོར་ལོ་ལ་ལོངས་སྤྱོད་དེ། ལོངས་སྤྱོད་དེ་རྣམས་ཀྱང་མཁའ་འགྲོ་མའོ། །དེ་བཞིན་དུ་

སྒྲ་གཅན་གྱི་ཟླ་བ་གཉིས་ཀྱི་ལོངས་སྤྱོད་ལ་ཉིན་ཞག་ཅེས་བྱ་ཞེས་པ་ཆུ་ཚོད་བཅོ་ལྔའོ། །ལྷའི་བླ་

མའི་ཕྱེད་བཅས་མིག་དང་མིག་གི་གྲངས་ཞེས་པ་ཆུ་ཚོད་ཕྱེད་ཅུང་ཟད་མེད་ཀྱང་ཕྱེད་དུ་བཅུག་

ནས་ཕྱེད་དང་བཅས་པའི་ཆུ་ཚོད་ཉི་ཤ ་རྩ་གཉིས་སོ། །དེ་རྣམས་གཅིག་ཏུ་བསྡོམས་པར་གྱུར་པ་

ནི་ཕྱེད་བཅས་དྲུག་དང་རིག་བྱེད་དུ་འགྱུར་ཞེས་པ་ཆུ་ཚོད་ཕྱེད་དང་བཅས་པའི་བཞི་བཅུ་རྩ་དྲུག་

གོ །དེ་རྣམས་ནི་མཆོག་གི་རྒྱལ་བའི་བདག་པོའ་ིཐུགས་རྡོ་རྗེ་ལས་སྐྱེས་ཞེས་པ་ནི་ཐུགས་ཀྱི་ཐིག་

ལེ་ལས་སྐྱེས་པའོ་ཞེས་པའི་དོན་ཏོ། །དུས་དེ་ལས་སྐྱེས་པ་མིག་དམར་གྱི་སྟོང་པ་སྤྲུལ་ཟླ་ཞེས་པ་

བརྒྱ་བརྒྱད་ཅུ་ནི་སྤྲོས་པ་འཇིག་རྟེན་གྱི་གྲགས་པས་བརྗོད་པ་སྟེ། རང་གི་ངོ་བོས་ནི་ས་སྐྱེས་དེའི་

དཀྱིལ་འཁོར་རགས་པར་ན་ཟླ་བ་ཉེར་གསུམ་དང་ཞག་ཏུ་གསིལ་བས་རྒྱུ་སྐར་གྱི་ཆུ་ཚོད་ལས་

ཐོབ་པའི་ནོར་གང་ཡིན་པའི་དབུགས་མན་ཆད་བསྒྱུར་བ་ཆུ་ཚོད་གཉིས་ཆུ་སྲང་ཉི་ཤ ་སྟེ་དེ་དག་

དྲུག་ཅུའི་ཆ་ཡིས་བསྒྱུར་བ་འཁོར་ལོའ་ིཆུ་ཚོད་ལས་ཐོབ་པ་གང་ཡིན་པ་དེ་སྙེད་ཀྱི་ཆུ་ཚོད་ཅེས་པ་

བརྒྱ་བཞི་བཅུ་རྣམས་སོ་ཞེས་པ་ནི་སྤྲོས་མེད་དུ་ངེས་པ་རགས་པའོ།།

ཞིབ་མོར་བརྩིས་ན་རི་ཀླུ་རོས་ཐོབ་པ་ཆུ་ཚོད་གཉིས་ཆུ་སྲང་ཉེར་གཅིག་དབུགས་གཉིས་

དབུགས་ཀྱི་བཅུ་ཆ་དགུ་ལྷག་ཙམ་སྟེ། དེ་རྣམས་དྲུག་ཅུས་བསྒྱུར་ན་ཆུ་ཚོད་བརྒྱ་ཞེ་གཅིག་དང་ཆུ་

སྲང་ཉེར་དགུའོ། །འཇིག་རྟེན་ཐུན་མོང་གི་གྲགས་པས་ཟླ་བ་བཅོ་བརྒྱད་ལ་དཀྱིལ་འཁོར་དུ་བཞག་

པའི་ལོངས་སྤྱོད་སྤྲོས་བཅས་ནི་ཆུ་ཚོད་བརྒྱ་བརྒྱད་ཅུ་སྟེ། རྒྱུ་སྐར་གྱི་ཆུ་ཚོད་ལ་ཟླ་བ་བཅོ་བརྒྱད་

ཀྱིས་བགོས་པས་དགུ་བཅུ་རེ་ཐོབ་ལ་ཟླ་བ་གཉིས་ལ་དེ་ཟུང་དུ་འགྱུར་བ་ནའོ། །འདིར་ཐུན་མོང་གི་

ལོངས་སྤྱོད་གང་དུ་བཀྲ་ཤིས་ཀྱི་ལོངས་སྤྱོད་དམན་པ་བརྒྱ་བཞི་བཅུ་ལས་མེད་པ་དེར་ཉི་མའི་རྐང་

པའི་ལོངས་སྤྱོད་ཆུ་ཚོད་བཅུ་གཅིག་དབྲོག་པར་མི་བྱ་བས་བསྣན་ཞིང༌། དེའི་སྟེང་དུ་ཡང་ཟླ་བའི་

ལོངས་སྤྱོད་ཚེས་ཀྱིས་ཟླ་བ་གཅིག་གི་ཉིན་ཞག་ཉེར་དགུའི་གྲངས་ཀྱི་ཆུ་ཚོད་བསྣན་པར་བྱ་ཞིང༌། 

བཀྲ་ཤིས་ཀྱི་ལོངས་སྤྱོད་ལྷག་པ་བརྒྱ་བརྒྱད་ཅུར་གྱུར་པ་དེར་ནི་དེས་དབྲོག་པར་བྱའོ།།

དེས་ན་འདིར་ཟླ་བ་ཉི་ཤ ་རྩ་གསུམ་གྱི་བཀྲ་ཤིས་ཀྱི་རང་གི་དཀྱིལ་འཁོར་གྱི་ཉིན་ཞག་

དྲུག་བརྒྱ་དགུ་བཅུ་དག་གོ་ཞེས་པ་རགས་བརྩིས་ཏེ་ཞིབ་མོར་ན་དེ་ལ་ཞག་གསུམ་གྱིས་དམན་

པའོ། །ཟླ་བ་བཅོ་བརྒྱད་ཀྱིས་རྒྱུ་སྐར་འཁོར་ཞེས་པ་འཇིག་རྟེན་གྱི་གྲགས་པ་སྟེ་དོན་ལ་མི་འཁོར་

བས་དེ་ནི་འདིའི་དཀྱིལ་འཁོར་དུ་མི་འཐད་དོ། །དེས་ན་འདིར་གཟའ་དགུ་པོ་རྣམས་ཀྱི་དཀྱིལ་

འཁོར་ཕྱེད་ཕྱེད་ཀྱི་ཉིན་ཞག་རྣམས་ནི་ཟླ་བའི་དཀྱིལ་འཁོར་ཕྱེད་ཚེས་ཞག་བཅོ་ལྔ་སྒྲ་གཅན་

སྤེན་པ་ཕུར་བུ་གསུམ་ཀྱི་ཕྱེད་ཁྲི་དགུ་བརྒྱ་དགུ་བཅུ་རྩ་དགུ་བཀྲ་ཤིས་ཀྱི་ཕྱེད་སུམ་བརྒྱ་ཞེ་

གསུམ་ཉི་མ་མཇུག་རིང་གཟའ་ལྷག་པ་པ་སངས་བཞིའི་དཀྱིལ་འཁོར་ཕྱེད་ཕྱེད་བསྡོམས་པས་

ཞག་བདུན་བརྒྱ་སུམ་ཅུ་སྟེ་ཞིབ་མོར་ན་འདི་བཞི་ལ་ལྷག་མ་ཆུ་ཚོད་སུམ་ཅུ་རྩ་གཉིས་ཆུ་སྲང་

ཉེར་བརྒྱད་དབུགས་བཞི་ཡོད་ཅིང་བཀྲ་ཤིས་ལ་ཆུ་ཚོད་སུམ་ཅུ་ཡོད་ཀྱང་འདིར་མི་བགྲང་སྟེ།  

ཞག་ཏུ་མ་ལོངས་པའི་ཕྱིར་རོ།།

དེ་ལྟར་གཟའ་དགུ་པོའ་ིདཀྱིལ་འཁོར་ཕྱེད་ཞག་ཁྲི་ཉིས་སྟོང་བརྒྱད་ཅུ་རྩ་བདུན་ཏེ་དེ་

རྣམས་ཡོན་ཏན་གསུམ་གྱིས་བསྒྱུར་བ་ཉིད་ཀྱིས་ཇི་ལྟར་གྱུར་པ་ལོ་བརྒྱར་འགྱུར་ཏེ་དེར་མ་ཟད་

ཟླ་བ་བརྒྱད་དང་ཉིན་ཞག་ཉི་ཤ ་རྩ་གཅིག་ལྷག་པ་དང་བཅས་པའོ། །ཞེས་པ་ནི་ངེས་པའོ། །འདིར་

སྙིང་སྟོབས་ཀྱི་ཡོན་ཏན་རྩ་གཡོན་པའི་ཐོབ་སྐལ་གྱིས་བཞག་གོ །དེ་བཞིན་དུ་རྡུལ་དང་མུན་པའི་

ཡོན་ཏན་རྩ་གཡས་དང་དབུ་མའི་ཐོབ་སྐལ་གྱི་ཞག་ཀྱང་དེ་དང་མཚུངས་པ་སྟེ་བསྡོམས་པས་སུམ་

ཁྲི་དྲུག་སྟོང་ཉིས་བརྒྱ་དྲུག་ཅུ་རྩ་བཞི་སྟེ། དེ་ལ་ལོ་བརྒྱའི་ཞག་སུམ་ཁྲི་དྲུག་སྟོང་ཕྲི་བའི་ལྷག་ཉིས་

བརྒྱ་དྲུག་ཅུ་རྩ་གཅིག་ལ་སུམ་ཅུས་བགོས་པས་བརྒྱད་ཐོབ་པ་ནི་ཟླ་བའི་གྲངས་ཡིན་ལ། ལྷག་མ་

ཉི་ཤ ་རྩ་གཅིག་ནི་ཞག་གོ།

དེ་ལྟར་ན་ས་སྐྱེས་ཀྱི་ལོངས་སྤྱོད་ཟླ་བ་གཉིས་ལ་སྟོང་པ་ཆུ་ཟླ་ཉི་མ་གཟའ་ལྷག་པ་པ་

སངས་མཇུག་རིང་བཞི་ཁྱིམ་ཟླ་གཉིས་གཉིས་ཀྱི་ལོངས་སྤྱོད་ལ་མདའ་ཡོན་ཟླ་བ་ཉིས་འགྱུར་ཉིས་

བརྒྱ་བདུན་ཅུ་རེ་བསྡོམས་པས་སྟོང་པ་སྤྲུལ་མཁའ་གཅིག་ཅེས་པ་སྟོང་བརྒྱད་ཅུ་སྟེ་གཟའ་ལྔ་པོ་

འདི་རྣམས་ཀྱི་ལོངས་སྤྱོད་གཅིག་ཏུ་བསྡུས་པ་ལས་མཁའ་མིག་མིག་དང་གཅིག་ཏུ་གྱུར་པ་ཞེས་

པ་ཉི་ཤ ་ལྷག་པའི་ཉིས་བརྒྱ་དང་སྟོང་ཕྲག་གཅིག་གོ །དེ་རྣམས་མཆོག་གི་ཁྱབ་བདག་གི་ནི་དག་

པའི་གསུང་ལས་བྱུང་ཞེས་པ་དུས་ཀྱི་འཁོར་ལོའ་ིགསུང་གི་ཐིག་ལེ་ལས་སྐྱེས་པའོ་ཞེས་པའི་དོན་

ཏོ། །གང་ཞིག་ཟླ་བའི་དུས་གཅིག་ཉིད་ཀྱི་ཞག་དྲུག་ཅུ་པོ་རེ་རེ་ལ་ཆུ་ཚོད་དྲུག་ཅུ་ལོངས་སྤྱོད་

པ་བསྡོམས་པས་མཁའ་མཁའ་རོ་མེ་ཞེས་པ་དྲུག་བརྒྱ་ལྷག་པའི་སྟོང་ཕྲག་གསུམ་གྱི་ཆུ་ཚོད་ཀྱི་

ལོངས་སྤྱོད་དོ། །ཟླ་བའི་ལོངས་སྤྱོད་དེ་རྣམས་སྐུའི་རྡོ་རྗེ་དག་ལས་བྱུང་ཞེས་པ་ནི་གཙོ་བོ་དུས་ཀྱི་

འཁོར་ལོའ་ིསྐུའི་ཐིག་ལེ་ལས་བྱུང་བའོ་ཞེས་པའོ།།

དེར་གཟའ་དགུ་པོ་དེ་རྣམས་ཀྱི་ལོངས་སྤྱོད་མཐའ་དག་གཅིག་ཏུ་བསྡོམས་པར་གྱུར་པ་

རོ་དྲུག་སྤྲུལ་དང་དུས་རྣམ་དག་སྟེ་ཞེས་པ་བརྒྱད་བརྒྱ་དྲུག་ཅུ་རྩ་དྲུག་ལྷག་པའི་སྟོང་ཕྲག་བཞི་དང་

ཕྱོགས་ཀྱི་ཆུ་ཚོད་དེ་བཞིན་ཉིད་དུ་ངེས་པའོ། །ཞེས་པ་ནི། དུས་དྲུག་གི་དུས་གཅིག་ལ་གཟའ་དགུ་



དྲི་མེད་འོད་ཀྱི་ཡེ་ལེའི་འགྲེལ་བཤད།318

པོ་རྣམས་ཀྱི་ལོངས་སྤྱོད་ཀྱི་ཆུ་ཚོད་ཀྱི་གྲངས་རྣམས་ཏེ། དེ་ཡང་དཀྱིལ་འཁོར་དུ་མཁའ་འགྲོ་མ་

རྣམས་ཀྱི་གྲངས་སོ། །ལོངས་སྤྱོད་དེ་རྣམས་ནི་མཁའ་འགྲོ་དུས་ཀྱི་ཕོ་ཉའི་གཟུགས་ཅན་ནང་དུ་

སྲོག་ཆགས་མཐའ་དག་གི་ལུས་ལ་གནས་ཤིང་ལྷ་ལ་སོགས་པ་སྲོག་ཆགས་རྣམས་ཀྱི་སྲོག་ནི་

འཕྲོག་བྱེད་མ་སྟེ། དུས་གཅིག་ལ་འབབ་པའི་ཆུ་ཚོད་ཀྱི་གྲངས་ཀྱི་རྣམ་པར་བཞག་པའོ། །དུས་

དྲུག་པོ་རྣམས་ལ་ནི་དེ་ཉིད་དྲུག་གིས་བསྒྱུར་བ་བརྒྱ་ཕྲག་གཅིག་དང་དགུ་བཅུ་རྩ་དྲུག་ལྷག་པའི་

ཉིས་ཁྲི་དགུ་སྟོང་ངོ༌། །ཞེས་པ་མཁའ་འགྲོ་མ་རྣམས་ཀྱི་གྲངས་ཏེ་ཕྱི་རོལ་ཏུ་སེམས་ཅན་རྣམས་

ཀྱི་གཟའ་རྒྱུ་བའི་ལོངས་སྤྱོད་ནང་དུ་ལུས་ལ་འདུས་པར་བཞག་པའོ། །ཞེས་པ་དོན་དམ་པའི་ངེས་

པའོ། །ལུས་ལ་འདུས་པ་དེའི་ཕྱིར་ཉིན་ཞག་སོ་སོའ་ིདུས་སུ་རླུང་རང་གི་ལམ་གཡོན་དུ་ནི་རྒྱུ་བ་

དགག་པར་བྱས་ནས་དབུགས་དེ་རྣམས་དབུ་མར་དགག་པར་བསྒྲུབ་པར་བྱའོ། །མཁའ་འགྲོ་མ་དེ་

རྣམས་ཀྱི་རྒྱུ་བ་སྲོག་དང་ཐུར་སེལ་གྱི་རླུང་དབུ་མར་འགགས་པས་ཐིག་ལེ་བཞི་དང་གནས་སྐབས་

བཞི་འགག་གོ །དེ་འགག་པས་གཟའི་རྒྱུ་བ་དེ་འགག་ཅིང༌། དེ་འགགས་པས་སྐུ་བཞི་མངོན་དུ་ 

བྱེད་དོ། །ཞེས་པ་ནི་ངེས་པའོ།།

གཉིས་པ་ནི། ཇི་སྲིད་ཅེས་སོགས་ཏེ། གོ་སླའི་ཚིགས་བཅད་འདིའི་དོན་ནི་ཇི་སྲིད་ཕྱི་

རོལ་ཏུ་གཟའ་རྣམས་དག་གི་ལོངས་སྤྱོད་ནང་དུ་རང་གི་ལུས་དང་གཞན་ཕྱི་རོལ་ཏུ་བགྲོད་པ་ལྷོ་

བྱང་དམ་དལ་མྱུར་གཉིས་ལ་གནས་པ་དེ་དག་ནང་དུ་དབུགས་རྔུབ་པ་དང་ཕྱིར་འབྱུང་བའི་ཚུལ་

གྱིས་རྒྱུ་བ་ལས་མ་གྲོལ་བ་དེ་སྲིད་དུ་འཆི་བདག་དུས་ཀྱི་ཕོ་ཉ་སེམས་ཅན་ཀུན་ལ་ཁྱབ་བྱེད་མ་ཡེ་

ཤེས་ཀྱི་རླུང་གང་ཡིན་པ་དེ་གནས་ཁམས་གསུམ་དུ་ནི་སེམས་ཅན་རྣམས་ལ་མཆོག་དག་སྟེར་

བར་འགྱུར་རམ་ཅི་སྟེ་མི་སྟེར་ཞེས་པའོ། །དེས་ན་དུས་ཀྱི་ཕོ་ཉ་ཕྲ་མོ་སྟེ་རླུང་རབ་ཏུ་རྒྱུ་བ་ནི་བླ་

མའི་གསུང་སྦྱོར་བ་ཡན་ལག་དྲུག་གི་མན་ངག་ལ་གནས་པའི་ཐབས་ཀྱིས་བཀག་ནས་རྗེས་དྲན་

གྱིས་བྱང་ཆུབ་ཀྱི་སེམས་ནོར་བུའི་རྩེར་འབབ་པའི་དགའ་བ་ཉམས་སུ་མྱོང་བ་དང༌། ཏིང་ངེ་འཛིན་

གྱིས་ནོར་བུར་འགྱུར་བ་མེད་པའི་བདེ་བ་ལ་གནས་པས་འཛག་བདེ་ལ་སོགས་པའི་སྡིག་པ་དང་

བྲལ་ནས་མཆོག་སྟེར་བར་རྣལ་འབྱོར་པ་རྣམས་ཀྱིས་ཤེས་པར་བྱ་སྟེ། དེ་ལས་གཞན་དུ་འཛག་

བདེའི་འདོད་ཆགས་ཀྱི་སེམས་ལ་གནས་པ་ཉིད་ཀྱིས་ནི་མཆོག་སྟེར་བ་མ་ཡིན་ནོ།།

གཉིས་པ་ལ་གསུམ། ཟླ་བའི་རྐང་པ་ལ་སྒྲ་གཅན་འཇུག་ཚུལ། དུས་སྦྱོར་གྱི་དབང་གིས་

དུས་གསུམ་དང་ཟླ་བ་དྲུག་ལ་ཉི་ཟླ་འཛིན་ཚུལ། གཟའ་འཛིན་གྱི་རྩིས་ནང་ལ་སྦྱར་བའོ། །དང་པོ་

ནི། ད་ནི་ཟླ་བའི་ཞེས་སོགས་ཏེ། འདིར་ཉི་མའི་རྐང་པ་ནི་རོ་དང་དུས་དང་རི་བོང་ཅན་ཞེས་པ་

སྔར་བརྗོད་པ་བཅུ་གཅིག་པོ་རྣམས་སོ། །ཟླ་བའི་རྐང་པ་ནི་འབྱུང་དང་འབྱུང་བ་མདའ་ཞེས་པ་

ལ་སོགས་པ་ཉི་ཤ ་རྩ་ལྔ་སྟེ། འདི་དག་གཅིག་ཏུ་བསྡོམས་པ་ནི་སུམ་ཅུ་རྩ་དྲུག་ཏུ་འགྱུར་རོ། །དེ་

རྣམས་ལ་ཉི་ཟླ་གཉིས་ཀའི་བགྲོད་པ་བཞི་བཞིའི་དབང་གིས་ཉི་ཟླའི་ཡོན་ཏན་བརྒྱད་ཀྱིས་བསྒྱུར་

བ་ནི་ཉིས་བརྒྱ་བརྒྱད་ཅུ་རྩ་བརྒྱད་དུ་འགྱུར་ཏེ། དེ་ལྟར་སྲིད་པས་བསྣུན་པ་རྣམས་ཞེས་པ་ནི་བརྒྱད་

ཀྱིས་བསྣུན་པ་རྣམས་སོ། །ཡན་ལག་རྣམས་ཀྱིས་བགོས་པའོ་ཞེས་པ་དུས་སྦྱོར་བཅུ་གཉིས་ཀྱིས་

བགོས་པའི་ཐོབ་པ་ཉི་ཤ ་རྩ་བཞི་ནི་ཟླ་བའི་རྐང་པ་རྣམས་སུ་འགྱུར་རོ། །ལྷག་མ་གཅིག་གནས་པའི་

རྐང་པ་ཉི་ཤ ་རྩ་ལྔ་པ་དེ་ལ་ནི་སྒྲ་གཅན་འཇུག་པ་ལ་ཡང་མཇུག་རིང་ཟ་ཞེས་པ་ནི་སྒྲ་གཅན་མཇུག་

མ་དུས་མེས་ཟ་བར་བྱེད་དོ། །དེ་ཉིད་ནང་དུ་དབང་པོ་དྲུག་ལས་ཡིད་ཀྱི་དབང་པོ་དང༌། ཁམས་

དྲུག་ལས་ཡེ་ཤེས་ཁུ་བའི་ཁམས་ཀྱི་རྐང་པ་སྟོང་པའི་ཡན་ལག་གང་ཡིན་པའོ།།

གཉིས་པ་ལ་གསུམ། དུས་སྦྱོར་བཅུ་གཉིས་ངོས་གཟུང་སྟེ་ཉི་ཟླ་འཛིན་པའི་མཚམས་

བསྟན། དུས་སྦྱོར་གྱི་ཡན་ལག་རྟེན་འབྲེལ་བཅུ་གཉིས་དང་སྦྱར། ཉི་ཟླ་འཛིན་པའི་མཚམས་ངོས་

གཟུང་བའོ། །དང་པོ་ནི། ཐུན་མཚམས་ཞེས་སོགས་ཏེ་ཐུན་མཚམས་ལ་ཆུ་ཚོད་ཉིན་ཞག་དེ་

རྣམས་དུས་སྦྱོར་བཅུ་གཉིས་གནས་སོ་ཞེས་པའི་དོན་ཏོ། །དུས་སྦྱོར་རེ་རེ་ཞེས་སོགས་ཏེ་དུས་

སྦྱོར་རེ་རེ་ལ་བརྒྱ་ཕྲག་བཅོ་བརྒྱད་ཀྱི་སྲོག་རྣམས་འབབ་པ་དེ་རྣམས་ཡན་ལག་བཅུ་གཉིས་ལས་

ཡན་ལག་གཅིག་ཏུ་གསུངས་སོ། །ནང་དུ་ཇི་ལྟ་བ་དེ་ལྟར་ཕྱི་རོལ་ཏུ་ཁྱིམ་ཟླ་གཅིག་དང་དབྱུག་གུ་

བརྒྱ་ཕྲག་བཅོ་བརྒྱད་ཀྱིས་རྟེན་འབྲེལ་གྱི་ཡན་ལག་གཅིག་གོ །ཟླ་བ་གཉིས་དང་དབྱུག་གུ་བརྒྱ་

ཕྲག་སུམ་ཅུ་རྩ་དྲུག་གིས་དུས་དྲུག་གི་དུས་གཅིག་གོ །དེ་ལྟར་རྟེན་འབྲེལ་གྱི་ཡན་ལག་གཉིས་

གཉིས་ཀྱིས་དུས་དྲུག་གི་དུས་རེ་རེ་རྣམས་སོ། །དེ་ལྟ་བུའི་དུས་ཀྱིས་ཉི་ཟླ་སྒྲ་གཅན་གྱིས་འཛིན་པ་

སྟེ། ཟླ་བ་དང་ཉི་མ་སྒྲ་གཅན་གྱི་ལོངས་སྤྱོད་གཅིག་ཏུ་སྦྱོར་བའི་དབང་གིས་སོ། །གཉིས་པ་ནི། དེ་

ལྟར་རྟེན་འབྲེལ་གྱི་ཡན་ལག་གཉིས་གཉིས་ཀྱི་ཉིན་ཞག་དྲུག་ཅུ་རྣམས་ལ་རྟེན་འབྲེལ་བཅུ་གཉིས་

ལན་ལྔར་འཁོར་བའི་དབང་གིས་ཐོག་མའི་ཉིན་ཞག་དང་པོ་ལ་མ་རིག་པའི་ཡན་ལག་གོ །ཉིན་

ཞག་གཉིས་པ་ལ་འདུ་བྱེད་དོ། །དེ་བཞིན་དུ་བཅུ་གཉིས་པ་ལ་རྒ་ཤིའི་བར་དུའོ། །སླར་ཡང་གཞན་

ཉིན་ཞག་བཅུ་གསུམ་པ་ལ་མ་རིག་པའོ། །ཞེས་པ་ནས་གནམ་སྟོང་ལ་རྒ་ཤིའོ་ཞེས་པའི་བར་ 

འགྲེལ་པར་གསལ་ལོ།།

དེ་ལྟར་རྟེན་འབྲེལ་ཡན་ལག་ལྔ་ནི་ས་ཆུ་མེ་རླུང་ནམ་མཁའི་རང་བཞིན་གྱིས་དུས་གཅིག་

ལ་མ་རིག་པ་ལ་སོགས་པ་རྟེན་འབྲེལ་ཡན་ལག་བཅུ་གཉིས་རྣམས་ཡོངས་སུ་བསྐོར་བ་ལན་ལྔར་

འདོད་དོ། །སྔར་ལེའུ་དང་པོར་ནི་བཟང་ངན་གྱི་འབྲས་བུ་འཆད་པའི་དབང་གིས་ཟླ་བ་སོ་སོ་ལ་རྟེན་

འབྲེལ་འཆར་ཚུལ་ངེས་པ་ཅན་དུ་གསུངས་ལ། འདིར་ནི་དེ་དང་དེའི་ངེས་པ་མེད་ཅིང་གཟས་བཟུང་

ནས་དུས་གསུམ་ལ་ལན་བཅོ་ལྔ་འཁོར་བ་ཙམ་གྱིས་དེ་ལྟར་ཐོབ་བོ་ཞེས་པ་སྟོན་པས་དགོངས་པ་

ཐ་དད་ལ་ལྟོས་པས་མི་འགལ་བར་ཤེས་པར་བྱའོ། །དེ་ལྟར་དུས་གཅིག་གི་ཕྱོགས་ཟླ་ཕྱེད་གཅིག་

གི་ས་བོན་ནི་དབྱངས་ཐུང་ངུའོ། །ཟླ་བ་གཅིག་གི་ས་བོན་ནི་དབྱངས་རིང་པོའ།ོ །དུས་ཟླ་བ་གཉིས་

ཀྱི་ས་བོན་ནི་དབྱངས་ཤིན་ཏུ་རིང་པོའ།ོ །དེ་བཞིན་དུ་ཕྱོགས་ནི་སྙིང་སྟོབས་ཀྱི་ཆོས་ཅན་ནོ། །ཟླ་

བ་ནི་རྡུལ་གྱི་ཆོས་ཅན་ནོ། །དུས་ནི་མུན་པའི་ཆོས་ཅན་ནོ།།

དེ་ལྟར་རྟེན་འབྲེལ་ལན་རྣམ་པ་ལྔ་པོ་བསྐོར་བ་ཉིད་ཀྱི་དུས་སུ་ཡང་ན་ཀུན་ནས་ཟླ་བ་

གཉིས་གཉིས་དག་ལས་དུས་རེ་རེའི་རྫོགས་པར་འགྱུར་ཏེ། དེ་ལས་ཟླ་བ་གཉིས་ཀྱི་དུས་གང་དུ་

ཟླ་བའི་ཡེ་ཤེས་ཀྱི་ཆ་གཅིག་ཉམས་པ་ཉིད་དུ་གྱུར་པ་དེ་ནི་ཟླ་བ་གཉིས་ཀྱི་མཚན་ཉིད་ཅན་གྱི་དུས་

དྲུག་པོ་དག་ལས་དུས་གསུམ་པ་རྫོགས་པའི་མཐའི་དང་པོའ་ིཟླ་བ་དེ་ཉིད་ཁོ་ན་ལ་འཛིན་པའོ་ཞེས་

སྦྱར་ལ། འདིར་ཟླ་བ་གཉིས་པོ་དག་ལས་གསུམ་པའི་དང་པོའ་ིཟླ་བ་དེ་ཁོ་ན་ཉིད་དོ། །ཞེས་བཅོས་

ལ་བཤད་དེ། རྭ་འགྱུར་ལས། ཟླ་བ་གཉིས་པ་རྣམས་ཀྱི་གསུམ་གྱི་དང་པོ་ཞེས་འདོན་པ་ལྟར་

རོ། །མཚམས་འདིར་འཛིན་པའི་རྒྱུ་མཚན་ཡང་ཉིན་ཞག་དྲུག་ཅུ་རྩ་བཞི་རྣམས་ཀྱི་ཟླ་བའི་ཡེ་ཤེས་

ཀྱི་ཆ་ཞག་རེ་རེ་ཟད་པ་སྟེ་ཟླ་བའི་ལོངས་སྤྱོད་ལ་ཆད་པའི་ཕྱིར་རོ།།

གསུམ་པ་ནི། དེ་ལྟར་ཟླ་བ་དྲུག་དང་དུས་གསུམ་གྱིས་ནི་ཉི་ཟླ་གཟས་འཛིན་པར་འགྱུར་

ཏེ། རྟེན་ཅིང་འབྲེལ་བར་འབྱུང་བའི་ཡན་ལག་བཅུ་གཉིས་ལས་རེག་པའི་ཡན་ལག་གི་ཟླ་བ་འཆར་

བ་ཉིད་ཀྱི་དབང་གིས་སོ་ཞེས་པ་ནི། འདིར་དུས་གསུམ་ན་ཉི་མ་འཛིན་པའི་རྒྱུ་མཚན། དུས་གསུམ་

ལས་དང་པོའ་ིདུས་ནི་སྙིང་སྟོབས་ཀྱི་ཆོས་ཅན་ནོ། །གཉིས་པ་ནི་རྡུལ་གྱི་ཆོས་ཅན་ནོ། །གསུམ་པ་

ནི་མུན་པའི་ཆོས་ཅན་ཏེ། དེས་ན་དུས་གསུམ་པའི་མཐར་མུན་པ་སྒྲ་གཅན་གྱི་གདོང་འཇུག་གོ །དེ་

བཞིན་དུ་ཟླ་བ་ལ་ཡང་ཟླ་བ་དྲུག་ན་འཛིན་པའི་རྒྱུ་མཚན། ཁམས་དྲུག་གི་དབྱེ་བས་ཟླ་བ་དྲུག་སྟེ། 

དེའི་ཡེ་ཤེས་ཀྱི་ཁམས་ཀྱི་མཐར་ཐུག་པར་ཟླ་བ་དྲུག་པ་ཡིན་པས་དེ་ལ་སྒྲ་གཅན་འཇུག་པའོ། །དེ་

ལྟར་ཉི་མའི་དུས་ཀྱི་དབྱེ་བ་ཉི་མའི་རྐང་པས་བགྲོད་པ་གཉིས་ཀྱི་དབང་གིས་ཟླ་བའི་དུས་སུ་རབ་

ཏུ་ཞུགས་པ་ཞེས་པ་གནམ་སྟོང་ལ་ཉི་ཟླ་སྒྲ་གཅན་གཅིག་ཏུ་སྦྱོར་བ་ན་གཟས་འཛིན་པའོ། །འདིས་

ཀྱང་མར་ངོ་ཡར་ངོ་གཉིས་བསྡོམས་པ་ལ་ཚེས་ཟླ་གཅིག་ཏུ་འཇོག་པར་བསྟན་ནོ་ཞེས་ཟེར་

རོ། །དེས་ན་ཟླ་བ་དྲུག་པ་རྟེན་འབྲེལ་བཅུ་གཉིས་ལས་རེག་པའི་ཡན་ལག་གི་དབུས་དེར་སྒྲ་གཅན་

གྱི་ལོངས་སྤྱོད་ཀྱིས་ནི་ཟླ་བ་ཉི་མ་དག་གི་རྐང་པའི་ལོངས་སྤྱོད་དེ་འཛིན་པའོ། །དེ་ཡང་ཉིན་དང་

མཚན་མོའ་ིདུས་སུ་ཞེས་པ་ཉི་མ་འཛིན་པ་ལ་ཉིན་མོའ་ིདུས་ཀྱི་ལོངས་སྤྱོད་དང༌། ཟླ་བ་འཛིན་པ་

ལ་མཚན་མོའ་ིདུས་སུ་ཟླ་བས་ལོངས་སྤྱོད་པའི་ཆུ་ཚོད་དེ་འོག་ཏུ་འཆད་པར་འགྱུར་རོ། །དེའི་ཚེ་

སྒྲ་གཅན་དག་གིས་བལྟས་པའི་སྨན་རྣམས་དེ་དག་གྲུབ་སྟེར་ཞེས་པ་ཉི་ཟླ་གཟས་འཛིན་པའི་དུས་

སུ་འབྲས་བུ་ཅན་གྱི་ཤིང་ལ་སོགས་པ་སྒྲ་གཅན་གྱིས་བལྟས་པའི་ཕྱོགས་ནས་མཚོན་གྱིས་བསྣུན་

པ་རྣམས་ལས་འབྲས་བུ་རབ་ཏུ་སྨིན་པར་འགྱུར་རོ།།

གསུམ་པ་ལ་གཉིས། ཕྱིའི་ཉི་ཟླ་འཛིན་པའི་རྩིས་ཀྱི་མན་ངག །དེས་ནང་དུ་ཡང་མཚོན་

པར་བསྟན་པའོ། །དང་པོ་ནི། འདིར་གཟའ་འཛིན་གྱི་མན་ངག་ནི་ཟླ་བ་སོ་སོར་ཉི་མའི་ལོངས་སྤྱོད་

ལ་སྐར་མ་གཉིས་དང་ཆུ་ཚོད་བཅུ་གཅིག་རེ་བྱིན་པས་རྐང་པ་རྩོམ་པ་ནས་ཟླ་བ་དྲུག་གིས་སྐར་མ་

བཅུ་གཉིས་དང་ཆུ་ཚོད་དྲུག་ཅུ་རྩ་དྲུག་ཏུ་འགྱུར་རོ། །དེ་ཡང་ཁྱིམ་ཟླ་གཉིས་ལ་ཟླ་བའི་ཡེ་ཤེས་ཆ་

རགས་པ་ཚེས་ཞག་རེ་ཆད་ཅིང་དེ་བསགས་པས་ཟླ་བ་དྲུག་ན་ཚེས་ཀྱི་ཉིན་ཞག་གསུམ་ལྷོ་བགྲོད་

ལ་ཆད་པས་དེའི་བུ་ལོན་ལྷོ་བགྲོད་ལ་ཉི་མ་འཛིན་པའི་ཚེ་ཉིན་ཞག་གསུམ་གྱི་ཆུ་ཚོད་བཅུ་གསུམ་

དྲུག་ཅུ་རྩ་དྲུག་ལ་དམན་པར་བྱས་ནས་བཅུ་གསུམ་གྱིས་ཕྲི་བའི་ལྷག་ཆུ་ཚོད་ང་གསུམ་མོ། །བྱང་

བགྲོད་ཀྱི་ཚེས་ཞག་གསུམ་ལྷག་པས་དེའི་ལོངས་སྤྱོད་སྣོན་དགོས་པའི་ཕྱིར་ཉི་མ་སྒྲ་གཅན་གྱིས་



དྲི་མེད་འོད་ཀྱི་ཡེ་ལེའི་འགྲེལ་བཤད།322

འཛིན་པའི་གནམ་སྟོང་གི་ལོངས་སྤྱོད་ཉིན་པར་ལ་ཉི་མའི་རྐང་པའི་ལོངས་སྤྱོད་ཆུ་ཚོད་བཅུ་

གསུམ་པོ་དེ་བྱང་བགྲོད་ལ་སྦྱིན་པའམ་ལྷོ་བགྲོད་ལ་དོར་བར་བྱའོ། །འདི་དག་བྱེད་པ་ལོ་འཕོ་ལས་

ཤེས་སོ། །དེ་ནས་སྒྲ་གཅན་གྱི་ཞག་རེ་ཆུ་སྲང་བཅོ་ལྔ་སྤྱོད་པའི་དབང་དུ་བྱས་ནས་ཟླ་བ་དྲུག་ན་

ཆུ་ཚོད་བཞི་བཅུ་རྩ་ལྔར་ལོངས་ཤིང་ལུགས་ལྡོག་ཏུ་སྤྱོད་པས་སྒྲ་གཅན་གྱི་ལོངས་སྤྱོད་བུལ་བ་ལ་

ཆུ་ཚོད་བཞི་བཅུ་རྩ་ལྔ་དམན་པར་བྱས་ནས་ལྷག་མས་ཉི་མའི་སྐར་མའི་ལོངས་སྤྱོད་ལ་སྦྱར་བར་

བྱའོ། །སྦྱངས་པས་རྣམ་པར་དག་པར་གྱུར་ན་ཉི་མ་རིལ་པོ་འཛིན་ནོ་ཞེས་པ་ལ་སོགས་པ་ཁམས་

ལེར་བསྟན་པ་ལྟར་རོ། །གང་གི་ཚེ་སྔ་མར་ཁ་ཡིས་ཉི་མ་གཟུང་བ་དེའི་ཚེ་ཕྱི་མར་གཟའ་འཛིན་

བྱུང་ན་མཇུག་མའི་ལོངས་སྤྱོད་ཀྱིས་འཛིན་པར་འགྱུར་རོ། །དེ་བཞིན་དུ་ཟླ་བ་ཡང་ཉ་ལ་འཛིན་པའོ་

ཞེས་པ་འདིས་ཉི་ཟླ་གཟས་འཛིན་པའི་མཚན་ཉིད་གྲུབ་པའོ། །གཉིས་པ་ནི། ཕྱི་རོལ་ལ་ཇི་ལྟ་བ་དེ་

བཞིན་དུ་ནང་དུ་ཡང་ཉིན་ཞག་སོ་སོར་དུས་སྦྱོར་དྲུག་པ་ལ་ཉི་ཟླ་སྒྲ་གཅན་གྱིས་འཛིན་པར་རིག་

པར་བྱའོ། །ཞེས་པ་རྩ་རླུང་ཐིག་ལེ་ཇི་ལྟ་བ་བཞིན་མངོན་སུམ་དུ་མཐོང་བའི་རྣལ་འབྱོར་པ་རྣམས་

ཀྱི་དབང་དུ་བྱས་སོ། །ནང་གི་གཟའ་འཛིན་འདི་ནི་རྣལ་འབྱོར་མེད་པ་ཐ་མལ་གྱི་བྱིས་པ་རྣམས་

ཀྱིས་རྟོགས་པར་བྱ་བ་མ་ཡིན་ཏེ། བསྟན་བཅོས་ཀྱི་སྒོ་ནས་ནི་བརྗོད་པར་མི་ནུས་སོ།།

བཞི་པ་ལས་གང་ལ་དུས་དང་ལྷ་གང་ཤིས་བརྟག་པ་ལ་གསུམ། གཟའི་ཞིང་གི་སྒོ་ནས་

ལས་འགྲུབ་ཚུལ། ཞལ་གྱི་དབྱེ་བས་ལས་འགྲུབ་ཚུལ། ཕྱི་རོལ་པའི་ལྷས་ཐར་པ་མི་སྟེར་བ་གོ་སླར་

བསྟན་པའོ། །དང་པོ་ནི། ད་ནི་བཀྲ་ཤིས་ཞེས་སོགས་ཏེ། འདིར་ས་སྐྱེས་ལ་སོགས་པའི་གཟའ་

རྣམས་ནི་ལུག་ལ་སོགས་པའི་ཁྱིམ་རྣམས་ལ་ཞིང་ཅན་བདག་པོ་ཉིད་དུ་འགྱུར་ཏེ། ལུག་ལས་སྐྱེས་

སོ། །གླང་ལ་ཁུ་བ་པ་སངས་སོ། །འཁྲིག་པ་ལ་གཟའ་ལྷག་གོ །ཀརྐ་ཊ་ལ་ཟླ་བའོ། །སེང་གེ་ལ་ཉི་

མའོ། །བུ་མོ་ལ་སླར་ཡང་གཟའ་ལྷག་གོ །སྲང་ལ་པ་སངས་སོ། །སྡིག་པ་ལ་ས་སྐྱེས་སོ། །གཞུང་

ལ་སྔགས་པ་ཞེས་པ་ཕུར་བུའོ། །ཆུ་སྲིན་ལ་ཉི་སྐྱེས་ཞེས་པ་སྤེན་པའོ། །བུམ་པ་ལ་ཡང་སྤེན་ཞེས་

པ་སླར་ཡང་སྤེན་པའོ། །ཉ་ལ་སྔགས་པའོ། །འདི་རྣམས་ཉིན་ཞག་སོ་སོའ་ིདུས་སུ་ནམ་མཁའ་ལ་

སྐར་ཁྱིམ་གྱི་དུས་སྦྱོར་བཅུ་གཉིས་འཆར་བ་ལ་ཞིང་ཅན་རྣམས་ཏེ་དུས་ཀུན་ཏུ་ཁྱིམ་སོ་སོ་ལ་

ལོངས་སྤྱོད་པར་བྱེད་པ་པོ་རྣམས་སོ་ཞེས་པའི་དོན་ཏོ།།

དེས་ན་འདིར་ཞི་བའི་ལས་ལ་ཟླ་ཉའི་ཁྱིམ་སྟེ། ཞེས་པ་ཞི་བ་ལ་ཀར་སེང་གི་ཁྱིམ་གཉིས་

སོ། །རྒྱས་པ་ལ་གཟའ་ལྷག་གི་ཁྱིམ་འཁྲིག་པ་དང་བུ་མོ་གཉིས་སོ། །དབང་དུ་བྱ་བ་ལ་པ་སངས་ཀྱི་

ཁྱིམ་གླང་དང་སྲང་གཉིས་སོ། །དགུག་པ་ལ་ས་སྐྱེས་ཀྱི་ཁྱིམ་ལུག་དང་སྡིག་པ་གཉིས་སོ། །བསྐྲད་

པ་ལ་སྔགས་པའི་ཁྱིམ་གཞུ་དང་ཉ་གཉིས་སོ། །བསད་པ་ལ་སྤེན་པའི་ཁྱིམ་ཆུ་སྲིན་དང་བུམ་པ་

གཉིས་སོ། །གལ་ཏེ་གཟའ་རང་རང་གི་ཞིང་འདི་དང་འདིར་ནི་ཞིང་ཅན་སྐར་མའི་ལོངས་སྤྱོད་ཀྱི་

དབང་གིས་གལ་ཏེ་ཞིང་བདག་གཟའ་དེ་གནས་པར་གྱུར་ན་དེའི་ཚེ་ལས་དེ་དང་དེ་བྱའོ། །དེ་ལས་

གཞན་གྱི་དུས་སུ་གཟའ་གཞན་གྱིས་བྱིན་གྱིས་བརླབས་པ་སྟེ་སྤྱོད་པའི་ཁྱིམ་ནི་སྔར་བརྗོད་པའི་

ལས་རྣམས་ལ་དེའི་འབྲས་བུ་སྟེར་བར་མི་འགྱུར་རོ་ཞེས་པ་ངེས་པའོ།།

གཉིས་པ་ནི། ད་ནི་བཅོམ་ལྡན་འདས་ཀྱི་ཞེས་སོགས་ཏེ། འདིར་བཅོམ་ལྡན་འདས་ཀྱི་

ཞལ་བཞི་ཐུན་མཚམས་བཞི་ལ་ཡང་དག་པར་རྒྱུ་བའི་དབང་གིས་ཞི་བ་ལ་བཅོམ་ལྡན་འདས་ཀྱི་

བྱང་གི་ཞལ་དཀར་པོ་ཉི་མ་ཤར་བ་ནས་བརྩམས་ཏེ་དང་པོར་ཞེས་ཐུན་དང་པོ་ལ་སྔོན་ཏེ་མདུན་

ནམ་ཤར་དུ་གཙོ་བོར་འགྱུར་རོ། །དེས་ན་ཞི་བ་ལ་ཞེས་པ་ཞི་བའི་ཡུལ་ལ་བྱ་བའི་སྔགས་དང་

བསམ་གཏན་ལ་སོགས་པ་རྣམས་ཀྱིས་སྔར་ལས་སྒྲུབ་པའི་འབྲས་བུ་ལས་ལ་སྦྱར་བ་སྔ་དྲོ་ནས་

ཐུན་ཚོད་གཅིག་གིས་སྒྲུབ་པར་བྱའོ། །དཀར་དང་སེར་མཚུངས་ཐུན་ཚོད་དང་གང་ལ་ཞེས་པ་ནི་

ཞལ་ཐུན་མཚམས་འཁོར་བའི་དབང་གིས་ཐུན་ཚོད་གཉིས་པ་ལ་ནུབ་ཀྱི་ཞལ་སེར་པོ་དང་བྱང་

གི་ཞལ་དཀར་པོ་ཕྱེད་ཕྱེད་བསྲེས་པའི་ཞལ་ལས་ནི་སྔོན་ཏེ་ཤར་དུ་གཙོ་བོར་འགྱུར་ཏེ་དཀར་

སེར་བསྲེས་པ་ནུབ་བྱང་གི་ཞལ་གྱི་ཁ་དོག་དེས་རྒྱས་པ་སྒྲུབ་པར་བྱའོ། །ནུབ་ཀྱི་ཞལ་སེར་པོ་ནི་

ཉི་མ་གུང་ནས་ཐུན་ཚོད་གཅིག་ལ་གཙོ་བོ་སྟེ། དེ་ཡིས་མེ་ཡི་ཐུན་ལ་ཞེས་པ་ཐུན་ཚོད་གཉིས་པ་

ལ་རེངས་པའི་ཡུལ་ལ་དངོས་སྒྲུབ་སྟེར་རོ། །ཆུ་གཏེར་ཐུན་ཚོད་བཞི་པ་ལ་སེར་དང་ཉི་མཚུངས། 

ཞེས་པ་ནུབ་ཀྱི་སེར་པོ་དང་ལྷོའ་ིདམར་པོ་བསྲེས་པའི་ཁ་དོག་གཙོ་བོར་འགྱུར་ཏེ། དེ་ཡིས་རྨོངས་

པ་བསྒྲུབ་པར་བྱའོ། །དེ་བཞིན་དུ་ཐུན་ལྔ་པ་ལ་ལྷའི་ཞལ་དམར་པོ་གཙོ་བོར་འགྱུར་ཏེ་དགུག་པའི་

ལས་ལའོ། །ཐུན་དྲུག་པ་ལ་ལྷའི་ཞལ་དམར་པོ་དང་ཤར་གྱི་ཞལ་ནག་པོ་བསྲེས་པའི་ཁ་དོག་གཙོ་

བོ་སྟེ། དེ་ཡིས་དབང་དུ་བྱ་བ་བསྒྲུབ་པར་བྱའོ། །དེ་བཞིན་དུ་བསད་པ་ལ་ཤར་གྱི་གཙོ་བོའ་ིཞལ་

ནག་པོ་སྟེ། རི་བོ་ལའོ་ཞེས་པ་མཚན་ཕྱེད་ནས་བརྩམས་ནས་ཐུན་ཚོད་བདུན་པ་ལའོ། །བསྐྲད་པ་

ལ་ཤར་གྱི་ཞལ་ནག་པོ་དང་བྱང་གི་དཀར་པོ་བསྲེས་པའི་ཁ་དོག་གཙོ་བོར་གྱུར་པས་འདིར་སྦྲུལ་

ལ་ཞེས་པ་ཐུན་ཚོད་བརྒྱད་པ་ལ་མཚན་མོའ་ིམཐའ་ནས་ཉི་མ་འཆར་བའི་མཐར་ཐུག་པ་ལ་ལས་

བསྒྲུབ་པར་བྱའོ། །དེ་ལྟར་གང་གི་ཚེ་བཅོམ་ལྡན་འདས་དུས་ཀྱི་འཁོར་ལོ་ལ་ཐུན་ཚོད་འཁོར་བའི་

དབྱེ་བས་ཀྱཻ་རྡོ་རྗེ་ལྟ་བུ་ཞལ་བརྒྱད་པར་སྤྲུལ་པ་དེའི་ཚེ་ཐུན་མཚམས་བཞིའི་དབྱེ་བས་ཞབས་བཞི་

དང་ཐུན་ཕྱེད་ཀྱི་དབྱེ་བས་ཕྱག་བཅུ་དྲུག་ཏུ་འགྱུར་ཞེས་གྲུབ་བོ། །དེ་ལྟར་ཉིན་མོ་ལ་ཕྱག་བཅུ་དྲུག་

གི་དབྱེ་བས་ལས་བརྒྱད་པོ་རྣམས་ཏེ། མཚན་མོ་ལ་ཡང་ཐུན་ཚོད་ཕྱེད་ཀྱི་དབྱེ་བས་ལས་བརྒྱད་

པོ་རྣམས་སོ། །ཞེས་པ་ནི་ངེས་པའོ། །ཡང་ན་ཐུན་མཚམས་བཞིའི་དབྱེ་བས་ལས་བཞི་སྟེ། སྔ་

དྲོའ་ིཐུན་མཚམས་ལ་ཞི་བའོ། །ཉི་མ་ནུབ་པ་ལ་དགུག་པའོ། །ཉི་མ་གུང་ལ་རེངས་པའོ། །མཚན་

མོ་ཕྱེད་ལ་བསད་པའོ། །འདིར་ཡང་དུས་ཀྱི་འཁོར་ལོ་ཞལ་བརྒྱད་པའི་ཤེས་རབ་སྣ་ཚོགས་

ཡུམ་ནི་ཕྱག་གཉིས་མ་སྟེ། སྔ་དྲོ་དང་ཕྱི་དྲོའ་ིཐུན་མཚམས་རྣམ་པར་དག་པ་ནི་ཞབས་གཉིས་

སོ། །ཉི་མ་གུང་ནས་མཚན་ཕྱེད་ནི་ཕྱག་གཉིས་སོ། །ཉིན་མཚན་མཐའ་དག་ནི་ཞལ་ཞེས་པ་ལས་

སྒྲུབ་པ་ལ་སྒོམ་པའི་ངེས་པའོ།།

གསུམ་པ་ནི། ཚིགས་སུ་བཅད་པ་འདི་ནས་ཞེས་སོགས་གོ་སླས་བསྟན་ཏེ། ས་ཆུ་མེ་

རླུང་ནམ་མཁའི་རི་བོང་ཅན་ཞེས་རྭ་འགྱུར་ལྟར་ཏེ། ས་ཆུ་མེ་རླུང་ནམ་མཁའི་རང་བཞིན་འཁོར་

ལོ་ལྔ་དང་རི་བོང་ཅན་གཡོན་དང་ཉི་མ་གཡས་དང་ལྷ་སྒྲ་གཅན་ཏེ། འདི་རྣམས་ལ་སྲོག་ནི་ལོངས་

སྤྱོད་པར་བྱེད་པ་པོ་མིན་ཞིང༌། ས་སོགས་འདི་རྣམས་ལ་སྲོག་གི་རླུང་ནི་ལོངས་སྤྱོད་པར་བྱེད་པ་

པོའ་ིརྒྱུ་ཡང་སྔོན་གྱི་ལས་དགེ་མི་དགེའི་འབྲས་བུའི་དབང་གིས་ལོངས་སྤྱོད་པ་མིན་གྱི་བདག་ནི་

ལོངས་སྤྱོད་པ་པོ་དང་ལོངས་སྤྱོད་པའི་རྒྱུའོ་ཞེས་སེམས་པར་བྱེད་དོ། །དེ་ལྟར་སེམས་པ་དེ་དག་

ཟག་བཅས་ཀྱི་བདེ་བ་ལ་སྲེད་པས་སྡུག་བསྔལ་ལ་བདེ་བར་ཞེན་ཅིང་རྗེས་སུ་ཆགས་ཏེ་འབྱུང་པོའ་ི

ཚོགས་སེམས་ཅན་གྱི་བདེ་བ་དང་ཐར་པ་ནི་གཟའ་དང་ལག་འགྲོ་ཀླུ་དང་ལྷ་རྣམས་དག་ལ་དོན་དུ་

གཉེར་བར་བྱེད་ཅིང་ཐོབ་པར་སེམས་མོད་ཀྱི། །དེ་དག་ལས་རྣམ་པར་མི་རྟོག་པའི་ཡེ་ཤེས་གང་

གི་དྲིན་གྱིས་སེམས་ཅན་རྣམས་ཀྱིས་ཐར་པ་ཐོབ་པར་རབ་ཏུ་འགྱུར་བ་ཡིད་དབུ་མར་རླུང་ཞུགས་

པ་ཉིད་ཀྱིས་ཞི་བ་ལྷན་ཅིག་སྐྱེས་དགའ་བ་དེ་ནི་སྟེར་བར་བྱེད་པ་མ་ཡིན་ནོ།།

ལྔ་པ་དབུ་མའི་རླུང་དང་རྩ་ལས་རླུང་དང་རྩ་གཞན་རྣམས་འཕེལ་འགྲིབ་ཏུ་འགྱུར་ཚུལ་ལ་

བཞི། རླུང་དང་རྩ་འཕེལ་བའི་ངེས་པ། ཁམས་བསྲུང་བའི་རྣམ་དག །དབུགས་ཀྱི་རྣམ་དག་བསྟན་

ཏེ་ཟབ་ལམ་སྒོམ་པར་གདམས་པ། གཟའ་རྒྱུ་བ་དབུ་མར་འཇུག་ཅིང་དེ་ནས་འཕེལ་ཚུལ་བསྟན་

པའོ། །དང་པོ་ལ་གསུམ། དབུ་མའི་རླུང་ལས་དབུགས་འཕེལ་ཚུལ། དུས་ཀྱི་རྩ་སྡེ་ཚན་གྱི་དབྱེ་

བས་འཕེལ་ཚུལ། རྩའི་དབྱེ་བའི་རྣམ་དག་བསྟན་པའོ། །དང་པོ་ནི། ད་ནི་བྱིས་པ་ཞེས་སོགས་

ཏེ། འདིར་བྱིས་པ་སྐྱེས་པའི་དབུ་མའི་དབུགས་རྐང་བཅས་ང་དྲུག་རྫོགས་པའི་རྗེས་ཀྱི་དང་པོའ་ི

དབུགས་ཐོག་མ་གང་ཡིན་པ་དེ་ནི་ཉི་ཟླའི་ཡོན་ཏན་མེད་པའི་བདག་ཉིད་ཅེས་པ་སྙིང་སྟོབས་ལ་

སོགས་པའི་ཡོན་ཏན་གསུམ་དང༌། དྲི་ལ་སོགས་པའི་ཡོན་ཏན་ལྔ་དང་བྲལ་བ་སྟེ་དེའི་ཆོས་ཅན་ས་

ལ་སོགས་པའི་དཀྱིལ་འཁོར་ལ་མ་ཞུགས་པའི་ཕྱིར་རོ། །ཞེས་པ་དབུགས་དང་པོ་འདི་ཡེ་ཤེས་ཀྱི་

རླུང་དང་དངོས་སུ་འབྲེལ་བས་ཡེ་ཤེས་ཀྱི་རླུང་དུ་སྦྱར་ནས་ཉི་ཟླའི་ཡོན་ཏན་དང་བྲལ་བར་བཞག་

པ་ཡིན་ནོ། །དེ་ནས་རྣམ་གསུམ་ཡོན་ཏན་དབང་གིས་ཞེས་པ་སྙིང་སྟོབས་ཀྱི་དབང་གིས་དབུགས་

གཉིས་པ་འབྱུང་ངོ༌། །རྡུལ་གྱི་དབང་གིས་གསུམ་པའོ། །མུན་པའི་དབང་གིས་བཞི་པའོ། །དེ་

རྣམས་ལས་སྔ་མ་ཡོན་ཏན་མེད་པ་གྲངས་སུ་གཟུང་བར་མི་བྱའོ།།

དེས་ན་སྔ་མ་དེ་དང་ལྷན་ཅིག་དབུགས་གསུམ་གྱི་གྲངས་སུ་བགྲང་བར་བྱ་སྟེ། སྔ་མ་ནི་

ཕྱི་མ་གསུམ་ལ་ཁྱབ་པར་བྱེད་པ་ཡིན་པའི་ཕྱིར་རོ། །སླར་ཡང་སྙིང་སྟོབས་དང་རྡུལ་དང༌། མུན་

པའི་རང་བཞིན་དབུགས་གསུམ་པོ་དེ་རྣམས་སོ་སོར་ཡུལ་ལྔའི་ཡོན་ཏན་གྱི་དབྱེ་བའི་དབང་གིས་

རེ་རེ་ལ་རྣམ་པ་ལྔ་ལྔར་འགྱུར་ཏེ། དེས་ན་ཆོས་ཞེས་བྱ་བ་དབུགས་བཅོ་ལྔའོ། །དབུགས་བཅོ་

ལྔ་པོ་དེ་རྣམས་སླར་ཡང་ལུས་ངག་སེམས་ཀྱི་དབྱེ་བས་སུམ་འགྱུར་དུ་བསྒྱུར་བ་ནི་འབྱུང་བ་ཆུ་

གཏེར་གྲངས་ཞེས་པ་བཞི་བཅུ་རྩ་ལྔའོ། །སླར་ཡང་ཞེས་པ་ནས་རྣམས་ཞེས་པ་ནི་ཟླ་བ་དང་ཉི་

མའི་རྒྱུ་བ་རྣམ་པ་བཞི་སྟེ། ཟླ་བའི་རིམ་པའི་སྔ་རྐང་དང་ཉི་མའི་རིམ་མིན་གྱི་སྔ་རྐང་ལ་མྱུར་བ་

དང༌། ཕྱི་རྐང་ལ་དལ་བ་དང༌། ཟླ་བའི་རིམ་མིན་གྱི་སྔ་རྐང་དང་ཉི་མའི་རིམ་པའི་སྔ་རྐང་ལ་འཁྱོག་

པོ་དང༌། ཕྱི་རྐང་ལ་འབྱུང་བའི་རྐང་པ་རྣམས་ཀྱི་ནོར་འཕེལ་བ་དང་འགྲིབ་པ་དང་བུ་ལོན་འཕེལ་བ་

དང་འགྲིབ་པའི་དབྱེ་བས་སོ། །བཞི་པོ་དེ་རྣམས་ཀྱིས་བསྣུན་པ་རྣམས་ནི་ཆུ་ཚོད་ཕྱེད་ཀྱི་དབུགས་

ཀྱི་གྲངས་ཞེས་པ་བརྒྱ་བརྒྱད་ཅུའི་གྲངས་སོ། །སླར་ཡང་ཉིས་འགྱུར་རྣམས་ནི་དབུགས་ཀྱི་གྲངས་

ཏེ། ཆུ་ཚོད་ཀྱི་དབུགས་ཀྱི་གྲངས་སུམ་བརྒྱ་དྲུག་ཅུ་རྣམས་སུ་འགྱུར་ཏེ། གཉིས་ཀྱིས་བསྒྱུར་བ་ནི་

ཤེས་རབ་དང་ཐབས་ཀྱི་རང་བཞིན་གྱིས་ཕྱེ་བ་ལས་སོ། །ཆུ་ཚོད་གཅིག་པོའ་ིདབུགས་དེ་ནི་བྱིས་

པའི་གཡོན་ནམ་གཡས་ནས་དཀྱིལ་འཁོར་གཅིག་འབབ་པར་བྱེད་པའོ། །དེ་ནས་དཀྱིལ་འཁོར་

གཉིས་པ་དང་གསུམ་པ་སྟེ། དེ་དག་ཀྱང་དཀྱིལ་འཁོར་གཉིས་དང་གསུམ་དང་ཆུ་གཏེར་ཏེ་བཞི་

དང་མདའ་སྟེ་ལྔ་ཞེས་པ་དང༌། ལ་སོགས་པས་དུས་ཏེ་དྲུག་དང་རི་སྟེ་བདུན་དང་བརྒྱད་དང་གཟའ་

སྟེ་དགུ་དང་དཀྱིལ་འཁོར་བཅུ་པ་རྣམས་ཀྱིས་ནི་དུས་ཀྱི་དབྱེ་བས་ཕྱེ་བའི་ལུས་ཀྱི་རྩ་དབུ་མ་ལས་

དཀྱིལ་འཁོར་བཅུ་འབབ་པར་བྱེད་པ་འདི་འཕེལ་བ་སྟེ། དེ་ཡང་གཡོན་དང་གཡས་སུ་ཉིན་མཚན་

གཅིག་ཉིད་ཀྱིས་དཀྱིལ་འཁོར་དྲུག་ཅུའི་བར་དུ་རྒྱུས་པས་འཕེལ་ལོ།།

མཚམས་དེ་ནས་སྡེ་པའི་རབ་དབྱེ་རྣམས་ཀྱིས་ཞེས་པ་སྔར་ཚིགས་བཅད་སོ་དྲུག་པའི་

འགྲེལ་པར་བརྗོད་པའི་ས་བོན་ཀ་ཡིག་ལ་སོགས་པའི་སྡེ་པ་དབྱངས་བཅས་རྣམས་དང༌། ཆུ་སྲིན་

ལ་སོགས་པའི་དུས་སྦྱོར་སྔར་བརྗོད་པ་དང་ཕྱོགས་དང་ཉིན་ཞག་གི་དབྱེ་བ་རྣམས་ཀྱིས་རཱ་ས་ན་

དང་ལཱ་ལ་ན་རྣམ་གཉིས་ཀྱི་ལམ་ལ་གནས་པའི་རླུང་གིས་དུས་ཀྱི་དབྱེ་བས་ཕྱེ་བའི་རྩ་ནི་འཇིག་

རྟེན་གསུམ་དུ་གནས་པ་ཞེས་པ་ལུས་ཀུན་ནས་གང་བར་བྱེད་དེ། ལུས་གང་ན། རྩ་སྟོང་ཕྲག་བདུན་

ཅུ་རྩ་གཉིས་པོ་གང་བར་བྱེད་དོ། །དེ་ལས་མི་འགྱུར་བའི་བདེ་བ་མཉམ་པའི་འབྲས་བུ་སྟེར་བ་གང་

ཡིན་པ་དེ་ནི་ཟླ་བ་ཉི་མའི་བར་དུ་རྒྱུ་བ་ལས་ཞེས་པ་ལཱ་ལ་ན་དང་རཱ་ས་ནའི་རླུང་དབུ་མར་རབ་ཏུ་

རྒྱུ་བ་ལས་འགྱུར་ཏེ། གཡས་གཡོན་གྱི་དཀྱིལ་འཁོར་ལྔ་དབུ་མར་འབབ་པ་ལས་སོ། །ཞེས་པ་

དབུགས་འབྱུང་བ་ལས་དུས་ཀྱི་དབྱེ་བས་ཕྱེ་བའི་རྩ་འཕེལ་བའི་དབྱེ་བའོ།།

གཉིས་པ་ནི། དབུགས་འཕེལ་བས་དུས་ཀྱི་རྩའི་དབྱེ་བ་ལ་ལྟོས་པའི་གཉིས་པ་སྡེ་ཚན་

གྱི་རྩ་འཕེལ་བའི་དབྱེ་བ་ནི་ཐོག་མར་མངལ་བཟུང་ནས་དུས་ཀྱི་རྩ་སྡེ་ཚན་གྱི་དབྱེ་བ་ལས་ལུས་

འབྱུང་བའི་སླད་དུ་རྩ་འཕེལ་བའོ། །དེ་ལ་གཅིག་གི་སྡེ་ཚན་ནི་གཅིག་གཅིག་གཅིག་སྟེ་འཁོར་ལོ་

དྲུག་པོ་རྣམས་ཀྱི་དབུས་དབུ་མ་ཨ་ཝ་དྷཱུ་ཏཱི་གཅིག་ཏུ་གྲུབ་པའོ། །དེ་ནས་གཉིས་ཀྱི་སྡེ་ཚན་ནི་

གཉིས་གཉིས་བཞི་སྟེ། གཙུག་ཏོར་གྱི་པདྨའི་རྩ་བཞི་རྣམས་དང་ལྟེ་བའི་འཁོར་ལོའ་ིཟླུམ་སྐོར་དང་

པོའ་ིརྩ་བཞིའོ། །གསུམ་གྱི་སྡེ་ཚན་ནི་གསུམ་གསུམ་དགུའོ། །དེ་རྣམས་ལས་བརྒྱད་ནི་སྙིང་ཁའི་

རྩ་བརྒྱད་དང༌། ལྟེ་བའི་ཟླུམ་སྐོར་གཉིས་པའི་རྩ་བརྒྱད་པོ་སྟེ། དགུ་པ་ནི་ལྟེ་བའི་ཟླུམ་སྐོར་རྩ་འདབ་

རེ་བཞིའི་ཕྱི་རོལ་ན་གནས་པའི་ཟླ་བའི་སྐྱེ་གནས་སོ། །བཞིའི་སྡེ་ཚན་ནི་བཞི་བཞི་བཅུ་དྲུག་སྟེ། 

དེ་རྣམས་ནི་དཔྲལ་བའི་རྩ་བཅུ་དྲུག་དང་ལྟེ་བའི་འཁོར་ལོའ་ིཁྱིམ་གྱི་རྩའི་ཟླུམ་སྐོར་གྱི་ཕྱི་རོལ་དུ་

གནས་པའི་རྩ་བཅུ་དྲུག་པའོ།།

ལྔའི་སྡེ་ཚན་ནི་ལྔ་ལྔ་ཉི་ཤ ་རྩ་ལྔ་སྟེ། དེ་རྣམས་དཔྲལ་བར་རྩ་བཅུ་དྲུག་གི་ཕྱི་རོལ་ཏུ་

གནས་པའི་ཟླ་བའི་རྐང་པ་ཉེར་ལྔའི་རྩ་རྣམས་སོ། །དྲུག་པའི་སྡེ་ཚན་ནི་དྲུག་དྲུག་སུམ་ཅུ་རྩ་དྲུག་

སྟེ། དེ་རྣམས་ཀྱི་ནང་ནས་སུམ་ཅུ་རྩ་གཉིས་ནི་མགྲིན་པར་རོ། །བཞི་ནི་བཀྲ་ཤིས་དང་གཟའ་ལྷག་

ཕུར་བུ་དང་པ་སངས་རྣམས་ཀྱི་སྐྱེ་གནས་ཀྱི་རྩ་རྣམས་སོ། །དེ་ཡང་ལྟེ་བའི་ཟླ་བའི་རྐང་པའི་ཟླུམ་

སྐོར་གྱི་རྩ་བཅུ་དྲུག་པོ་ཡང་ཕྱི་རོལ་ཏུ་གནས་པའི་རྩ་བཞིའོ། །བདུན་གྱི་སྡེ་ཚན་ནི་བདུན་བདུན་

བཞི་བཅུ་རྩ་དགུ་སྟེ། མགྲིན་པར་རྩ་སོ་གཉིས་ཀྱི་ཕྱི་རོལ་གྱི་ཟླུམ་སྐོར་གཉིས་པ་ལ་ཉི་མའི་ཁྱིམ་གྱི་

རྐང་པའི་རྩ་བཞི་བཅུ་རྩ་བརྒྱད་དོ། །གཅིག་ནི་ཉི་མའི་སྐྱེ་བའི་གནས་རོ་མའི་ཆ་སྟེ་མགྲིན་པའི་ལྟེ་

བར་དབུ་མ་ལ་བསྐོར་བ་ཡང་ངོ༌། །བརྒྱད་ཀྱི་སྡེ་ཚན་ནི་བརྒྱད་བརྒྱད་དྲུག་ཅུ་རྩ་བཞི་སྟེ། ལྟེ་བའི་

འཁོར་ལོ་དཀྱིལ་འཁོར་དྲུག་ཅུ་འབབ་པར་བྱེད་པ་དྲུག་ཅུ་དང་སྟོང་པའི་རྩ་བཞིའོ། །དགུའི་སྡེ་ཚན་

ནི་དགུ་དགུ་བརྒྱད་ཅུ་རྩ་གཅིག་གོ །བཅུའི་སྡེ་ཚན་ནི་བཅུ་པ་བཅུ་སྟེ་བརྒྱའོ། །དེ་དག་ཀྱང་རྐང་

ལག་ལ་གནས་པའི་ཚིགས་ཀྱི་རྩ་སུམ་བརྒྱ་དྲུག་ཅུ་ཐབས་ཤེས་ཀྱི་དབྱེ་བས་བརྒྱ་བརྒྱད་ཅུ་ཐོབ་

པའི་བརྒྱ་ནི་བཅུའི་སྡེ་ཚན་གྱི་རྩ་ཡིན་ལ། བརྒྱད་ཅུ་ནི་དགུའི་སྡེ་ཚན་གྱི་རྩ་སྟེ་དེའི་གཅིག་ནི་དལ་

བ་སྤེན་པའི་སྐྱེ་གནས་སྟེ་སྔ་མའི་རིགས་པས་ལྟེ་བའི་དབུ་མ་ལ་བསྐོར་བའི་རྩའོ།།

འདིར་གཟའ་རྣམས་ཀྱི་སྐྱེ་གནས་ཀྱི་རྩ་ལྟེ་བའི་རྩ་རེ་བཞིའི་ཕྱི་རོལ་ཏུ་འབྱུང་བའི་རྒྱུ་

མཚན་ཡང་ཕྱི་རོལ་ཏུ་རེས་གཟའ་རྣམས་ཞག་རེའི་ཆུ་ཚོད་དྲུག་ཅུ་ལ་དབང་བྱེད་པ་ལྟར་ནང་དུ་

ཡང་དཀྱིལ་འཁོར་དྲུག་ཅུ་ལ་དབང་བྱེད་པས་སོ། །དགུ་དང་བཅུའི་སྡེ་ཚན་འདི་རྣམས་ལས་དལ་

བའི་སྐྱེ་གནས་བོར་བ་ནི་བརྒྱ་བརྒྱད་ཅུ་སྟེ་ལུས་ཀྱི་ཕྱི་རོལ་ཏུ་གནས་པ་ཉིད་ཀྱི་དབྱེ་བས་རྡུལ་གྱི་



དྲི་མེད་འོད་ཀྱི་ཡེ་ལེའི་འགྲེལ་བཤད།328

ཆོས་ཅན་ཉིད་ཀྱི་ཕྱིར་རོ། །དེ་ལ་ནང་དུ་གནས་པའི་དབྱེ་བས་ཁུ་བའི་ཆོས་ཅན་ཉིད་ཀྱི་རྩ་བརྒྱ་

བརྒྱད་ཅུ་བསྣན་པས་ཉིས་འགྱུར་དུ་གྱུར་པ་ནི་སུམ་བརྒྱ་དྲུག་ཅུ་སྟེ་ཚིག་གི་ཕྱོགས་རྣམས་སུ་

གནས་པའི་རྩ་རྣམས་སུ་ཤེས་པར་བྱའོ། །དེ་བཞིན་དུ་མགྲིན་པར་རྩའི་གྲངས་ཇི་ལྟ་བ་དེ་བཞིན་དུ་

གསང་བའི་འཁོར་ལོ་ལ་སུམ་ཅུ་རྩ་གཉིས་ཀྱི་རྩའོ། །དཔྲལ་བ་ལ་ཇི་ལྟ་བ་དེ་བཞིན་དུ་རྡོ་རྗེ་ལ་བཅུ་

དྲུག་གི་རྩའོ། །གཙུག་ཏོར་ལ་ཇི་ལྟ་བ་དེ་བཞིན་དུ་རྡོ་རྗེ་ནོར་བུའི་རྩེ་མོ་ལ་རྩ་བཞི་སྟེ་བསྡོམས་པས་

སྡེ་ཚན་གྱི་རྩ་དྲུག་བརྒྱ་བཞི་བཅུ་རྩ་བཞིས་ལུས་ཀུན་ལ་ཁྱབ་པའོ།།

གསུམ་པ་ནི། དེ་དག་ཀྱང་ཇི་སྲིད་རིག་བྱེད་སྤྲུལ་དང་མེ་སྟེ་ཞེས་པ་ནི་ལོ་གཅིག་གི་

ཕྱོགས་ཉི་ཤ ་རྩ་བཞི་དང་ཉིན་ཞག་སུམ་བརྒྱ་དྲུག་ཅུའི་དབྱེ་བས་ཕྱེ་བའོ། །དེ་ལྟར་ཕྱི་དུས་ཀྱི་

འཁོར་ལོའ་ིསྐུའི་དབྱེ་བས་ལོ་གཅིག་དང༌། ཞབས་གཉིས་ཀྱི་བགྲོད་པ་གཉིས་དང༌། མགྲིན་པ་

གསུམ་གྱིས་དུས་གསུམ་དང༌། ཕྲག་པ་དྲུག་གིས་དུས་དྲུག་དང༌། དཔུང་བ་བཅུ་གཉིས་ཀྱིས་དུས་

སྦྱོར་བཅུ་གཉིས་དང༌། ཕྱག་ཉེར་བཞིས་ཕྱོགས་ཉེར་བཞི་དང༌། སོར་ཚིགས་སུམ་བརྒྱ་དྲུག་ཅུས་

ཉིན་ཞག་སུམ་བརྒྱ་དྲུག་ཅུ་དག་གི་དབྱེ་བས་ལུས་ལ་རྩའི་དབྱེ་བ་འགྲུབ་སྟེ། གཉིས་པ་ཀྱཻ་རྡོ་རྗེ་

ལྟ་བུ་ནི་ཞབས་བཞི་ནི་ཐུན་མཚམས་བཞི་དག་པ་དང༌། ཞལ་བརྒྱད་ནི་ཐུན་ཚོད་བརྒྱད་དག་པ་

དང༌། ཕྱག་བཅུ་དྲུག་ནི་ཐུན་ཕྱེད་བཅུ་དྲུག་ཉིད་ཀྱི་དབྱེ་བས་ཕྱེ་བ་ལུས་ཀྱི་རྩ་རྣམས་གྲུབ་པས་

སོ་ཞེས་པ་དུས་ཀྱི་ངེས་པ་ལས་བཅོམ་ལྡན་འདས་ཀྱི་ཞལ་གྱི་ངེས་པའོ། །དེ་བཞིན་དུ་ཀྱཻ་རྡོ་རྗེའི་

ཡུམ་བཅོམ་ལྡན་འདས་མ་ནི་དུས་དེའི་སྦྱོར་བ་ལས་ངེས་པར་ཕྱག་གཉིས་ནི་གྲི་གུག་ཐོད་པ་ཅན་

དུ་རབ་ཏུ་འགྱུར་ཞེས་པ་འདིར་བཅོམ་ལྡན་འདས་ནི་ལོའ་ིདག་པས་སོ། །བཅོམ་ལྡན་འདས་མ་ནི་

ཉིན་ཞག་སོ་སོའ་ིདག་པས་རྣམ་པར་བཞག་སྟེ། ཉིན་མོ་དག་པ་གྲི་གུག་དང༌། མཚན་མོ་དག་པ་

ཐོད་པའོ་ཞེས་པའི་དོན་ཏོ།།

གཉིས་པ་ལ་གཉིས། ཁམས་དགུའི་འཁོར་ལོ་བཞི་བཅུ་རྩ་ལྔས་བདེ་ཆེན་བསྲུང་ཚུལ། 

བསྲུང་བྱ་གཙོ་བོ་ཡབ་ཡུམ་གཞན་ལས་ཁྱད་པར་དུ་འཕགས་པར་བསྟན་པའོ། །དང་པོ་ནི། ད་ནི་

ཀ་སྡེའི་ཞེས་སོགས་ཏེ། འདིར་ཀ་ཡིག་ལ་སོགས་པ་གསལ་བྱེད་སུམ་ཅུ་རྣམས་དང༌། ཨ་ཡིག་ལ་

སོགས་པ་དབྱངས་བཅོ་ལྔ་སྟེ། འདི་རྣམས་བསྡོམས་པ་ནི་བཞི་བཅུ་རྩ་ལྔའོ། །དེ་ལ་ཡང་ལྔ་ཚན་

རྣམས་ནི་ཟླ་བའི་ཡོན་ཏན་ཡུལ་ལྔ་དང༌། བཅོ་ལྔ་པ་ཚན་གསུམ་ནི་ཉི་མའི་ཡོན་ཏན་གསུམ་སྟེ། 

དེའི་དབང་གིས་ཞེས་པ་དབྱངས་ཐུང་ངུ་ལྔ་དང་རིང་པོ་ལྔ་དང་ལྡན་པའི་ང་ལ་སོགས་པ་སུམ་ཅུ་

རྣམས་དང༌། ཐིག་ལེ་རྣམ་བཅད་དང་བྲལ་བའི་དབྱངས་ཀྱི་བདག་ཉིད་ལྔ་དང༌། ཐིག་ལེས་བརྒྱན་པ་

ལྔ་དང༌། རྣམ་པར་བཅད་པས་བརྒྱན་པ་ལྔ་དང་ལྡན་པ་བསྡོམས་པས་བཅོ་ལྔ་སྟེ། དེ་ལྟར་དབྱངས་

ཐུང་རིང་བཅུ་པོ་དེ་རྣམས་པ་ཡིག་གི་མཐར་ཐུག་པ་སུམ་ཅུ་ལ་སྦྱར་བས་གསལ་བྱེད་ཀྱི་འཁོར་

ལོའ་ིརྩིབས་བཅུ་པ་སུམ་ཅུ་དང༌། ཕན་ཚུན་གསལ་བྱེད་དབྱངས་བཅས་དེའི་ནང་དུ་འདུས་པ་ཨ་

ཡིག་ལ་སོགས་པ་ཨ་ཡིག་གི་མཐར་ཐུག་པ་ལྔ་ལ་དབྱངས་ཐུང་རིང་དང་ཐིག་ལེ་ཚེ་དྲག་གིས་ཕྱེ་

བའི་དབྱངས་དགུ་བཅུའི་འཁོར་ལོ་རྩིབས་དྲུག་པ་བཅོ་ལྔ་པ་རྣམས་སོ། །དེ་ལྟར་གསལ་བྱེད་དང་

དབྱངས་ཀྱི་འཁོར་ལོ་དེ་དག་བསྡོམས་པས་མདའ་དང་ཆུ་གཏེར་གྲངས་ཞེས་པ་བཞི་བཅུ་ལྔའི་

རླུང་དབུ་མར་འགོག་པ་ལས་ཡུལ་ལྔ་དང་ཡོན་ཏན་གསུམ་གྱིས་སྟོང་པ་མཐོང་བའི་དབང་གིས་སྐུ་

གསུང་ཐུགས་ཀྱི་ཐིག་ལེ་འགོག་པའི་རབ་ཏུ་དབྱེ་བ་ཡིས་གཙོ་བོ་དུས་ཀྱི་འཁོར་ལོ་བདེ་བ་ཆེན་

པོ་སྲུང་བྱེད་དེ། གཙོ་བོ་དེ་ཡང་མི་འགྱུར་བདེ་བར་རོ་མཉམ་པའི་འབྲས་བུ་སྟེར་བ་ཡུལ་དང་ཡོན་

ཏན་གྱིས་སྟོང་པ་ནི་དུ་བ་ལ་སོགས་ལྷ་མོ་བརྒྱད་དག་པའི་མཚན་མ་རྣམས་སོ།།

འདིར་གསལ་བྱེད་ཀྱི་འཁོར་ལོ་རྣམས་ལས་ཐོག་མར་ང་ཡིག་གི་འཁོར་ལོ་བརྗོད་པར་བྱ་

སྟེ། དེ་ཉིད་ནི་དཀྱིལ་འཁོར་གྱི་འཁོར་ལོ་ཐམས་ཅད་ཀྱི་ཕྱི་རོལ་མེ་ལྕེའི་ཕྲེང་བ་དང༌། ནང་དུ་ལུས་

ལ་བ་སྤུའི་རྩེ་མོ་ལ་དགོད་པར་བྱའོ། །དེ་ལ་སྟེང་དུ་ངའོ། །ཤར་དུ་ངིའོ་ཞེས་པ་ནས། ས་འོག་ཏུ་

ངའོ་ཞེས་པའི་བར་ཏེ། དེ་ལྟར་དབྱངས་ཐུང་རིང་དང་ལྡན་པ་ང་ཡིག་གོ །དེ་བཞིན་དུ་གྷ་ག་ཁ་ཀ་

རྣམས་རེ་རེའང་དབྱངས་བཅུས་ཕྱེ་བའི་འཁོར་ལོ་སྟེ་ཐམས་ཅད་བ་སྤུའི་ཁམས་ལའོ་ཞེས་པ་ནས། 

དེ་བཞིན་དུ་ཨུ་རྀ་ཨི་ཨ་རེ་རེ་ལ་ཡང་དྲུག་དྲུག་ཏུ་ཕྱེ་བ་རྩིབས་དྲུག་ལ་དགོད་པར་བྱའོ། །ཞེས་

པའི་བར་དུ་སྦྱར་བར་བྱའོ། །དེ་ལྟར་བ་སྤུ་ལ་སོགས་པ་ཁུ་བའི་མཐར་ཐུག་པ་ཁམས་དགུ་བསྐྱེད་

པའི་རྩ་རྣམས་ལ་དགོད་བྱའི་ས་བོན་རྣམས་སོ། །བསྲུང་བའི་འཁོར་ལོ་བཀོད་པ་དེ་ནས་བསྲུང་

བྱ་དུས་ཀྱི་འཁོར་ལོ་ནི་རྡོ་རྗེ་ཟླ་བ་བདེ་བ་ཆེན་པོ་ཁུ་བའི་དབུས་སུ་ཀུན་གཞི་རྣམ་པར་ཤེས་པའི་

ཁམས་ཞུགས་པ་ཐབས་སུ་སྟེ། དེ་ཉིད་ནི་དུ་བ་ལ་སོགས་པ་ཤེས་རབ་སྟོང་པ་ཉིད་ཀྱི་གཟུགས་

རྣམས་ཀྱིས་བསྐོར་བ་ཡེ་ཤེས་ཀྱི་སྐུའོ་ཞེས་པའི་དོན་ཏོ། །དེ་ལ་ཤེས་རབ་ནི་ཡུལ་ལྔའི་སྟོང་པ་དང་

ཡོན་ཏན་གསུམ་གྱི་སྟོང་པ་སྟེ་བརྒྱད་ནི་དུ་བ་ལ་སོགས་པ་སྒྲ་གཅན་གྱི་མཐར་ཐུག་པའི་མཚན་

མའོ། །དེ་ནས་ཆ་སྟེ་གློག་དང་ཐིག་ལེ་མཐོང་བ་ནུས་མ་བཅུའོ། །དེ་ནས་ཁམས་གསུམ་པ་སངས་

རྒྱས་ཀྱི་གཟུགས་མཐོང་བའོ་ཞེས་པའི་དོན་ཏོ།།

གཉིས་པ་ནི། དེ་ལྟར་ཉི་མ་སྟེ་ཤེས་རབ་སྟོང་གཟུགས་ཨེ་ཡིག་ལ་གཙོ་བོ་མཆོག་གི་རི་

བོང་ཅན་གྱི་ཆ་ཝཾ་ཡིག་ནི་དེ་ཉིད་རྣམ་པ་བཅུ་དྲུག་རིག་པའོ། །ཐབས་དེ་ཡིས་འཁྱུད་པ་གྱུར་པའི་

ཤེས་རབ་ནི་དུས་ཐམས་ཅད་དུ་སྟོང་པ་སྣ་ཚོགས་གཟུགས་ཅན་མ་སྟེ། ཆོས་ཅན་གྱི་རྣམ་པ་ཐམས་

ཅད་སྣང་བ་ཉིད་ཀྱི་ཕྱིར་རོ། །དེ་ལྟར་གཙོ་བོ་ཡབ་ཡུམ་ལ་བསྐོར་བའི་ལྷ་མོ་ཞེས་པ་ནི་ཁམས་སྒྲིབ་

པ་དང་བྲལ་བ་རྣམས་སོ། །སངས་རྒྱས་ཞེས་པ་ནི་ཕུང་པོ་སྒྲིབ་པ་དང་བྲལ་བ་རྣམས་སོ། །དེ་

རྣམས་ཡོན་ཏན་ཅི་ཡིས་ཁྱད་པར་དུ་འཕགས་ཞེ་ན། འཆི་མེད་རྣམས་ཏེ་སྐྱེ་བ་དང་རྒ་བ་དང་འཆི་

བ་དང་བྲལ་བས་ཁྱད་པར་འཕགས་པ་ལྷ་ཆེན་བཅུ་གཉིས་རྣམས་དང༌། ཡུལ་དྲུག་དང་ཡུལ་ཅན་

དབང་པོ་དྲུག་སྒྲིབ་བྲལ་གྱི་སེམས་དཔའ་སེམས་མ་རྣམས་དང༌། སྒྲ་གཅན་དང་ཟླ་བ་དང་ཉི་མའི་

རྩ་གསུམ་བཅིངས་པ་ཁྲོ་བོ་རྣམས་ཀྱིས་ཀྱང་ཕྱག་བྱ་བར་འོས་པ་མི་འགྱུར་བའི་བདེ་ཆེན་བཅོམ་

ལྡན་འདས་དུས་ཀྱི་འཁོར་ལོའ།ོ།

གསུམ་པ་ལ་བཞི། དབུ་མའི་ཡོན་ཏན་བརྒྱད་ཀྱིས་དབུགས་གཙོ་བོའ་ིཕྱི་ནང་གི་ཕྱག་

རྒྱར་བསྟན། ཡོན་ཏན་བརྒྱད་གཟའ་རྣམས་ཀྱི་རྐང་པ་ཡིན་ཞིང་དེས་འཁོར་ཚུལ། དབུགས་རྒྱུ་བ་

བཅད་མ་བཅད་ཀྱིས་འཁོར་འདས་སུ་བཞག་པ། དེས་ན་རླུང་དང་ཐིག་ལེ་འགྱུར་མེད་དུ་བྱ་བའི་

ཕྱིར་སྒོམས་པར་གདམས་པའོ། །དང་པོ་ནི། གོ་སླའི་ཚིགས་བཅད་བཞི་བཤད་ན། དེ་ལྟར་གཙོ་

བོ་དུས་ཀྱི་འཁོར་ལོ་བདེ་བ་ཆེན་པོ་སྐྱེད་པར་བྱེད་པའི་རྩ་ནི་ཕྲ་མོ་ཨ་ཝ་དྷཱུ་ཏཱིའི་ངོ་བོ་དུང་ཅན་མ་

མཆོག་གི་ཡོན་ཏན་གསུམ་དང་ཡུལ་ལྔ་སྟེ་བརྒྱད་པོ་ནི་ནང་དུ་ནུས་མ་བརྒྱད་དང་ཕྱི་རོལ་ཏུ་སྐུ་

གསུང་ཐུགས་ཀྱི་ཕྱག་རྒྱ་གསུམ་དང་རུས་པའི་ཕྱག་རྒྱ་ལྔ་སྟེ་ཕྱག་རྒྱ་བརྒྱད་པོ་གང་ཡིན་པ་སྟེ་དེ་

རྣམས་གནས་ཁམས་གསུམ་ནི་མཆོག་ཏུ་འཇིགས་པའི་སྡུག་བསྔལ་གྱིས་གཟིར་བར་བྱེད་ཅིང་ཁྲོ་

བོ་སྟེ་མ་དག་པའི་སེམས་ལས་རབ་ཏུ་སྐྱེས་པའི་མཁའ་འགྲོ་མ་བརྒྱད་པོ་རྣམས་སོ། །གཙོ་བོ་དུས་

ཀྱི་འཁོར་ལོའ་ིདབང་པོ་ལྔ་པོ་རྣམས་དང་ནི་རྣམ་གསུམ་སྲིད་པ་ཁམས་གསུམ་ལ་གནས་པའི་སྐུ་

གསུང་ཐུགས་ཀྱི་རྡོ་རྗེ་སྟེ་དེ་ལྟར་བརྒྱད་པོ་དེ་རྣམས་དབང་པོ་རང་གི་ཡུལ་ལྔ་དང་བཅས་པ་ཡོན་

ཏན་གསུམ་གྱིས་འཁྱུད་པ་ནི་བཀྲ་ཤིས་ལ་སོགས་གཟའ་ལྔ་དུ་བ་ཉི་ཟླ་སྟེ་བརྒྱད་པོ་རིགས་ལྔ་དང༌། 

རྡོ་རྗེ་གསུམ་གྱི་རྡོ་རྗེ་མཁའ་འགྲོ་མ་འདི་དག་རྣམས་སོ།།

གཉིས་པ་ནི། ཡུལ་གཟུགས་དང་སྒྲ་དང་རོ་དང་དྲི་དང་གཞན་པ་དག་ཀྱང་དེ་ནས་རེག་

བྱ་སྟེ་ལྔ་དང༌། དུ་བ་སྟེ་མུན་པ་རྡུལ་དང་ནི་སྙིང་སྟོབས་སེམས་ཏེ་བརྒྱད་པོ་དེ་ལ་རིམ་པས་རབ་

ཏུ་གསལ་བར་ཡང་ནི་གཟའ་ལྔ་ཉི་ཟླ་དུ་བ་སྟེ་བརྒྱད་དང༌། དེ་བཞིན་དུ་དུང་ཅན་མ་ལ་གཙོ་བོ་

སྒྲ་གཅན་གྱིས་ཀྱང་འཁྱུད་པ་སྟེ། གཟའ་བརྒྱད་པོ་དེ་དག་རྣམས་ཀྱང་དལ་རྐང་དྲུག་དང་མྱུར་

འགྲོས་དང་འཁྱོག་འགྲོས་དང་ལ་སོགས་པས་དལ་འབྱུང་དུ་རྒྱུ་བ་ལས་ནི་རྣམ་པ་མང་པོའ་ིགཟའ་

ལྷོ་བྱང་དབུས་སུ་བགྲོད་པ་འདི་གཟའ་བརྒྱད་པོ་རྣམས་ཀྱི་དལ་བའི་རྐང་པ་དྲུག་ལ་ཡུལ་ལྔ་

དང་ཡོན་ཏན་གསུམ་སྟེ་བརྒྱད་རྣམས་ཀྱི་གཟའ་ཡང་དག་པར་གནས་པས་སྒྲ་གཅན་ལ་འཁོར་

བའི་ཚུལ་དུ་བསྐོར་བའོ།།

གསུམ་པ་ནི། དེ་ཉིད་ནང་ལ་སྦྱར་ན་བྱིས་པ་སྐྱེས་མ་ཐག་པའི་དང་པོའ་ིདབུགས་ནི་དབྱེ་

བ་རྣམ་པ་བརྒྱད་དུ་འགྱུར་ཏེ། ཡུལ་ལྔ་དང་ཡོན་ཏན་གསུམ་ལ་གནས་པས་དང་པོའ་ིདབུགས་ཡོན་

ཏན་མེད་པ་དེ་ལ་བསྐོར་ནས་གནས་སོ། །དེ་ལྟར་དཀྱིལ་འཁོར་དུ་དུ་བ་མ་ལ་སོགས་པའི་མཁའ་

འགྲོ་མ་བརྒྱད་པོ་རྣམས་དག་གིས་གཙོ་བོ་ལ་བསྐོར་ཞིང༌། དེ་ལྟ་བུའི་དབུགས་བརྒྱད་པོ་དེ་རྩ་རྣམ་

པ་གསུམ་དུ་བགྲོད་པའི་དབང་གིས་མྱུར་རྐང་ལྟར་སྲིད་པའི་གནས་བཅུ་བཞིར་འཁྱམས་ཏེ། དལ་

རྐང་ལྟར་འགྲོ་བ་རིགས་དྲུག་ཏུ་གནས་ཤིང༌། བདེ་སྡུག་ནོར་དང་བུ་ལོན་གྱི་འཕེལ་བ་ལྟར་སྤྱོད་

དོ། །ཡུལ་དང་ཡོན་ཏན་བརྒྱད་པོ་དེའི་དབུས་སུ་གནས་པ་དུང་ཅན་མ་ལ་ནི་དུས་ཀྱི་འཁོར་ལོ་འཆི་

མེད་ཀྱི་བདུད་རྩི་འཕྲོ་བའི་ཆ་བཅུ་དྲུག་པ་ཡེ་ཤེས་ཀྱི་ལྷན་ཅིག་སྐྱེས་དགའ་ཡིས་འཁྱུད་པར་གྱུར་

པ་དེ་ཉིད་ནི་དག་པ་ལྷན་ཅིག་སྐྱེས་པའི་སྐུའོ། །དེས་ན་རྣལ་འབྱོར་པ་གང་ཞིག་ཉི་ཁྲི་ཆིག་སྟོང་དྲུག་

བརྒྱའི་དབུགས་རྒྱུ་བ་ནི་བཅད་ནས་རྒྱལ་བའི་ཡེ་ཤེས་ཀྱི་སྐུ་ཅན་དུང་ཅན་མ་ལ་འཇུག་པ་དེ་ཉིད་ཁོ་

ན་ལས་ནི་དུས་ཀྱི་འཁོར་ལོ་བདེ་བ་ཆེན་པོ་མངོན་དུ་འགྱུར་རོ།།

བཞི་པ་ནི། དེའི་ཕྱིར་ཉི་ཁྲི་ཆིག་སྟོང་དྲུག་བརྒྱའི་དབུགས་ནི་བཅད་པའི་མཐའ་རུ་རྩ་

གཡས་གཡོན་དབུ་མ་རྣམ་པ་གསུམ་དུ་རླུང་བགྲོད་པ་འདི་དང༌། དེའི་དབང་གིས་སྲིད་པའི་

གནས་བཅུ་བཞི་དང་འགྲོ་བ་རྣམ་པ་དྲུག་ཏུ་འཁོར་བ་དག་ཀྱང་ཡོད་པ་མ་ཡིན་ཏེ། དབུགས་རྒྱུ་བ་

འགགས་པའི་ཕྱིར་རོ། །དེ་ལྟར་དབུགས་འགག་པ་ལས་ཐིག་ལེ་འཕོ་བ་འགག་པར་གྱུར་ན་ཡུལ་

དུས་ཀུན་ནས་མཆོག་གི་སྲིད་གསུམ་ལ་ཁྱབ་བདག་གཙོ་བོ་དུས་ཀྱི་འཁོར་ལོ་མཆོག་ཏུ་མི་འགྱུར་

བའི་བདེ་བར་མཐའ་ཡས་དུས་གསུམ་རྣམས་སུ་འཇུག་ཅིང༌། ཕྱག་ཆེན་གྱི་གོ་འཕང་ཐོབ་པར་

འགྱུར་རོ། །དེས་ན་སྡུག་བསྔལ་གྱི་རང་བཞིན་ནི་འཁོར་བ་དག་གི་འགྱུར་བའི་བདེ་བ་སྤངས་ནས་

མཆོག་གི་བླ་མ་ཡེ་ཤེས་ཀྱི་ཞལ་ལས་ནི་བྱུང་བའི་དབང་བཞི་པའི་དོན་འགྱུར་མེད་བདེ་བ་ནི་རྣལ་

འབྱོར་པ་ཡིས་བསྒོམ་པར་བྱའོ། །དེ་མེད་ན་སྤྱོད་པ་སྒེག་པ་ཚུལ་འཆོས་པའི་གཟུགས་དང་མི་སྡུག་

པ་མཆོག་ཏུ་འཇིགས་པའི་སྤྱོད་པ་བྱེད་པ་ལ་ངེས་དོན་གྱི་རྣལ་འབྱོར་མ་རྣམས་དགྱེས་པས་མཆོག་

སྟེར་བར་བྱེད་པ་མ་ཡིན་ནོ།།

བཞི་པ་གཟའི་རྒྱུ་བ་དབུ་མར་འཇུག་ཅིང་དེ་ནས་འཕེལ་ཚུལ་ལ་གཉིས། གཟའི་རྒྱུ་བ་དབུ་

མའི་རླུང་ལ་ཐིམ་པར་འགྱུར་ཚུལ་དང༌། དབུ་མ་ལས་རྩ་དང་རླུང་འཕེལ་བའི་ངེས་པའོ། །དང་པོ་

ལ་གཉིས། དུས་བཞིའི་མཐར་གཟའ་རྣམས་སྟོང་པར་འཇུག་ཚུལ་སྤྱིར་བསྟན། སོ་སོའ་ིསྟོང་པར་

འཇུག་ཚུལ་བྱེ་བྲག་ཏུ་བཤད་པའོ། །དང་པོ་ནི། ད་ནི་རྡོ་རྗེ་ཨ་ཝ་དྷཱུ་ཏཱིའི་དབུགས་ལ་ནང་གི་གཟའི་

རྒྱུ་བ་འཇུག་པ་གསུངས་པ། གཙོ་བོ་ཞེས་སོགས་ཏེ་གཟའི་གཙོ་བོ་སྒྲ་གཅན་གྱིས་འཁྱུད་པའི་

དུང་ཅན་མར་གཡས་གཡོན་གྱི་དཀྱིལ་འཁོར་བཅུའི་དབུགས་འཇུག་པའི་དུས་གཅིག་ལ་གཟའི་

ཚོགས་ཀྱི་རྐང་པ་མཐའ་དག་དུས་ཀྱི་སྦྱོར་བ་དག་གིས་ཐིམ་པར་འགྱུར་ཏེ། དེའི་ཚུལ་ནི་འདིར་ཕྱི་

རོལ་ཏུ་ཇི་ལྟ་བ་དེ་བཞིན་དུ་ནང་ལའོ་ཞེས་པའི་རིགས་པས་ནུས་པ་འོག་མིན་པའི་དབུགས་གཅིག་

ནི་ཕྱི་རོལ་ཏུ་མི་རྣམས་ཀྱི་ལོའ་ིཆོས་སོ། །ལོ་དེ་རྣམས་ཀྱིས་གང་གི་ཚེ་ཕྱི་ནང་གི་དུས་བཞི་ཆེན་

པོའ་ིམཐར་ཐུག་པར་འགྱུར་བ་དེའི་ཚེ་གཟའི་མྱུར་རྐང་ཐམས་ཅད་སྟོང་པར་བསྐུལ་བར་བྱེད་པའི་

གྲངས་ནི་མཁའ་མཁའ་ནམ་མཁའ་མཁའ་མིག་མེ་དང་ཆུ་གཏེར་ཞེས་པ་ནུས་པའི་དབུགས་དང་

མི་ལོ་ཉི་ཁྲི་ལྷག་པའི་འབུམ་ཕྲག་བཞི་བཅུ་རྩ་གསུམ་མོ། །དེ་བཞིན་དུ་སེམས་ཅན་ཐམས་ཅད་ཀྱི་

རང་རང་གི་དབུགས་ཀྱི་གྲངས་དེ་སྙེད་ལ་རང་རང་གི་དུས་བཞི་རྫོགས་པའོ། །ལོ་དང་དབུགས་

འདི་རྣམས་ཀྱི་མཐར་ནུས་པའི་དབུགས་གཅིག་ནི་ཕྱི་རོལ་ཏུ་འཇིག་རྟེན་གྱི་ཁམས་ལ་དུས་བཞིའི་

མཐའི་ལོ་གཅིག་དང༌། ནང་དུ་དབུ་མ་ལ་འཆི་བའི་མཐའ་དབུགས་གཅིག་སྟེ། ལོ་གང་ལ་རྩོད་དུས་

དང་འཆི་བའི་དུས་འབྱུང་ཞིང་སླར་ཡང་རྫོགས་ལྡན་གྱི་དུས་དང་སྐྱེ་བའི་དུས་ལ་འཇུག་པའོ། །དེ་

ལྟར་དུས་བཞི་རྣམས་ཀྱི་བྱ་བ་མ་ལུས་པ་བྱེད་ནུས་པའི་གཙོ་བོ་དུས་བཞིའི་དུས་ཀྱི་འཁོར་ལོའ་ི

དཀྱིལ་འཁོར་བཅུའི་རླུང་རྩ་གཉིས་ལ་རབ་ཏུ་འབབ་སྟེ། འདིར་དཀྱིལ་འཁོར་ཞེས་པ་དུས་

བཞིའི་བཅུ་ཆ་ཡིན་ཞིང་རེ་རེ་ནི་ཕྱི་རོལ་ཏུ་ལོ་དང་ནང་དུ་དབུགས་སྟོང་ཕྲག་སུམ་ཅུ་རྩ་གཉིས་ 

ལྷག་པའི་འབུམ་ཕྲག་བཞིའོ།།

དེ་ལྟར་རྫོགས་ལྡན་ལ་དཀྱིལ་འཁོར་བཞི་སྟེ། གཡོན་གྱི་རྩ་ལ་ནམ་མཁའ་དང་རླུང་དང་མེ་

དང་ཆུའོ། །གསུམ་ལྡན་ལ་གཡོན་གྱི་རྩ་དེ་ཉིད་ལ་དཀྱིལ་འཁོར་ལྷག་མ་གཅིག་སྟེ་སའི་མཚན་ཉིད་

དོ། །དེ་ལ་ཡེ་ཤེས་ཀྱི་ཆ་བོར་བའི་ལྷག་མ་ལོ་ས་ཡ་གཉིས་དང་དགུ་ཁྲི་ཉིས་སྟོང་ལྔ་བརྒྱའོ། །དེ་

ནས་དབུ་མ་ལ་རླུང་འཇུག་སྟེ་དཀྱིལ་འཁོར་ལྔ་པོ་དེ་རྣམས་ཀྱི་ཡེ་ཤེས་ཀྱི་ཆ་ལ་དུས་བཞིའི་ལོའ་ི

ཡེ་ཤེས་ཀྱི་ཆ་སུམ་ཅུ་རྩ་གཉིས་ཀྱིས་ཐོབ་པའི་ནོར་སྟོང་ཕྲག་སུམ་ཅུ་རྩ་ལྔ་ལྷག་པའི་འབུམ་ཕྲག་

གཅིག་གི་ཕྱེད་དེ་དྲུག་ཁྲི་བདུན་སྟོང་ལྔ་བརྒྱའོ། །དེ་རྩ་གཡོན་གྱི་ཐོབ་སྐལ་ལས་ལོགས་སུ་གཟུང་

ནས་དབུ་མའི་རླུང་རྒྱུ་བའི་དུས་ཀྱི་ལོ་གྲངས་སོ། །དེ་ནས་གཡས་ལ་ཡང་དག་པར་རྒྱུ་སྟེ་སའི་

དཀྱིལ་འཁོར་དང་ཆུའི་དཀྱིལ་འཁོར་ནི་གསུམ་ལྡན་ལ་རྒྱུ་ཞིང༌། དེའི་ལོ་གྲངས་ས་ཡ་གཅིག་ཉིས་

འབུམ་དགུ་ཁྲི་དྲུག་སྟོང་པའོ། །དེ་ནས་གཉིས་ལྡན་ཡ་མེ་དང་རླུང་གི་དཀྱིལ་འཁོར་རོ། །དེའི་ལོ་

གྲངས་བརྒྱད་འབུམ་དྲུག་ཁྲི་བཞི་སྟོང་ངོ༌། །རྩོད་ལྡན་ལ་ནམ་མཁའི་དཀྱིལ་འཁོར་རོ། །དེའི་གྲངས་

བཞི་འབུམ་སུམ་ཁྲི་ཉིས་སྟོང་ངོ༌། །དེ་ནས་དབུ་མ་ལ་དྲུག་ཁྲི་བདུན་སྟོང་ལྔ་བརྒྱ་རྒྱུ་སྟེ། དེ་ལ་ཕྱི་

ནང་གི་དུས་བཞི་རྫོགས་པར་འགྱུར་རོ། །དེ་ནས་དབུ་མའི་དབུགས་རྣམས་ཀྱི་མཐར་དབུགས་

གཅིག་གི་ཕྱེད་ལྷག་པས་འཆི་བའི་དུས་སུ་འོད་གསལ་ལས་སྟོང་པའི་སྲིད་གསུམ་ཐམས་ཅད་

སྣང་བར་བྱེད་དོ། །གལ་ཏེ་དབུགས་ཀྱི་ཚད་ངེས་1པར་སྲིད་འགྲུབ་སྟེ། སད་པའི་གནས་སྐབས་ལ་

1  ཞོལ། ཤོག ༢༣༡ ན ༡། གཙང་། ཤོག ༡༧༦ བ ༤ ཚད་དེས་བར་སྲིད་

གནས་ན་དབུགས་དེ་ནི་སེམས་ཅན་ཐམས་ཅད་ཀྱི་སྐྱེ་གནས་སུ་ཉིང་མཚམས་སྦྱར་ནས་མངལ་དུ་

ཟླ་བ་དྲུག་གི་བར་དུ་གཉིད་ཀྱི་གནས་སྐབས་སུ་འགྱུར་རོ། །དེ་ལྟར་གཙོ་བོ་རྩ་གསུམ་གྱི་དབུགས་

ཉི་ཁྲི་ལྷག་པའི་འབུམ་ཕྲག་བཞི་བཅུ་རྩ་གསུམ་གྱིས་ནང་དུ་གཟའ་རྣམས་ཀྱི་དུས་བཞི་རྫོགས་པ་

ཉིད་དུ་འགྱུར་རོ། །དེའི་ཚེ་གཙོ་བོའ་ིདབུ་མ་ལ་གཡས་ཀྱི་སྟོང་པའི་དཀྱིལ་འཁོར་གྱི་མཐར་ཡེ་

ཤེས་ཀྱི་དཀྱིལ་འཁོར་ལ་འཇུག་པར་འགྱུར་ཏེ། དེས་འཇིག་རྟེན་ཐམས་ཅད་སྣང་བར་བྱེད་པ་དེ་

བས་ན་ཡེ་ཤེས་ཀྱི་རླུང་རྒྱུ་བ་དེ་ངོས་གཟུང་ནས་དེའི་ཚེ་རྣལ་འབྱོར་བསྒོམ་པར་བྱའོ། །དེ་ལྟར་ཕྱི་

རོལ་ཏུ་ལོ་དང་ནང་དུ་དབུགས་ས་ཡ་བཞི་འབུམ་ཉི་ཁྲི་འདི་རྣམས་ཀྱིས་ཕྱི་རོལ་ཏུ་ནི་ཁྱབ་བདག་

གཙོ་བོའ་ིཡེ་ཤེས་ཀྱི་རླུང་དབུགས་ཀྱི་རྐང་པ་སྟེ་བཞི་ཆ་གཅིག་གཡོན་པར་འབྱུང་བ་སྤྲོ་བ་དང༌། 

གཡས་པར་སྡུད་པའི་ངོ་བོས་རྒྱུ་བ་ལ་སེམས་ཅན་རང་རང་གི་དབུགས་ཀྱི་ཚད་ཀྱིས་རྒྱལ་བའི་

བདག་པོ་དུས་ཀྱི་འཁོར་ལོའ་ིཡེ་ཤེས་ཀྱི་རླུང་དབུགས་ཀྱི་རྐང་པ་གཅིག་འཕོ་བ་གཡས་གཡོན་གྱི་

དབུགས་རྣམས་ཀྱི་དབུས་སུ་དབུ་མར་འགྲོ་བ་དང་གནས་པ་རྣལ་འབྱོར་པས་ཤེས་པར་བྱའོ་ཞེས་

པ་ནི་དུས་བཞིའི་མཐར་སྟོང་པ་ལ་འཇུག་པའི་ངེས་པའོ།།

གཉིས་པ་ནི། འདིའི་རྗེས་ནས་ཚིགས་བཅད་བཅུ་བཞིའི་གོ་སླར་གསུངས་པའི་དང་པོ་

གཉིས་ཀྱིས་སྟོན་ཏེ། གལ་ཏེ་དུས་བཞིའི་མཐར་སྟོང་པ་ལ་འཇུག་ན། དེའི་ཚེ་གཟའ་སོ་སོའ་ིདཀྱིལ་

འཁོར་གྱི་འཁོར་གྲངས་ཇི་ཙམ་རེ་འབྱུང་ཞེ་ན། དུས་བཞིའི་མཐར་སྟོང་པ་ལས་ནི་སྤེན་པ་འཇུག་

པ་རང་གི་དཀྱིལ་འཁོར་གྱི་ཉིན་ཞག་རྣམས་ཀྱིས་རྒྱུ་སྐར་བགྲོད་པའི་དབང་གིས་དུས་ཀྱི་མཐར་

སྟོང་པ་ལ་འཇུག་པར་འགྱུར་ཏེ། དུས་བཞིའི་ལོ་ལ་སྤེན་པའི་ལོ་སུམ་ཅུས་བགོས་པས་ཐོབ་པ་སྟོང་

པ་ནམ་མཁའ་མཁའ་མཚོ་ཆུ་གཏེར་ཟླ་བའི་ཉིན་ཞག་སྟེ་དཀྱིལ་འཁོར་ལོངས་སྤྱོད་ལྷག་མ་རྣམས་

ཀྱིས་སྤེན་པ་ནམ་གྲུའི་མཐར་སྟོང་པ་ལ་འཇུག་པའོ། །སྒྲ་གཅན་གྱི་ལོ་བཅོ་བརྒྱད་ཀྱིས་བགྲོད་པས་

རང་གི་བགྲོད་པ་འགྲོ་བའི་ཉིན་ཞག་མཁའ་མཁའ་ནམ་མཁའ་མཁའ་མཚོ་མིག་གིས་སྟོང་པ་དེར་ནི་

སྒྲ་གཅན་འཇུག་ལ། ཕུར་བུ་རང་གི་བགྲོད་པ་འགྲོ་བའི་སྟེ་དཀྱིལ་འཁོར་ལོ་བཅུ་གཉིས་ཀྱིས་དུས་

བཞིའི་ལོ་ལ་ཐོབ་པ་ཉིན་ཞག་མཁའ་མཁའ་ནམ་མཁའ་མཁའ་དུས་དྲུག་དང་དུས་གསུམ་གྱིས་ལྷའི་

བློན་པོ་སྟོང་པར་འཇུག་གོ།

དུས་བཞིའི་ལོ་བཅུ་གཉིས་ཀྱིས་བསྒྱུར་བ་ལ་མིག་དམར་གྱི་དཀྱིལ་འཁོར་ཟླ་བ་བཅོ་

བརྒྱད་ཀྱིས་དུས་བཞིའི་ཟླ་བའི་ཕུང་པོ་ལ་ཐོབ་པ་ནམ་མཁའ་མཁའ་དང་སྟོང་པ་མཁའ་བརྒྱད་

སྦྲུལ་དང་མིག་གི་ཉིན་ཞག་རྣམས་ཀྱིས་བཀྲ་ཤིས་སྟོང་པར་འཇུག་པ་སྟེ། ལོ་གཅིག་གི་ཞག་སུམ་

བརྒྱ་དྲུག་ཅུས་དུས་བཞིའི་ཞག་ལ་ཐོབ་པ་མཁའ་མཁའ་ནམ་མཁའ་མཁའ་མིག་མེ་དང་ཆུ་གཏེར་

གྲངས་ཀྱི་ཉིན་ཞག་རྣམས་ཀྱི་ཉི་མ་དང་ལ་སོགས་པ་ལྷག་པ་པ་སངས་མཇུག་རིང་རྣམས་སྟོང་པ་

ལ་འཇུག་ཅིང༌། དུས་བཞིའི་ཞག་ལ་ཟླ་བའི་དཀྱིལ་འཁོར་ཞག་སུམ་ཅུ་བགོས་པས་མཁའ་མཁའ་

ནམ་མཁའ་མཁའ་མཚོ་བརྒྱད་དང་ཟླ་བ་མདའ་ཡི་ཉིན་ཞག་རྣམས་ཀྱིས་ཟླ་བ་སྟོང་པ་དེར་འཇུག་

སྟེ། གཟའ་ཐམས་ཅད་སྟོང་པ་ལ་ཞུགས་པ་དུས་བཞི་རྫོགས་པ་དེའི་དུས་སུ་རྒྱལ་པོ་ཞེས་ཟླ་བཟང་

ལ་བོས་ནས་འགྲོ་བ་རིགས་ལྔའམ་དྲུག་པོ་དག་ནི་རང་རང་གི་ཚེ་ཟད་རྫོགས་པ་ཉིད་ཀྱིས་རྣམ་པར་

ཉམས་པ་སྟེ་འཆི་བར་རབ་ཏུ་འགྱུར་རོ།།

གཉིས་པ་ལ་གཉིས། དུས་བཞིའི་རྗེས་ལ་རྩ་སྡེ་ཚན་གྱི་དབྱེ་བས་འཕེལ་ཚུལ། རྩ་དེ་རྣམས་

ལ་ལོངས་སྤྱོད་པའི་རླུང་གཟའ་དང་མཁའ་འགྲོ་མར་བསྟན་པའོ། །དང་པོ་ནི། དུས་བཞི་རྫོགས་པའི་

དུས་དེ་ནས་ཕྱིར་རྫོགས་ལྡན་གྱི་དུས་འཇུག་ཅིང་གཟའི་ལོངས་སྤྱོད་མགོ་རྩོམ་པ་བཞིན་དུ་ནང་

དུ་མངལ་དུ་ཟླ་བ་ཁུ་བ་དང་ཉི་མ་རྡུལ་ཤར་བ་རྣམ་པར་ཤེས་པ་དང་འདྲེས་པ་ལ་བརྟེན་ནས་ལུས་

འགྲུབ་པ་ལ་ཡང་རྩའི་ཀུན་ཏུ་སྤྱོད་པ་འདི་ནི་རབ་ཏུ་འབྱུང་བར་འགྱུར་ཏེ། དེ་ཡང་བྱིས་པ་གཡོན་

པའི་དུས་སྦྱོར་ལ་སྐྱེས་ན་གཡོན་གྱི་རྩ་དང་དཔྲལ་བའི་འཁོར་ལོའ་ིལྟེ་བ་གཡས་ཀྱི་དུས་སྦྱོར་ལ་

སྐྱེས་ན་གཡས་ཀྱི་རྩ་དང་མགྲིན་པའི་འཁོར་ལོའ་ིལྟེ་བ། དབུ་མའི་དབུས་ལ་སྐྱེས་ན་དབུ་མའི་རྩ་

དང་སྙིང་ཁའི་ལྟེ་བ་འགྲུབ་པས་སྐྱེས་པའི་དུས་ཀྱི་དབང་གིས་དང་པོར་འཁོར་ལོ་གསུམ་དང་རྩ་

གསུམ་གྱི་གང་ཡང་རུང་བ་གཅིག་དང་དེ་ནས་གཉིས་དང་དེ་ནས་གསུམ་དང་དེ་ནས་ཆུ་གཏེར་ཏེ་

ལྟེ་བའི་འཁོར་ལོ་དང༌། དེ་ནས་མདའ་ཞེས་པ་གཙུག་ཏོར་དང༌། རོ་ཞེས་པ་འཁོར་ལོ་དྲུག་པའི་ལྟེ་

བ་དང༌། རི་བོ་ཞེས་པ་འཁོར་ལོ་བདུན་པའི་ལྟེ་བ་དང༌། དེ་ནས་ནོར་ཞེས་པ་འཁོར་ལོ་བརྒྱད་པ་རྡོ་

རྗེའི་ལྟེ་བའི་རྩ་རྣམས་འཕེལ་བར་གྱུར་པ་སྟེ་རོ་དང་རི་བོ་ནོར་གྱི་རྩ་ནི་གསང་བའི་རྩ་དང་རྡོ་རྗེའི་

རྩ་དང་རྡོ་རྗེའི་རྩེ་མོའ་ིའཁོར་ལོ་ལྟེ་བའི་རྩ་རྣམས་སོ། །བུག་པ་ཞེས་བྱ་བ་རྩ་དགུ་པ་ནོར་བུའི་སྒོའ་ི

རྩ་དུང་ཅན་མར་འགྱུར་ལ། བཅུ་པ་ཕྲ་མོའ་ིརྩ་ནི་སླར་ཡང་སྟེང་གི་ལམ་དུ་སོན་པ་ཚངས་བུག་གི་

དབུ་མའི་སྒོའ།ོ །ཞེས་བླ་མ་ཁ་ཅིག་འཆད་ལ། གཞན་དག་སྲོག་རླུང་གི་རྟེན་དུ་གྱུར་པའི་སྙིང་ཁ་

དང༌། ལྟེ་བའི་དང་པོར་ཆགས་པའི་རྩ་བརྒྱད་ནི་མུ་སྟེགས་སོགས་ལ་གསང་བས་ན་གསང་བའི་

རྩའོ། །ཡང་ན་འཕེལ་བར་འགྱུར་བ་བརྒྱད་ནི་རོ་རྐྱང་ཡིན་ལ། གསང་བའི་རྩ་ཨ་ཝ་དྷཱུ་ཏཱི་ནི་བུག་

པ་ཞེས་པས་བསྟན་པར་བྱའོ་ཞེས་གསུང་ངོ༌། །རྩ་དེ་རྣམས་ནི་སྔར་བཤད་པ་ལྟར་སྡེ་ཡིས་ཕྱེ་བ་

རྣམས་ནི་ཡོན་ཏན་གསུམ་དང་བཅས་ཤིང་ཡུལ་ལྔ་དང་བཅས་པ་སྟེང་འོག་གི་འཁོར་ལོ་བརྒྱད་

པའི་རྩིབས་ཀྱི་རྩ་རྣམས་དག་ཏུ་འགྱུར་ཏེ། 

གཉིས་པ་ནི། གཅིག་གི་སྡེ་ཚན་གྱིས་ཨ་ཝ་དྷཱུ་ཏཱི་དང༌། གཉིས་ཀྱི་སྡེ་ཚན་གྱིས་གཙུག་

ཏོར་དང༌། གསུམ་གྱི་སྡེ་ཚན་གྱིས་སྙིང་ཁའི་ཕྱོགས་དང༌། བཞི་དང་ལྔའི་སྡེ་ཚན་གྱིས་མགོ་བོ་སྟེ་

དཔྲལ་བར་རི་བོང་ཅན་ཟླ་བའི་ཆ་བཅུ་དྲུག་དང༌། རྐང་པ་ཉེར་ལྔའི་གནས་དང༌། དྲུག་གི་སྡེ་ཚན་

གྱིས་མགྲིན་པའི་ཕྱོགས་ཀྱི་སྟེ། བདུན་གྱི་སྡེ་ཚན་གྱིས་ཉི་མའི་རྒྱུ་བ་རྐང་པའི་རྩ་དང༌། བརྒྱད་ཀྱི་

སྡེ་ཚན་གྱིས་ལྟེ་བའི་འཁོར་ལོའ་ིརྩ་སྟེ། དེ་རྣམས་ལས་ནི་གཙུག་ཏོར་དུ་དུས་ཏེ་བཞི་དང༌། སྙིང་

ཁར་ལག་འགྲོ་ཀླུ་སྟེ་བརྒྱད་དང༌། ཟླ་བའི་སྐྱེ་གནས་དགུ་དང༌། དཔྲལ་བར་མི་བདག་སྟེ་བཅུ་དྲུག་

དང༌། མགྲིན་པར་སུམ་ཅུ་རྩ་གཉིས། བཀྲ་ཤིས་གཟའ་ལྷག་ཕུར་བུ་པ་སངས་བཞིའི་སྐྱེ་གནས་ཏེ་

སོ་དྲུག་དང༌། ལྟེ་བར་སོ་གཉིས་པོ་དེའི་ཉིས་འགྱུར་རེ་བཞི་རྣམས་སོ། །དེ་བཞིན་དུ་ཟླ་བའི་རྐང་

པ་ཉེར་ལྔ་རྣམས་ཀྱི་གནས་དཔྲལ་བ་ལས་ཐ་དད་མ་ཡིན་པར་དཔྲལ་བའི་ཕྱི་སྐོར་དུ་གནས་ཤིང༌། 

བདུན་གྱི་སྡེ་ཚན་ཞེ་དགུ་ནི་ཉི་མའི་སྐྱེ་གནས་དང༌། ཉི་རྐང་ཞེ་བརྒྱད་མཐའ་དག་བསྲེས་པའི་

གནས་ཀྱང་མགྲིན་པ་ལས་ཐ་མི་དད་པར་མགྲིན་པའི་ཕྱི་སྐོར་དུ་གནས་སོ། །བཅུའི་སྡེ་ཚན་བརྒྱ་

དང༌། དགུའི་སྡེ་ཚན་བརྒྱད་བཅུ་རྩ་གཅིག་ནི་གང་ཞིག་ལག་པ་དང་རྐང་པ་ལ་གནས་པའི་ཚིགས་

ཀྱི་རྩ་ནི་སུམ་བརྒྱ་དྲུག་ཅུ་ཐབས་ཤེས་གཉིས་ཀྱི་དབྱེ་བས་ཕྱེ་བའི་ནོར་བརྒྱ་བརྒྱད་ཅུ་རྣམས་ཏེ།  

གཅིག་ནི་དལ་བའི་སྐྱེ་གནས་སོ།།

དེ་ལྟར་ན་གཙུག་ཏོར་དུ་བཞི་དང༌། སྙིང་ཁའི་བརྒྱད་དང༌། དཔྲལ་བའི་ཕྱི་རོལ་ཏུ་རི་བོང་

ཅན་གྱི་རྐང་པ་ཉེར་ལྔ་དང༌། མགྲིན་པའི་འཁོར་ལོའ་ིབར་སྐོར་སོ་གཉིས་དང༌། ཕྱི་སྐོར་ཉི་མའི་



ཡེ་ལེའི་མདོར་བསྡུས་བཞི་པའི་རྣམ་བཤད། 337

རྐང་པའི་རྩ་ཞེ་བརྒྱད་དེ་བསྡོམས་པ་བརྒྱ་བཅུ་བདུན་དང༌། ལྷག་མ་དཔྲལ་བའི་རྩ་འདབ་བཅུ་དྲུག་

དང་ལྟེ་བའི་རེ་བཞི་དང༌། དལ་བའི་སྐྱེ་གནས་དང་བཅས་པ་རྣམས་བསྡོམས་པ་བརྒྱ་བརྒྱད་ཅུ་རྩ་

གཅིག་ནི་སྡེ་ཚན་དགུ་དང་སྡེ་ཚན་གྱི་ཐ་མ་ནི་རབ་ཏུ་གསལ་བར་རྣམ་པ་བཅུ་ས་བཅུའི་སྡེ་ཚན་

གང་ཡིན་པ་སྟེ། སྡེ་ཚན་གྱི་རྩ་དེ་དག་ལ་ཞི་བའི་གཟའ་གཡོན་གྱི་དཀྱིལ་འཁོར་ལྔ་དང༌། དྲག་པོའ་ི

གཟའ་གཡས་ཀྱི་དཀྱིལ་འཁོར་ལྔ་རྣམས་འབབ་སྟེ། དཀྱིལ་འཁོར་བཅུ་པོ་དེ་དག་རྣམས་ཀྱི་ཐོག་མ་

དང༌། མཐའི་ཆའི་ཡེ་ཤེས་ཀྱི་རླུང་ནི་ཁྱབ་བདག་དུས་ཀྱི་འཁོར་ལོ་བདེ་ཆེན་དབུ་མའི་ཞབས་དུང་

ཅན་མ་ལ་གནས་པ་དང༌། དུས་ཀྱི་རྩ་ཨ་ཝ་དྷཱུ་ཏཱི་ཡིས་ལོངས་སྤྱོད་ཅིང༌། ནང་གི་དུས་བཞི་རྫོགས་

པའི་མཐར་གཟའ་བཅུའི་བདག་ཉིད་ཀྱི་དཀྱིལ་འཁོར་བཅུའི་ཐ་མའི་རླུང་ཡེ་ཤེས་ཀྱི་ཆ་ཡང་སྒྲིབ་

བྲལ་གྱི་སྲིད་པ་གསུམ་གྱི་བསྐྱེད་མ་བདེ་སྟོང་དབྱེར་མེད་རྡོ་རྗེའི་སྐུ་དུས་ཀྱི་འཁོར་ལོ་ཡི་མཁའ་

འགྲོ་མ་སྣ་ཚོགས་ཡུམ་དུང་ཅན་མ་ཡིས་ལོངས་སྤྱོད་དོ།།

དྲུག་པ་དེ་དག་སྒྲིབ་བྲལ་དུ་སྦྱོང་བྱེད་ཟབ་ལམ་སྒོམ་པར་གདམས་པ་ལ་དྲུག །སྒྲིབ་བྲལ་

དུ་སྦྱོང་བྱེད་ཀྱི་ཟབ་ལམ་བཙལ་བར་གདམས་པ། ཟབ་ལམ་བསྒོམས་ན་རྩ་ཆེན་དྲུག་འགགས་པས་

མངོན་ཤེས་དྲུག་ཐོབ་པར་བསྟན་པ། ཟབ་ལམ་གྱིས་སྲོག་ཐུར་འགགས་པ་ལས་ཡོན་ཏན་མཆོག་

ཐོབ་པར་བསྟན་པ། མཆོག་གི་དངོས་གྲུབ་ཐོབ་པའི་དུས་བསྟན་པ། དེ་ཐོབ་པའི་རྟགས་བསྟན་པ། 

དངོས་གྲུབ་དེ་ཐོབ་པའི་མཚན་ཉིད་བསྟན་པའོ། །དང་པོ་ནི། ནམ་མཁའ་ལ་དང་པོར་རྣལ་འབྱོར་

པས་མཐོང་བའི་མཚན་མ་གང་ཞིག་རང་བཞིན་གྱིས་སྟོང་པའི་ངོ་བོ་དུ་བ་ལ་སོགས་པ་བརྒྱད་ནི་

ཡུལ་ལྔ་དང་ཡོན་ཏན་གསུམ་དག་པ་ལ་གནས་པ་བརྒྱད་དང་དེ་རྣམས་ལ་ཁྱབ་བྱེད་ཆ་དང་ཐིག་

ལེ་སྟེ་རྟགས་བཅུ་དང༌། དེ་ནས་སྣ་ཚོགས་གཟུགས་མཐོང་བ་ལ་གནས་ཤིང་བསམ་གཏན་གྱི་

སེམས་སྟོང་པ་དེའི་རང་བཞིན་དག་ཏུ་མཐོང་བ་ལ་གནས་པར་འགྱུར་རོ། །དེ་ནས་སྲོག་རྩོལ་གྱིས་

ཁམས་དང་ཕུང་པོ་ལྔའི་རླུང་རྣམས་དབུ་མར་རབ་ཞུགས་གཡས་གཡོན་གྱི་རྒྱུ་བ་འགག་ཅིང་སླར་

ཡང་འཛིན་པའི་རྣལ་འབྱོར་གྱིས་རླུང་རྒྱུ་བ་འགགས་པས་མིག་ལ་སོགས་པའི་དབང་པོ་ལྔ་རྣམས་

ཡུལ་ལྔ་ལ་རོ་མཉམ་པས་མངོན་ཤེས་ལྔ་ཐོབ་པར་འགྱུར་རོ། །དེ་ནས་རྗེས་དྲན་གྱི་རླུང་བཅིངས་ཏེ་

སད་པ་དང་རྨི་ལམ་ལ་སོགས་པ་གནས་སྐབས་བཞི་འགག་པ་ལ་ཞུགས་ཤིང༌། ཏིང་ངེ་འཛིན་གྱིས་

མི་འགྱུར་མཆོག་གི་བདེ་བར་རོ་མཉམ་གཞོམ་དུ་མེད་པར་ཡང་དག་རབ་ཏུ་གཞུག་པ་བདེ་སྟོང་

དབྱེར་མེད་ཀྱི་ཏིང་ངེ་འཛིན་ཐོབ་པར་བྱེད་དོ། །དེའི་ཕྱིར་ནང་གི་རིག་མ་ཨ་ཝ་དྷཱུ་ཏཱི་དང་དུང་ཅན་

མར་རླུང་བཀག་ནས་སྒྲིབ་བྲལ་གྱི་ཕུང་པོ་སྐྱེད་པར་བྱེད་པས་སངས་རྒྱས་ཀུན་གྱི་ཡུམ་ཤེར་ཕྱིན་

མ། རྒྱུད་ཐམས་ཅད་ཀྱི་རྡོ་རྗེའི་ཚིག་བཞི་པ་དེ་ཡང་དེ་བཞིན་ནོ་ཞེས་པའི་དོན་ལ་གནས་པ་དབང་

བཞི་པའི་དོན་ཏེ་རྣལ་འབྱོར་པ་ཡིས་སྦྱོར་བ་ཡན་ལག་དྲུག་གིས་བཙལ་བར་བྱའོ།།

གཉིས་པ་ནི། དེ་ལྟར་བཙལ་བ་ལས་ཅི་འབྱུང་ཞེ་ན། ཡན་ལག་དྲུག་གིས་ཁྱབ་བདག་

གཙོ་བོ་དུས་ཀྱི་འཁོར་ལོའ་ིསྐུ་ལཱ་ལ་ནར་རླུང་བཀག་པ་ཡི་མཐུ་ལས་རྣལ་འབྱོར་པ་རྣམས་དག་གི་

མཆོག་གི་ལུས་ལ་ལྷའི་སྤྱན་གྱི་མངོན་ཤེས་ཉིད་དུ་འགྱུར་ལ། གཙོ་བོ་དེའི་གསུང་འོག་གི་དྲི་ཆུའི་

རྩར་རླུང་བཀག་པ་དག་གི་མཐུ་ལས་ལྷའི་རྣ་བའི་མངོན་ཤེས་ཐོབ་ཅིང་དེའི་ཐུགས་སྟེང་སྒྲ་གཅན་

གྱི་རྩར་རླུང་བཀག་པ་ལས་སེམས་ཅན་གཞན་གྱི་སྙིང་སྟེ་སེམས་ལ་གནས་པ་ཇི་ལྟ་བ་བཞིན་ཤེས་

པའི་མངོན་ཤེས་སུ་འགྱུར་རོ། །དེའི་ཤེས་རབ་ཡུམ་གྱི་སྐུ་བཤང་བའི་རྩར་རླུང་བཀག་པའི་མཐུ་

ལས་འདོད་པ་གཟུགས་གཟུགས་མེད་ཀྱི་རྣམ་གསུམ་སྲིད་པ་ལ་གནས་པའི་སེམས་ཅན་གྱི་སྔོན་

གྱི་སྐྱེ་བ་དུ་མ་རྗེས་སུ་དྲན་པའི་མངོན་པར་ཤེས་པར་འགྱུར་རོ། །ཤེས་རབ་དེ་ཉིད་ཀྱི་ནི་གསུང་

སྟེང་གི་རྩ་རཱ་ས་ནའི་རླུང་བཀག་པའི་མཐུ་ལས་ནམ་མཁའི་མཐའ་དང་མཉམ་པའི་འཇིག་རྟེན་

ཐམས་ཅད་དུ་དུས་རྣམས་སུ་ཀུན་ཏུ་འགྲོ་བའི་རྣམ་པ་ཐམས་ཅད་པའི་རྫུ་འཕྲུལ་གྱི་མངོན་ཤེས་ཉིད་

དུ་རབ་ཏུ་འགྱུར་རོ། །ཤེས་རབ་དེའི་ཐུགས་ཡེ་ཤེས་ཀྱི་རང་བཞིན་དུང་ཅན་མར་རླུང་བཀག་པ་

ལས་ནི་གང་ཞིག་མི་འགྱུར་བའི་བདེ་བར་རོ་མཉམ་པ་འདས་མ་འོངས་ཐམས་ཅད་ཀྱི་དུས་སུ་སྟོང་

པ་གཞོམ་དུ་མེད་པའི་ཆོས་ཐམས་ཅད་སོ་སོ་རང་གིས་རིག་པའི་ཟག་ཟད་ཀྱི་མངོན་ཤེས་སུ་འགྱུར་

རོ། །དེའི་ལྷའི་སྤྱན་གྱི་མངོན་ཤེས་ཀྱི་མཐུ་ལས་ཐ་མལ་གྱི་མིག་གིས་མ་མཐོང་བ་ཆོད་པ་དང་

བསྐལ་བའི་དོན་མཐོང་ཞིང་སྲིད་པ་རྣམ་པ་གསུམ་ཡང་མངོན་སུམ་དུ་མཐོང་བར་འགྱུར་རོ། །ལྷའི་

རྣ་བ་དག་གི་མཐུ་ལས་སྲོག་ཆགས་རྣམས་ཀྱིས་བརྗོད་པ་སྙིང་དང་ཁའི་འཁོར་ལོ་ལ་གནས་པའི་

གཞོམ་མེད་ཀྱི་སྒྲ་དང༌། ཁ་ཡིས་བརྗོད་པའི་སྒྲ་ནི་ཐམས་ཅད་ཐོས་པར་འགྱུར་ཞིང༌། དེ་བཞིན་དུ་

གཙོ་བོ་ཡབ་ཡུམ་གྱི་སྐུ་གསུང་ཐུགས་ཀྱི་རྩ་དྲུག་གི་རླུང་འགོག་པའི་སྦྱོར་བ་དག་ལས་མིའི་བདག་

པོ་ཞེས་བོས་ནས་སྒྲིབ་བྲལ་གྱི་རེག་བྱ་དང༌། ལ་སོགས་པས་དྲི་རོ་སོགས་ཡུལ་ཐམས་ཅད་མངོན་

སུམ་དུ་རྟོགས་པར་འགྱུར་རོ།།

གསུམ་པ་ནི། དགག་བྱའི་རླུང་དེ་དག་ཇི་ལྟ་བུ་སྙམ་ན། རླུང་རྒྱུ་བའི་རྩ་ནི་གང་ཞིག་ཐུར་

སེལ་གྱི་རླུང་ནི་ལུས་ཀྱི་དབུས་ལྟེ་འོག་རྣམས་སུ་རྣམ་པ་གསུམ་གྱི་ལམ་དུ་གནས་ཏེ། གསུམ་ནི་

གཅི་བ་དང་བཤང་བ་དང་ཁུ་བ་འབབ་པའི་རྩ་རྣམས་སོ། །སྲོག་རླུང་ནི་ལྟེ་བའི་སྟེང་དུ་རླུང་དེ་དག་

རྣམས་ཀྱི་རབ་ཏུ་རྒྱུ་བའི་རྩ་རྣམ་པ་དགུ་རུ་འགྱུར་ཏེ། ཐ་མ་སྟེ་རྩ་བཅུ་པ་ནི་སངས་རྒྱས་ཀྱི་ཞལ་

ཞེས་པ་ཡེ་ཤེས་ཀྱི་ཞལ་ལོ། །དེའི་སྔ་མ་དགུ་པོ་ནི་རྣ་བ་གཉིས་དང༌། སྣ་གཉིས་དང་མིག་ལ་རྣམ་

གཉིས་ཞེས་པ་དྲུག་པོར་འགྱུར་ཏེ། ལྕེའུ་ཆུང་ནི་ལྕེ་དང་བཅས་པ་གཉིས་དང༌། ཐིག་ལེའི་གནས་

གཙུག་ཏོར་གྱི་བུག་པ་དང་དགུ་པོ་དེར་འགྱུར་ཏེ། བཅུ་པ་སངས་རྒྱས་ཀྱི་ཞལ་ནི་ཐ་མལ་པས་ཤེས་

པ་མིན་པ་འདིའི་མན་ངག་མེད་པ་རྣམས་ལ་རྒྱ་ཡིས་བཏབ་པ་གང་ཡིན་པ་དུང་ཅན་མར་སྲོག་རླུང་

ཆུད་པའོ། །དེ་ལྟ་བུའི་སྲོག་དང་ཐུར་སེལ་གྱི་རྒྱུ་བ་སྲོག་འཛིན་གྱི་སྟོབས་ཀྱིས་འགགས་པར་གྱུར་

ན་རི་བོང་འཛིན་པ་ཧཾ་ཡིག་གིས་ཐིག་ལེ་བསྐྱོད་པའམ་ཞུ་བར་བྱེད་པའི་ཉི་མའི་གཟུགས་གཏུམ་

མོའ་ིམེ་ལྟེ་བ་ནས་གཙུག་ཏོར་གྱི་བར་རྣམས་སུ་རབ་ཏུ་འབར་བར་འགྱུར་ཞིང༌། དེ་ནས་རྗེས་དྲན་

གྱིས་རྡོ་རྗེ་པདྨས་རབ་ཏུ་སད་པར་བྱས་ཏེ་ཕྱག་རྒྱ་གསུམ་གང་རུང་དང་སྙོམས་པར་ཞུགས་པ་ན་

སླར་ཡང་ཟླ་བ་ཧཾ་ཡིག་འདི་ནི་ཉི་མའི་གཟུགས་ཀྱི་དབུ་མའི་མེ་ལྕེས་ཞུ་བར་གྱུར་པས་དགའ་བ་

བཅུ་དྲུག་མྱོང་བར་བྱེད་ཅིང༌། ཞུ་བ་དེ་ནོར་བུའི་རྩེ་མོར་འགག་པར་བྱེད་དོ། །ཏིང་ངེ་འཛིན་གྱིས་

རླུང་རྒྱུ་བ་དང་ཟླ་བ་ཁུ་བ་དང་ཉི་མ་རྡུལ་འཕོ་བ་འགགས་པར་གྱུར་ན་རྣམ་པར་ཤེས་པ་ཤེས་པའམ་

བདེ་ཆེན་དང་ནི་ཡེ་ཤེས་ཤེས་བྱའམ་སྟོང་པ་རོ་གཅིག་ཏུ་འགྱུར་རོ། །དེ་ལྟར་ཡེ་ཤེས་ཀྱི་རྩ་རླུང་

འགགས་པ་དང༌། བཤད་མ་ཐག་པ་དེ་ལྟར་རྡོ་རྗེ་པདྨས་རབ་ཏུ་སད་པར་བྱས་པས་གཏུམ་མོའ་ི

མེས་སྤྱི་བོའ་ིཧཾ་ཞུ་བ་དང་ནི་དེ་བཞིན་དུ་རླུང་དང་ཉི་ཟླ་འགགས་པས་རྣམ་ཤེས་ཡེ་ཤེས་འདྲེས་པར་

གྱུར་པ་དེ་ལྟར་ལུས་ངག་ཡིད་སྒྲིབ་པ་དང་བྲལ་བ་རྣམ་པ་གསུམ་མངོན་དུ་འགྱུར་བས་མཆོག་གི་

གོ་འཕང་ཐོབ་པར་འགྱུར་གྱི་སྒོ་གསུམ་སྒྲིབ་པ་དང་བྲལ་བ་ལས་གཞན་མཐར་ཐུག་གི་འབྲས་བུ་ནི་

ཅུང་ཟད་ཀྱང་ཡོད་པ་མ་ཡིན་ནོ།།

བཞི་པ་ནི། འོ་ན་མཆོག་གི་གོ་འཕང་དེ་ཐོབ་པའི་དུས་གང་ཞེ་ན། ཟླ་བ་ཉི་མའི་གཟུགས་

ནི་སྒྲ་གཅན་གྱིས་ཟོས་པའི་ཚེ་ན་ནམ་མཁའ་གནམ་སྟོང་གི་ཆ་རྫོགས་ལ་དེའི་ཚེ་ཚེས་གཅིག་གི་

ཉིན་མོ་དང་ནི་གནམ་སྟོང་གི་མཚན་མོའ་ིཆ་ནམ་ཡང་མིན་པ་ཉིད་ཀྱི་ཐུན་མཚམས་དེ་ནི་ནང་དུ་

ལུས་ཀྱི་དབུས་སུ་རྣལ་འབྱོར་པ་རྣམས་ཀྱི་ཉི་ཟླ་འགགས་པས་ཆགས་པ་དཀར་ཕྱོགས་ཀྱི་ཆ་ཟད་

ཆགས་བྲལ་ནག་ཕྱོགས་ལ་མ་ཞུགས་པའི་དུས་ཏེ་དེ་ནི་དུས་ཀུན་ཏུ་བདུད་རྩིའི་གོ་འཕང་ཆ་བཅུ་

དྲུག་པ་ལ་གནས་པའོ། །དཔེར་ན་དཀར་ནག་གི་ཕྱོགས་ཟད་པའི་གནམ་སྟོང་གི་མཐར་དཀར་པོའ་ི

ཚེས་གཅིག་ལ་མ་ཞུགས་པའི་དུས་སུ་ཟླ་བ་ནམ་མཁའ་ལ་གནས་པ་ཉི་མའི་གཟུགས་ལ་རོ་མཉམ་

པར་གྱུར་པ་ཇི་ལྟ་བར་ནང་དུ་སྲོག་དང་ཐུར་སེལ་གྱི་རླུང་གཉིས་ཟད་པར་གྱུར་པ་ནི་གསལ་བར་ཏེ་

ངེས་པར་ཡང་ནི་ནང་ལུས་ལ་མར་ངོའ་ིམཐའི་ཆ་བཅུ་དྲུག་པའི་ཆ་དངོས་གྲུབ་ཐོབ་སྟེ། དེའི་དུས་སུ་

ཉི་ཟླའི་འཕོ་བ་དེ་འགག་གོ།

དེ་ལྟར་ཟླ་བ་གཡོན་དང་ཉི་མ་གཡས་པའི་རྩའི་རླུང་རྒྱུ་བ་ཉམས་ཤིང་གཡས་གཡོན་གྱི་

ལམ་ནི་གཉིས་ཀ་ཡི་ཡང་སྲོག་གི་རླུང་ནི་ཆེན་པོའ་ིརྒྱུ་བ་དབུ་མར་འགགས་ལ་ཕྱག་རྒྱའི་ཆུ་སྐྱེས་

རང་གི་རྡོ་རྗེས་རབ་ཏུ་སད་ཅིང་སྦྱངས་པས་གཙུག་གཏོར་གྱི་རི་བོང་ཅན་ཐིག་ལེ་ཞུ་བ་ཉི་མའི་

གཟུགས་ཆེན་པོ་ཅན་གཏུམ་མོའ་ིམེ་ལ་ནི་རབ་ཏུ་ཞུགས་པས་དངོས་པོ་འཁོར་བ་དང་དངོས་མེད་

མྱང་འདས་དབྱེར་མེད་གཅིག་ཏུ་འདྲེས་པར་གྱུར་པའི་འོད་གསལ་ཁམས་གསུམ་གྱི་རྣམ་གསུམ་

སྲིད་པ་ལ་གནས་པ་རྟོག་པས་གཞོམ་དུ་མེད་ཅིང་བདེ་བ་ཆེན་པོ་སོ་སོ་རང་རིག་གིས་རྟོགས་པར་

འགྱུར་བ་དེའི་དུས་སུ་སྒྲུབ་པ་པོ་བདེ་སྟོང་དབྱེར་མེད་པའི་རྣལ་འབྱོར་པར་འགྱུར་ཏེ། དེའི་ཚེ་རྣལ་

འབྱོར་པ་གང་ལ་གཟུང་འཛིན་ལ་སོགས་པའི་གཉིས་ཆོས་ཐམས་ཅད་ནི་ཅུང་ཟད་ཀྱང་མེད་པ་

མཆོག་གི་གོ་འཕང་དུ་འགྲོ་བར་འགྱུར་རོ།།

ལྔ་པ་ནི། མཆོག་གི་གོ་འཕང་ཐོབ་པའི་ཚེ་ཁྲོ་བོ་བཅུ་དང་སངས་རྒྱས་ལྔ་ལྷ་མོ་རྣམས་དང་

བཅས་པ་དང༌། ངེས་པར་རོའ་ིརྡོ་རྗེ་མ་ལ་སོགས་པ་སེམས་མ་རྣམས་དང་སའི་སྙིང་པོ་ལ་སོགས་

པ་སེམས་དཔའ་རབ་ཏུ་དགའ་བའི་ཐུགས་ཅན་རྣམས་རྣལ་འབྱོར་པ་ལ་ཕྱག་ཆེན་གྱི་དངོས་གྲུབ་

འགྲུབ་པའི་དུས་སུ་ནམ་མཁའ་སྟོང་པ་ལ་ནི་མངོན་སུམ་དུ་མཐོང་བར་འགྱུར་རོ། །ཞེས་པས་ཕུང་

སོགས་སྒྲིབ་བྲལ་དུ་འགྱུར་བར་བསྟན་ནོ། །དེ་འདྲའི་རྣལ་འབྱོར་པ་དེའི་འདོད་པའི་དངོས་གྲུབ་

ཕྱག་ཆེན་ཐོབ་པའི་རི་བོང་ཅན་གྱི་ཞག་བཅོ་ལྔའི་ཐོ་རངས་ཀྱི་ཉིན་དག་གི་ཐོ་རངས་དང་ནི་གནམ་

སྟོང་གི་མཚན་མོ་ཕྱེད་འདས་པའི་དུས་ལ་ཐོབ་པར་འགྱུར་རོ། །དེའི་ཚེ་མཁའ་ལས་རིན་པོ་ཆེའམ། 

མེ་ཏོག་སྣ་ཚོགས་པའི་ཆར་ནི་མཆོག་ཏུ་གྱུར་པའི་དུས་ཀྱི་སྦྱོར་བ་བཅུ་དྲུག་པའི་ཆ་ལས་སའི་ 

སྟེང་དུ་འབབ་པར་འགྱུར་རོ།།

དྲུག་པ་ནི། འོ་ན་མཆོག་གི་དངོས་གྲུབ་ཐོབ་པའི་ཚེ་ལུས་ངག་ཡིད་གསུམ་གྱི་གནས་

སྐབས་ཇི་ལྟར་འགྱུར་སྙམ་ན། རྣལ་འབྱོར་པའི་ལུས་ནི་ཤིན་ཏུ་དྭང་ཞིང་རྡུལ་ཕྲན་འདུས་པའི་

གཟུགས་ཉམས་པ་སྟེ་ཐོགས་པ་མེད་ལ་ནམ་མཁའ་དང་མཚུངས་པ་སྟོང་པའི་གཟུགས་མཚན་

དང་དཔེ་བྱད་ལ་སོགས་པ་རྣམས་ཀྱི་ཆ་ཤས་ཡོངས་སུ་རྫོགས་པར་གྱུར་ལ། ཤེས་བྱ་སྣ་ཚོགས་

པའི་འཇིག་རྟེན་གསུམ་པོ་ཉིད་ནི་རྡུལ་དང་བྲལ་བས་དྭང་ཞིང་སྒྲིབ་པ་རྣམ་པར་བྲལ་བ་རྨི་ལམ་

གྱི་སྣང་བ་བཞིན་དུ་སྣང་ཞིང༌། ཆོས་སྟོན་པའི་གསུང་གི་སྐད་ནི་ཕྱོགས་སུ་ཀུན་ནས་ཆད་པ་མེད་

ཅིང་འགྲོ་བ་དུ་མའི་སྐད་གཞན་མཐའ་ཡས་པ་དག་གིས་གདུལ་བྱ་གཞན་གྱི་སྙིང་སྟེ་བསམ་པ་

དང་མཐུན་པར་ཆོས་སྟོན་པ་ལ་འཇུག་པ་སྟེ། སེམས་ཏེ་ཐུགས་ནི་དམ་པ་ཟག་པ་མེད་པའི་བདེ་

བས་གང་ཞིང་རྣམ་རྟོག་གིས་ཅུང་ཟད་ཀྱང་མི་གཡོ་ལ། ཐམས་ཅད་དུས་སུ་ལྷན་ཅིག་སྐྱེས་པ་ 

དག་པའི་སྐུས་འཁྱུད་པའོ།།

གཉིས་པ་ལས་ཀྱི་དབང་གིས་འཇིག་རྟེན་འཇིག་ཚུལ་སྟོན་པ་སངས་རྒྱས་ཀྱི་ཞིང་བསྡུ་

བའི་གནས་པ་ལ་བཞི། ཀུན་རྫོབ་ཏུ་འཇིག་རྟེན་སྐྱེ་འཇིག་ཏུ་འགྱུར་ཚུལ། ལས་རླུང་གིས་སྐྱེ་འཇིག་

བྱེད་པར་བསྟན། འཇིག་བྱེད་གཞན་མེད་པར་བསྟན། ཞིག་པའི་རྗེས་ལ་སྐྱེ་ཞིང་འཆགས་པའི་ཚུལ་

བསྟན་པའོ། །དང་པོ་ནི། ད་ནི་འཇིག་རྟེན་གྱི་ཞེས་སོགས་ཏེ། འདིར་སངས་རྒྱས་ཀྱིས་ཆོས་བསྟན་

པ་ནི་རྣམ་པ་གཉིས་ཏེ། གཅིག་ནི་འཇིག་རྟེན་ཀུན་རྫོབ་ཀྱི་སྒོ་ནས་བསྟན་པའོ། །གཉིས་པ་ནི་དོན་

དམ་པའི་བདེན་པས་བསྟན་པའོ། །དེ་ལ་འཇིག་རྟེན་གྱི་ཀུན་རྫོབ་ཏུ་གསུངས་པ། བདག་རྐྱེན་དབང་

པོ་གཟུགས་ཅན་ལས་སྐྱེས་པའི་བློ་ནི་ཕྱི་རོལ་ཡུལ་གྱི་རྣམ་པ་ཤར་བ་མེད་པར་རྡུལ་ཕྲ་རབ་དུ་མ་

ཚོགས་པའི་རགས་པ་ནི་དངོས་སུ་རིག་གོ་ཞེས་ཁ་ཆེའི་གཞུང་གི་ཆུ་གཏེར་གྱི་རྗེས་སུ་འབྲང་བའི་

བྱེ་བྲག་སྨྲ་བའི་གཞུང་ལུགས་ཉིད་དུ་འདོད་ཅེས་པ་དང༌། དེ་བཞིན་དུ་མུ་སྟེགས་པ་ཐམས་ཅད་ཀྱང་

ཕྱི་རོལ་གྱི་དོན་རྡུལ་ཕྲ་རབ་བསགས་པར་འཛིན་པ་སྟེ། དེས་ན་ཀུན་རྫོབ་ཏུ་ཕྱི་རོལ་ཏུ་སངས་རྒྱས་

ཀྱི་ཞིང་རྣམས་དང༌། འཇིག་རྟེན་གྱི་ཁམས་རྣམས་ཀྱི་ཡང་སྐྱེ་བ་དང་འཇིག་པའི་བྱེད་པ་པོ་རྡུལ་ཕྲ་

རབ་ཏུ་འདོད་པར་རིག་པར་བྱའོ།།

འཇིག་རྟེན་གྱི་ཁམས་དེ་ཡང་སེམས་ཅན་རྣམས་ཀྱི་དགེ་བ་དང་མི་དགེ་བའི་འབྲས་བུས་

ལོངས་སྤྱོད་པའི་རྒྱུ་ལས་སྐྱེ་འཇིག་ཏུ་འགྱུར་ཏེ། སེམས་ཅན་གྱི་ཕུང་པོ་སྐྱེ་ཞིང་འཇིག་པ་ཇི་སྲིད་པ་

དེ་སྲིད་དུ་འཇིག་རྟེན་གྱི་ཁམས་ཀྱང་སྐྱེ་ཞིང་འཇིག་པར་རིག་པར་བྱའོ་ཞེས་པ་ནི་ངེས་པའོ།།

གཉིས་པ་ནི། དེས་ན་འཇིག་རྟེན་གྱི་ཁམས་སྔ་མ་ཉེ་བར་སྡུད་པའི་དུས་སུ་ཡང་ཕྱི་མ་

འབྱུང་བར་བྱེད་པའི་ལས་ཀྱི་རླུང་འདི་ནི་འཇིག་རྟེན་གྱི་ཁམས་དང་སངས་རྒྱས་ཀྱི་ཞིང་སྡུད་པ་

དང༌། འཇིག་རྟེན་གྱི་ཁམས་ཕྱི་མ་འབྱུང་བའི་དུས་སུ་ཡང་ལས་ཀྱི་རླུང་གང་གིས་མངོན་སུམ་དུ་

འཇིག་རྟེན་གྱི་ཁམས་དང་སངས་རྒྱས་ཀྱི་ཞིང་རྣམས་ཀྱང་སྐྱེད་པར་བྱེད་པའོ། །ཞིང་དེའི་རང་

བཞིན་རྣམ་པ་གཉིས་ཏེ། གཅིག་ནི་ནམ་མཁའ་ལ་བརྟེན་པའི་སྐར་མ་འདུག་ས་གཅིག་ནས་འཆར་

གྱི་གཡས་གཡོན་དུ་འགྲོ་བ་མེད་པ་གཞན་དུ་འཕོ་བ་མེད་པ་སྟེ་འཇིག་རྟེན་གྱི་ཁམས་དང་སངས་

རྒྱས་ཀྱི་ཞིང་གི་ཕྱོགས་གཞན་གང་དུ་ཡང་འགྲོ་བར་མི་བྱེད་དོ།།

གཉིས་པ་ནི་ནམ་མཁའ་ལ་ཁྱིམ་གྱི་འཁོར་ལོ་བཞིན་དུ་གཡས་གཡོན་དུ་འཁོར་བའི་རང་

བཞིན་ནོ། །དེ་བཞིན་དུ་འཇིག་རྟེན་གྱི་ཁམས་ཀྱི་ནང་དུ་འདུས་པའི་བརྟན་པ་རྣམས་ནི་མི་གཡོ་

བའི་རང་བཞིན་ནོ། །སྲོག་ཆགས་རྣམས་ནི་གཡོ་བའི་རང་བཞིན་ཏེ། དེ་དག་སྐྱེད་བྱེད་ལས་ཀྱི་

རླུང་ཞེས་པ་ནི་རྣམ་པར་ཤེས་པའི་ཆོས་ཀྱི་དགེ་མི་དགེའི་ལས་ཉིད་དོ། །དེས་བསྟན་པའི་འཇིག་

རྟེན་སྡུད་པ་དེ་བཞིན་དུ་འཇིག་རྟེན་གྱི་ཁམས་སྡུད་པའི་ཚེ་ཐོག་མར་རྡུལ་ཕྲ་རབ་ལས་གྲུབ་པའི་

ལུས་རྣམས་ཉེ་བར་སྡུད་པའོ། །དེས་ན་འཇིག་རྟེན་གྱི་ཁམས་སྡུད་པ་དང་བསྐྱེད་པའི་དུས་ཞེས་པ་

ནི་ཆགས་པ་དང་འཇིག་པའི་མཚན་ཉིད་ཅན་ཏེ་སྐྱེ་བ་དང་འཇིག་པའི་ཆོས་ཅན་ལས་སངས་རྒྱས་

ཀྱི་ཞིང་དང་འཇིག་རྟེན་གྱི་ཁམས་ཉེ་བར་སྡུད་པའི་དུས་སུའོ།།

གསུམ་པ་ནི། འཇིག་རྟེན་གྱི་ཁམས་འཇིག་པའི་དུས་དེར་ས་ལས་ཞེས་པ་ནི་སའི་ཁམས་



ཡེ་ལེའི་མདོར་བསྡུས་བཞི་པའི་རྣམ་བཤད། 343

ལས་ཆུ་ལ་སོགས་པའི་ཁམས་ཀྱི་རྡུལ་ཕྲ་རབ་གང་དག་སྔོན་འཇིག་རྟེན་གྲུབ་པའི་དུས་སུ་ཡང་

དག་པར་སྦྱོར་བས་གནས་པ་རྣམས་ཏེ། དེ་རྣམས་སའི་རྡུལ་ཕྲ་རབ་ཀྱི་ཚོགས་པ་ལ་ས་ཆུ་མེ་རླུང་

གི་རྡུལ་ཕྲན་རྣམས་ཕྱེ་སྟེ་སའི་རྡུལ་ཕྲ་རབ་རྣམས་སོ་སོ་ཐ་དད་དུ་བྱས་ནས་ཆུའི་ཁམས་ལ་སྟེ་ཆུའི་

རྡུལ་ཕྲ་རབ་ཀྱི་ཚོགས་ལ་འཇུག་པར་བྱེད་དོ། །དེ་བཞིན་དུ་ཆུའི་ཁམས་ལས་ས་དང་མེ་དང་རླུང་

གི་རྡུལ་ཕྲ་རབ་སོ་སོར་ཕྱེ་ནས་མེ་ལ་འཇུག་པར་བྱེད་དེ། མེ་ལས་ཕྱེ་ནས་རླུང་ལ་འཇུག་པར་བྱེད་

དོ། །རླུང་ལས་ཕྱེ་ནས་ནམ་མཁའ་ལ་སོ་སོར་ཀུན་ཏུ་སྤྱོད་དོ། །ཚུལ་དེ་ལྟར་ལས་ཀྱི་དབང་གིས་

འཇིག་རྟེན་གྱི་ཁམས་ཉེ་བར་སྡུད་པ་སྟེ། མུ་སྟེགས་པས་བཏགས་པ་ལྟར་ས་འོག་ན་དུས་ཀྱི་མེ་

ཞེས་བྱ་བའི་ལྷ་འགའ་ཞིག་ཡོད་པ་དེས་འཇིག་རྟེན་གྱི་ཁམས་བསྲེག་པར་བྱེད་པ་དང་ཐལ་བར་

བྱེད་པ་ནི་མ་ཡིན་ནོ། །དེས་ན་དུས་ཀྱི་མེ་ཞེས་པ་འབྱུང་བའི་རྡུལ་ཕྲ་རབ་བསགས་པ་གང་ཡིན་པ་

དེ་ཉིད་ཀྱིས་ཆོས་གཞན་སའི་རྡུལ་རྣམས་ཆུའི་རྡུལ་ཕྲ་རབ་ལ་འཇུག་པར་བྱེད་པ་ལ་སོགས་པའི་

ཚུལ་གྱིས་ཟ་བར་བྱེད་པའི་ཕྱིར་རྡུལ་ཕྲ་རབ་དང་བྲལ་བ་གང་ཡིན་པ་དུས་ཀྱི་མེ་ཞེས་བྱ་བ་རྟོག་

པས་བཏགས་པ་དེས་ནི་ཅུང་ཟད་ཀྱང་བསྲེག་པར་མི་བྱེད་ཅིང་ཟ་བར་མི་བྱེད་དོ།།

བཞི་པ་ནི། དེ་ལྟར་བརྟན་པ་སྣོད་རྣམས་ཞིག་པར་གྱུར་པའི་རྗེས་ལ་རྣམ་པར་ཤེས་པའི་

ཆོས་ཅན་གྱི་སེམས་ཅན་གྱི་སྲོག་གང་ཡིན་པ་དེ་རྣམས་ཞིང་གང་ཞིག་ལས་ཀྱི་རླུང་གིས་བསྐྱེད་

པའི་ཞིང་གཞན་གྱི་འཇིག་རྟེན་གྱི་ཁམས་དག་ཏུ་འགྲོ་སྟེ། འཇིག་རྟེན་གྱི་ཁམས་དེ་རྣམས་ལ་ཉེ་

བར་ལོངས་སྤྱོད་པའི་སླད་དུའོ། །དེ་ལྟར་ན་ལས་ཀྱི་རླུང་མཐའ་ཡས་པ་རྣམས་ནི་འཇིག་རྟེན་གྱི་

ཁམས་སྐྱེད་པར་བྱེད་པ་དང༌། སངས་རྒྱས་ཀྱི་ཞིང་སྐྱེད་པར་བྱེད་པ་སྟེ། དཔེར་ན་སྲོག་ཆགས་

རྣམས་ཀྱི་སྲོག་རྣམས་སོ་སོའ་ིལུས་སྐྱེད་པར་བྱེད་པ་བཞིན་དུ་བརྟན་པ་རྣམས་ཀྱི་འཕེལ་བ་ལས་

རླུང་གིས་སྐྱེད་པར་བྱེད་པའོ། །ཞེས་པ་ནི་ཀུན་རྫོབ་ཀྱི་གྲུབ་པའི་མཐའོ།།

གསུམ་པ་ལས་རླུང་ལས་གྲོལ་བའི་སངས་རྒྱས་བྱང་སེམས་ཀྱི་བཞུགས་པ་སྟོན་པ་

ནམ་མཁའི་ཁམས་ལ་རི་རབ་ཀྱི་རྡུལ་དང་མཉམ་པའི་སེམས་དཔའ་རྣམས་དང་ཐབས་གཅིག་ཏུ་

བཞུགས་པའི་གནས་པ་ནི། ད་ནི་ལས་ཀྱི་རླུང་ལས་གྲོལ་ཞེས་སོགས་ཏེ། འདིར་བཟང་པོ་སྤྱོད་པའི་

སྨོན་ལམ་གྱི་རྒྱལ་པོར་བསྒྲགས་པ་ལས་བཅོམ་ལྡན་འདས་ཀྱིས་སངས་རྒྱས་རྣམས་ཀྱི་བཞུགས་

པ་གསུངས་པ་འདི་ལྟ་སྟེ། རྡུལ་གཅིག་སྟེང་ན་རྡུལ་སྙེད་སངས་རྒྱས་རྣམས། །སངས་རྒྱས་སྲས་

ཀྱི་དབུས་ན་བཞུགས་པ་དག1།ཅེས་གསུངས་པའི་ཕྱིར་ཀུན་རྫོབ་ཏུ་སངས་རྒྱས་ཀྱི་སྐུ་རྣམས་ཀྱི་

བཞུགས་པའི་ཚུལ་བསྟན་པ་གང་ཡིན་པ་དེ་ནི་སྨོན་ལམ་གྱི་དབང་དང་གདུལ་བྱའི་བསམ་པའི་

དབང་གིས་རྟེན་གྱི་ཞིང་སྤངས་པ་དང་རྟེན་མེད་པ་མ་ཡིན་ནོ། །སྒྲིབ་པ་མེད་པའི་ཆོས་ཀྱི་དབང་

དུ་བྱས་པ་ལས་དོན་དམ་པར་ནི་རྟེན་དང་བརྟེན་པའི་ཚུལ་གྱིས་བཞུགས་པ་མེད་དེ། ཤེར་ཕྱིན་གྱི་

ཆོས་འཕགས་ཀྱི་ལེའུ་ལས་རིགས་ཀྱི་བུ་དེ་བཞིན་གཤེགས་པ་དེ་ནི་གང་ནས་ཀྱང་མ་བྱོན། གང་

དུ་ཡང་མ་བཞུད་དེ། དེ་བཞིན་ཉིད་ལས་མ་གཡོས་སོ། །དེ་བཞིན་ཉིད་གང་ཡིན་པ་དེ་ནི་དེ་བཞིན་

གཤེགས་པ་སྟེ། རིགས་ཀྱི་བུ་མི་སྐྱེ་བ་ལ་འོང་བའམ་འགྲོ་བ་མེད་དེ། མི་སྐྱེ་བ་གང་ཡིན་པ་དེ་ནི་དེ་

བཞིན་གཤེགས་པའོ།2།ཞེས་སོགས་ཀྱིས་སངས་རྒྱས་དེ་རྣམས་ལ་གང་དུ་ཡང་གཤེགས་པའམ་

བྱོན་པ་མ་བྱུང་ངོ༌། །འབྱུང་བར་མི་འགྱུར་རོ། །མི་འབྱུང་ངོ༌། །ཞེས་གསུངས་སོ།།

དེས་ན་དག་པའི་རྡུལ་ཕྲ་རབ་ས་བཅུ་གཉིས་ཐོབ་པ་ལས་གྲུབ་པའི་བཅུད་འགྱུར་མེད་ཀྱི་

བདེ་བ་ཆེན་པོ་ལུས་ཀྱི་ཁམས་ཐམས་ཅད་བདེ་བས་འབིགས་པར་བྱེད་པ་དེས་ཐོབ་པར་བྱ་བའི་

རྡུལ་གཅིག་གི་རྩེ་མོའ་ིརྟེན་ས་བཅུ་གཉིས་ལ་བརྟེན་པ་དེ་ཉིད་བཅུ་དྲུག་རིག་པའི་བདག་ཉིད་སངས་

རྒྱས་ཐམས་ཅད་བཞུགས་པ་སྟེ། སངས་རྒྱས་ཀྱི་ཕུང་པོ་གང་དག་རྣམ་པ་ཐམས་ཅད་པའི་སྟོང་

པའི་མཚན་ཉིད་ཀྱི་སྐུ་ཅན་སྒྲིབ་པ་མེད་པ་རྣམས་མཐའ་དག་བཞུགས་སོ། །དེ་ལྟར་སངས་རྒྱས་

ཀྱི་ཞིང་ནི་མ་ལུས་པ་ལས་ཀྱི་རླུང་གིས་བསྐྱེད་པ་ཅན་མིན་པར་ཏེ་ལས་ཀྱི་རླུང་དང་བྲལ་བར་གྱུར་

པའོ། །དེ་ལྟ་བུའི་སངས་རྒྱས་ཀྱི་ཞིང་སྲིད་གསུམ་སྒྲིབ་བྲལ་དུ་བསྐྱེད་པར་མཛད་པ་ཡེ་ཤེས་ཀྱི་

སྐུ་ཡིས་རྣམ་པར་གཟིགས་ནས་ནི་དག་པའི་རྡུལ་ས་བཅུ་ལ་སངས་རྒྱས་ཐམས་ཅད་བཞུགས་པ་

སྟེ། སངས་རྒྱས་ཀྱི་སྲས་དེ་རྣམས་དང་ཐབས་ཅིག་ཏུ་བཞུགས་སོ། །དག་པའི་རྡུལ་ཇི་ལྟ་བུ་ཞེ་ན། 

བདེ་སྟོང་གཉིས་ཀ་རོ་མཉམ་པའི་དག་པའི་རྡུལ་ལའོ། །ཞེས་པ་ནི་དཔེར་ན་ཕལ་པའི་བཅུད་དངུལ་

ཆུ་གྲུབ་པའི་བཅུད་དུ་བྱས་པས་གཉིས་ཀ་རོ་མཉམ་པ་དང་མཚུངས་པར་འགྱུར་བ་དང་བཅས་

1  བཀའ་འགྱུར། དཔེ་བསྡུར་མ། དེབ། ༩༨ ཤོག ༩༢༡ ཕྲེང་། ༨

2  བཀའ་འགྱུར། དཔེ་བསྡུར་མ། དེབ། ༣༡ ཤོག ༤༧༥ ཕྲེང་། ༡༡

པའི་འཁོར་བ་པའི་བྱང་སེམས་རྣལ་འབྱོར་གྱི་སྟོབས་ཀྱིས་མི་འགྱུར་བར་བྱས་པ་ལས་ཐོབ་པའི་

ས་བཅུ་གཉིས་ལ་བཞུགས་པའོ་ཞེས་པའི་དོན་ཏོ། །སངས་རྒྱས་སྲས་ཀྱི་དབུས་ན་བཞུགས་པ་

དག །ཅེས་པ་ནི། བྱང་ཆུབ་སེམས་དཔའ་རྣམས་ཀྱིས་བསྐོར་བ་སྟེ་ཞེས་པ་ལ་བྱང་སེམས་ནི་སྒྲིབ་

པའི་ཆ་ཤས་ཅུང་ཟད་ཙམ་ལུས་པ་ཉིད་ཀྱི་སངས་རྒྱས་སུ་སྨན་པའི་སེམས་དང་ལྡན་པའི་བྱང་ཆུབ་

སེམས་དཔའ་རྣམས་ཀྱིས་བསྐོར་བའོ། །སྨོན་པའི་སེམས་ནི་རྡོ་རྗེ་སྙིང་འགྲེལ་ལས་སྟོང་གཟུགས་

མཐོང་བ་ལ་ཡང་བཤད་དོ།།

རྡོ་རྗེ་སྲས་པོ་རྣམས་ཞེས་པ་ནི། རྡོ་རྗེ་རྣམ་ཀུན་མཆོག་གི་སྟོང་པ་སྲས་པོ་ནི་སོ་སོ་རེ་

རེའི་རོའ་ིརྡུལ་ལ་ཞེས་པ་ཤེས་རབ་དང་ཐབས་གཉིས་ཀའི་རིགས་ལ་དྲུག་དྲུག་ཏུ་ཕྱེ་བའི་ཆོས་ཀྱི་

དབང་གིས་ས་བཅུ་གཉིས་ལ་གནས་པ་རྣམས་ཏེ། དེའི་ནང་ནས་ས་བརྒྱད་པ་མི་གཡོ་བ་ལ་སོགས་

པ་ལ་གནས་པ་རྣམས་ས་ཞེས་པའི་དོན་ཏོ། །དེ་བཞིན་དུ་ས་ལ་སོགས་པའི་ཁམས་མི་འགྱུར་བར་

གྱུར་པའི་རྡུལ་ལ་འདོད་ཆགས་དང་བྲལ་བ་ལ་སོགས་པའི་གང་ཟག་ས་ལ་སོགས་པའི་ཟད་པར་

མངོན་སུམ་དུ་བྱས་པ་མཐའ་ཡས་པ་རྣམས་ཏེ། མི་གཡོ་བ་ལ་སོགས་པའི་ས་ལ་རབ་ཏུ་ཞུགས་པ་

རྣམས་ས་ཞེས་པའི་དོན་ཏོ། །དེས་ན་འདིར་རྡུལ་གྱི་སྒྲ་ཡིས་མི་གཡོ་བ་ལ་སོགས་པའི་ས་རྣམས་

གསུངས་ཀྱི་རྡུལ་ཕྲ་རབ་རྣམས་སུ་གསུངས་པ་ནི་མ་ཡིན་ནོ། །དག་པའི་རྡུལ་གྱི་སྒྲ་ཡིས་སངས་

རྒྱས་ཀྱི་རྟེན་དུ་གྱུར་པའི་ཐབས་ཤེས་ཀྱི་ས་བཅུ་གཉིས་པོ་རྣམས་གསུངས་ཏེ། སྒྲུབ་པ་ཐམས་ཅད་

ཟད་པ་མངོན་སུམ་དུ་བྱས་པའི་ཕྱིར་རོ། །ཞེས་པའི་དོན་ཏོ། །རྒྱལ་སྲས་དེ་དག་རྣམས་དང་ཐབས་

ཅིག་བདེ་སྟོང་དབྱེར་མེད་རྡོ་རྗེ་སེམས་དཔའ་ཆགས་པའི་དུས་ཀྱི་བར་དུ་ནམ་མཁའ་ལ་རྣམ་པར་

བཞུགས་ཞེས་པ་ནི་འདིར་ཇི་སྲིད་སེམས་ཅན་རྣམས་ཀྱི་བསོད་ནམས་དང་ཡེ་ཤེས་ཀྱི་ཚོགས་

རྫོགས་པར་མ་གྱུར་པ་དེ་སྲིད་དུ་སེམས་ཅན་དེ་རྣམས་ཀྱིས་སངས་རྒྱས་འབྱུང་བ་མཐོང་བ་མི་

འགྱུར་རོ། །དེས་ན་ཆགས་པའི་དུས། ཞེས་པ་ཚོགས་མ་རྫོགས་པ་དེ་སྲིད་ཀྱི་བར་དུ་ནམ་མཁའ་

ལ་རྣམ་པར་བཞུགས་ཞེས་པ་སྟེ་ཆོས་ཀྱི་སྐུ་ལ་གནས་ཞེས་པའི་དོན་ཏོ།།

བཞི་པ་ལས་ཀྱི་རླུང་གིས་འཇིག་རྟེན་འཆགས་པའི་ཚུལ་སྟོན་པ་སངས་རྒྱས་ཀྱི་ཞིང་

འབྱུང་བའི་གནས་པ་ནི། ད་ནི་འཇིག་རྟེན་གྱི་ཞེས་སོགས་ཏེ། སཾ་པར་ཏའི་དུས་ཞེས་པ་ལ། སཾ་

པར་ཏ་ནི་འཇིག་པར་བཤད་ཅེས་གྲག་གོ །འདིར་སཾ་པར་ཏ་འཇིག་པའི་དོན་དུ་སྨྲ་བའི་ཚིག་འདི་

ནི་འཐད་པ་མ་ཡིན་ཏེ། སཾ་ནི་ཡང་དག་པ། པར་ཏ་འཇུག་པའམ་འཛིན་པ་སྟེ་ཡང་དག་པར་འཛིན་

པར་བྱེད་པ་ཞེས་པར་འགྱུར་ལ། འདིར་ཡང་དག་པའི་རྣམ་པའམ་ཚིག་ཆོས་དགེ་བ་དང་ཆོས་མ་

ཡིན་པ་མི་དགེ་བ་ལ་འཇུག་པའི་ཕྱིར་རོ། །ལས་དགེ་མི་དགེའི་དབང་གིས་འཇིག་རྟེན་ཆགས་

པ་ནི་སཾ་པར་ཏའི་དོན་ཏོ། །ཞེས་པ་ཆགས་པ་དེའི་རྒྱུ་ལས་ལས་ཀྱི་རླུང་རྣམ་པ་གསུམ་དུ་འགྱུར་

ཏེ། ཡང་དག་པར་འཛིན་པར་བྱེད་པ་དང་། སྲུབ་པར་བྱེད་པ་དང་དབྱིབས་བྱེད་པའོ། །དེ་རྣམས་

ལས་ཀྱང་འཛིན་པར་བྱེད་པའི་རླུང་གིས་ས་ཆུ་སྲེག་ཟ་རླུང་དང་སྟོང་པའི་རང་བཞིན་གྱི་རྡུལ་ཕྲན་

གྱི་ཚོགས་འཛིན་ཏེ། དཔེར་ན་སྤྲིན་སྡུད་པ་ཉིད་ཀྱི་རླུང་གིས་ཆུའི་རྡུལ་ཕྲ་རབ་ཀྱི་ཚོགས་འཛིན་པ་

བཞིན་ནོ། །དེ་ནས་སྲུབ་པར་བྱེད་པའི་རླུང་གིས་ས་ལ་སོགས་པའི་རོ་ནམ་མཁའི་མཐར་ཐུག་པའི་

རྡུལ་གྱི་ཚོགས་མཐའ་དག་སྲུབ་པར་བྱེད་དེ། ཆུ་ལས་ལན་ཚ་གྲུབ་པ་བཞིན་དུ་ཁམས་རྣམས་སྲ་

བ་ཉིད་དུ་གྱུར་གྱི་བར་དུ་བསྲུབ་པའོ། །དེ་བཞིན་དུ་རྡུལ་ཕྲན་དེ་དག་རྣམས་ཕན་ཚུན་དུ་སྦྱོར་བར་

འགྱུར་ཏེ། གཙོ་བོའ་ིཡོན་ཏན་དངོས་པོ་ལ་ཆུང་ངུ་སྟེ་ཕལ་པའི་ཡོན་ཏན་གྱི་དངོས་པོས་སྦྱོར་བ་

རྣམས་སོ། །དེས་ན་སྲ་བའི་ཆོས་ལ་སའི་རྡུལ་ཕྲ་རབ་གཙོ་བོའ་ིདངོས་པོ་སྦྱོར་ཏེ། ལྷག་མ་ཆུ་ལ་

སོགས་པ་ནི་ཕལ་བས་སོ། །དེ་བཞིན་དུ་ཆུ་སྟེ་བཤེར་བའི་ཆོས་ལ་ཆུའི་རྡུལ་གཙོ་བོའ།ོ །མེ་སྟེ་དྲོ་

བའི་ཆོས་ལ་མེའི་རྡུལ་གཙོ་བོའ།ོ །གཡོ་བའི་ཆོས་ཉིད་ལ་རླུང་གི་རྡུལ་གཙོ་བོ་སྟེ། གཞན་རྣམས་

ལ་ཕལ་པའི་ཚུལ་གྱིས་སྦྱོར་རོ། །རོ་སྟེ་ནམ་མཁའ་ལ་རྡུལ་ཐམས་ཅད་ཆ་མཉམ་པ་སྟེ། རང་རང་གི་

ཡོན་ཏན་སྲ་བ་སོགས་དང་བྲལ་བའི་ཚུལ་གྱིས་སྦྱོར་བའོ།།

དེས་ན་དབྱིབས་ཀྱི་རླུང་ནི་ཆེན་པོ་དག་གིས་སངས་རྒྱས་ཀྱི་ཞིང་རྣམས་མཐའ་དག་གི་

དབྱིབས་རྣམ་པར་འགོད་པར་བྱེད། ཅེས་པ་ནི་ནང་དུ་སྲོག་དང་ཐུར་སེལ་ལ་སོགས་པའི་རླུང་བཅུ་

ཡིས་ལུས་མཐའ་དག་རྣམ་པར་འགོད་པ་ཕྱི་ནང་མཚུངས་པའོ་ཞེས་པའི་དོན་ཏོ། །འདིར་ཇི་ལྟར་

ཕྱི་རོལ་ལ་བརྟེན་པ་རྣམས་འཇིག་པ་དང་འཕེལ་བའི་རྒྱུ་ཡིན་པ་དེ་བཞིན་དུ་ལུས་ལ་སོགས་པ་

འཕེལ་བ་དང་འཇིག་པའི་རྒྱུ་སྲོག་ལ་སོགས་པ་རླུང་བཅུ་རྣམས་ཏེ། བརྟན་པ་རྣམས་ཀྱི་འཇིག་པ་

དང་འཕེལ་བའི་རྒྱུ་ལས་རླུང་གསུམ་པོ་རྣམས་སོ། །ཕྱི་རོལ་ཏུ་འཇིག་རྟེན་གྱི་ཁམས་ནི་མི་མཇེད་



ཡེ་ལེའི་མདོར་བསྡུས་བཞི་པའི་རྣམ་བཤད། 347

ལྟ་བུ་སོ་སོ་དག་ལ་སླར་ཡང་ཁོར་ཡུག་གི་རི་བོ་ཆེན་པོ་དག་གིས་ནི་ཀུན་ཏུ་བསྐོར་ནས་གནས་པ་

ཞེས་པ་ནི་སེམས་ཅན་གྱི་ལུས་སོ་སོ་དག་ལ་སྤུ་དང་པགས་པ་ཇི་ལྟ་བ་བཞིན་ནོ། །སངས་རྒྱས་ཀྱི་

ཞིང་དེའི་དབུས་སུ་ལས་ཀྱི་ས་ནི་ཆེན་པོ་དག་གིས་རང་བཞིན་འཇིག་རྟེན་གྱི་ཁམས་གཅིག་རབ་

ཏུ་འབྱུང་བ་ཉིད་དུ་འགྱུར་ཏེ། ནང་དུ་རྩ་ཐམས་ཅད་ཀྱི་གཙོ་བོ་ཨ་ཝ་དྷཱུ་ཏཱི་གཅིག་ཇི་ལྟ་བ་བཞིན་

ནོ། །འཇིག་རྟེན་གྱི་ཁམས་ལྷག་མ་ལོངས་སྤྱོད་ཀྱི་ས་པའི་རང་བཞིན་ཅན་རྣམས་ནི་ནང་དུ་རོ་རྐྱང་

ལ་སོགས་པ་རྩ་གཞན་རྣམས་བདེ་འགྲོའ་ིསེམས་ཅན་རྣམས་ལ་ཡུལ་གྱི་དབྱེ་བ་བྱེད་པ་སྟེ། ནང་དུ་

རོ་རྐྱང་ལ་སོགས་པའི་ལུས་ཀྱི་རྩ་གཞན་རྣམས་བཞིན་ནོ། །འཇིག་རྟེན་གྱི་ཁམས་རྣམས་རིན་པོ་

ཆེའི་ཁམས་ཀུན་གྱིས་རབ་ཏུ་གང་བ་རྣམས་ཞེས་པ་ནི་ནང་དུ་ཁྲག་གིས་གང་བའི་རྩ་རྣམས་ཇི་ལྟ་

བ་བཞིན་ནོ། །དེ་འདྲ་བའི་འཇིག་རྟེན་གྱི་ཁམས་དང་བཅས་པའི་སངས་རྒྱས་ཀྱི་ཞིང་ལས་རླུང་གི་

དབང་གིས་འབྱུང་སྟེ། ནང་དུ་རྩ་སྟོང་ཕྲག་བདུན་ཅུ་རྩ་གཉིས་དང་བཅས་པའི་ལུས་སྲོག་ལ་སོགས་

པའི་རླུང་ལས་སྐྱེ་བ་ཇི་ལྟ་བ་བཞིན་ནོ།།

ལྔ་པ་ཆགས་པའི་འཇིག་རྟེན་དཀྱིལ་འཁོར་ལ་སོགས་པར་དག་ཚུལ་སྟོན་པ་སངས་རྒྱས་

ཀྱི་ཞིང་རྡོ་རྗེར་བྱིན་གྱིས་བརླབས་པའི་གནས་ལ་བརྒྱད། འཇིག་རྟེན་གྱི་ཁམས་དཀྱིལ་འཁོར་དུ་

དག་ཚུལ། ཕྱི་ནང་གི་འཇིག་རྟེན་སྐུ་གཟུགས་དང་དཀྱིལ་འཁོར་དུ་དག་ཚུལ། ཞར་ལ་ལྷུན་པོའ་ི

གནས་ཚུལ་བསྟན་པ། རྡོར་དྲིལ་གྱི་མཚན་ཉིད་བསྟན་པ། མཆོད་རྟེན་གྱི་ཚད་བསྟན་པ། སངས་

རྒྱས་ཀྱི་མཚན་དཔེ་བཤད་པ། ནོར་བུ་ལ་སོགས་པའི་ཁམས་ཀྱི་རང་བཞིན་ངེས་པར་བྱ་བ། 

འཇིག་རྟེན་གྱི་གནས་ཚུལ་དང་ཁྱིམ་བཅུ་གཉིས་ཀྱི་རང་བཞིན་བསྟན་པའོ། །དང་པོ་ནི། ལྷུན་པོའ་ི

ཚད་བསྟན་པ་ནི། ད་ནི་འཇིག་རྟེན་གྱི་ཞེས་པ་ནས། དབུས་ནི་ལྗང་ཁུ་སྟེ། ཧ་ཡིག་གི་ཆོས་ཉིད་ཀྱི་

ཕྱིར་རོ། །ཞེས་པའི་བར་ཏེ། འདི་དག་གིས་ནི་རི་རབ་ཀྱི་ཕྱོགས་བཞིའི་ས་བོན་དང་གླིང་བཞིའི་ས་

བོན་གྱི་ཡི་གེ་ཡ་ར་ལ་ཝ་བཞི་དང་ཁམས་བཞིའི་རང་བཞིན་དུ་བསྟན་ལ། ལྷུན་པོའ་ིདབུས་ཧ་ཡིག་

གི་ཆོས་ཅན་དང་། ནམ་མཁའི་ཁམས་བར་བསྟན་པ་ཡིན་ནོ།།

དེ་ལྟ་བུའི་ལྷུན་པོའ་ིདབྱིབས་དཀྱིལ་འཁོར་དང་སྦྱར་བ་ནི། ལྷུན་པོ་དེའི་སྙིང་པོར་ཏེ་

དབུས་སུ་དེའི་ནང་དུ་ཆུད་པ་འདིར་ནི་དཀྱིལ་འཁོར་ཆེན་པོ་སྟེ་ཡེ་ཤེས་ཀྱི་དཀྱིལ་འཁོར་ཞེས་པ་

ནི་སྔར་བརྗོད་ཟིན་ཏོ། །དཀྱིལ་འཁོར་དེའི་དང་པོར་ཞེས་པ་དབུས་སུ་ཐུགས་དཀྱིལ་ཏེ་ཐུགས་

ཀྱི་རྡོ་རྗེའི་རང་བཞིན་ཐུགས་དཀྱིལ་དེའི་ཉིས་འགྱུར་ནི་གསུང་དང་དེའི་ཉིས་འགྱུར་སྐུའི་དཀྱིལ་

འཁོར་རོ། །ལྷུན་པོའ་ིལྟེ་བའི་གནས་སུ་ཡེ་ཤེས་ཀྱི་འཁོར་ལོའ།ོ །དེ་ཉིད་ནང་དུ་སྙིང་ཁའི་གནས་

སུ་ཐུགས་དཀྱིལ། མགྲིན་པ་ནས་ལྟེ་བའི་མཐར་གསུང་དཀྱིལ། དཔྲལ་བ་ནས་ཆུ་སོའ་ིམཐར་སྐུ་

དཀྱིལ་འཁོར་ལོ། །དེའི་ཕྱི་རོལ་ཏུ་ས་ལ་སོགས་པའི་དཀྱིལ་འཁོར་ཐམས་ཅད་ཀྱང་འཇིག་རྟེན་གྱི་

ཁམས་ཀྱི་ཚད་ཀྱི་རང་བཞིན་གྱིས་ནང་དུ་ལུས་ལ་གནས་པའོ།།

སླར་ཡང་ལྷུན་པོའ་ིསྟེང་གི་རྒྱ་དཀྱིལ་འཁོར་དང་སྦྱར་ན། མདའ་ལ་བཅུ་ཡིས་བསྒྱུར་བར་

གྱུར་པའི་དཔག་ཚད་སྟོང་ཕྲག་གོ་ཞེས་པ་ནི་ལྷུན་པོའ་ིསྟེང་དུ་དཔག་ཚད་སྟོང་ཕྲག་ལྔ་བཅུ་ནི་སྐུ་

དང་གསུང་དང་ཐུགས་ཀྱི་དཀྱིལ་འཁོར་གྱི་ཚད་དོ། །དུས་ཀྱི་འཁོར་ལོའ་ིཡེ་ཤེས་ཀྱི་དཀྱིལ་འཁོར་

ནི་ལྷུན་པོའ་ིསྙིང་པོར་དཔག་ཚད་ཕྱག་རྒྱ་སྟེ་དྲུག་སྟོང་ཉིས་བརྒྱ་ལྔ་བཅུའི་མཚན་ཉིད་དོ། །དེའི་ཕྱི་

རོལ་ཏུ་དཔག་ཚད་སྟོང་ཕྲག་ལྔ་བཅུ་ནི་སྙིང་པོའ་ིཔདྨའི་ཚད་དང་དེ་ནས་ཕྱི་རོལ་ཏུ་འཁོར་ལོ་དྲུག་

གི་སྡོམ་པའི་དཀྱིལ་འཁོར་དང་མཚོན་པ་སྟེ། འཁོར་ལོ་དྲུག་གི་དུས་རྣམ་དག་གིས་ཞེས་པ་ཟླ་བ་

གཉིས་ཀྱི་བདག་ཉིད་དུས་དྲུག་པོ་རྣམས་ཀྱིས་རྣམ་པར་དག་པས་འཁོར་ལོ་དྲུག་གི་ངོ་བོར་ནི་རི་

རབ་ཀྱི་དཔངས་དང་དེ་ནས་དཀྱིལ་འཁོར་གྱི་རྒྱར་ནི་འཇིག་རྟེན་གྱི་ཁམས་ཀྱི་རླུང་གི་མཐར་ཐུག་

པའི་རང་བཞིན་དག་པ་སྟེ། ནང་དུ་ལུས་ལ་དུས་དྲུག་གི་རང་བཞིན་གྱི་འཁོར་ལོ་དྲུག་ནི་སྟེང་འོག་

ཏུ་སྐྲ་ནས་རྐང་མཐིལ་དང་རྒྱར་སེན་མོའ་ིབར་རྣམ་པར་དག་པ་ཡིན་ནོ། །ལུས་ཀྱི་འཁོར་ལོ་དྲུག་

དང་རིགས་དྲུག་གི་རྣམ་པར་དག་པ་འཁོར་ལོ་དྲུག་གོ །ཞེས་པ་ནི་སྔར་བརྗོད་ཟིན་ཏོ།།

དེ་ལྟར་ན་དཔག་ཚད་རིག་བྱེད་འབུམ་གྱིས་རླུང་གི་དཀྱིལ་འཁོར་ལ་གནས་པ་ཞེས་པ་

འཇིག་རྟེན་གྱི་ཁམས་རླུང་དཀྱིལ་གྱི་མཐར་ཐུག་པ་རྣམ་པར་དག་པ་དཀྱིལ་འཁོར་གྱི་རྒྱའི་ཚད་དུ་

སྦྱར་རོ། །སྡོམ་ཆེན་གྱི་དཀྱིལ་འཁོར་དེའི་སྙིང་པོར་བརྒྱད་གཉིས་ཀ་བ་རྣམས་ཀྱིས་ཞེས་པ་ཀ་བ་

བཅུ་དྲུག་གིས་མི་བདག་ཅེས་བོས་ནས་རི་བོང་ཅན་གྱི་ཆ་ཡིས་ཞེས་པ་ཟླ་བའི་ཆ་བཅུ་དྲུག་པ་དག་

པ་སྟེ་ཀ་བ་དེ་རྣམས་ཀྱིས་སྙིང་པོའ་ིདཀྱིལ་འཁོར་ལ་ཡོངས་སུ་བསྐོར་བའི་ཡེ་ཤེས་ཀྱི་འཁོར་ལོ་

ཁང་པ་བརྩེགས་པ་ཟླུམ་པོ་ནི་ནང་དུ་ཕྱག་རྒྱའི་སྐྱེ་གནས་ཀྱི་གཟུགས་དངོས་གྲུབ་ཐམས་ཅད་སྐྱེད་

པར་བྱེད་པའོ་ཞེས་པ་སྟེ། ལྷུན་པོའ་ིརྣམ་པར་དག་པ་རྫོགས་སོ།།

གཉིས་པ་ལ་དྲུག །སྐུ་གཟུགས་ཀྱི་མཚན་ཉིད། སྐུ་ལ་དཀྱིལ་འཁོར་གྱི་དག་པ། དེ་ཕྱི་

འཇིག་རྟེན་གྱི་ཁམས་ཀྱི་ཚད་དང་སྦྱར་བ། དེ་ནང་ལུས་ཀྱི་དཔངས་དང་སྦྱར་བ་གོ་སླར་བསྟན་

པ། ལུས་ཀྱི་ཞེང་ཚད་དང་སྦྱར་བ་འགྲེལ་པར་བསྟན་པ། ཡུམ་གྱི་སྐུ་ལ་དཀྱིལ་འཁོར་གྱི་དག་པ་

བསྟན་པའོ། །དང་པོ་ནི། ད་ནི་བཅོམ་ལྡན་འདས་ཀྱི་སྐུའི་ཞེས་སོགས་ཏེ། འདིར་རྒྱལ་བའི་བདག་

པོ་བཅོམ་ལྡན་འདས་ཀྱི་གཙུག་ཏོར་གྱི་སྟེང་ནས་ནི་མཛོད་སྤུའི་དབུས་ཞེས་པ་སྨིན་མའི་དབུས་

སུ་ཕྱེད་དང་བཅས་པའི་ཉི་མའི་སོར་དུ་འགྱུར་ཏེ། ཕྱེད་དང་བཅས་པའི་སོར་བཅུ་གཉིས་ཀྱི་ཚད་

དོ། །དེ་བཞིན་དུ་སྨིན་དབུས་ནས་མགྲིན་པའི་བར་དང༌། མགྲིན་པ་ནས་སྙིང་ཁའི་བར་དང༌། སྙིང་

ཁ་ནས་ལྟེ་བའི་བར་དང༌། ལྟེ་བ་ནས་གསང་བའི་ཆུ་སྐྱེས་ཀྱི་བར་རྣམས་ལའང་ཚད་སྔ་མ་བཞིན་

ཏེ། དེ་ལྟར་ན་གཙུག་ཏོར་ནས་གསང་བའི་པདྨའི་མཐར་ཐུག་པར་ཕྱེད་དང་བཅས་པའི་སོར་དྲུག་

ཅུ་རྩ་གཉིས་ཀྱི་ཚད་ནི་སྐུའི་ཚད་དོ།།

ཞབས་ཀྱི་འོག་ཅེས་པ་ཞབས་མཐིལ་ནི་སྲིད་དུ་མ་ནུ་ཞེས་པ་སོར་བཅུ་བཞི་རྣམས་ཀྱིས་

འགྱུར་རོ། །རྗེ་ངར་ནི་དེ་ཉིད་ཅེས་པ་སོར་ཉི་ཤ ་རྩ་ལྔ་ཡིས་ཏེ་བརླ་ཡང་དེ་བཞིན་ནོ། །ཡང་གིས་

བསྡུས་པ་ཞབས་ཀྱི་དཔངས་ལོང་བུའི་བར་ནི་རིག་བྱེད་ཅེས་པ་སྟེ། ཕྱེད་དང་བཅས་པའི་སོར་བཞི་

ཡིས་སོ། །དེ་བཞིན་དུ་པུས་མོའ་ིཚིགས་དང་དཔྱི་ལ་ཡང་སོར་བཞི་བཞི་ཡིས་སོ། །དེ་ལྟར་ཕྱེད་

དང་བཅས་པའི་སོར་དྲུག་ཅུ་རྩ་གཉིས་ཀྱིས་དཔྱི་ནས་རྐང་པའི་མཐིལ་གྱི་མཐར་རོ། །དེ་ལྟར་སོར་

ཉི་ཤ ་རྩ་ལྔ་ལྷག་པའི་བརྒྱ་ནི་སངས་རྒྱས་ཀྱི་སྐུའི་དཔངས་ལའོ། །དེ་བཞིན་དུ་རྒྱར་ཡང་དེ་ཙམ་སྟེ། 

གཉིས་དང་ཕྱེད་གཡས་གཡོན་གུང་ལ་ཕྱེད་བཅས་ཉི་མ་ཞེས་པ་ཕྱེད་དང་བཅས་པའི་སོར་བཅུ་

གཉིས་ཀྱི་ཚད་ཀྱིས་སོ། །རང་དཔུང་ཡན་ལག་རྣམས་ནི་མཁའ་མིག་རྒྱལ་པོ་ཉི་མའི་ཚད་ཀྱིས་

སོ་ཞེས་པ་ནི་ཉི་ཤ ་ཡིས་དཔུང་པའོ། །བཅུ་དྲུག་གིས་ཉེ་བའི་དཔུང་པའོ། །བཅུ་གཉིས་ཀྱིས་ལག་

པ་གུང་མོའ་ིསོར་མོའ་ིརྩེའི་མཐར་ཐུག་པའོ། །གཅིག་གི་ལག་པ་དང་ཉེ་བའི་དཔུང་པའི་བར་གྱི་

ཚིགས་དང༌། ཡང་གཅིག་གིས་དཔུང་པ་དང་ཉེ་བའི་དཔུང་པའི་བར་གྱི་ཚིགས་སོ།།

དེ་ལྟར་གཡོན་ལ་ཕྱེད་དང་བཅས་པའི་སོར་དྲུག་ཅུ་རྩ་གཉིས་ཏེ་གཡོན་ལ་ཇི་ལྟ་བ་དེ་

བཞིན་དུ་གཡས་ལ་ཡང་ངོ༌། །དེ་ལྟར་རྒྱ་དཔངས་ཐམས་ཅད་དུ་སོར་ཉི་ཤ ་རྩ་ལྔ་ལྷག་པའི་བརྒྱ་

ཕྲག་གཅིག་གི་ཚད་ཅན་ཁྲུ་ལྔ་དང་སོར་ལྔ་ནི་སངས་རྒྱས་ཀྱི་སྐུའི་ཚད་དོ། །སྐུའི་ཁོ་ལག་ཡངས་

ཤིང་བཟང༌།1 ཞེས་པ་ལྟར། ནྱ་གྲོ་དྷ་ལྟར་ཆུ་ཞེང་གབ་པ་གྲུ་བཞིའོ། །འདིར་སངས་རྒྱས་ཀྱི་ཁྲུ་

ནི་གྲུ་མོའ་ིཚིགས་ནས་གུང་སོར་གྱི་རྩེ་བར་ལ་མི་བྱ་སྟེ། དེ་ལ་སངས་རྒྱས་ཀྱི་སོར་སུམ་ཅུ་ཡོད་

ལ། སངས་རྒྱས་ཀྱི་ཁྲུ་ལ་ནི་སོར་ཉེར་ལྔ་ལས་མེད་པས་སོ། །དེ་ཡང་འདི་ལྟར། སངས་རྒྱས་ཀྱི་

ཁྲུ་བཞི་དང༌། འཇིག་རྟེན་ཁམས་ཀྱི་དཔག་ཚད་འབུམ་ཕྲག་བཞི་དག་པ་སྦྱར་ཞིང༌། སངས་རྒྱས་

ཀྱི་སོར་ཕྱེད་དང་འཇིག་རྟེན་གྱི་ཁམས་ཀྱི་དཔག་ཚད་སྟོང་ཕྲག་གཉིས་དག་པ་སྦྱར་བ་འོག་ནས་

འབྱུང་ཞིང༌། དེ་སངས་རྒྱས་ཀྱི་ཁྲུ་ལ་སོར་ཉེར་ལྔར་བྱས་པ་དང་འགྲིག་པའི་ཕྱིར་རོ། །རྒྱའི་ཚད་

དེ་ཉིད་ནི་སེམས་ཅན་མི་རྣམས་ཀྱི་ཁྲུ་བཞི་སྟེ་མི་རྣམས་ཀྱི་སོར་དགུ་བཅུ་རྩ་དྲུག་གོ །སྟེང་དང་

འོག་ཏུ་དཔངས་ནི་སོར་བརྒྱད་ཅུ་རྩ་བཞིའོ། །དེ་ལྟར་མི་རྣམས་ནི་ཆུ་ཞེང་གབ་པ་མེད་ཅིང་མཚན་ 

ཉིད་མི་ལྡན་པའོ་ཞེས་གྲུབ་བོ།།

སྐུའི་ཚད་དེ་ཉིད་ཞིབ་ཏུ་བཤད་ན། རིག་བྱེད་ཅེས་པ་སོར་མོ་བཞི་ཡིས་སངས་རྒྱས་ཀྱི་

གཙུག་ཏོར་གྱི་ཚད་དོ། །ཕྱེད་དང་བཅས་པ་བཞི་ཡིས་མགོ་བོའ་ིདཔངས་ཏེ་གཙུག་ཏོར་གྱི་རྩ་བ་

ནས་འོག་ཏུ་སྐྲ་མཚམས་ཀྱི་མཐར་ཐུག་པར་འགྱུར་ཏེ། བཞི་ཡིས་དཔྲལ་བའོ། །བཞི་ཡིས་ཆུ་

གཏེར་དག་དང་ཞེས་པའི་དང་ཡིག་ལས་ཤངས་སོ། །ཕྱེད་དང་བཅས་པའི་བཞི་ཡིས་ཤངས་ཀྱི་

འོག་ཀོས་སྐོའ་ིམཐར་རོ། །བཞི་ཡིས་མགྲིན་པའོ། །མགྲིན་པའི་ཆུ་སྐྱེས་དབུས་དེ་ནས་སྙིང་ཁ་དང་

དེ་ནས་ལྟེ་བ་དང་དེ་ནས་གསང་གནས་བར་གྱི་མིའི་བདག་པོ་ཞེས་བོས་ནས་ཕྱེད་བཅས་ཉི་མ་

རྣམས་ཀྱི་སོར་གྱི་རིམ་པས་ཚད་སྔར་ལྟར་འགྱུར་རོ། །དེ་བཞིན་དུ་གསང་བའི་ཆུ་སྐྱེས་ཀྱི་ལྟེ་བའི་

རྩ་བར་རྡོ་རྗེ་དག་ཀྱང་སོར་ཕྱེད་བཅས་བཅུ་གཉིས་ཏེ། དེ་ཡང་སྦུབས་སུ་ནུབ་པས་ན་དེའི་རྒྱུ་ལས་

ཐུབ་པའི་སྟེང་གི་གཙུག་ཏོར་ཉིད་དོ། །དེས་ན་གཙུག་ཏོར་ནས་ཞབས་ཀྱི་བར་དུ་མེ་ལྕེའི་འཕྲེང་བའི་

མཐར་ཐུག་པའི་དཀྱིལ་འཁོར་གྱི་འཁོར་ལོ་དང༌། མཛོད་སྤུ་ནས་གསང་བའི་ཆུ་སྐྱེས་ཀྱི་དབུས་སུ་

སྐུ་གསུང་ཐུགས་ཀྱི་དཀྱིལ་འཁོར་རྣམ་པ་གསུམ་སྟེ། དེ་ཡང་ཁུ་བའི་ཐིག་ལེ་མི་འགྱུར་བའི་བདེ་

1  བསྟན་འགྱུར། དཔེ་བསྡུར་མ། དེབ། ༤༩ ཤོག ༢༨ ཕྲེང་། ༥



ཡེ་ལེའི་མདོར་བསྡུས་བཞི་པའི་རྣམ་བཤད། 351

བ་སྐྱེད་པར་བྱེད་པའི་གནས་སུ་གྱུར་པ་གང་ཡིན་པ་དཔལ་ལྡན་རྡོ་རྗེའི་ས་བཅུ་གཉིས་ཀྱི་གནས་

མཛོད་སྤུ་ནས་གསང་བའི་བར་འདི་ཉིད་དུ་ཐབས་ཤེས་གཉིས་ཀའི་རིགས་ཀྱི་དབང་ཞེས་པ་ཡབ་

ཀྱི་སྐུའི་འཁོར་ལོ་དཔྲལ་བ་དང་ཡུམ་གྱི་སྐུའི་འཁོར་ལོ་ལྟེ་བ་དང༌། ཡུམ་གྱི་གསུང་གི་འཁོར་ལོ་

མགྲིན་པ་དང༌། ཡབ་ཀྱི་གསུང་གི་འཁོར་ལོ་སྙིང་ཁ་དང༌། ཡུམ་གྱི་ཐུགས་ཀྱི་འཁོར་ལོ་གསང་བ་

དང༌། ཡབ་ཀྱི་ཐུགས་ཀྱི་འཁོར་ལོ་གཙུག་ཏོར་དག་ལའོ།།

གཉིས་པ་ནི། ད་ནི་སྐུ་ལ་ཞེས་སོགས་ཏེ། འདིར་ལུས་ལ་མར་གསང་བ་དང་ཡར་མཛོད་

སྤུའི་དབུས་སུ་ཐུགས་ཀའོ། །ཐུགས་ཀ་དེ་ཉིད་ནི་ཐུགས་ཀྱི་འཁོར་ལོ་སྟེ་ལྟེ་བ་དང་མགྲིན་པའི་

དབུས་ནས་ཕྱེད་བཅས་ཉི་མ་ཞེས་པ་ཕྱེད་དང་བཅས་པའི་སོར་བཅུ་གཉིས་སོ། །ལྟེ་བ་དང་མགྲིན་

པའི་མཚམས་སུ་སོར་ཉི་ཤ ་རྩ་ལྔ་ནི་གསུང་གི་འཁོར་ལོའ།ོ །གསང་བའི་པདྨ་དང་མཛོད་སྤུའི་

མཐར་ཐུག་པ་སོར་ལྔ་བཅུ་ནི་སྐུའི་འཁོར་ལོ་སྟེ་རྡོ་རྗེའི་ས་ལའོ། །ཐུགས་ཀྱིས་ཕྱེད་ཞེས་པ་ནི་

ཐུགས་ཀྱི་འཁོར་ལོའ་ིནང་དུ་ཡེ་ཤེས་ཀྱི་འཁོར་ལོ་གནས་པ་སྟེ། རྐང་པ་དང་བཅས་པའི་སོར་

དྲུག་གིས་ལྷན་སྐྱེས་ཡེ་ཤེས་ཀྱི་འཁོར་ལོ་སྦྱང་བར་བྱའོ། །གསུམ་པ་དག་ལས་ཞེས་པ་ནི་བདུན་

པ་གནས་གཞིའི་དོན་ལ་ལྔ་པ་འབྱུང་ཁུངས་ཀྱི་སྒྲ་སྦྱར་བ་སྟེ། དཀྱིལ་འཁོར་གསུམ་པོ་དག་ལ་སྒོ་

རྣམས་ཞེས་པ་ལ་ཐུགས་ཀྱི་སྒོ་རྣམས་ནི་སད་པ་ལ་སོགས་པའི་གནས་སྐབས་བཞི་རྣམ་པར་དག་

པའོ། །གསུང་གི་སྒོ་རྣམས་ནི་ཁ་དང་བཤང་ལམ་དང་སྣའི་བུ་ག་རྣམས་སོ། །སྐུའི་སྒོ་རྣམས་ནི་

མིག་དང་རྣ་བའི་བུ་ག་གཉིས་རྣམས་ཏེ་དེ་ལྟར་སྒོ་བཅུ་གཉིས་སོ། །ཞེས་པ་སྔར་བཤད་པ་ལས་

ཡང་ནའོ། །ལྷག་མ་ནོར་བུ་གསེར་གྱི་རང་བཞིན་རྟ་བབས་ཀྱིས་སྤྲས་པའི་སྒོ་དཀྱིལ་འཁོར་རྣམས་

ལས་བརྒྱད་ཆའོ། །ཞེས་པ་ནི་སྔར་བརྗོད་ཟིན་ཏོ། །དེ་ལྟར་བྱང་ཆུབ་ཀྱི་སེམས་གསང་གནས་ནས་

མཛོད་སྤུའི་བར་དུ་འགྲོ་བར་མཛོད་སྤུ་ནས་གསང་གནས་བར་དུ་འོང་བའི་དབྱེ་བ་སྟེ་མཛོད་སྤུ་དང་

འོག་གསང་གནས་ཀྱི་བར་དུ་སྐུ་དང་གསུང་དང་ཐུགས་ཀྱི་འཁོར་ལོ་སོར་ལྔ་བཅུ་པོ་ལན་གཉིས་

བགྲངས་པས་ཉིས་འགྱུར་དག་ཏུ་འགྱུར་ཏེ། དེས་ན་ཚད་སོར་བརྒྱའོ་ཞེས་པའི་དོན་ཏོ།།

གསུམ་པ་ནི། དེ་བཞིན་དུ་འཇིག་རྟེན་གྱི་ཁམས་ལ་ལྷུན་པོར་གནས་པ་ལ་ཡང་སྟེ་དཀྱིལ་

འཁོར་ལ་རྒྱལ་བའི་བདག་པོའ་ིསོར་མོ་ཕྱེད་གང་ཡིན་པ་དེ་ནི་མི་ཡུལ་དུ་དཔག་ཚད་སྟོང་ཕྲག་



དྲི་མེད་འོད་ཀྱི་ཡེ་ལེའི་འགྲེལ་བཤད།352

དག་ཏུ་ཞེས་པ་གཉིས་སུ་འགྱུར་ཏེ། དེ་ལྟར་ན་འཇིག་རྟེན་གྱི་ཁམས་ལ་རླུང་གི་དཀྱིལ་འཁོར་གྱི་

མཐར་ཐུག་པ་རྒྱལ་བའི་ཁྲུ་གང་ལ་རྒྱལ་བའི་སོར་ཕྱེད་ལྔ་བཅུ་སྟེ་དེ་ལྟ་བུའི་ཁྲུ་བཞི་པོ་རྣམས་དང་

འདྲ་བ་དཔག་ཚད་འབུམ་ཕྲག་གཅིག་ལ་དཔག་ཚད་སྟོང་ཕྲག་ཟུང་ལྔ་བཅུར་འགྱུར་ལ་ཁྲུ་བཞི་

དང་མཚུངས་པར་དཔག་ཚད་འབུམ་ཕྲག་བཞིར་འགྱུར་རོ། །དེ་བཞིན་ལྷའི་རི་བོ་དག་གི་དཔངས་

ནི་ལུས་ཀྱི་སྒལ་ཚིགས་ཀྱི་ཚད་ཁྲུ་གང་དུ་འགྱུར་བས་དཔག་ཚད་འབུམ་དུ་འགྱུར་ཏེ། སྟེང་གི་

རྒྱར་ནི་དཔག་ཚད་འབུམ་གྱི་ཕྱེད་ཀྱི་ཚད་དཔག་ཚད་སྟོང་ཕྲག་ལྔ་བཅུ་ཡིན་ནོ། །ཞེས་པ་ནི་སྔར་

ཁམས་ལེར་བརྗོད་ཟིན་ཏོ། །ལྷུན་པོ་དེའི་སྟེང་དུ་གཞལ་ཡས་ཁང་རྡོ་རྗེའི་རྣམ་པ་བརྩེགས་པ་སྐུ་

གསུང་ཐུགས་ཀྱི་དཀྱིལ་འཁོར་ཆ་སྟེ་རིམ་པ་གསུམ་པ། ལྷུན་པོའ་ིསྟེང་གི་དཔག་ཚད་སྟོང་ཕྲག་

ལྔ་བཅུ་པོ་དེ་ཡི་ཡང་ནི་ཕྱེད་ཉི་ཤ ་རྩ་ལྔ་གཞལ་ཡས་ཁང་གི་རྒྱ་ཚད་དུ་འགྱུར་ཞེས་སམ། ཡང་ན་

ལྷུན་པོ་དེའི་འོག་ནས་སྟེང་དུ་རྭ་གསུམ་ན་རྡོ་རྗེ་ཕྱེད་པའི་རྣམ་པ་སྟེང་ནས་སྟེང་དུ་བརྩེགས་པ་

ཆ་གསུམ་པ་སྟེ། དེའི་དཔངས་ཀྱི་ཚད་ཀྱང་ནི་ཕྱེད་དཔག་ཚད་ཉེར་ལྔ་ཉིད་དུ་འགྱུར་རོ། །ཞེས་

བཤད་པར་བྱའོ། །དེ་བཞིན་དུ་ལྷུན་པོའ་ིཕྱི་རོལ་ཏུ་འོག་གི་ཆར་དཀྱིལ་འཁོར་གྱི་ཁོར་ཡུག་དང་

འདྲ་བའི་འཛིན་མའི་སའི་དཀྱིལ་འཁོར་དང་ཆུ་མེ་རླུང་གི་དཀྱིལ་འཁོར་གྱི་ཕྱི་རོལ་ཏུ་མེ་ལྕེ་དང་ 

བཅས་པའི་རྡོ་རྗེའི་ཕྲེང་བའོ།།

ཁ་ཅིག་འདིར་བཤད་པའི་ཁོར་ཡུག་འདི་རྣམས་བསྒོམ་བྱའི་དཀྱིལ་འཁོར་གྱི་མཆོད་

པའི་ས་ལྷུན་པོའ་ིསྟེང་མཐའ་དང་རྒྱ་མཉམ་པར་བྱས་པའི་དཀྱིལ་འཁོར་གྱི་ཁོར་ཡུག་ཏུ་འདོད་

པ་ནི་མི་རིགས་ཏེ། དཀྱིལ་འཁོར་ལྷུན་པོའ་ིསྟེང་ན་ཡོད་པ་དང་ཁོར་ཡུག་གི་བར་ལ་དཔག་ཚད་

འབུམ་གྱི་མཐོ་དམན་ཡོད་པ་དེ་ལྟ་བུ་མི་རིགས་པའི་ཕྱིར་དང༌། མཆོད་པའི་ས་གཞི་ལྷུན་པོའ་ི

སྟེང་མཐའ་དང་མཉམ་པའི་དཀྱིལ་འཁོར་གྱི་རྭ་བའི་རྒྱ་ལ་དཔག་ཚད་སྟོང་ཉེར་ལྔ་ལས་མེད་ཅིང༌། 

འདིར་ལྷུན་པོ་ལ་བསྐོར་བའི་སའི་ཁོར་ཡུག་གི་ཞེང་ལ་ཡང་དཔག་ཚད་སྟོང་ཕྲག་ཉེར་ལྔ་ཡོད་

ལ་དཀྱིལ་འཁོར་གྱི་སའི་ཁོར་ཡུག་གི་ཚད་དཀྱིལ་འཁོར་ཕྱི་མའི་སྒོ་ཚད་ཕྱེད་དུ་ངེས་པ་དང༌། 

ཁོར་ཡུག་གཞན་གསུམ་དཀྱིལ་འཁོར་ཕྱི་མའི་སྒོ་ཚད་དང་མཉམ་པར་གསུངས་པ་སོགས་དང་ 

མི་འགྲིག་པའི་ཕྱིར་རོ།།

བཞི་པ་ནི། ཕྱེད་བཅས་ཞེས་སོགས་གོ་སླའི་ཚིགས་བཅད་གཅིག་སྟེ། དཀྱིལ་འཁོར་དེ་

ཉིད་ནང་ལུས་ལ་སྦྱར་ན་སྙིང་ཁར་སོར་མོ་ཕྱེད་བཅས་ཉི་མས་རྒྱལ་བའི་བདག་པོ་དུས་ཀྱི་འཁོར་

ལོའ་ིཐུགས་ཀྱི་འཁོར་ལོར་འགྱུར་ཏེ། དེའི་ཉིས་འགྱུར་གྱིས་ལྟེ་བ་མགྲིན་པའི་ཆུ་སྐྱེས་ཀྱི་དབུས་

ཀྱི་བར་ནི་གསུང་གི་འཁོར་ལོ་ཡིན་ལ། སྐུའི་འཁོར་ལོ་ནི་འོག་རྡོ་རྗེ་ནོར་བུའི་གནས་ནས་སྟེང་

དུ་མཛོད་སྤུ་ཕྱེད་ཀྱི་མཚམས་ཀྱི་བར་སོར་ལྔ་བཅུའོ། །སྒོ་ཁྱུད་དང་དེའི་མཐར་ནི་དཔལ་ལྡན་

འགྲམ་པར་འགྱུར་ཏེ་དེ་ནི་མི་བདག་ཅེས་བོས་ནས་ནང་དུ་དཔྲལ་བའི་སྟེང་དུ་གཙུག་ཏོར་དག་གི་

མཚམས་ལ་ཕྱེད་བཅས་ཉི་མ་སོར་བཅུ་གཉིས་ཀྱི་ཚད་ཅན་དུ་འགྱུར་ཏེ། ས་ཆུ་མེ་རླུང་གི་དཀྱིལ་

འཁོར་རྣམས་དང༌། མེ་ལྕེ་དང་བཅས་པའི་རྡོ་རྗེའི་ཕྲེང་བ་སྟེ། ས་ནས་མེ་རིའི་བར་ནང་དུ་གསང་

གནས་ནས་རྐང་པའི་བར་སོར་དྲུག་ཅུ་རྩ་ཕྱེད་དང་གསུམ་དག་པ་དང་སྦྱར་ཡང་འདིར་ས་དང་རྡོར་

ཕྲེང་ཡང་སྒོ་ཚད་རེ་རུ་བྱས་པའི་རགས་པའི་སྦྱོར་ཚུལ་ལོ།།

ལྔ་པ་ནི་སྟེང་དང་འོག་ཏུ་སངས་རྒྱས་ཀྱི་སྐུ་འདི་ནི་ཆུ་ཞེང་མཉམ་པ་གྲུ་བཞི་པར་འགྱུར་

ཏེ། དེ་ལྟར་སྐུ་གསུང་ཐུགས་ཀྱི་འཁོར་ལོ་གྲུ་བཞིའོ། །ཀུན་ནས་རླུང་གི་བགྲོད་པའི་དབང་གིས་

ཐད་ཀའི་ཚད་ཀྱིས་ཞེས་པ་ནི་ཕྱི་རོལ་ཏུ་འཇིག་རྟེན་གྱི་མཐའ་ནས་མཐར་རླུང་གི་དཀྱིལ་འཁོར་གྱི་

བགྲོད་པའི་དབང་གིས་ནང་དུ་ལག་པ་གཡོན་གྱི་སེན་མོ་ནས་ལག་པ་གཡས་ཀྱི་སེན་མོའ་ིམཐར་

མཉམ་གནས་ལ་སོགས་པའི་རླུང་བགྲོད་པའོ། །དེས་ན་ལུས་ཀྱི་དཀྱིལ་འཁོར་གྲུ་བཞི་པ་སྟེ་གྲུ་

བཞིའོ་ཞེས་པ་ངེས་པའོ། །འཁོར་ལོ་གསུམ་རྣམས་ཀྱི་སྡོམ་པས་སམ། དེ་བཞིན་དུ་འཁོར་ལོ་དྲུག་

རྣམས་ཀྱི་སྡོམ་པའི་དཀྱིལ་འཁོར་ཟླུམ་པོ་སྒོ་བརྒྱད་པ་སྟེ། འཁོར་ལོ་རྩིབས་བརྒྱད་པ་སོ་སོའ་ིལྟེ་

བའི་མཚན་མ་དང་བཅས་པ་རྣམས་ཀྱི་ཚད་ནི་རྒྱལ་བའི་བདག་པོའ་ིསྐུའི་ཚད་རྐང་པ་དང་བཅས་

པའི་སོར་མོ་དྲུག་པ་དྲུག་རྣམས་ཀྱིས་འགྱུར་རོ། །སྡོམ་ཆེན་གྱི་དཀྱིལ་འཁོར་ཟླུམ་པོ་སྒོ་བརྒྱད་

རྣམས་ཀྱིས་བསྐོར་བའི་ཚད་ནི་སྔར་གོང་དུ་བརྗོད་ཟིན་ཏོ།།

རང་གི་ལག་མཐིལ་སེན་མོའ་ིམཐར་ཐུག་པ་རྣམས་ཀྱིས་དཔལ་ལྡན་དཀྱིལ་འཁོར་དུ་དུར་

ཁྲོད་རྡོ་ར་མེ་ལྕེའི་ཕྲེང་བའི་བར་དུ་བརྟག་པར་བྱ་སྟེ། དེ་ལ་དཀྱིལ་འཁོར་གྱི་ཐད་ཀར་ལུས་ཀྱི་ཁ་

དང་ལ་སོགས་པས་བཤང་ལམ་དང་སྣ་བུག་ལ་སོགས་པ་འོག་དང་སྟེང་དུ་ཡང་གནས་པའི་སྒོ་

བརྒྱད་པོ་རྣམས་ནི་དཀྱིལ་འཁོར་གྱི་དུར་ཁྲོད་རྣམས་ཞེས་པ་ངེས་པའོ། །ཞེས་བཤད་པར་བྱ་སྟེ། 

འགྱུར་མངས་སུ། དེ་ལ་དཀྱིལ་འཁོར་གྱི་རྒྱར་ཁ་ལ་སོགས་པའི་སྟེང་འོག་གི་སྒོ་བརྒྱད་ནི་དུར་ཁྲོད་

རྣམས་ཡིན་ནོ་ཞེས་བྱ་བ་ནི་ངེས་པའོ། །ཞེས་འབྱུང་ངོ༌། །དེ་ལྟར་ན་དབུས་ནས་སྒོའ་ིབར་འཁོར་

ལོ་ལྟེ་བ་དང་བཅས་པའི་ཕྱེད་ལ་སོར་ཕྱེད་དང་བཅས་པའི་སོར་མོ་བདུན་སྒོ་ཁྱུད་སྒོ་འགྲམ་ལ་སོར་

ཕྱེད་དང་བཅས་པའི་བཅུ་གཉིས་པ་ནས་མེ་ལྕེའི་བར་ལ་སོར་ཕྱེད་དང་བཅས་པའི་བཅུ་གཉིས་ཏེ། 

དེ་དག་བསྡོམས་པས་སོར་དྲུག་ཅུ་རྩ་ཕྱེད་དང་གསུམ་ནི་སྡོམ་པ་ཆེ་ཆུང་གི་དཀྱིལ་འཁོར་གྱི་ཕྱེད་

ལུས་ཀྱི་གཙུག་ཏོར་ནས་གསང་གནས་ཀྱི་བར་རོ། །དེ་ཉིས་འགྱུར་ནི་དཀྱིལ་འཁོར་ཏེ་ལུས་ཀྱི་

གཙུག་ཏོར་ནས་རྐང་མཐིལ་གྱི་མཐར་ཐུག་པའོ། །ཞེས་བླ་མ་ཁ་ཅིག་གསུང་ངོ༌། །འདི་ལྟར་ན་རྟ་

བབས་ཀྱི་སྒོ་སྟེང་དུ་འོང་བའི་ལུགས་སུ་སྣང་ངོ༌།།

དྲུག་པ་ནི། ད་ནི་བཅོམ་ལྡན་འདས་མའི་ཞེས་སོགས་ཏེ། སྟེང་འོག་ཞལ་དང་ཞེས་སོགས་

ཀྱིས་ནི་སོར་བཞི་བཅུ་རྩ་གཉིས་ཀྱིས་བཅོམ་ལྡན་འདས་མའི་དཀྱིལ་འཁོར་དུ་འགྱུར་ཏེ། སྟེང་

ཞལ་གྱི་མཛོད་སྤུ་དང་འོག་གསང་བའི་པདྨའི་བར་དག་ལ་སོར་ལྔ་བཅུ་ལས་སོར་བརྒྱད་དོར་ནས་

ལྷག་མ་སོར་བཞི་བཅུ་རྩ་གཉིས་ཀྱིས་རྡུལ་གྱི་ཁམས་པ་བཅོམ་ལྡན་འདས་མའི་སྐུའི་ཚད་རྣམས་

སོ། །ཚད་དེའི་ཉིས་འགྱུར་གྱིས་བཅོམ་ལྡན་འདས་མའི་དཀྱིལ་འཁོར་དག་ཏུ་འགྱུར་རོ། །དཀྱིལ་

འཁོར་གྱི་སྙིང་པོའ་ིདབུས་ནས་པདྨའི་ཕྱེད་ལ་སོར་གསུམ་དང༌། དེ་ནས་ཕྲེང་བ་དང་བཅས་པའི་

འཁོར་ལོ་དྲུག་ནི་སོར་གསུམ་གསུམ་གྱི་ཆ་རྣམས་ཀྱིས་སོ། །འདིར་འགྱུར་མངས་སུ། སྙིང་པོའ་ི

དབུས་ནས་པདྨ་ཕྱེད། །གསུམ་པོ་རྣམས་དང་དེ་ནས་ནི། །ཕྲེང་བ་བཅས་པའི་འཁོར་ལོ་དྲུག །ཅེས་

འདོན་པ་ལྟར་སྙིང་པོའ་ིདབུས་ནས་པདྨ་ཕྱེད་ནི་གསུམ་རྣམས་ཀྱིས་སོ། །དེ་ནས་ཕྲེང་བ་དང་

བཅས་འཁོར་ལོ་དྲུག །ཅེས་བཅོས་ལ་བཤད་དོ།།

འདིར་སྒོ་ནི་སྔར་དཀྱིལ་འཁོར་གྱི་བརྒྱད་ཆར་གསུངས་པ་དང་མི་མཚུངས་ཏེ། འཁོར་ལོ་

ལས་ལྔ་ཆའོ། །གལ་ཏེ་འདི་དང་གདན་བཞི་ལ་སོགས་པ་ལ་སྒོ་འཁོར་ལོ་ལས་ལྔ་ཆ་ཡིས་བྱ་བར་

གསུངས་པ་གང་ཡིན་པ་ལས་སྔར་བརྒྱད་ཆར་གསུངས་པ་དེ་ཅིའི་ཕྱིར་ཅེ་ན་འདིར་བྱིས་པ་སྐྱེ་བའི་

དུས་མའི་སྐྱེ་གནས་སོར་བཅུ་གཉིས་སུ་འགྱུར་ཏེ། བཅོམ་ལྡན་འདས་མ་ལ་གཙུག་ཏོར་མེད་པས་

རྒྱལ་བའི་སྐུ་ཚད་སོར་བརྒྱ་ལ་གཙུག་ཏོར་གྱི་ཆ་སོར་བཞི་བྲི་བས་སོར་དགུ་བཅུ་རྩ་དྲུག་ལས་

བརྒྱད་ཆར་གསུངས་པའོ། །དེས་ན་གླིང་བཞི་རྣམས་སུ་བུད་མེད་རྣམས་ཀྱི་སྐྱེ་གནས་ནི་དཀྱིལ་

འཁོར་གྱི་སྒོ་བཞི་རྣམས་སོ། །མངལ་གཟུང་བ་ནི་དཀྱིལ་འཁོར་གྱི་ཁང་པའོ། །བྱིས་པའི་ལུས་ནི་

ལྷ་ཚོགས་ཞེས་པ་བྱིས་པ་རྣམས་ལྷའི་རྣམ་པས་སྐྱེ་བར་བཅོམ་ལྡན་འདས་ཀྱིས་སྤྲོས་པར་བསྟན་

ཏེ། ཞེས་འགྱུར་མངས་ལྟར་རོ། །འོན་ཀྱང་འདིར་ལྔ་ཆར་གསུངས་པ་ནི་གསང་བ་ནས་གཙུག་ཏོར་

གྱི་བར་གྱི་ཆ་སོར་དྲུག་ཅུ་དཀྱིལ་འཁོར་ཡིན་པ་ལས་སྒོ་ནི་དེའི་ལྔ་ཆ་སོར་བཅུ་གཉིས་པའོ་ཞེས་

པ་སྟེ། སོར་བཅུ་གཉིས་ནི་བྱིས་པ་བཙའ་བའི་དུས་ཀྱི་རིགས་པ་ལས་སོ། །དེ་ལྟར་སེམས་ཅན་

རྣམས་ཀྱི་ལུས་ནི་དཀྱིལ་འཁོར་གྱི་མཚན་ཉིད་དང་མཚུངས་པ་ཉིད་ཀྱི་གཟུགས་སོ།།

གསུམ་པ་ནི། མཆོད་རྟེན་གྱི་གཟུགས་ལྷུན་པོ་འདི་ནི་ཤེས་རབ་རྐྱང་པ་མ་ཡིན་ཞིང་ཐབས་

རྐྱང་པ་ཉིད་ཀྱང་མ་ཡིན་ཏེ། ལྷན་ཅིག་སྐྱེས་པའི་སྐུ་མ་ནིང་ངོ་ཞེས་པ་ནི་ངེས་པའོ། །ལྷུན་པོའ་ིཕྱི་

རོལ་ཏུ་ནི་འོག་གི་ས་གཞིའི་གནས་ལ་དངོས་གྲུབ་ཆེན་པོ་བརྒྱད་པོ་ཡང་དག་པར་གནས་པ་སྟེ་

ཤར་དུ་རལ་གྲིའོ། །ཞེས་པ་ནས་ཚངས་པའི་དབྱངས་ནི་དེ་ཉིད་དོ། །ཞེས་པའི་བར་རྣམས་འགྲེལ་

པ་ལྟར་ལ། གཞོམ་དུ་མེད་པའི་སྒྲ་སེམས་ཅན་ཀུན་གྱི་སྙིང་ལ་གནས་པའི་ནཱ་ད་སྟེ། དེའི་བྱིན་ནས་

ཆོས་སྟོན་པའི་སྒྲས་ལྷ་ལ་སོགས་པ་རྣམས་རབ་ཏུ་སད་པར་བྱེད་པའོ། །ཞེས་པ་ངེས་པའོ།།

བཞི་པ་ལ་གསུམ། རྡོ་རྗེའི་དབྱེ་བ་བསྟན་པ། དེ་རྣམས་ཀྱི་མཚན་ཉིད་བསྟན་པ། དེས་

དྲིལ་བུའི་མཚན་ཉིད་མཚོན་པའོ། །དང་པོ་ནི། ད་ནི་རྡོ་རྗེ་ཞེས་སོགས་ཏེ། འདིར་རྡོ་རྗེ་ནོར་བུའི་

རྩ་འདབ་ལ་སོར་གཅིག་ཡོད་པ་རྣམ་པར་དག་པས་རྡོ་རྗེ་ནི་སོར་གཅིག་པར་འགྱུར་རོ། །གཙུག་

ཏོར་གྱི་དཀྱིལ་འཁོར་རྩ་འདབ་བཞི་པ་ལ་སོར་གཉིས་ཡོད་པ་རྣམ་པར་དག་པས་སོར་གཉིས་

པའོ། །དཔྲལ་བའི་རྩ་འདབ་བཅུ་དྲུག་ཡོད་པ་ལ་སོར་བཞི་ཡོད་པ་རྣམ་པར་དག་པས་སོར་བཞི་

པའོ། །མགྲིན་པའི་རྩ་འདབ་སོ་གཉིས་པ་ལ་སོར་ལྔ་ཡོད་པ་རྣམ་པར་དག་པས་སོར་ལྔ་པའོ། །དེ་

བཞིན་དུ་སྙིང་ཁ་སོར་བརྒྱད་པའོ། །ལྟེ་བ་སོར་དགུ་པའོ། །གསང་བ་སོར་བཅུ་གཉིས་པ་སྟེ། ཟད་

པར་རླུང་མེ་ཆུ་ས་དང་འདོད་པ་ན་སྤྱོད་པ་དང་ལྷ་མ་ཡིན་དང་མི་རྣམས་ཀྱི་རྡོ་རྗེ་ལ་སོར་གཅིག་

ནས་བཅུ་གཉིས་ཀྱི་བར་ཡོད་པའི་གྲངས་ཇི་ལྟ་བ་བཞིན་རྡོ་རྗེའི་ཚད་ཡིན་ནོ། །དེས་ན་རྣམ་པའི་

རྒྱན་གྱི་ཕྱག་རྒྱའི་རྡོ་རྗེ་རྣམས་སོར་གཅིག་པའོ། །ཞེས་པ་ནས་རྣལ་འབྱོར་པས་རྡོ་རྗེའི་རྒྱན་གྱི་

སླད་དུ་འདི་རྣམས་བྱའོ།།

གཉིས་པ་ནི། རྡོ་རྗེ་དེ་རྣམས་ཀྱི་མཚན་ཉིད་ནི་སྟེང་དང་དབུས་དང་འོག་ཏུ་གསུམ་གྱི་ཆ་

རེ་རེ་སྟེ་མཉམ་པའི་ཆ་གསུམ་པའོ། །གསོར་བའི་རྡོ་རྗེ་དེ་ཉིད་རྩེ་མོ་ཟླུམ་པོ་ནི་ཞི་བ་ལ་སྟེ་ཞི་བའི་

ལས་ལའོ། །རྣམ་པར་གྱེས་པ་སྟེ་རྩེ་མོ་རྣམ་པར་དབྱེ་བ་ནི་དྲག་པོའ་ིལས་ལ་བྱའོ། །དྲིལ་བུ་དག་

ཀྱང་རྡོ་རྗེ་དེ་བཞིན་དུ་ཆ་གསུམ་པ་སྟེ། མཁར་བའི་ནང་གི་དབུས་དང་སྟེང་དུ་རྡོ་རྗེ་དང་ཞལ་ཡང་

ཚད་མཚུངས་པའོ། །བ་གླང་གི་ཁ་ལྟ་བུ་ཟླུམ་པོ་ནི་ཞི་བ་ལའོ། །པདྨ་རྣམ་པར་རྒྱས་པའི་གཟུགས་

ཅན་གྱི་ཁ་ལྟ་བུ་ནི་དྲག་པོ་ལ་བྱ་སྟེ། སྟེང་དུ་ཡང་ཞི་བ་ལ་ཟུམ་པ་དང་དྲག་པོ་ལ་གྱེས་པའི་རྡོ་རྗེ་

དང་བཅས་པའོ། །འདིར་རྡོ་རྗེའི་རྭ་རྣམས་ཀྱི་ཕྱིར་གྱེད་པའི་རྒྱ་ཁྱོན་ནི་རྡོ་རྗེའི་ཚད་ལས་སུམ་

ཆའོ། །རྡོ་རྗེའི་དབུས་སུ་ལྟེ་བ་ཞལ་བཞི་པ་སྟེ། དབུས་ཀྱི་སུམ་ཆ་དེའི་སུམ་ཆའོ། །དེ་བཞིན་དུ་ལྟེ་

བའི་འོག་དང་སྟེང་དུ་ལྟེ་བའི་ཚད་ཀྱིས་པདྨའི་འདབ་མ་བརྒྱད་དག་ཀྱང་མུ་ཏིག་ཕྲེང་བ་དང་བཅས་

པ་རྣམས་སོ། །རྭའི་ཞེང་ནི་རྡོ་རྗེའི་ཁྱོན་དང་མཚུངས་པར་རྣམས་ལྟེ་བའི་ཞལ་ལ་ལྟོས་པའི་ཕྱོགས་

དང་ཕྱོགས་བྲལ་གྱི་ཆར་བཀོད་པའི་དབུས་སུ་རྭ་དབུས་མའི་རྩ་བའི་སྦོམ་སར་བཞིའི་ནང་གི་སུམ་

ཆ་སྟེ། ཕྱི་རོལ་གྱི་རྭ་བཞི་ནི་ཕྱོགས་བཞི་པོ་རྣམས་སམ་ཕྱོགས་བྲལ་རྣམས་སུའོ། །རྭའི་ནང་དང་

སྦོམ་སའི་ཟླུམ་པོའ་ིཞེང་དག་ལ་ནི་རྡོ་རྗེའི་སུམ་ཆའི་བཞི་ཆའོ། །ཕྱི་རོལ་གྱི་རྭ་རྣམས་ནི་སུམ་ཆ་ནི་

ཕྱིར་བསྐྱེད་པའི་འོག་གོ །སྟེང་དུ་རྭའི་ཆ་གཉིས་པ་ནི་བ་ད་རིའི་ཚེར་མ་ལྟ་བུ་བྱིན་གྱིས་ཕྲ་ཞིང་ཅུང་

ཟད་ཟུར་གསུམ་པའི་རྣམ་པ་སྟེ། སྟེང་གི་རྩེ་མོ་དབུས་ཀྱི་རྭ་ལ་བསྲེས་པས་སྦྱོར་བའོ་ཞེས་པ་ནི་ཁ་

ཟུམ་པའོ། །རྣམ་པར་གྱེས་པ་ལ་རྩེ་མོ་རྣམས་དབུས་ལས་རྣམ་པར་ཁ་བྱེ་བ་བྱའོ།།

གསུམ་པ་ནི། དྲིལ་བུའི་ཞལ་རྣམས་དེ་བཞིན་ཞེས་པ་ནི་སྐུ་གསུང་ཐུགས་ཡེ་ཤེས་ཀྱི་

ཐིག་ལེ་བཞི་རྣམ་པར་དག་པ་དང་བྱམས་སོགས་ཚངས་པའི་གནས་བཞི་དག་པ་རྣམས་ཀྱིས་རྡོ་

རྗེ་ལ་ཞལ་བཞི་བྱ་བ་ཇི་ལྟ་བ་དེ་བཞིན་དུ་ཤེས་རབ་ཀྱི་རྡུལ་གྱི་ཐིག་ལེ་བཞིའི་ཆོས་དང་སྟོང་པ་

ཉིད་ལ་སོགས་པ་རྣམ་པར་ཐར་པའི་སྒོ་བཞི་རྣམ་པར་དག་པས་ཞལ་བཞི་བྱའོ་ཞེས་པ་ནི་རིགས་

པ་སྟེ་ལུགས་གཅིག་གོ །ལུགས་གཉིས་པ་ནི་ཉིན་མོ་བཅོམ་ལྡན་འདས་རྡོ་རྗེ་ཅན་ཞེས་པས་ཀཱ་

ལི་གསལ་བྱེད་ཀྱི་ཆོས་རྐྱང་པ་ནི་བརྗོད་དུ་མེད་པ་སྟེ་དབྱངས་སྲོག་ཏུ་ཞུགས་པ་མེད་པའི་ཕྱིར་

རོ། །བརྗོད་དུ་མེད་པ་དེས་ན་རྡོ་རྗེའི་ལྟེ་བ་ལ་ཞལ་མེད་དེ། མཚན་མོ་ཤེས་རབ་རབ་ཏུ་གྲགས་

ཞེས་པ་ནི་ཤེས་རབ་ཨཱ་ལི་དབྱངས་ཀྱི་ཆོས་ཏེ། དེས་ན་བརྗོད་པའི་རང་བཞིན་གྱི་ཕྱིར་ཤེས་རབ་

དྲིལ་བུ་ལ་བཅོམ་ལྡན་འདས་མའི་ཞལ་གཅིག་བྱ་བ་དག་གོ །ཞེས་པ་ནི་རྡོ་རྗེ་དང་དྲིལ་བུ་ལ་ཞལ་

ཡོད་མེད་ཀྱི་དབྱེ་བ་གྲུབ་པའོ། །ཞལ་གྱི་སྟེང་གི་པདྨའི་འདབ་མ་དང་རྡོ་རྗེ་ཕྱེད་པ་དག་གི་ཚད་

ཀྱང་སྔར་བཤད་པ་ལྟ་བུ་ཡང་ངོ༌། །དེ་བཞིན་དུ་བ་གླང་ཁ་དང་ལ་སོགས་པས་པདྨ་ལྟ་བུ་ཡང་སྔར་

གྱི་དེ་བཞིན་ཉིད་དུ་བྱའོ། །འདིར་ཁ་ཅིག་ལོ་རྒྱུས་ཀྱི་ཆོས་རྫུན་པར་སྟོན་པའི་ཤོ་ལོ་ཀ་གཅིག་ཁ་

བསྐངས་ནས་འཆད་དེ་འདི་ནི་སྔར་ཡང་བཤད་དོ།།

ལྔ་པ་ནི། ད་ནི་མཆོད་རྟེན་ཞེས་སོགས་ཏེ། འདི་རྒྱ་དཔངས་གཉིས་ལས་རྒྱ་ཚད་ནི་གསང་

བའི་ཆུ་སྐྱེས་དང་མཛོད་སྤུའི་མཐའི་ཆ་ཡིས་ཞེས་པ་སོར་མོ་ལྔ་བཅུ་རྣམས་ཀྱིས་མཆོག་གི་རྒྱལ་

བའི་བདག་པོའ་ིཡེ་ཤེས་ཀྱི་སྐུའི་མཆོད་རྟེན་གྱི་དཔངས་ཀྱི་ཚད་དོ། །དེའི་ཕྱིར་ཞེས་པ་སོར་ཉི་

ཤ་རྩ་ལྔ་ཡིས་གདན་གྱི་རྒྱ་སྟེ་སའི་དབྱིབས་བཞིན་དུ་གྲུ་བཞི་པ་ཤིན་ཏུ་མཉམ་པ་སྟེ་ཐད་ཀའི་ཆ་

ཡིས་སོ། །དེའི་སུམ་ཆས་ཕྱོགས་ཆ་རྣམས་ཞེས་པ་ནི་ཕྱོགས་བཞིའི་གློ་འབུར་གྱི་རྒྱར་སོར་སུམ་

ཆ་དང་བཅས་པའི་སོར་བརྒྱད་རྣམས་སོ། །གདན་ངོ་བོ་ལས་སོར་ཕྱེད་དང་གཉིས་ཕྱིར་བྱུང་བ་

སྟེ། གདན་དེའི་སྟེང་དུ་ཆུ་སྐྱེས་ཀྱི་པདྨའི་འདབ་མའི་རྩེ་མོ་ཕྱིར་བྱུང་བ་དང༌། བུམ་པའི་སྙིང་ཁར་

སོན་པའི་དཀྱིལ་འཁོར་གྱི་སྐ་རགས་ལྟ་བུ་དག་ཕྱིར་བྱུང་བ་ཡང་ཚད་སོར་ཕྱེད་དང་གཉིས་པོ་དེ་

ཉིད་ཀྱིས་སོ། །དེ་བཞིན་དུ་སྙིང་ཁར་སོན་པའི་དཀྱིལ་འཁོར་བྱ་བ་ཉིད་དུ་འགྱུར་ཏེ། རྒྱའི་ཚད་ནི་

གདན་གྱི་ཚད་ཀྱིས་སྙིང་ཁའི་དཀྱིལ་འཁོར་ཟླུམ་པོ་དང་པདྨའི་རྩ་བ་ཡང་ངོ༌། །དེ་ནི་པདྨའི་མཐའ་

རྩེ་མོ་ལས་ནང་དུ་ཆ་དམན་པ་བཞིའི་གདན་དང་མཉམ་པ་བུམ་པའི་བྲང་ཟླུམ་པོ་བཙུམ་པ་སྟེ་ཆ་

ཇི་ཙམ་དམན་པ་སོར་ཕྱེད་དང་གཉིས་དམན་པའོ། །གདན་དེའི་ཕྱོགས་གློ་འབུར་གྱི་ཆ་ཡིས་

ཀྱང་མགྲིན་པའོ། །ཞེས་པ་ནི་གློ་འབུར་གྱི་ཐད་ཀ་སྟེ་རྒྱའི་ཚད་ཀྱི་བྲེའི་རྒྱར་སོར་བརྒྱད་དང་སུམ་

ཆའོ། །དཔངས་ཀྱི་ཚད་ནི་སོར་བཞིའོ། །གདན་གྱི་ཕྱེད་ཀྱི་ཆ་ཡིས་གདོང་སྟེ་ཞེས་པ་ནི་མགྲིན་པའི་



དྲི་མེད་འོད་ཀྱི་ཡེ་ལེའི་འགྲེལ་བཤད།358

སྟེང་དུ་གདོང་དུ་འཕྱར་བའི་ཚད་1དེ། དེའི་ཐད་ཀའམ་ཞེང་གི་ཆར་ཕྱེད་དང་བཅས་པའི་སོར་བཅུ་

གཉིས་ཀྱིས་སོ། །གདོང་དེ་ཉིད་ནི་གྲུ་བཞིའོ།།

དེ་བཞིན་དུ་མཆོད་རྟེན་གྱི་མགྲིན་པ་གྲུ་བཞི་པ་སྟེ་སའི་དཀྱིལ་འཁོར་བཞིན་དུ་ཤིན་ཏུ་

མཉམ་པ་བྱའོ། །ཞེས་པའོ། །གདོང་དང་མགྲིན་པ་དེ་དང་དེའི་སུམ་ཆ་ནི་རང་རང་གི་ཕྱོགས་བཞིའི་

གློ་འབུར་གྱི་ཕྱོགས་རྒྱའི་ཆ་རྣམས་བྱའོ། །མགྲིན་པའི་ཕྱོགས་ཀྱི་ཆ་རྣམས་ནི་ཞེང་སོར་ཕྱེད་ཕྱིར་

བྱུང་བ་སྟེ་གདོང་གི་གློ་འབུར་ནི་ཞེང་རྐང་པས་མནན་པའི་སོར་གཅིག་བྱུང་བའོ། །དཔངས་ཚད་

ནི་དེ་ལྟར་ལུས་ལ་གསང་བའི་པདྨ་དག་གི་ཚད་ལས་ཕྱེད་བཅས་ཉི་མས་ཞེས་པ་ལྟེ་བའི་བར་

དུ་ཕྱེད་དང་བཅས་པའི་སོར་བཅུ་གཉིས་ཀྱིས་གདན་གྱི་དཔངས་ཀྱི་ཚད་དུ་འགྱུར་ཏེ་གྲུ་བཞི་པ་

ཤིན་ཏུ་མཉམ་པའོ། །དེ་ཉིད་ནི་གདན་གྱི་རྩ་བའི་འོག་གཞི་ནས་གདན་གྱི་སྟེང་གི་ཆུ་སྐྱེས་ཀྱི་

སྔོན་མོའ་ིམཚམས་ཀྱི་བར་རོ་ཞེས་པ་ལུས་ལ་གསང་བ་ནས་ལྟེ་བའི་པདྨའི་མཐར་ཐུག་པ་སྟེ་

ཨ་ཝ་དྷཱུ་ཏཱིའི་མ་སྣ་དུང་ཅན་མའི་གནས་ཇི་སྲིད་པར་ཕྱེད་དང་བཅས་པའི་སོར་བཅུ་གཉིས་ཀྱི་

ཚད་དོ། །ལྟེ་བའི་པདྨ་དེ་ནས་སྙིང་ཁར་སོན་པའི་དཀྱིལ་འཁོར་གྱི་མཐར་ཐུག་པར་ཡང་ཕྱེད་དང་

བཅས་པའི་སོར་བཅུ་གཉིས་ཀྱི་ཚད་དོ། །ཐུགས་ཀའི་ཁོར་ཡུག་དེ་ནས་མགྲིན་པའི་རྩ་བའི་བར་

ལ་ཡང་ནི་ཚད་དེ་ཉིད་དོ། །མགྲིན་པ་ལོངས་སྤྱོད་རྫོགས་པའི་འཁོར་ལོའ་ིགནས་དེ་ནས་གདོང་

གི་མཐར་ནི་དེ་བཞིན་ཞེས་པ་གདུགས་ཀྱི་ཕྲེང་བའི་གནས་ཀྱི་དང་པོ་མཛོད་སྤུའི་མཐར་ཐུག་པ་

སྔ་མ་དེ་བཞིན་ཏེ། མགྲིན་པ་སོར་བཞི་དང༌། ཀོས་སྐོ་ནས་ཁའི་གནས་ཀྱི་མཐར་ཐུག་པ་ཕྱེད་དང་

བཅས་པའི་སོར་བཞིའོ། །དེ་ལྟར་སྣ་བཟང་པོའ་ིགནས་ནི་དེ་བཞིན་དུ་སོར་བཞི་སྟེ། མཛོད་སྤུ་

ནས་བརྩམས་ཏེ་མགོ་བོའ་ིགནས་སུ་གདུགས་ཀྱི་ཕྲེང་བའོ། །དེ་བཞིན་དུ་ཆུ་གཏེར་དུས་དང་ཕྱེད་

བཅས་རིག་བྱེད་རྣམས་ཀྱིས་དུམ་བུ་གསུམ་ཞེས་པ་མགྲིན་པར་ཆུ་གཏེར་དང་ལ་སོགས་པས་སྣ་

ལ་དུས་དང༌། ཀོས་སྐོ་ནས་ཁའི་བར་ཕྱེད་བཅས་རིག་བྱེད་རྣམས་ཀྱིས་གདོང་ལ་དུམ་བུ་གསུམ་ 

དུ་བྱ་བ་ཡང་ངོ༌། །ཞེས་པའོ།།

དེ་རྣམས་ཅུང་ཟད་ཞིབ་པར་བཤད་ན། གདན་ལས་ཞེས་པ་གདན་གྱི་སྟེང་དུ་པདྨའི་གདན་

1  ཞོལ། ཤོག ༢༤༨ བ ༡། གཙང་། ཤོག ༡༨༩ ན ༢ འཕྱར་བའི་འབད་དེ།

གྱི་དཔངས་ནི་རིག་བྱེད་དག་གིས་ཞེས་པ་སོར་བཞིའི་དཔངས་ཀྱི་པདྨའོ། །དེ་བཞིན་དུ་སྙིང་ཁར་

སོན་པའི་དཀྱིལ་འཁོར་གྱི་དཔངས་སོར་བཞི་པའོ། །མགྲིན་པའི་དཔངས་ཀྱི་ཚད་ཀྱང་སྔ་མ་དེ་

བཞིན་ཏེ་སོར་བཞི་རྣམས་ཀྱིས་སོ། །ཕྱེད་བཅས་བརྒྱད་ཀྱིས་གདོང་པའི་ཚད་བཅས་པ་གདོང་

པའི་དཔངས་ནི་ཕྱེད་དང་བཅས་པའི་བཞི་ཡིས་ཀོས་སྐོ་ནས་ཁའི་མཐའ་དང་བཞི་ཡིས་སྣའི་མཐར་

ཏེ། དེ་ནས་མཛོད་སྤུའི་གནས་སྨིན་མའི་དབུས་སུ་སོན་པའོ། །དེའི་རྗེས་ལ་དཔྲལ་བ་ནས་བརྩམས་

ནས་དེའི་སྟེང་དུ་གདུགས་ཀྱི་ཕྲེང་བར་འགྱུར་རོ། །ཀྱེ་མིའི་བདག་པོ་ཞེས་བོས་ནས་བསྟན་ཏེ། དེ་

ཡང་མཛོད་སྤུའི་མཚམས་ནས་གདུགས་ཀྱི་ཕྲེང་བ་ནི་དཔྲལ་བ་དག་དང་མགོ་ལ་སྟེ་དེ་ནས་འདིར་

ནི་གཙུག་ཏོར་དག་གི་མཐར་ཐུག་པར་འགྱུར་རོ། །འདི་དག་ལ་ཕྱེད་དང་བཅས་པའི་སོར་བཅུ་

གཉིས་ཞེས་པ་ཚད་ཀྱི་ངེས་པའོ། །དེ་ལྟར་ངེས་པར་ལྷུན་པོ་དང་འཇིག་རྟེན་གྱི་ཁམས་ནི་མཐའ་

དག་རྒྱལ་བའི་སྐུ་རྣམ་པར་དག་པ་ལ་སྦྱར་བ་སྟེ། ཆོས་སྐུའི་གཟུགས་བརྙན་དཀྱིལ་འཁོར་དང་

མཆོད་རྟེན་གྱི་དངོས་པོ་འདིར་ནི་ལྷུན་པོ་ཞེས་བྱའོ།།

དྲུག་པ་སངས་རྒྱས་ཀྱི་གཟུགས་སྐུའི་མཚན་དཔེ་བསྟན་པ་ནི། གཟུགས་ཀྱི་རང་བཞིན་

ཞེས་པ་ནས། དེས་ན་རྒྱུད་དུ་ཚིགས་སུ་བཅད་པ་རྣམས་ཀྱིས་མ་བརྗོད་དོ། །ཞེས་པའི་བར་གྱིས་

སྐྱེས་བུ་ཆེན་པོར་མཚོན་པར་བྱེད་པའམ་གསལ་བར་བྱེད་པའི་མཚན་སུམ་ཅུ་རྩ་གཉིས་བསྟན་པ་

ནི་རྒྱལ་བའི་ཡུམ་དང་མཚན་ཉིད་ཀྱི་མདོ་དང༌། བུ་མོ་རིན་ཆེན་གྱིས་ཞུས་པའི་མདོ་དང༌། ཆོས་

ཡང་དག་པར་སྡུད་པ་སོགས་ལས་ཅུང་ཟད་ཙམ་མི་འདྲ་བར་གསུངས་པ་ལ། འགྲེལ་པ་འདིར་

བཤད་པ་ནི་ཆོས་ཡང་དག་པར་སྡུད་པ་ལྟར་ཏེ། འདི་དག་རྒྱས་པར་མཚན་ཉིད་ཀྱི་ཕྱོགས་ལས་

ཤེས་པར་བྱའོ། །དེ་ལྟར་ལྷུན་པོ་ལ་སོགས་པ་འཇིག་རྟེན་གྱི་ཁམས་འབྱུང་བ་ནི་སངས་རྒྱས་ཀྱི་

སྤྲུལ་པའི་སྐུ་དང་མཚུངས་སོ། །དེ་བཞིན་དུ་སེམས་ཅན་རྣམས་ཀྱིས་བསོད་ནམས་ཐོབ་པའི་སླད་དུ་

རྡུལ་ཚོན་གྱི་དཀྱིལ་འཁོར་བྲི་བའི་ཚུལ་མཚུངས་སོ། །ཉི་མ་ལ་སོགས་པའི་གཟའ་སྐར་རྣམས་ཁྱིམ་

གྱི་འཁོར་ལོའ་ིདབང་གིས་ལྷུན་པོ་དང་སྙིང་ཁར་གཡས་སྐོར་དུ་འཁོར་བའི་སླད་དུ་ལྷུན་པོ་ཇི་ལྟ་བ་

དེ་བཞིན་དུ་མཆོད་རྟེན་ལ་ཕྱག་འཚལ་བའི་སླད་དུ་མཆོད་རྟེན་མིའི་ཡུལ་དུ་བསྟན་ཏོ། །མཆོད་པ་

ལ་སོགས་པ་བྱ་བའི་སླད་དུ་སངས་རྒྱས་ཀྱི་སྐུ་བསྟན་པ་ཇི་ལྟ་བ་དེ་བཞིན་དུ་དེའི་ཡུལ་དུ་མ་གྱུར་

པ་རྣམས་ལ་སངས་རྒྱས་ཀྱི་གཟུགས་བརྙན་གྱི་སྐུ་མཆོད་ཡུལ་དུ་བསྟན་པའོ། །དེ་ལྟར་དེ་རྣམས་

གདུལ་བྱས་བསོད་ནམས་ཐོབ་པའི་སླད་དུ་ཀུན་རྫོབ་ཀྱི་བདེན་པའི་དབང་ལས་བསྟན་ཏོ།།

དེ་ལྟར་ཡང་སྡོམ་འབྱུང་ལས། སྔགས་པ་ལས་ནི་དང་པོ་པས། །གཟུགས་བརྙན་ལ་སོགས་

བྱ་བ་སྟེ། །གཟུགས་བརྙན་བསྒྲུབས་ན་མྱུར་བར་ནི། །དངོས་གྲུབ་རྒྱ་ཆེན་ཐོབ་པར་འགྱུར།1།ཞེས་

སོགས་དང༌། དཔལ་འདུས་པར་ཡང༌། མཆོད་རྟེན་སངས་རྒྱས་ཐམས་ཅད་ཀྱི། །བཞུགས་

གནས་ཕོ་བྲང་ཡིན་པར་བཤད།2།ཅེས་སོགས་འབྱུང་ངོ༌། །དཔེ་བྱད་བཟང་པོ་བརྒྱད་ཅུ་ནི་གཞུང་

མངས་པས་འཇིགས་པའི་ཕྱིར་མ་བརྗོད་དེ། གང་གིས་ན་མདོ་བསྟན་བཅོས་ཐམས་ཅད་དེ་དུ་ 

མ་ལས་གསུངས་པས་སོ།།

བདུན་པ་ལ་གཉིས། འཇིག་རྟེན་གྱི་གསེར་ལ་སོགས་པའི་ཁམས་ཐམས་ཅད་ཁམས་དྲུག་

ཏུ་བསྡུ་བ་དང༌། ནོར་བུ་དང་རིན་པོ་ཆེའི་ཡོན་ཏན་ངེས་པར་བྱའོ། །དང་པོ་ནི། ད་ནི་འཇིག་རྟེན་

གྱི་ཁམས་སུ་ཞེས་སོགས་ཏེ། འདིར་གསེར་ནི་ཞེས་པ་ནས། རིན་པོ་ཆེ་དེ་དག་ཁམས་དེ་རྣམས་

ལས་བྱུང་བའི་ཕྱིར་རོ། །ཞེས་པའི་བར་དང༌། དེ་བཞིན་དུ་རོ་དྲུག་ཅེས་པ་ནས། སྐྱུར་བ་ཡེ་ཤེས་

ཀྱི་རང་བཞིན་ཅེས་པའི་བར་མཐའ་དག་བཀླགས་པས་ཤེས་སོ། །དེ་བཞིན་དུ་ཞིང་གི་རྡོ་རྣམས་

དག་གི་སྐྱེ་གནས་ནི་ས་ལ་སོགས་པའོ། །དེ་བཞིན་དུ་སྨན་རྣམས་རྣམ་པ་དྲུག་གི་རོ་རྣམས་དང་

མཆོག་གི་རོ་ཞེས་པ་གྲུབ་པའི་རོ་རྣམས་དང༌། ཁམས་རྣམས་གཞན་པ་ནོར་བུའི་དབང་པོ་རྣམས་

ཞེས་པ་དག་ཀྱང་ཁ་དོག་ལ་སོགས་པའི་སྒོ་ནས་ཁམས་དྲུག་གོ །དེ་བཞིན་དུ་ས་ལ་འཇམ་རྩུབ་སྣ་

ཚོགས་པའི་རེག་པ་རྣམས་དང༌། མཐའ་དག་ནད་ནི་འཕྲོག་པ་ཉིད་ཀྱི་ཆུ་རྣམས་ཞེས་པ་ས་རྡོ་ཆུ་

ལ་སོགས་པ་རྣམས་ནི་ཁ་དོག་དང་ནུས་པ་ལ་སོགས་པའི་སྒོ་ནས་ཁམས་རྣམ་པ་དྲུག་གོ་ཞེས་པ་ 

ཡང་དག་པའི་དོན་དུ་འགྱུར་རོ།།

གཉིས་པ་ནི། ད་ནི་ནོར་བུ་དང་ཞེས་སོགས་ཏེ། འདིར་སའི་རིགས་ཀརྐ་ᩨ་ན་ལ་སོགས་

པའི་རིགས་ཀྱི་ནོར་བུའམ་སྦུར་ལེན་སེར་པོ་སོགས་རིན་པོ་ཆེ་ནི། གཟེར་ནད་སོགས་ཟུག་གཟེར་

1  བཀའ་འགྱུར། དཔེ་བསྡུར་མ། དེབ། ༧༨ ཤོག ༨༧༡ ཕྲེང་། ༡

2  བཀའ་འགྱུར། དཔེ་བསྡུར་མ། དེབ། ༨༡ ཤོག ༥༩༥ ཕྲེང་། ༤

འཕྲོག་པར་བྱེད་པར་འགྱུར་རོ། །ཆུའི་ཁམས་ཀྱི་རིགས་ཟླ་བ་ཆུ་ཤེལ་ལ་སོགས་པས་ནི་དུག་

ཀྱང་འཕྲོག་པར་བྱེད་པའོ། །མེའི་རིགས་པདྨ་རཱ་ག་སོགས་ནི་འབྱུང་པོ་ཞུགས་པ་འཕྲོག་པར་

བྱེད་པའོ། །རླུང་གི་རིགས་ཨིནྡྲ་ནཱི་ལ་ལ་སོགས་པ་ནི་རེངས་པ་འཕྲོག་པར་བྱེད་པའོ། །སྟོང་པའི་

རིགས་མ་ར་ཏ་ཀ་སོགས་ནི་གདུག་པའི་ལྟ་བ་རབ་ཏུ་ལྟུང་བ་སྦྲུལ་ལ་སོགས་པ་མཐོང་བའི་དུག་

འཕྲོག་པར་བྱེད་པའོ། །ཡེ་ཤེས་ཀྱི་རིགས་ནོར་བུ་མཐོན་ཀ་སོགས་ནི་སྐྱོན་ཐམས་ཅད་འཕྲོག་

པར་བྱེད་པའོ། །རིན་པོ་ཆེ་དང་ནོར་བུ་ཇི་ལྟ་བ་དེ་བཞིན་དུ་ཐུན་མོང་བ་སྦལ་པ་དང་སྦྲུལ་སྦྲམ་

ཆེན་ལ་སོགས་པ་རྣམས་ཀྱི་མགོ་ལས་སྐྱེས་པ་དང་མི་བདག་རྒྱལ་པོ་ཆེན་པོ་རྣམས་ཀྱི་ལུས་ལ་

གནས་པའི་ནོར་བུ་ཡང་དུག་ལ་སོགས་པའི་སྐྱོན་འཕྲོག་པར་བྱེད་པའོ། །དེ་ལྟར་སྔར་གསུངས་

པའི་ས་ལ་སོགས་པའི་ཆོས་ཅན་གང་དག་བརྗོད་པ་ཐམས་ཅད་ནུས་པ་བསམ་གྱིས་མི་ཁྱབ་པའི་

རང་བཞིན་ནོ། །དེ་ལྟར་དེ་དག་གིས་སངས་རྒྱས་ཀྱི་ཞིང་རྡོ་རྗེར་བྱིན་གྱིས་བརླབས་པའི་གནས་ 

པའི་འགྲེལ་པ་རྫོགས་པའོ།།

བརྒྱད་པ་ལ་གཉིས། འཇིག་རྟེན་ཁམས་ཀྱི་རང་བཞིན། ལས་དབང་གིས་སྣང་ཚུལ་སྣ་

ཚོགས་སུ་བསྟན་པའོ། །དང་པོ་ལ་གཉིས། འཇིག་རྟེན་དུ་སངས་རྒྱས་དང་སེམས་ཅན་འཇུག་

ཚུལ། ཞུགས་ནས་གནས་པའི་དུས་དང་གནས་ཀྱི་ངེས་པ་བསྟན་པའོ། །དང་པོ་ནི། འདི་ནས་

ཚིགས་བཅད་གཉིས་གོ་སླར་གསུངས་པས་བསྟན་ཏེ། བཅོམ་ལྡན་འདས་ཡེ་ཤེས་ཀྱི་སྐུ་དུས་ཀྱི་

འཁོར་ལོའ་ིརང་བཞིན་ཅན་ཀུན་ནས་སངས་རྒྱས་ཀྱི་ཞིང་སྣོད་ཀྱི་འཇིག་རྟེན་དུ་རབ་ཏུ་འཇུག་

པར་འགྱུར་ཞིང༌། སྣོད་ཆགས་ནས་སླར་ཡང་རྒྱུ་རྐྱེན་ཐམས་ཅད་ཚོགས་པའི་སྦྱོར་བ་རྟེན་འབྲེལ་

གྱི་ནུས་པ་དག་ལས་དགེ་མི་དགེའི་ལས་ཀྱི་འབྲས་བུའི་དབང་གིས་བཅུད་ཀྱི་སེམས་ཅན་ 

རབ་ཏུ་འཇུག་པར་འགྱུར་རོ།།

གཉིས་པ་ནི། དེ་ནས་སེམས་ཅན་རང་རང་གི་དབུགས་དང་ཉིན་ཞག་གི་བགྲོད་པའི་དབང་

གིས་ཕྱི་ནང་དུ་དུས་སྦྱོར་དང་རྟེན་འབྲེལ་གྱི་ཡན་ལག་བཅུ་གཉིས་སུ་འགྱུར་ལ། བཅུ་གཉིས་པོ་དེ་

དག་རྣམས་ཀྱིས་ཕྱི་རོལ་ཏུ་ཟླ་བ་བཅུ་གཉིས་སོ། །དུས་སྦྱོར་བཅུ་གཉིས་པོ་དེ་དག་གི་དབུས་སུ་

ལྷུན་པོ་རྫོགས་པ་ནི་འདིར་མཆོད་རྟེན་གྱི་རྣམ་པ་རྭ་རྣམས་སྟེང་དུ་བརྩེགས་པ་རྡོ་རྗེ་ཕྱེད་པའི་རང་



དྲི་མེད་འོད་ཀྱི་ཡེ་ལེའི་འགྲེལ་བཤད།362

བཞིན་ཏེ། ཀྱཻ་མི་བདག་ལྷུན་པོ་དེའི་སྙིང་པོར་དཀྱིལ་འཁོར་ལྷུན་པོ་དེའི་ཕྱི་རོལ་ཏུ་ནི་ནམ་མཁའ་ལ་

རྒྱུ་སྐར་གྱི་འཁོར་ལོ་རྣམས་ཏེ། འོག་ཏུ་ལས་ཀྱི་ས་གཞི་འཛམ་གླིང་ཆེན་པོ་ལ་ས་གཞི་ལ་གནས་

པའི་མི་རྣམས་གནས་སོ། །ལོངས་སྤྱོད་ཀྱི་ས་ནང་གི་གླིང་དྲུག་ལ་བདུད་རྩིའི་འབྲས་བུའི་རོའ་ིཁ་

ཟས་ཅན་གྱི་མི་རྣམས་དང་གཞན་ལྷ་དང་གནོད་སྦྱིན་ལ་སོགས་པ་རྣམས་གནས་སོ། །ལྷུན་པོའ་ིརོ་

ལ་རྗེས་སུ་གནས་པ་ཕྱོགས་སྐྱོང་བརྒྱད་རྣམས་ཤར་ལྷོའ་ིབདག་པོ་བརྒྱ་བྱིན་དང༌། ཤར་ལྷོར་མེ་ལྷ་

དང༌། ལྷོར་དུས་ཏེ་གཤིན་རྗེ་དང༌། ལྷོ་ནུབ་ཏུ་ལྷ་མིན་ཏེ་སྲིན་པོ་དང༌། ནུབ་ཏུ་ཆུ་གཏེར་ཏེ་ཆུ་ལྷ་

དང༌། ནུབ་བྱང་དུ་རླུང་ལྷ་དང༌། བྱང་དུ་གནོད་སྦྱིན་དང་ནི་བྱང་ཤར་དུ་དྲག་པོ་དང་འོག་ཏུ་འཁོར་

དང་བཅས་པའི་ཁྱབ་འཇུག་ཉིད་དང༌། སྟེང་དུ་ཆུ་གཏེར་གདོང་ཚངས་པའོ།།

འདིར་ཉི་མའི་འཁོར་ཚད་སྟོན་པའི་ཚིགས་བཅད་གཅིག་བླ་མ་ཆོས་གྲགས་དཔལ་བཟང་

པོས་རྒྱ་དཔེ་ལ་བསྒྱུར་བ་ནི་འདི་ལྟར། ཉིན་མོར་བྱེད་པའི་བགྲོད་པ་ལྷོ་དང་བྱང་གི་མཐར་ནི་རྐང་

པ་གསུམ་བཅས་བ་ཚྭའི་ཆུ་གཏེར་དང༌། །ཀཻ་ལ་ཤ་ཡི་ཇི་སྙེད་ཉིད་དུ་འགྲོ་སྟེ་ཕྱོགས་ཀྱི་བགྲོད་པ་

དག་ལ་དཔག་ཚད་སྟོང་ཕྲག་ནི། །ལྔ་བཅུའི་གང་དུ་གོ་ལ་ཕྱེད་ཀྱི་རེ་གར་ཉིན་མོ་དང་ནི་མཚན་མོ་

ཆུ་ཚོད་མཁའ་མེ་སྤྱོད། །གང་ཞིག་ཁྲི་ཕྲག་ལྔ་ལ་མིག་དང་ཀླུ་དང་ཟླ་བའི་ཆ་ཡིས་ཐོབ་པ་ཉིན་དང་

ཉིན་ལ་བགྲོད། ཅེས་འབྱུང་ལ། འདི་དང་མཐུན་པར་འགྱུར་མངས་སུ་ཡང༌། བ་ཚྭའི་རྒྱ་མཚོར་ཆ་

གསུམ་དུ། །ཉིན་མོར་བྱེད་པ་འགྲོ་འགྱུར་ལ། །ལྷོ་དང་དེ་བཞིན་བྱང་དུ་སྟེ། །ཏེ་སེ་ཡི་ནི་མཐར་ཐུག་

པ། །ཉི་མའི་བགྲོད་པར་འགྱུར་བ་ནི། །དཔག་ཚད་སྟོང་ཕྲག་ལྔ་བཅུའོ། །མཁའ་དང་མེ་ཡི་ཆུ་ཚོད་

རྣམས། །ཉིན་མོ་དང་ནི་མཚན་མོའ་ིརྒྱུ། །གང་དུ་འཁོར་ལོའ་ིཕྱེད་རི་མོ། །ཁྲི་ཕྲག་ལྔ་ལ་སོགས་

ཐོབ་ནས། །ཉིན་དང་ཉིན་ལ་འདོང་བར་འགྱུར། །ཟླ་བ་ཀླུ་དང་མིག་གི་ཆས། །ཞེས་བཤད་དོ།།

དེ་དག་གི་དོན་བཤད་ན། ཉིན་མོར་བྱེད་པའི་དཀྱིལ་འཁོར་གྱི་བགྲོད་པ་ལྷོའ་ིམཐར་ཉི་མའི་

འཁོར་ཚད་དཔག་ཚད་འབུམ་གྱི་རྐང་པ་སྟེ་བཞི་ཆ་ཉི་ཁྲི་ལྔ་སྟོང་པ་གསུམ་དང་བཅས་པ་བདུན་ཁྲི་

ལྔ་སྟོང་རི་རབ་ཀྱི་དབུས་ནས་ལྷོར་དོར་བའི་ས་བ་ཚྭའི་ཆུ་གཏེར་གྱི་ཕྱེད་དང༌། བྱང་གི་མཐར་ནི་ཀཻ་

ལ་ཤའི་བྱང་གངས་ཅན་གྱི་མཐའ་ཇི་སྙེད་པ་ཉིད་དུ་འགྲོ་སྟེ། ཉི་མའི་བགྲོད་པའི་ཕྱོགས་ཏེ་ཕྱེད་ཀྱི་

བགྲོད་པ་དག་ལ་གངས་ཅན་ནས་ཆུ་དཀྱིལ་ཕྱེད་ཀྱི་བར་དཔག་ཚད་སྟོང་ཕྲག་ནི་ལྔ་བཅུའི་བར་དུ་

འགྲོའ།ོ །ས་དཀྱིལ་གྱི་མཐའ་གང་དུ་གོ་ལ་ཕྱེད་ཀྱི་རེ་ཁ་སྟེ་རི་མོར་སླེབ་པའི་དུས་སུ་ཉིན་མོ་དང་ནི་

མཚན་མོ་མཉམ་པར་ཉི་མས་ཆུ་ཚོད་མཁའ་མེ་སྟེ་སུམ་ཅུ་སུམ་ཅུ་ལོངས་སྤྱོད་དོ། །དེ་ནས་གཡས་

དང་གཡོན་དུ་ཉིན་རེ་ཞིང་ཉི་མའི་ལོངས་སྤྱོད་གང་ཞིག་ཁྲི་ཕྲག་ལྔ་ལས་མིག་དང་ཀླུ་དང་ཟླ་བ་སྟེ་

བརྒྱ་བརྒྱད་ཅུ་རྩ་གཉིས་ཕྱེད་དང་བཅས་པའི་ཆ་ཡིས་ཐོབ་པ་དཔག་ཚད་ཉིས་བརྒྱ་དོན་གསུམ་དང་

དོན་གསུམ་ཆ་བདུན་ཅུ་རྩ་གཅིག་ཉིན་དང་ཉིན་ལ་བགྲོད་པར་བྱེད་དོ།།

གཉིས་པ་ལ་གཉིས། ཁྱིམ་བཅུ་གཉིས་ཀྱི་ཁམས་དང་རིགས་ཀྱི་རང་བཞིན། གཟའ་

རྣམས་ཀྱི་སྐྱེས་ཁྱིམ་ངོས་གཟུང་བའོ། །དང་པོ་ནི། ད་ནི་ཆུ་སྲིན་ཞེས་པ་ལ་སོགས་པ་སྟེ། འདིར་

ཆུ་སྲིན་ནི་རྣམ་པར་ཤེས་པ་དང་སྟོང་པའི་ཁམས་ཀྱི་རང་བཞིན་ནོ། །བུམ་པ་ནི་འདུ་བྱེད་དང་རླུང་

གི་ཁམས་ཀྱི་རང་བཞིན་ནོ། །དེ་བཞིན་དུ་ཉ་ནི་ཚོར་བ་དང་མེ་ཁམས། ལུག་ནི་འདུ་ཤེས་དང་ཆུ་

ཁམས། གླང་ནི་གཟུགས་དང་ས་ཁམས། འཁྲིག་པ་ནི་ཡེ་ཤེས་ཀྱི་ཕུང་པོ་དང་ཡེ་ཤེས་ཀྱི་ཁམས་

ཀྱི་རང་བཞིན་ནོ། །དེ་བཞིན་དུ་ཀརྐ་ཊ་ལ་སོགས་པའི་ཁྱིམ་རྣམས་རིམ་པ་ལྟར་ལྷན་ཅིག་སྐྱེས་

པ་ཡེ་ཤེས་དང་ལ་སོགས་པ་ས་ཆུ་མེ་རླུང་མཁའ་སྟེ། དེ་ལྟར་ན་སེང་གེ་གཟུགས་དང་ས། བུ་མོ་

འདུ་ཤེས་དང་ཆུ། སྲང་ཚོར་བ་དང༌མེ། སྡིག་པ་འདུ་བྱེད་དང་རླུང༌། གཞུ་ཕུང་པོ་དང་ཁམས་ཀྱི་

མཐའ་རང་བཞིན་རྣམ་ཤེས་དང་སྟོང་པ་རྣམས་ཏེ། ཀརྐ་ཊ་སོགས་ལུགས་ལས་ལྡོག་པས་སོ། །ཆུ་

སྲིན་ལ་སོགས་པ་འདི་རྣམས་ཀྱི་ཁམས་ཀྱི་མཚན་མ་ནི་རྡོ་ལ་སོགས་པ་སྟེ། རྡོ་རྗེ་དང༌། རལ་གྲི་

དང༌། རིན་པོ་ཆེ་དང༌། པདྨ་དང༌། འཁོར་ལོ་དང༌། གྲི་གུག་གོ །ཀརྐ་ཊ་ལ་སོགས་པ་རྣམས་ཀྱི་ས་

བོན་ནི་བསྐྱེད་པའི་རིམ་པས་ལུགས་ལས་ལྡོག་པ་རྣམས་སོ། །དེ་དག་ཀྱང་ཀའི་སྡེ་པ་ལ་སོགས་

པ་རྣམས་ཏེ། ཆུ་སྲིན་ལ་སོགས་པ་རྣམས་ཀྱི་྄ཀ་ཙ་ཊ་པ་ཏ་ས་རྣམས་དང༌། ཀརྐ་ཊ་ལ་སོགས་པ་

རྣམས་ཀྱི་ན་མ་ཎ་ཉ་ལ་སོགས་པ་འཇིག་རྟེན་ཁམས་ཀྱི་ལེའུ་ལས་རྡོ་རྗེ་ཉི་མའི་སྐབས་སུ་བརྗོད་པ་

རྣམས་སོ། །རིང་པོ་ཐུང་ངུ་ལྷག་པའི་ལྷ་ཞེས་པ་ནི་དབྱངས་རིང་པོས་ཕྱེ་བ་ཀ་ཡིག་ལ་སོགས་པའི་

གསལ་བྱེད་བརྒྱ་བརྒྱད་ཅུ་བྱང་བགྲོད་ཀྱི་ཁྱིམ་ཞག་གི་ས་བོན་ཏེ་དེ་བཞིན་དུ་དབྱངས་ཐུང་ངུས་ཕྱེ་

བ་ལྷོ་བགྲོད་ཀྱི་ཁྱིམ་ཞག་གི་ས་བོན་རྣམས་སོ།།

གཉིས་པ་ནི། ད་ནི་གཟའ་རྣམས་ཀྱི་ཞེས་སོགས་ཏེ། འདིར་གྲངས་བཞིན་དུ་ལུག་དང་



དྲི་མེད་འོད་ཀྱི་ཡེ་ལེའི་འགྲེལ་བཤད།364

འཁྲིག་པ་དང་ཀརྐ་ཊ་ནི་རི་བོང་ཅན་ཟླ་བ་དང༌། དཀར་པོ་པ་སངས་དང༌། ཉི་མའི་རྐང་པའི་ཐོག་

མ་བྱུང་བར་གྱུར་ཏེ། སེང་གེར་ས་སྐྱེས་སོ། །བུ་མོར་ཕུར་བུའོ། །སྲང་དུ་སྒྲ་གཅན་ནོ། །སྡིག་པར་

གཟའ་ལྷག་གོ །གཞུའི་ཐོག་མར་སྤེན་པའོ། །དེའི་མཐའ་མར་མཇུག་རིངས་སོ། །གཞུའི་ཁྱིམ་གྱི་

མཐར་མཇུག་རིང་སྐྱེས་པར་བཤད་པ་དང༌། མཇུག་རིང་ཉི་མ་དང་ལྷན་ཅིག་རྒྱུ་བར་བཤད་པ་

འགལ་ཏེ། ཉི་མ་ཀརྐ་ཊའི་ཁྱིམ་དུ་སྐྱེས་པས་སྐྱེ་ས་ཐ་དད་པའི་ཕྱིར་སྙམ་ན། སྐྱོན་མེད་དེ། ཉི་མ་

ཀརྐ་ཊའི་ཁྱིམ་དུ་སྐྱེས་ནས་གཞུའི་ཁྱིམ་གྱི་མཇུག་ཏུ་སླེབས་པའི་ཚེ་མཇུག་རིང་སྐྱེས་པ་ཡིན་ལ་

དེ་དང་ཉི་མ་དང་ལྷན་ཅིག་ཏུ་རྒྱུ་བ་ཡིན་པས་སོ། །གཟའ་གཞན་ལའང་རིགས་འགྲེའོ། །དེ་བཞིན་

དུ་བུམ་པར་དྲང་སྲོང་རི་བྱིའོ། །གླང་དུ་དྲང་སྲོང་བརྟན་པའོ།།

དེ་ལྟར་སྔར་བརྗོད་པའི་རིམ་པས་ས་ལ་སོགས་པའི་ཁམས་ནི་ཞེས་པ་རྡུལ་ཕྲ་རབ་ཀྱི་

ཚོགས་ཀྱི་གཙོ་བོའ་ིདངོས་པོ་ལ་ཕལ་པའི་དངོས་པོ་ཀུན་ནས་ཕན་ཚུན་སྦྱོར་བར་འགྱུར་ཏེ། གང་

ན་ཆོས་གཅིག་ཡོད་པ་དེར་ཆོས་ཀུན་འབྱུང་བའི་ཆོས་ཀྱི་ཕྱིར་རོ། །འགྲོ་བ་འདི་ནི་སེམས་ཅན་

རྣམས་ཀྱི་ལས་ཀྱི་རང་བཞིན་གྱིས་འབྱུང་བ་ཉིད་དུ་འགྱུར་ཏེ། གང་ཞིག་རིན་ཆེན་ཀུན་གྱིས་རབ་

ཏུ་གང་ཞེས་པ་ནི་སངས་རྒྱས་དང་བྱང་ཆུབ་སེམས་དཔའ་རྣམས་ཀྱིས་ནི་ཁམས་རིན་པོ་ཆེས་རབ་

ཏུ་གང་བར་གཟིགས་པའོ། །ད་ནི་སེམས་ཅན་རྣམས་ཀྱི། ཞེས་སོགས་ཏེ། གང་ཞིག་ས་གཞི་ལ་

འདོད་དགུ་འབྱུང་བའི་དཔག་བསམ་གྱི་ཤིང་དང༌། རོ་དངུལ་ཆུ་དང༌། མཆོག་གི་རོ་གྲུབ་པའི་བཅུད་

དང༌། ནད་སེལ་བའི་སྨན་དང༌། ལྷའི་བདུད་རྩིའི་རོའ་ིདབང་པོ་གཞན་མཐའ་དག་ནད་འཕྲོག་པ་

ཁམས་དྲུག་གི་རྡུལ་རྣམས་ཀྱིས་རབ་ཏུ་བསྐྱེད་པ་དེ་རྣམས་སེམས་ཅན་རྣམས་ཀྱི་བསོད་ནམས་མ་

ཡིན་པའི་དབང་གིས་མི་མཐོང་སྟེ། གང་ཞིག་ཕལ་པའི་རྩ་དང་ཤིང་དང་ཆུ་དང་རྡོ་བ་དང་ནི་ལྕགས་

རྣམས་སུ་མཐོང་བར་འགྱུར་རོ། །དེ་བཞིན་དུ་ཡི་དྭགས་རྣམས་ཀྱིས་ཆུ་བོ་ལ་སོགས་པ་རྣམས་སུ་

སོང་བ་ན་ཆུ་ནི་མེ་ཆེན་འབར་བའི་རང་བཞིན་དུ་མཐོང་ངོ༌། །དམྱལ་བར་སོང་བའི་མི་རྣམས་དག་

གིས་སྡིག་པའི་དབང་གིས་བཅད་པ་དང་འབིགས་པའི་མདུང་ལ་སོགས་པར་མཐོང་ངོ༌།།

དྲུག་པ་ལས་ཀྱི་སར་ཞུགས་ནས་སེམས་ཅན་སྒྲོལ་བའི་སླད་དུ་ཆོས་གསུང་ཚུལ་སྟོན་

པ་མོས་པ་སྣ་ཚོགས་སྟོན་པའི་སེམས་ཅན་གྱི་བསམ་པའི་དབང་གིས་ཆོས་བསྟན་པའི་གནས་པ་



ཡེ་ལེའི་མདོར་བསྡུས་བཞི་པའི་རྣམ་བཤད། 365

ལ་གཉིས། སེམས་ཅན་གྲོལ་བའི་སླད་དུ་བསམ་པ་དང་མཐུན་པར་ཆོས་བསྟན་ཚུལ་འགྲེལ་པས་

བཤད། ཐར་པ་ཐོབ་པའི་སླད་དུ་སངས་རྒྱས་ཀྱི་ཆོས་ལ་འཇུག་པར་གདམས་པའོ། །དང་པོ་ནི། ད་

ནི་སངས་རྒྱས་ཀྱི་སྤྲུལ་པ་ཞེས་སོགས་ཏེ། བསོད་ནམས་མ་ཡིན་པའི་དབང་གིས་ཕྱིན་ཅི་ལོག་ཏུ་

སྣང་བའི་སེམས་ཅན་འདི་རྣམས་སྒྲོལ་བའི་སླད་དུ་སེམས་ཅན་རྣམས་ཀྱི་བསོད་ནམས་འབྱུང་བའི་

དུས་སུ་སྲས་བཅས་རྒྱལ་བའི་བདག་པོ་ཞེས་པ་བྱང་སེམས་དང་བཅས་པའི་སངས་རྒྱས་བཅོམ་

ལྡན་འདས་ལས་ཀྱི་ས་འཛམ་གླིང་ཆེན་པོར་ནི་རབ་ཏུ་ཞུགས་ཏེ། སེམས་ཅན་འདུལ་བའི་སླད་དུ་

སྒྱུ་འཕྲུལ་ཆེན་མོའ་ིལྷུམས་སུ་མ་ལ་ནི་རབ་ཏུ་གཟུང་བ་མཛད་ཅིང་མཆོག་གི་ཐུགས་རྗེ་དག་གིས་

བྱང་ཆུབ་ཏུ་ཐུགས་བསྐྱེད་པ་མཛད་ནས་ནི། རྡོ་རྗེའི་གདན་དུ་ཉོན་མོངས་དང་ནི་བདུད་རྣམས་

བཅོམ་ནས་སའི་སྟེང་གི་གནས་སུ་ཐེག་པ་གསུམ་གྱི་ཆོས་ཀྱི་འཁོར་ལོ་རབ་ཏུ་བསྐོར་ཏེ། སྤྲུལ་

པའི་སྐུ་སྒྱུ་མ་ལྟ་བུ་སེམས་ཅན་ལ་བསྟན་པ་མཛད་ནས་སླར་བཅོམ་ལྡན་འདས་ནི་དག་པའི་སྐུ་ཅན་

ལྷན་ཅིག་སྐྱེས་སྐུ་དེ་ཉིད་ཁོ་ན་ལ་སྔར་ཇི་ལྟར་བྱོན་པ་དེ་བཞིན་དུ་སླར་ཡང་གཤེགས་པ་སྟེ། དེ་

ལྟར་སེམས་ཅན་རྣམས་ཀྱི་བསོད་ནམས་ཀྱི་དབང་གིས་སངས་རྒྱས་ཀྱི་སྤྲུལ་པ་སྒྱུ་མ་ལྟ་བུ་འབྱུང་

བར་སྣང་བ་དང༌། བསོད་ནམས་མ་ཡིན་པའི་དབང་གིས་མྱ་ངན་འདས་པ་སྡུད་པའི་རང་བཞིན་ནི་

སེམས་ཅན་རྣམས་ཀྱི་བསོད་ནམས་དང་བསོད་ནམས་མ་ཡིན་པའི་དབང་གིས་རབ་ཏུ་སྣང་བར་

འགྱུར་རོ་ཞེས་པ་ངེས་པའོ། །གཉིས་པ་ལ་གཉིས། རྒྱལ་བས་ཆོས་བསྟན་པས་ཐར་པ་ཐོབ་ཀྱི་

གཞན་གྱིས་མི་ཐོབ་པ་མདོར་བསྟན། དེའི་རྒྱུ་མཚན་རྒྱས་པར་བཤད་པའོ། །དང་པོ་ནི། སྐབས་

འདིར་ཚིགས་བཅད་བདུན་གོ་སླར་མཛད་པ་རྣམས་བཤད་དེ། སེམས་ཅན་གྱི་བསོད་ནམས་དང་

སྡིག་པའི་དབང་གིས་སྣང་ཚུལ་གཉིས་བྱུང་བ་དེའི་ཕྱིར་རྒྱལ་བའི་དག་པའི་སྐུ་ནི་སྐྱེ་ཞིང་མ་ཉམས་

པ་སྟེ་ཉམས་པ་མེད་པས་སྐྱེ་འཇིག་མེད་ལ། སྒྲིབ་བྲལ་གྱི་སྲིད་པ་གསུམ་པོ་ལ་ཡང་ཁྱབ་བྱེད་དུ་

གནས་པ་སྟེ། དེ་ལྟ་བུའི་སྐུ་ཅན་བཅོམ་ལྡན་འདས་དེ་ཡིས་ཐམས་ཅད་དུས་འཁོར་བར་ཞུགས་ཏེ། 

སེམས་ཅན་གྱི་དོན་ནི་མི་འདོར་བར་མཛད་ཀྱང་ལས་ཀྱིས་བཅིངས་བའི་དབང་གིས་ནི་མ་ཡིན་

ནོ། །བཅོམ་ལྡན་འདས་འཁོར་བར་གནས་ཀྱང་འཁོར་བའི་སྐྱོན་གྱིས་མ་གོས་པ་དེ་ལྟར་འཇིག་རྟེན་

གྱི་དབང་ཕྱུག་འཇམ་དཔལ་བདག་ནི་འཁོར་བ་ལས་གྲོལ་ཡང་སེམས་ཅན་གྱི་དོན་གྱི་ཕྱིར་སྲིད་པ་



དྲི་མེད་འོད་ཀྱི་ཡེ་ལེའི་འགྲེལ་བཤད།366

གསུམ་གྱི་གནས་སུ་ལས་ཀྱི་སར་གནས་ནས་ཀྱཻ་ཉི་མའི་ཤིང་རྟ་ཞེས་བོས་ནས་སེམས་ཅན་རྣམས་

ལ་ཐར་པའི་ལམ་ནི་སྦྱིན་པར་བྱེད་ཅིང་དམྱལ་བའི་འཇིགས་པ་འཕྲོག་པར་བྱེད་ཀྱི། ཁྱབ་འཇུག་ལ་

སོགས་པའི་ལྷ་གཞན་དག་ནི་སེམས་ཅན་ལ་ནམ་ཡང་ཐར་པ་སྟེར་བ་མ་ཡིན་ནོ།།

གཉིས་པ་ལ་གསུམ། ཕྱི་རོལ་པའི་ཆོས་ཀྱིས་ཐར་པ་མི་སྟེར་བ་མདོར་བསྟན། ཐར་པ་

འདོད་ན་སངས་རྒྱས་ཀྱི་ཆོས་ལ་འཇུག་པར་གདམས། ཕྱི་རོལ་པའི་རིགས་རྫུན་པར་བསྟན་ཏེ་དོན་

བསྡུ་བའོ། །དང་པོ་ནི། ཐར་པར་མི་སྟེར་བའི་རྒྱུ་མཚན། ལྷ་གཞན་གང་ཡིན་པ་དེ་དག་གིས་བསྟན་

པའི་ཆོས་ལ་ཞུགས་པས་དགེ་བའི་རྩ་བ་མངོན་པར་འཇོམས་པའི་ཕྱིར་ཏེ། དེ་དག་རང་གི་ལུས་

དང་གཞན་གྱི་ལུས་དང་རང་གི་བུད་མེད་དག་ལ་རྗེས་སུ་ཆགས་པས་རིགས་བསྲུང་ཞིང༌། རང་

ཤི་བར་གྱུར་པ་ན་རིགས་དག་པའི་བུ་ཡིས་ཕ་ཡི་དོན་དུ་མེའི་སྦྱིན་སྲེག་བྱས་པ་དང་ནི་འབྲེལ་བར་

གྱུར་པའི་གཉེན་གྱི་བསོད་ནམས་ཏེ་དེ་ཤི་བའི་དོན་དུ་ཆང་ཟན་གཏོང་བའི་ཚུན་འཐོར་དག་ལས་

མཐོ་རིས་ཐོབ་ཅེས་སྟོན་ཏེ། དེ་བཞིན་དུ་མཆོད་སྦྱིན་གྱི་དོན་ལ་ནི་ཕྱུགས་རྣམས་ལ་འཚེ་བ་བྱས་

པས་ཕྱུགས་རྣམས་མཐོ་རིས་སུ་འགྲོ་བ་དང༌། དཔའ་བོ་འཐབ་པའི་གཡུལ་དུ་ཤི་བར་གྱུར་ན་མཐོ་

རིས་ཀྱི་འཇིག་རྟེན་དག་ཏུ་འཇུག་ཅེས་དང༌། གངྒཱ་ལ་སོགས་པའི་འཇུག་ངོགས་ལྔར་ཁྲུས་བྱས་པ་

དང༌། ལུས་པོ་རྩེ་གསུམ་གྱི་སྟེང་དུ་ལྷུང་བར་བྱས་པ་ལས་མཆོག་གི་གོ་འཕང་མཐོ་རིས་སམ་ཐར་

པར་འགྲོ་བར་སྟོན་པའི་ཆོས་དེ་རྣམས་ཐར་པ་སྟེར་བའི་ཆོས་མ་ཡིན་ནོ།།

གཉིས་པ་ལ་གཉིས། རྡོ་རྗེ་ཐེག་པ་ལ་འཇུག་པར་གདམས་པ་དང༌། ཞུགས་ནས་ཆགས་

སྡང་སྤང་དགོས་པར་བསྟན་པའོ། །དང་པོ་ནི། དེ་ཁོ་ན་ཉིད་ཀྱི་ལམ་བདེ་སྟོང་དབྱེར་མེད་ཀྱི་རྡོ་རྗེའི་

ཐེག་པ་ནི་རྣམ་པར་སྤངས་ནས་འཆི་བའི་འཇིགས་པ་འཕྲོག་པར་བྱེད་ནུས་པའི་ཁྱོད་ཀྱི་མ་ནི་གང་

ཞིག་ཡོད་ལ་ཕ་ནི་གང་ཞིག་ཡོད་དེ་མེད་ཅིང༌། དེ་བཞིན་དུ་འཆི་བའི་འཇིགས་པ་འཕྲོག་བུ་དང་

ནས་གཉེན་གྱི་སྡེ་ནི་གང་ཞིག་ཡོད་དེ་མེད་དོ། །འཇམ་དཔལ་བདག་གིས་བྱིན་གྱིས་བརླབས་པའི་

དྲང་སྲོང་བྱེ་བ་ཕྲག་ཕྱེད་དང་བཞི་པོ་འདི་རྣམས་དུས་ཀྱི་འཁོར་ལོའ་ིདཀྱིལ་འཁོར་གྱི་དབུས་འདིར་

རྡོ་རྗེ་ཐེག་པར་དབང་བསྐུར་བ་གང་གིས་ཐར་པར་འགྲོ་བར་འགྱུར་བ་དེའི་དྲིན་གྱིས་ཉི་མ་ཡི་ཤིང་

རྟ་ཁྱོད་ཀྱིས་ཐུབ་པ་དྲང་སྲོང་རྣམས་ནི་འཇམ་དཔལ་བདག་གི་ཚིག་ལས་རྡོ་རྗེའི་དབང་བསྐུར་བ་

ཐོབ་པས་རྡོ་རྗེ་ཐེག་པར་རིགས་གཅིག་དག་ལ་འཇུག་པར་མཛོད་ཅིག་གོ།

གཉིས་པ་ལ་གསུམ། བྱང་སེམས་ཀྱི་སྤང་བྱའི་གཙོ་བོ་ཞེ་སྡང་དུ་བསྟན། དེའི་རྩ་བ་

ཆགས་པ་ཡིན་པས་དེའི་གཉེན་པོར་འདོད་པའི་སྦྱིན་པ་སྦྱིན་དགོས་པར་བསྟན། དེས་ན་རྒྱལ་བའི་

མཛད་པ་གཞན་གྱིས་བྱ་དཀའ་བར་བསྟན་པའོ། །དང་པོ་ནི། ཞུགས་ནས་ཇི་ལྟར་བྱ་ཞེ་ན། བྱང་

སེམས་ཀྱིས་ཞེ་སྡང་སྤང་བར་བྱ་སྟེ། དེའི་རྒྱུ་མཚན་གལ་ཏེ་སྐྱེས་བུ་ཁྲོས་པས་ལུས་ལ་དབྱུག་པ་

བསྣུན་པས་སྡུག་བསྔལ་བར་འགྱུར་བས་ན་དེ་ལ་དབྱུག་པ་དག་ནི་ཉེས་པ་ཅན་ནོ་སྙམ་ན། དབྱུག་

པ་འདི་ནི་ཉེས་པ་ཅན་མ་ཡིན་ཏེ། ལག་པས་དབང་མེད་དུ་རབ་ཏུ་བསྐུལ་བའི་ཕྱིར། འོན་ཏེ་འདིར་

ནི་ཉེས་པ་མཐའ་དག་ལག་པའི་ཡིན་ནོ་ཞེ་ན། ལག་པ་འདི་ནི་ཉེས་པ་ཅན་མ་ཡིན་ཏེ། སེམས་ཀྱིས་

ལག་པ་དབང་མེད་དུ་བསྐུལ་བའི་ཕྱིར་རོ། །འོན་ཏེ་སེམས་ཀྱིས་ཉེས་སོ་ཞེ་ན། མ་ཡིན་ཏེ། སེམས་

ཀྱང་འདིར་ནི་གདུག་པ་ཆེན་པོ་ཁྲོ་བའི་མེ་ཡིས་དབང་མེད་དུ་བསྐུལ་བ་ཡིས་སོ། །རྒྱུ་མཚན་དེའི་

ཕྱིར་ཁྲོ་བའི་མེ་འདི་ཉེས་པ་ཅན་ཡིན་ཏེ། འགྲོ་བའི་དགྲ་བོ་བཞིན་དུ་བྱང་ཆུབ་སེམས་དཔའ་རྣམས་

ཀྱིས་བསད་པར་གྱུར་པའི་ཕྱིར་རོ།།

གཉིས་པ་ནི། ཞེ་སྡང་སྤོང་བ་ལ་ཡང་ཐོག་མར་ཆགས་པ་སྤོང་དགོས་ཏེ། ཆགས་པ་

ལས་ཞེ་སྡང་དང་ང་རྒྱལ་ལ་སོགས་པའི་སྐྱོན་མཐའ་དག་འབྱུང་བའི་ཕྱིར་ཏེ། རབ་མཆོག་ལྷ་དང་

མི་རྣམས་ཀྱི་རང་འདོད་པའི་ཆུང་མ་ལ་ཆགས་པས་དེ་སྐྱེས་པ་གཞན་དང་འགྲོགས་པ་ལས་ཞེ་

སྡང་སོགས་སུ་འགྱུར་བའོ། །ཉེས་པའི་རྩ་བ་འདོད་ཆགས་དེ་ནི་རྩ་བས་དབྱུང་བར་བྱ་བའི་སླད་དུ་

མཐའ་དག་རྒྱལ་སྲས་རྣམས་ཀྱིས་ཆུང་མ་དེ་ནི་འདོད་པའི་སྦྱིན་པ་དོན་དུ་གཉེར་བ་ལ་རབ་ཏུ་བྱིན་

ནོ། །དེའི་ཕྱིར་འདོད་པའི་སྦྱིན་པ་ལ་རྗེས་སུ་ཆགས་པ་བདེ་མཉམ་འབྲས་བུ་སྟེར་བར་སེམས་ཅན་

ལ་ཕན་པར་བྱེད་པ་བསོད་ནམས་ཀྱི་ཚོགས་འདི་ནི་འཇིག་རྟེན་གསུམ་གྱི་ཐར་པ་སྟེར་བའི་གཉེན་

གཅིག་པུ་ཉིད་དུ་འགྱུར་ཞིང་དུས་ཐམས་ཅད་དུ་སྐྱེ་བོ་རྣམས་ཀྱི་དུད་འགྲོ་དང་ཡི་དྭགས་དམྱལ་བའི་

འཇིགས་པ་འཕྲོག་པའི་ཕྱིར་ཐར་པ་དོན་གཉེར་གྱིས་བསྟེན་པར་བྱའོ།།

གསུམ་པ་ནི། དེས་ན་ཆགས་པ་གང་གིས་སེམས་ཅན་རྣམས་ཀྱི་ཁུ་བ་མི་འཕོ་བ་ལས་

ཉམས་པ་སྟེ་འཆི་བར་གྱུར་པ་དེ་ཉིད་འཕོ་མེད་དུ་བཅིངས་པ་ཡིས་སྐྱོབ་པ་སངས་རྒྱས་རྣམས་ནི་



དྲི་མེད་འོད་ཀྱི་ཡེ་ལེའི་འགྲེལ་བཤད།368

གྲོལ་བར་འགྱུར་བ་སྟེ་སེམས་ཅན་རྣམས་ཀྱིས་ཉིན་ཞག་སོ་སོའ་ིདུས་སུ་བུ་དང་ཆུང་མ་ལ་སོགས་

པ་ལ་གང་ཞིག་སྲུང་བར་བྱེད་པ་དེ་ནི་སྐྱོབ་པ་རྣམས་སེམས་ཅན་ལ་སྟེར་བར་བྱེད་ལ། སེམས་ཅན་

རྣམས་ཀྱི་རང་གི་གསང་བའི་པདྨའི་སྙིང་པོ་ལ་གནས་པའི་ཁུ་བ་བདེ་བ་ཆེན་པོ་སྟེར་བ་གང་ཞིག་

གཏོང་བར་བྱེད་པ་དེ་ནི་རྒྱལ་བ་རྣམས་ཀྱིས་མི་ཉམས་པར་སྲུང་བར་མཛད་དེ། རྒྱུ་དེས་ན་རྒྱལ་བ་

མཆོག་གི་སྤྱོད་པ་འདི་ནི་ལྷ་ཀླུ་ལྷ་མིན་རྣམས་ཀྱིས་བྱ་བ་དཀའ་བར་གྱུར་པའོ། །གསུམ་པ་ཕྱི་རོལ་

པའི་རིགས་རྫུན་པར་བསྟན་ཏེ་དོན་བསྡུ་བ་ན་ས་ཆུ་མེ་རླུང་ནམ་མཁའ་དང་ཡོན་ཏན་གསུམ་དང་

བཅས་པའི་ཡིད་དང་བློ་དང་ངར་འཛིན་དང་སྲོག་དང་ནི་གཟུགས་སོགས་དེ་ཙམ་ལྔ་ཡུལ་དང་མིག་

སོགས་ཡུལ་ཅན་ལྔ་རྣམས་དང་ཁ་སོགས་ལས་ཀྱི་དབང་པོ་ལྔ་རྣམས་ཏེ། ཉེར་བཞི་པོ་དེ་རྣམས་

ཕྱུགས་དང་བཅས་པ་མིའི་ལུས་ལ་མཚུངས་པར་ཁྱབ་བྱེད་དུ་ཡོད་ཅིང༌། ཁྱད་པར་གཞན་མེད་

བཞིན་དུ་མི་འདི་རྣམས་དག་ལས་རིགས་ནི་ཐུ་བོ་སྟེ་མཆོག་དང་གཞོན་ནུ་སྟེ་དམན་པ་གང་ཞིག་

ཡིན། མི་བདག་རྒྱལ་པོ་དང་བཅས་པའི་མིའི་བླ་མ་སྟེ་གོང་མའི་རིགས་སོ་སྙམ་པ་རིགས་ཀྱིས་

དྲེགས་པའི་ང་རྒྱལ་ཅན་བྲམ་ཟེའི་རིགས་ཁྱོད་རྒྱུ་མཚན་གང་གི་རིགས་ནི་ཐུ་བོ་ཡིན་ཏེ་མ་ཡིན་ནོ།།

བདུན་པ་བཅུད་ལེན་དང་གསེར་འགྱུར་ལ་སོགས་པའི་སྒྲུབ་ཐབས་སྟོན་པ་བཅུད་དང་

བཅུད་ལ་སོགས་པ་ལུས་ཀྱི་དངོས་གྲུབ་སྒྲུབ་ཐབས་ཀྱི་གནས་པ་ལ་གསུམ། གསེར་འགྱུར་གྱི་

སྦྱོར་བ། བཅུད་ལེན་གྱི་སྦྱོར་བ། རྫས་ཀྱི་དོན་དུ་གཏེར་བརྟག་པའོ། །དང་པོ་ལ་གཉིས། གསེར་

འགྱུར་ཆེན་པོའ་ིསྦྱོར་བ་དང༌། གསེར་ཕྱེད་ཅན་གྱི་སྦྱོར་བའོ། །དང་པོ་ལ་ལྔ། གསེར་འགྱུར་གྱི་

རྫས་གསོག་པ། དངུལ་ཆུ་སྦྱང་ཐབས་གོ་སླར་བསྟན་པ། རོ་བཅུད་བསྲུང་བའི་དོན་དུ་ཛམྦྷ་ལའི་

མཆོད་པ། བཞུ་བའི་ཐབས་བསྟན་པ། བཅིང་བའི་ཐབས་བསྟན་པའོ། །དང་པོ་ལ་གསུམ། རོ་

བཅུད་ཀྱི་རྫས་སྤྱིའི་རང་བཞིན། རོའ་ིཡོན་ཏན་གྱི་སྒོ་ནས་ཁྱད་པར་དངུལ་ཆུའི་རང་བཞིན། དངུལ་

ཆུ་འཆིང་བའི་སྨན་གྱི་རང་བཞིན་ངེས་པའོ། །དང་པོ་ལ་གསུམ། རོ་དང་ཉེ་བའི་རོ་ལ་སོགས་པའི་

རང་བཞིན་ངེས་པར་བྱ་བ། རོ་སྦྱང་བའི་ཚུལ་ཉེ་བར་མཚོན་པ། རོའ་ིསྒྲ་གྲོགས་ཀྱི་སྦྱིན་དོར་གྱི་

དམིགས་བསལ་བསྟན་པའོ། །དང་པོ་ནི། ད་ནི་རོ་ཆེན་པོ་ཞེས་པ་ལ་སོགས་པ་སྟེ། འདིར་མ་ཀྵི་

ཀ་ནི་གསེར་ཟིལ་གྱི་རྡོ་སྟེ་བསྲེགས་པས་ཚོན་མོ་སྟེང་འོང་བ་དེ་བསྲེགས་པས་ཟངས་སུ་འགྱུར་བ་

སྟེ། དེ་ཉིད་ནི་རོ་ཆེན་པོ་དང་སའི་རང་བཞིན་ཏེ་དང་ཡིག་གིས་རོ་ཆེན་པོ་བསྡུས་པའོ། །དྲི་མ་མེད་

པ་ནི་དངུལ་ཟིལ་ཏེ་དངུལ་རྡོ་སྟེ་ཆུའི་རང་བཞིན། ཏུད་ཐ་ཀ་ནི་སྤངས་མའམ་ཟངས་རྡོ་ཕལ་པ་སྟེ་

མེའི་རང་བཞིན། གཡོ་བ་ནི་རྡོ་ཁབ་ལེན་ཏེ་རླུང་གི་རང་བཞིན། ར་ས་ཀ་ནི་རོ་ཅན་ཅེས་པ་ཞ་ཉེའི་

རྡོ་སྟེ། ནམ་མཁའ་སྟོང་པའི་རང་བཞིན་ནོ། །རི་བོང་ཅན་གྲུབ་པའི་དངུལ་ཆུ་དང་མཚལ་ནི་འདྲེས་

པ་ཡེ་ཤེས་ཀྱི་ཁམས་ཀྱི་རང་བཞིན་ཏེ། དེ་ལྟར་ན་རོ་ཆེན་པོ་བདུན་ནོ།།

དེ་ནས་ཉེ་བའི་རོ་རྣམས་ཏེ། ཀ་ཀྵི་ནི་ནག་ཚུར་རམ་ལྷང་ཚེར་ནག་པོ་སྟེ། མཉམ་པ་ཞེས་

པ་ཡེ་ཤེས་ཀྱི་ཁམས་ཀྱི་རང་བཞིན། ཀ་ཤི་ས་ནི་ཚུར་དུ་བསྒྱུར་བ་ལྟར་ན་སེར་ཚུར་ཡིན་ལ། ཡང་

ན་ལྷང་ཚེར་དཀར་པོ་སྟེ། ནམ་མཁའི་ཁམས་ཀྱི་རང་བཞིན་ནོ། །མུ་ཟི་ནི་དངུལ་གྲུབ་པར། མུ་ཟི་

མར་གྱི་མདོག་ཅན་བཟང༌། །འབྲིང་ནི་མང་དུ་རྙེད་པ་བླང༌། །ངན་པ་བ་ལང་སོ་དང་མཚུངས། །དེ་

ལྟར་མུ་ཟི་རིགས་གསུམ་ཡིན། །ཅེས་པ་ལྟར་ཏེ། རླུང་གི་ཁམས་ཀྱི་རང་བཞིན་ནོ། །ལྡོང་རོས་ནི། 

ལྡོང་རོས་དབྱེ་བ་དྲི་ཅན་མཆོག །ཅེས་པ་ལྟར་ཏེ། མེའི་རང་བཞིན་ནོ། །བ་བླ་ནི། བ་བླ་མཆོག་ཏུ་

དཀར་བ་བཟང༌། །འབྲིང་ནི་རྣམ་པར་སེར་བ་ཡིན། །ཅེས་པ་ལྟར་ཏེ་ཆུའི་རང་བཞིན་ནོ། །གསེར་

བཙག་ནི་སྨུག་པོ་སྦལ་རྒྱབ་ཏུ་བསྒྱུར་ཡང་རྡོ་མདུང་རྩེ་ཡིན་ལ་དེ་ནི་སའི་རང་བཞིན་ཏེ་དེ་ལྟར་ན་

ཉེ་བའི་རོ་དྲུག་གོ །དེ་ནས་ལན་ཚྭ་ལྔ་སྟེ། ཟེ་ཚྭ་ནི་ས་བཅོས་པ་ལས་རྡོ་འཇུ་བའི་ཚྭའོ། །རྒྱ་མཚོ་

ལས་བྱུང་བ་ནི་ཚ་ཕལ་པ་ལན་ཚྭ་དང༌། རྒྱ་མ་ཚྭ་དང༌། ཁ་རུ་ཚྭ་དང༌། ཐབ་ཚྭ་ནི་ཐབ་ཀྱི་བ་ཚྭ་སྟེ་དེ་

རྣམས་ནི་རིམ་པ་བཞིན་ས་ཆུ་མེ་རླུང་ནམ་མཁའི་ཁམས་ཀྱི་རང་བཞིན་ནོ། །དེ་ནས་འགྱུར་བྱེད་ལྔ་

ནི། ན་བ་སཱ་ར་བུལ་ཏོག་ཟེར། ཡ་བ་ཀཱ་ར་པ་སེ་ཞོ་དཀར་པོ་དང༌། ས་ཛི་ཀ་ཀྵཱར་ཚུར་སེར་པོ། ཁ་

ཅིག་སྣག་ཚ་ལ་འདོད། ཚ་ལ་དང་ཀ་ཚ་ལས་སྐྱེས་པའི་ལན་ཚྭ་མཐིང་ཤ ན་གྱི་བ་ཚྭའི་འགྱུར་བྱེད་

རྣམས་གྲངས་བཞིན་དུ་ནམ་མཁའ་རླུང་མེ་ཆུ་སའི་རང་བཞིན་ནོ།།

དེ་ནས་ཆུ་ལྔ་སྟེ། རྡོའ་ིཆུ་ནི་རེག་པས་རྩྭ་ཤིང་སོགས་རྡོར་བྱེད་པའོ། །ཟླ་བའི་ཆུ་ནི་ཟླ་

བ་ཆུ་ཤེལ་ལས་བྱུང་བའོ། །ཚ་བའི་ཆུ་ནི་ཆུ་ཚན་ནོ། །དུག་གི་ཆུ་ནི་འཐུངས་པས་འཆི་བར་བྱེད་

པའོ། །ལུས་སྲོག་གཅོད་པ་གྲི་གུག་གི་ཆུ་སྟེ་དེ་ལྔ་འང་ས་སོགས་ལྔའི་རང་བཞིན་ནོ། །དེ་ཡང་

རྣམ་པ་གསུམ་སྟེ། མ་འཐུངས་ཀྱང་རེག་པས་འཆི་བར་བྱེད་པ་རེག་པའི་གྲི་གུག་དང༌། གྲིབ་

མ་ཕོག་པས་འཆི་བ་གྲིབ་མའི་གྲི་གུག་དང༌། སྒྲ་ཐོས་པས་འཆི་བ་སྒྲའི་གྲི་གུག་སྟེ། སྒྲུབ་པ་ 

པོ་གཅོད་པར་བྱེད་པའི་ཕྱིར་རོ།།

དེ་ནས་དུག་ལྔ་སྟེ་གླ་སྒང་སེར་པོ་ནི་བོ་ང་སེར་པོ་དང༌། ཤག་ཏུ་ཀ་དུག་དཀར་པོ་ནི་བྱ་

རོག་གི་སྒྲོ་ལ་བྱུགས་ན་དཀར་པོར་འགྱུར་བ་དང༌། ར་ཅན་ནི་དངུལ་ཆུ་དང་བསྲེས་ནས་བཏགས་

ན་ཁྲག་གི་མདོག་ཏུ་འགྱུར་བ་བའི་རྭ་ལ་བསྐུས་ན་འོ་མ་དམར་པོར་འོང་བ་དང༌། དུག་ནག་པོ་ནི་

བོང་ང་ནག་པོ་དང༌། ནག་པོ་བརྩེགས་པ་བོང་ང་བས་ཀྱང་ཆེས་དྲག་པའི་བཙན་དུག་སྟེ། དེ་ལྔའང་

རིམ་བཞིན་ས་སོགས་ཁམས་ལྔའི་རང་བཞིན་ནོ། །གཞན་པ་ཉེ་བའི་དུག་ནི་རྣམ་པ་ལྔ་རིག་པར་

བྱ། ཞེས་པ་ལ་རྡོ་རྗེ་ཅན་ནི་ཤྲི་ཁཎྜའི་ཤིང་དང༌། ཨརྒ་ནི་ཉི་མའི་ཤིང་དང༌། དྷ་དུ་ར་དང༌། ལང་ཀ་ལི་

ཤོག་ཤིང་དང༌། ཀ་ར་བི་ར་དཀར་དམར་གཉིས་ལས་དཀར་པོ་སྟེ། རེ་ལྕག་པ་འདྲ་བའི་རྟའི་གསོད་

པ་དང༌། དེ་ལྔ་ཡང་ས་སོགས་ཁམས་ལྔའི་རང་བཞིན་ནོ།།

འདིར་ས་ལ་ཞིང་གི་རྡོ་བ་སྟེ་རྡོ་སྣ་ཚོགས་དང༌། སྲོག་ཆགས་ཀྱི་ངོ་བོ་རྣམ་པ་སྣ་ཚོགས་

པ་དང༌། འབྲས་བུའི་དབྱེ་བས་1སྣ་ཚོགས་པ་དང་མཚུངས་པ་དང༌། སེམས་ཅན་གྱི་མགོ་དང་

དུང་ལ་སོགས་པའི་གཟུགས་སྣ་ཚོགས་པ་དེ་རྣམས་ཀྱི་ཁམས་ཀྱང་རྣམ་པ་དྲུག་སྟེ། གང་གིས་

དྲུག་ཏུ་འགྱུར་ན། ཁམས་དེ་དག་རྣམས་ལས་ལྕགས་ནི་རྣམ་པ་དྲུག་ཏུ་གྱུར་པའོ། །དེ་ཡང་འགའ་

ཞིག་ལས་གསེར་དུ་འགྱུར་ཞིང༌། དེ་བཞིན་དུ་གཞན་རྣམས་ལས་དངུལ་དང་ལ་སོགས་པས་

ར་གན་ལྕགས་ཟངས་ཞ་ཉེ་དཀར་ནག་ལ་སོགས་པར་འགྱུར་རོ། །ལྷང་ཚེར་སྐྱེས་ནི་རྣམ་པ་

བཞི་ཞེས་པ་སྟེ། ལྷང་ཚེར་སེར་པོའ་ིདང༌། དཀར་པོའ་ིདང༌། དམར་པོའ་ིདང༌། ནག་པོའ་ིལྕགས་

ནི་རིམ་བཞིན་ས་ཆུ་མེ་རླུང་གི་རང་བཞིན་ནོ་དེ་བཞིན་དུ་ལྷ་སྟེ་ཤར་ལ་སོགས་པའི་ཕྱོགས་ན་

གནས་པའི་རིན་ཆེན་ཨིནྡྲ་ནཱི་ལ། པདྨ་རཱ་ག །ཀ་ར་ཀེ་ཏ། ཟླ་བ་ཆུ་ཤེལ་བཞུ་བ་ལས་བྱུང་བའི་ 

ལྕགས་ཀྱང་རིགས་བཞིའོ།།

དེ་བཞིན་དུ་རྡོ་ཁབ་ལེན་གྱི་ལྕགས་རྣམ་པ་བཞི་སྟེ། དེ་བསྐོར་བས་འོག་གི་ལྕགས་འཁོར་

བ་འཁོར་བྱེད་ཀྱི་ལྕགས་དང༌། ལྕགས་སྦྱོར་བྱེད་ཀྱི་ལྕགས་དང༌། ལྕགས་འདྲེན་བྱེད་ཀྱི་ལྕགས་

1  ཞོལ། ཤོག ༢༥༧ ན ༦ འབྲས་བུ་དབྱིབས་སྣ་ཚོགས་



ཡེ་ལེའི་མདོར་བསྡུས་བཞི་པའི་རྣམ་བཤད། 371

དང༌། འཇུ་བྱེད་ཀྱི་ལྕགས་དང༌། དེ་བཞི་ནི་རིམ་བཞིན་རླུང་དང་ས་དང་མེ་དང་ཆུའི་རང་བཞིན་

ནོ། །འཇུ་བྱེད་དེ་རྣམས་ཀྱི་རང་བཞིན་སྣ་ཚོགས་པ་སྟེ། འགའ་ཞིག་ནི་རྡོ་རྗེ་རྣམ་པར་གནོན་པ་

ཞེས་པ་རྡོ་རྗེ་ཕ་ལམ་འཇུ་བར་བྱེད་པ་དང་ལྷང་ཚེར་འཇུ་བར་བྱེད་པའོ། །དེ་བཞིན་དུ་ལྷང་ཚེར་

སེར་པོའ་ིལྕགས་འགའ་ཞིག་གིས་ནི་གསེར་འཇུ་བར་བྱེད་པ་དང༌། དེ་བཞིན་ལྷང་ཚེར་དཀར་པོའ་ི

ལྕགས་འགའ་ཞིག་གིས་ནི་དངུལ་དང༌། ཚ་ལས་ཟངས་དང། དངུལ་ཆུ་སྦྱངས་པས་ལྕགས་རྣམས་

འཇུ་བར་བྱེད་པའོ། །འཇུ་བྱེད་དེ་རྣམས་ཀྱིས་ལྕགས་བཞུ་བའི་དོན་དུ་བཤད་པ་ལ་སོགས་པ་དང་

ཉེ་བར་སྦྱར་བར་བྱ་སྟེ་དེ་རྣམས་ལས་ལྕགས་བླང་བའམ་གདོན་པར་མི་བྱའོ།།

དེ་ལ་རོ་དངུལ་ཆུ་ནི་རྣམ་པ་གཉིས་ཏེ། གྲུབ་པ་དང་གྲུབ་པ་མ་ཡིན་པར་འགྱུར་

རོ། །ལྕགས་ལ་སོགས་པ་རྣམས་གསེར་དུ་འབུགས་པར་བྱེད་པ་ནི་གྲུབ་པ་སྟེ། ས་འོག་ལ་སོགས་

པའི་ཁུང་བུ་རྣམས་ལ་གནས་པའོ། །སླར་ཡང་གྲུབ་པའི་དངུལ་ཆུ་དེ་ནི་ཟོས་པས་ལུས་ཀྱང་གྲུབ་

པའི་རང་བཞིན་དུ་འབུགས་པར་བྱེད་པའོ། །གང་ཞིག་འབུགས་བྱེད་མ་ཡིན་པའི་བཱ་ར་དང་དངུལ་

ཆུ་རོ་དེ་ནི་ལ་སོགས་པ་རྣམས་སྐོལ་བ་དང་ས་བོན་གྱིས་བསྒྱུར་བར་གྱུར་པ་ཞེས་པ་སོ་སོར་

བསྒྱུར་བ་དང་རྗེས་སུ་བསྒྱུར་བ་ནི་ལྕགས་ལ་འབུགས་ཤིང་རྗེས་སུ་འཇུག་པར་འགྱུར་ཞིང་ཟོས་

པས་ནད་མཐའ་དག་འཕྲོག་པར་འགྱུར་ཏེ། རུལ་པའི་ལྕགས་ནི་རྣམ་པར་སྤངས་ནས་སོ་ཞེས་པ་ནི་

ཞ་ཉེ་དང་བཤའ་ཚེ་དཀར་པོ་མ་གཏོགས་པར་གསེར་ལ་སོགས་པ་བཞུ་བར་གྱུར་པའི་ཞེས་པ་ནི་

དེ་ལྟར་རོ་དང་ཉེ་བའི་རོ་ལ་སོགས་པའི་ངེས་པའོ།།

གཉིས་པ་ནི། མཀྵི་ཀ་ལ་སོགས་པ་འདི་རྣམས་ཐམས་ཅད་རོ་བརྗོད་པའི་གཞུང་ལས་

གསུངས་པའི་ཆོ་གས་སྦྱང་བར་བྱ་སྟེ། དང་པོ་སྦྱང་བའི་ཆོ་ག་ནི། ཕྱི་ནས་ལས་རྣམས་བརྗོད་པར་

བྱ། །འདི་ལྟར་གསེར་ཟིལ་རྡོ་ལ་ན། །བ་ཚྭ་དང་ནི་སྐྱུར་པོས་སྦྱང༌། །ལྕགས་ཀྱི་སྣོད་དུ་ལེགས་པར་

བཏགས། །ལྕགས་ཀྱི་སྟེང་དུ་གའུས་དགབ།1།མཐའ་ནས་རས་དང་འཇིམ་པས་བསྟུམ། །བསྲེགས་

པས་དག་པར་འགྱུར་བ་ཡིན། །ཕྱེ་མར་གྱུར་གྱི་བར་དུ་བསྲེག །དེ་ལྟར་དག་པའི་ཆོ་ག་ནི། །ལས་

རྣམས་ཀུན་ལ་བྱ་བ་ཡིན། །ཞེས་པ་ལ་སོགས་པ་དངུལ་གྲུབ་པའི་བསྟན་བཅོས་ལས་འབྱུང་བ་

1  ཞོལ། ཤོག ༢༥༨ ན ༦ གའུས་དག་པ།



དྲི་མེད་འོད་ཀྱི་ཡེ་ལེའི་འགྲེལ་བཤད།372

བཞིན་དུ་བྱ་སྟེ། དེ་ནས། གསེར་ཟིལ་རྡོ་ཡིས་ལྕགས་འཇོམས་ཤིང༌། །དངུལ་དང་བཤའ་ཚེ་

མཉམ་པ་ཡིན། །ཞེས་པ་ལ་སོགས་པར་བརྗོད་པའི་གཞུང་དུ་གསུངས་པའི་ལས་ལ་སྦྱིན་པར་

བྱའོ། །གཞན་དུ་ན་མ་སྦྱངས་ཤིང་མ་དག་པའི་རོ་དང་ཉེ་བའི་རོ་རྣམས་ནི་ལྕགས་བརྒྱད་ལ་སོགས་

པའི་རྫས་ཉམས་པར་བྱེད་དོ།།

གསུམ་པ་ནི། དེ་བཞིན་དུ་གསེར་དང་དངུལ་གྱི་ནང་དུ་གསེར་གྱི་དགྲ་ཞ་ཉེ་ནག་པོ་

དང༌། དངུལ་གྱི་དགྲ་མ་ཀྵི་ཀ་དཀར་པོ་བཤའ་དཀར་རྣམས་ཀྱང་སྦྱིན་པར་མི་བྱ་སྟེ། གསེར་གྱི་

བྱ་བ་ལ་གྲོགས་པོ་ལྷང་ཚེར་སེར་པོ་དང༌། དངུལ་གྱི་བྱ་བ་ལ་གྲོགས་པོ་ལྷང་ཚེར་དཀར་པོ་སྦྱིན་

པར་བྱའོ། །ལྕགས་བརྒྱད་བསད་པ་ལ་ནི་བསྟན་བཅོས་ནས་གསུངས་པ། མ་ཀྵི་ཀ་ཡིས་ལྕགས་

འཇོམས་ཤིང༌། ཞེས་སོགས་གསུངས་པའི་ཆོ་གས་གསེར་ལ་ཞ་ཉེ་ནག་པོ། དངུལ་ཆུ་ལ་བཤའ་ཚེ་

དཀར་པོ། ཟངས་ལ་མུ་ཟི། རྣོན་པོ་ལ་མཚལ། ཞ་ཉེ་ལ་ལྡོང་རོས། བཤའ་ཚེ་ལ་བ་བླ། ལྷང་ཚེར་

དཀར་པོའ་ིལྕགས་ལ་ལྷང་ཚེར་ཏེ། རང་རང་གི་དགྲ་བོ་རྣམས་སྦྱིན་པར་བྱའོ། །དེ་བཞིན་དུ་ཟངས་

དྭང་རྣོན་པོ་མ་དག་པ་སྦྱང་བ་མ་བྱས་པ། ཡང་གསེར་དང་དངུལ་ལ་སྦྱིན་པར་མི་བྱའོ། །ཞ་ཉེ་དང་

བཤའ་ཚེར་མ་ཤི་བ་སྟེ་མ་བསད་པ་གང་དུ་ཡང་སྦྱིན་པར་མི་བྱའོ། །ཤི་བའི་ལྕགས་ཞེས་སོགས་

ཏེ། འདིར་འགའ་ཞིག་ཏུ་བསད་པའི་ལྕགས་ངེས་པར་བཅུག་པ་ལ། ལྕགས་ངེས་པར་མི་ལྡང་བར་

བསད་པར་བྱའོ། །ཞེས་འདོན་པ་ལྟར་བཤད་ན། གནས་སྐབས་འགའ་ཞིག་ཏུ་གསེར་དངུལ་ལ་

བསད་པའི་ལྕགས་ངེས་པར་བཅུག་པ་ལ་ལྕགས་ངེས་པར་མི་ལྡང་བར་གྱུར་པ་དེ་སྲིད་ཀྱི་བར་

དུ་བསད་པ་སྟེ་གདུལ་བར་བྱའོ། །ཟངས་མ་ལ་སོགས་པ་མ་བཏུལ་བ་སྲོག་དང་བཅས་པ་འདུལ་

བ་ལ་ནི་དགྲ་བོ་རོ་ཆེན་པོ་སྦངས་1མ་དང་ཉེ་བའི་རོ་མུ་ཟི་བྱིན་པས་གདུལ་བར་བྱའོ། །དངུལ་ཆུ་

དང་གསེར་ལ་གྲོགས་པོ་ལྷང་ཚེར་དཀར་སེར་བྱིན་ནས་གདུལ་བར་བྱའོ་ཞེས་པ་ནི་གསེར་གྱི་ས་ 

བོན་གྱི་བྱ་བ་དག་ལ་བྱིན་པའོ།།

གཉིས་པ་ནི། ད་ནི་རོའ་ིརང་བཞིན་ཞེས་སོགས་ཏེ། འདིར་མེ་དང་ཕྲད་པའི་དང་པོ་རྫས་

ཀྱིས་མ་བཅིངས་ན་དུ་བའི་རང་བཞིན་དག་གིས་འགྲོ་སྟེ་མེ་ལ་གནས་ཤིང་སྐོལ་བ་རྫས་ཀྱིས་

1  ཞོལ། ཤོག ༢༥༩ ན ༢། གཙང་། ཤོག ༡༩༦ བ ༣ སྤངས་མ་དང་

བཅིངས་པ་གང་ཡིན་པ་དེ་ནི་རིམ་པ་ཡིས་ཙེག་ཙེག་ཅེས་པའི་སྒྲ་བྱས་ནས་མི་གནས་པར་བྲོས་

འགྲོ་བ་ནི་བྱིས་པའོ། །སྦལ་པ་མཆོང་བ་ལྟར་འཕར་བས་འགྲོ་བ་ནི་གཞོན་ནུའོ། །རབ་ཏུ་འདར་

བས་འགྲོ་བ་ནི་དར་ལ་བབ་པའོ། །འདར་བ་མེད་པ་ནི་རྒན་པོ་སྟེ། གང་གི་ཚེ་འདར་མེད་དུ་གྱུར་

པ་དེའི་ཚེ་ལྕགས་ལ་སོགས་པ་འབུགས་པ་དང་རྗེས་སུ་འབུགས་པར་འགྱུར་རོ། །འདིར་སྒྲ་ལྡན་

བྱིས་པའི་གནས་སྐབས་ནི་ཇི་ལྟར་འདོད་པ་བཞིན་ལྕགས་འབུགས་པར་བྱེད་པ་མ་ཡིན་ཏེ། དེ་

བཞིན་དུ་འཕར་ལྡན་ཡང་མ་ཡིན་ནོ། །འོན་ཀྱང་འཕར་ལྡན་གཞོན་ནུ་ནི་ཟངས་ཀྱི་འདབ་མ་ལ་

བྱུགས་པ་དང་མེ་འཇམ་པོས་ཅུང་ཟད་གདུངས་པས་ཟངས་ལ་འཇུག་པར་བྱེད་དོ། །དེ་ལྟར་བྱིས་

པ་ནི་འདབ་མ་སྲབ་མོ་ལ་བྱུགས་པས་ཅུང་ཟད་འབུགས་སོ། །གཞོན་ནུ་ཡང་ཀོང་བུ་ཁ་བཅད་ཀྱི་

ནང་དུ་བཙོས་པས་འབུགས་སོ། །འདར་བ་ལང་ཚོ་ནི་མདུང་གིས་ཕུག་པ་ལྟར་གསེར་ལ་འབུགས་

པས་སོ། །འདར་མེད་རྒན་པོ་ནི་ཇི་ལྟར་འདོད་པ་བཞིན་མ་ལུས་པར་འབུགས་པའོ། །དེ་ལྟར་

སྒྲ་ལྡན་འཕར་ལྡན་ཡང་ཅུང་ཟད་འབུགས་པར་བྱེད་པ་ཡིན་ཏེ། དེ་ཡང་དང་པོར་དངུལ་ཆུ་གང་

ཞིག་མེ་དང་ཕྲད་ན་དུ་བའི་རྣམ་པར་འགྲོ་བ་ཅན་ནི་ཟངས་ཀྱི་འདབ་མ་ཅུང་ཟད་འབུགས་པར་བྱེད་

པའོ། །འདར་བ་དང་བཅས་པ་ནི་མདུང་གིས་འབུགས་པར་བྱེད་པ་སྟེ། དེ་ཡང་བསྒྱུར་བ་དང་རབ་

ཏུ་བསྒྱུར་བ་དང་རྗེས་སུ་བསྒྱུར་བ་རྣམ་པ་གསུམ་འོག་འདིར་འཆད་པར་འགྱུར་བའི་སྒྱུར་བྱེད་

རྣམས་ཀྱིས་བསྒྱུར་བར་གྱུར་པ་ནི་འདར་བ་མེད་པ་རྒན་པོར་འགྱུར་ཏེ། དེ་ནི་ཇི་ལྟར་འདོད་པར་

ལྕགས་འབུགས་པར་འགྱུར་རོ་ཞེས་པ་རོའ་ིཡོན་ཏན་གྱི་ངེས་པའོ།།

གསུམ་པ་ལ་གསུམ། དངུལ་ཆུ་འཆིང་བྱེད་ཀྱི་མཆོག་གི་སྨན་གྱི་ཡོན་ཏན། བཅིངས་པའི་

དངུལ་ཆུ་གཞན་དོན་དུ་སྒྲུབ་པ་གོ་སླར་བསྟན། འཆིང་བྱེད་མཆོག་གི་སྨན་གྱི་མཚན་ཉིད་བསྟན་

པའོ། །དང་པོ་ནི། ད་ནི་སྨན་གྱི་ཞེས་སོགས་ཏེ། འདིར་རོའ་ིབསྟན་བཅོས་ཐམས་ཅད་ལས་རྡོ་

རྗེ་རྣམ་པར་གནོན་པ་རྡོ་རྗེ་ཕ་ལམ་འཇུ་བྱེད་ཀྱི་ཁབ་ལེན་གྱི་ལྕགས་ཀྱི་རེག་པ་དང༌། མཆོག་གི་

སྨན་འོག་ནས་འཆད་པ་དང༌། དངུལ་ཆུ་གྲུབ་པར། ལྷང་ཚེར་སྦྱང་བ་བརྗོད་བྱ་བ། །ཞེས་སོགས་

ཀྱིས་བསྟན་པའི་སྦྱོར་བ་ལས་རོ་སྟེ་དངུལ་ཆུ་དང༌། ལྷང་ཚེར་ཁ་སྟེ་གདོང་མེད་པར་བཞུ་ནས་ཆུ་

བཞིན་དུ་རྒྱུའོ། །ཞེས་པའོ། །དེས་ན་རྡོ་རྗེ་ལྷང་ཚེར་འཇུ་བར་བྱེད་པའི་རྡོ་སྟེ་རྫས་རྣམས་ཏེ། དེ་

རྣམས་ཀྱི་རེག་པ་དང་འབིགས་པ་དང་དུག་དང་བཅས་པ་ཡིས་བསྒོས་པས་སོ། །མཆོག་གི་སྨན་

ནི་རོའ་ིསྨན་གང་ཞིག་བྱུགས་པས་ཞེས་སོགས་འཆད་པར་འགྱུར་བ་རྣམས་སོ། །དེ་རྣམས་ཀྱི་

སྟོབས་ཀྱིས་དངུལ་ཆུ་སྟོབས་དང་ལྡན་པར་རབ་ཏུ་འགྱུར་ཏེ། ལྷང་ཚེར་ལ་སོགས་པའི་ལྕགས་

རྣམས་ཐམས་ཅད་བཞུ་བའི་ཐབས་སོ། །ཐབས་དེ་རྣམས་ཀྱི་སྟོབས་ཀྱིས་ལྷང་ཚེར་ལ་སོགས་པ་

བཞུ་བ་ཡིས་སྟོབས་དང་ལྡན་པར་རབ་ཏུ་འགྱུར་རོ་ཞེས་འགྱུར་མངས་ལྟར་རོ། །སུ་ཞིག་ཅེས་པ་

སྟེ་མཆོག་གི་སྨན་འོག་ནས་འཆད་པ་དེ་རྣམས་མེད་ན་སའི་སྟེང་གི་གནས་སུ་དངུལ་ཆུ་འདི་ཡིས་

བཅིང་བ་གསེར་འགྱུར་དང་བཅུད་ལེན་གྲུབ་སྟེ། དབུལ་བ་དང་ནད་འཕྲོག་པར་བྱེད་པ་དག་ནི་གང་

ཞིག་བྱེད་དེ་བྱེད་པ་མེད་ལ། བཅིངས་པས་བཅུད་ལེན་དེས་མི་རྣམས་མཁའ་ལ་སྤྱོད་པ་ཉིད་དུ་

འགྱུར་ཞིང༌། དེ་བཞིན་དུ་ཟོས་ན་མི་རྣམས་ཀྱི་འཆི་བའི་དུག་ཀྱང་ཉམས་པར་འགྱུར་ཏེ། བཅིངས་

པ་གང་གི་མཐུ་ལས་སོ། །དེའི་ཕྱིར་ཡེ་ཤེས་མེད་ན་ནད་འཕྲོག་པར་བྱེད་པའི་དོན་དུ་ས་བདག་

རྣམས་ཀྱིས་རོའ་ིདབང་པོ་འདི་ནི་བསྒྲུབ་པར་བྱའོ། །རོའ་ིདབང་པོ་དངུལ་ཆུའི་བཅུད་ལེན་སྒྲུབ་པའི་

ཐབས་ཀྱི་ངེས་པའོ་ཞེས་པ་སྟེ། 

གཉིས་པ་ནི། གོ་སླའི་ཚིགས་བཅད་གཞན་གྱིས་བསྟན་ཏེ། དེ་ཉིད་བཤད་ན་སའི་བདག་

པོ་དེ་དག་རྣམས་ཀྱི་རྫས་ནི་དུ་མ་རྩེད་འཇོའ་ིདོན་དུ་གླུ་དང་རོལ་མོའ་ིམངོན་པར་སྦྱོར་བ་ལ་ཡང་

དོན་མེད་དུ་གོད་ཅིང་ཟད་པར་འགྱུར་ཏེ། རྫས་གང་ཞིག་དོན་མེད་དུ་ཆུད་ཟོས་པར་བྱས་པ་ཀྱཻ་མིའི་

བདག་པོ་རོའ་ིདབང་པོ་སྒྲུབ་པའི་ཡུལ་ལ་མ་བསྲེགས་ཤིང་ཆོས་ཀྱི་བྱ་བ་ལ་ཡང་མ་བྱིན་པ་སྟེ། 

གང་ཞིག་ནོར་རྫས་ནི་སྡིག་པའི་སླད་དུ་ཟད་པར་བྱེད་པ་དེ་ཡིས་སྐྱེས་བུ་དེ་ནི་སྡིག་པའི་ལས་དག་

གིས་བཅིངས་པའོ། །དེའི་ཕྱིར་བྱང་ཆུབ་སེམས་དཔའ་རྣམས་ནི་སེམས་ཅན་གང་གི་ནོར་གྱི་སླད་

དུ་ནོར་རྫས་མ་ལུས་པ་ནི་ཟད་པར་གཏོང་བར་མཛད་དོ།།

གསུམ་པ་ནི། དེ་ནི་མཆོག་གི་སྨན་ཞེས་སོགས་ཏེ། འདིར་གང་ཞིག་བྱུགས་པ་ཙམ་གྱིས་

འཕྲལ་ལ་ཟངས་ཀྱི་འདབ་མ་མེར་བཅུག་པའི་དྲི་མ་འཕྲོག་པར་བྱེད་པ་དག་ནི་མཆོག་གི་སྨན་རོ་

ཆེན་པོ་དང་མཚུངས་པ་ཡིན་ཏེ། དེ་ཟོས་པས་མཐའ་དག་ནད་འཕྲོག་ཅིང་རོ་བཅིང་བའི་སླད་དུ་

ལྕགས་ཀྱི་རིགས་འཇུ་བར་བྱེད་པ་དེ་ནི་ས་གཞི་ལ་སྐལ་རྣམས་ཀྱིས་མཐོང་བར་འགྱུར་རོ། །སྨན་



ཡེ་ལེའི་མདོར་བསྡུས་བཞི་པའི་རྣམ་བཤད། 375

གཞན་དངུལ་ཆུ་གྲུབ་པར། དངུལ་བཅིང་བ་ཡི་ཆོ་ག་ལ། །སྟོབས་ལྡན་སྨན་རྣམས་བརྗོད་བྱ་

བ། །ཚངས་པ་ཡི་ནི་དབྱུག་པ་དང༌། །དེ་བཞིན་ཚངས་པའི་ཟླ་བ་དང༌། །སྦྲུལ་གྱི་མིག་གི་མིང་

ཅན་དང༌། །དེ་བཞིན་སེར་པོ་ཉ་ཡི་མིག །དེ་བཞིན་ཁུ་བྱུག་རྩ་བ་དང༌། །དེ་བཞིན་མན་དྷུ་བར་ནི་

དང༌། །གཞན་ཡང་འདབ་མ་ཤ་ལིན་ཚེ། །སྟོབས་པོ་ཆེ་ཡི་སྨན་དང་ནི། །མེ་ཏོག་ངོ་ཚ་ཅན་དང་

ནི། །དེ་རྣམས་མཆོག་ཏུ་གཅེས་པའི་སྨན། །ཞེས་པ་ལ་སོགས་པ་འདི་དག་རྣམས་ཀྱིས་དངུལ་ཆུ་

འདི་ཡི་བཅིང་བར་རབ་ཏུ་འགྱུར་བ་གང་ཡིན་པ་དེ་ནི་ངེས་པར་ལོ་དུས་བར་ཞེས་པ་ལོ་བཅུ་གཉིས་

ཀྱི་བར་གྱི་མེས་གདུག་པ་དང་བཅས་པ་དང༌། འཆིང་བྱེད་ཀྱི་སྨན་དགོད་པོ་དང་བཅས་པའི་སྦྱོར་བ་

རྣམས་ཀྱིས་སོ། །དེ་ནི་སྦྱོར་བ་དེས་བཅིངས་པས་ལྷག་པར་མི་འགྱུར་ཏེ་ཞེས་པ་སྟོང་ཕྲག་གཅིག་

འབུགས་པ་དག་ལས་ལྷག་པར་འབུགས་པར་མི་འགྱུར་རོ་ཞེས་པ་ངེས་པའོ།།

གཉིས་པ་དངུལ་ཆུ་སྦྱང་ཐབས་གོ་སླར་བསྟན་པ་ནི། གོ་སླའི་ཚིགས་བཅད་བཞི་སྟེ། འོ་

ན་དངུལ་ཆུ་བཅིང་བའི་ཐབས་ཇི་ལྟ་བུ་སྙམ་ན། དངུལ་སྦྱོང་བའི་སྨན་རྣམས་ཐམས་ཅད་ནི་ཤིན་ཏུ་

ཚ་བའི་རོ་ཅན་ལན་ཚྭ་ལྔ་རྣམས་དག་དང༌། ཡ་པཀྵ་ར་ལ་སོགས་པ་འགྱུར་བྱེད་ཀྱི་སྡེ་དང༌། བི་ཛ་

པཱུ་ར་ལ་སོགས་པ་སྐྱུར་བའི་སྡེ་རྣམས་དང༌། ཕབས་ཀྱིས་བསླད་པར་གྱུར་པའི་རྩ་བ་མོ་དག་གིས་

དངུལ་ཆུ་སྨན་དང་ལྷན་ཅིག་ཏུ་བྱས་ན་རྟག་ཏུ་སྟེ་ཞག་བཅུར་མཉེས་པ་དང༌། དེ་ནས་དེ་རྣམས་

རྡོ་སྐྱོང་ཁ་སྦྱར་དུ་བཅུག་ནས། ས་འོག་ཏུ་བཞག་པ་ལ་སྟེང་ནས་མེ་ཡིས་གདུག་པར་ཡང་ནི་རབ་

ཏུ་འགྱུར་བ་སྟེ། དངུལ་ཆུ་རྣམས་ནི་དངུལ་དུ་བྱ་བ་ལ་ཡང་མེ་ཏོག་སྟེ་གྲོགས་པོ་ལྷང་ཚེར་དཀར་

པོ་བཏབ་པ་རྣམས་ཀྱིས་དངུལ་གྱི་ས་བོན་དག་པར་འགྱུར་བའོ། །ཤི་བའི་ལྕགས་དང་མཉམ་པའི་

འགྱུར་བྱེད་བཞི་པོ་དང་ས་བོན་རྣམས་ལ་མ་ཚོགས་ན་གཉིས་སམ་གསུམ་མམ། ཚོགས་ན་ཐམས་

ཅད་སྦྱོར་ཏེ། བཅིང་བ་ནི་ཚ་ལ་དང༌། འཆིང་བུའི་འགྱུར་བྱེད་དང༌། བྱི་བ་ཞེས་པ་བྱིས་རྣ་ཞེས་རྭ་

འགྱུར་ལྟར་ཏེ་བྱིས་པའི་རྣ་བ་འདྲ་བའི་སྔོ་འདབ་དང༌། རྡ་སེན་དང་དུག་དང་ཉེ་བའི་དུག་རྣམས་

ཀྱིས་སོ། །ཨེ་ར་ཎ་ཊ་ལ་སོགས་པའི་སྣུམ་གྱིས་བྲན་པས་འཇམ་པར་འགྱུར་བ་ཉིད་དོ། །གླང་པོ་

དང་མི་ཡི་ཆུ་ནི་ལན་བདུན་བླུགས་ཤིང་སྐམ་པ་དག་གིས་བཀྲུའོ། །ཆུ་ཤིང་གི་ཐལ་བ་དང་ཤིང་ཙི་

ཏྲ་ཀ་ལ་སོགས་པའི་ཐལ་བ་དང་ན་བཱ་ས་ར་ལ་སོགས་པའི་འགྱུར་བྱེད་ཀུན་དང་ཟེ་ཚྭ་ལ་སོགས་

པའི་ཚ་བ་རྣམས་དང། སླར་ཡང་མུ་ཟི་ལ་སོགས་པའི་ཉེ་བའི་རོ་ནི་རྣམ་པར་སྦྱངས་པ་དེ་རྣམས་

དང་ལྷན་ཅིག་སྦྲུ་བར་བྱའོ། །རྡོ་སྐྱོང་ཁ་སྦྱར་དུ་བཅུག་པ་ས་འོག་ཏུ་བཞག་ནས་ཡང་ནས་ཡང་དུ་

མེའི་ཚ་བ་དག་གིས་སླར་ཡང་ལེན་བརྒྱར་སྦྲུ་བར་བྱ་ཞིང་བསྐམ་པར་བྱའོ། །དེ་བཞིན་དུ་དུང་གི་ཕྱེ་

མ་བརྒྱ་ཕྲག་འགྱུར་དང༌། སྦྱང་བར་གྱུར་པ་འདི་ནི་མུ་ཟི་དག་གིས་བསྲེས་པ་ཡང་སྦྲུ་ཞིང་སྐམ་མོ།།

ལྕགས་རྣམས་ཐམས་ཅད་བཞུ་བར་བྱེད་པའི་དོན་དུ་འོག་ནས་འཆད་པའི་བི་ཌ་བཤང་བ་

འདི་ནི་དངུལ་ཆུ་དག་གི་བརྒྱད་ཀྱི་ཆ་ཤས་ཀྱིས་དེའི་བརྒྱད་འགྱུར་གྱི་དངུལ་ཆུ་འཇུ་བར་འགྱུར་

རོ། །ཅི་སྟེ་མ་བཞུ་ན་ཁྱོགས་ཀྱི་འཁོར་ལོའ་ིབདུག་པ་མཚན་མོ་བརྒྱད་ཆ་སྟེ། དེ་ཡང་རོ་སྟེ་དངུལ་

ཆུ་ཡང་སྙིང་ཁར་ཏེ་དབུས་སུ་གནས་པའི་ལྕགས་བཞུ་བར་གྱུར་པ་ཇི་སྲིད་ཉིད་དུ་བྱའོ། །བཞུ་བར་

གྱུར་པའི་རོ་སོལ་བའི་མེ་ལ་དྲག་པོར་སྐོལ་བས་འདར་བ་མེད་ན་དྲི་མ་མེད་པར་འགྱུར་ཏེ། འདི་

ནི་ཟངས་དང་ལྷན་ཅིག་མཉེས་ཤིང་འབྲུས་པས་ལྕགས་མ་ལུས་པ་འབིགས་པའི་སྟོབས་དང་ལྡན་

པར་རབ་ཏུ་འགྱུར་ཏེ། ལྕགས་གཅིག་བཞུ་བར་གྱུར་ན་ཉི་མ་སྟེ་ཟངས་ལེགས་པར་སྦྱངས་པ་ལས་

རི་བོང་ཅན་དངུལ་ཆུ་རབ་ཏུ་དམར་བར་བྱེད་པ་ཉིད་ཀྱི་ལུས་ཀྱི་ལྕགས་རྣམས་ཐམས་ཅད་གསེར་

དུ་ཁ་སྒྱུར་བར་བྱེད་དོ། །ལྕགས་ཐམས་ཅད་ལ་ཁྱབ་བྱེད་གསེར་དུ་སྒྱུར་བར་བྱེད་པའི་དངུལ་ཆུ་

དེ་ཡང་ཆེན་པོ་སྟེ་ཟངས་དུལ་མ་དང་བཅས་པ་དང་ཤི་བའི་ཞ་ཉེ་ནག་པོ་དང་བཤའ་ཚེ་པྲ་ཚལ་

བཅས་པ་དེ་ལ་བླུག་པས་གསེར་རམ་དངུལ་ལ་འཇུག་པ་སྟེ། དེ་ལྟར་གང་ཞིག་དངུལ་ཆུའི་ལས་

ནི་འོག་ནས་འཆད་པར་འགྱུར་བ་དག་གིས་ཉིན་ཞག་སོ་སོར་སྦྱོང་བར་བྱེད་པ་ན་ལོ་བཅུ་གཉིས་ལ་

སོགས་པའི་དུས་གཞན་དག་གིས་དངུལ་ཆུ་འཆིང་སྟེ་གསལ་བར་ཏེ་ངེས་པར་དངུལ་ཆུ་ལྕི་ཞིང་སྲ་

བ་ཉིད་དང་དངུལ་ཆུའི་སྐྱོན་རྣམས་ཀུན་ལས་རབ་ཏུ་གྲོལ་བར་འགྱུར་རོ། །སྐྱོན་མེད་པའི་དངུལ་ཆུ་

དེ་ཡིས་རྣལ་འབྱོར་པ་མཆོག་གི་ལུས་ལ་ནད་དང་འཆི་བ་སེལ་བ་དང་ནི་གསེར་འགྱུར་མཁན་གྱི་

དབུལ་བའི་སྡུག་བསྔལ་ཐམས་ཅད་འཕྲོག་པར་བྱེད་དོ།།

གསུམ་པ་རོ་བཅུད་བསྲུང་བའི་དོན་དུ་ཛམྦྷ་ལའི་མཆོད་པ་ནི། ད་ནི་རོ་བསྲུང་བའི་ཞེས་

སོགས་ཏེ། འདིར་ཁྲུ་ཕྱེད་ཀྱིས་མཐོ་གང་ཙམ་གྱི་གསེར་གྱི་པདྨ་ནོར་གྱི་འདབ་ལྡན་ཏེ་འདབ་མ་

བརྒྱད་པ་དག་ལ་ལྟེ་བར་སྙིང་པོའ་ིདབུས་སུ་རྡོ་རྗེ་ཕ་ལམ་སྟེ་དག་པའི་གསེར་གྱིས་བཅིང་བར་



ཡེ་ལེའི་མདོར་བསྡུས་བཞི་པའི་རྣམ་བཤད། 377

བྱའོ། །ལྷ་སྟེ་ཤར་གྱི་འདབ་མ་ལ་ཨིནྡྲ་ནཱི་ལའོ། །གཤིན་རྗེ་སྟེ་ལྷོའ་ིའདབ་མ་ལ་པདྨ་རཱ་གའོ། །ནུབ་

ཏུ་རིན་ཆེན་ཀར་ཀེ་ཏ་སེར་པོའ།ོ །ནོར་སྦྱིན་ཏེ་བྱང་དུ་རིན་ཆེན་ཟླ་བ་ཆུ་ཤེལ་ལོ། །དེ་བཞིན་དུ་

མེར་ལྕགས་རྣོན་པོ་བཅིང་བར་བྱའོ། །ལྷ་མིན་བདེན་བྲལ་དུ་བཟང་པོ། རླུང་གི་འདབ་མ་དག་ཏུ་

གསེར་རོ། །འཕྲོག་བྱེད་དབང་ལྡན་དུ་ནི་དངུལ་ལོ། །ལྟེ་བར་རྡོ་རྗེའི་སྟེང་དུ་གསེར་གྱིས་བཅིངས་

པའི་ལྷང་ཚེར་སེར་པོ་དག་ལས་སྐྱེས་པའི་གདན་བཞག་པར་བྱའོ། །སྙིང་པོར་གདན་དེའི་སྟེང་

དུ་གསེར་ལས་སྐྱེས་པ་སྟེ་བྱས་པའི་ཛམྦྷ་ལ་ཕྱག་གཉིས་པ་ཕྱག་གཡོན་པ་ན་ནེའུ་ལེ་དང་བཅས་

པ་དང་ཕྱག་གཡས་པ་མཆོག་སྦྱིན་པ་སྟེ། གཙུག་ཏོར་གྱི་ཚད་ཀྱིས་སོར་བཞི་པའོ། །དེ་བཞིན་དུ་

འདབ་མ་རྣམས་ལ་གསེར་ལས་སྐྱེས་པའམ་དངུལ་ལས་སྐྱེས་པའི་གནོད་སྦྱིན་མོ་བརྒྱད་རྣམས་ཏེ། 

གཡོན་པདྨ་དང་གཡས་མཆོག་སྦྱིན་གྱི་ཕྱག་རྒྱའོ།།

འདིར་གལ་ཏེ་ཛམྦྷ་ལ་དངུལ་ལས་སྐྱེས་པ་ཡིན་ན་དེའི་ཚེ་གནོད་སྦྱིན་མོ་རྣམས་གསེར་

ལས་སྐྱེས་པའོ་ཞེས་པ་ནས་དེའི་ཚེ་ཆུ་སྦྱིན་པའི་སླད་དུ་གསེར་གྱི་སྣོད་དུ་འགྱུར་རོ་ཞེས་པའི་

བར་རོ། །ཅོད་པན་སངས་རྒྱས་རིན་ཆེན་དབང་པོ་གཡས་ནོར་བུ་དང་བཅས་པའི་མཆོག་སྦྱིན་

གྱི་ཕྱག་རྒྱ་སྟེ། གནོད་སྦྱིན་མོ་རྣམས་ཀྱི་རྒྱས་འདེབས་ཀྱང་སྔ་མ་དེ་བཞིན་ཉིད་དུ་རིན་ཆེན་དབང་

པོའ།ོ །དེ་བཞིན་དུ་ཤེས་རབ་དང་བཅས་པ་སྟེ་ཛམྦྷ་ལ་ནོར་རྒྱུན་མ་དང་བཅས་པ་ཧ་ལ་ཧ་ལ་གར་

གྱི་སྟབས་སམ་རོལ་པས་བཞུགས་པའི་བརླ་གཡོན་པའི་སྟེང་དུ་ལྷ་མོ་སྒེག་མོ་ཕྱག་གཡས་པ་ཡབ་

ལ་འཁྱུད་པའི་ནུ་མ་ཡབ་ཀྱི་ཕྱག་གཡོན་གྱིས་འཛིན་པ་ལྟ་བུའོ། །ཧ་སོགས་ཐུང་ངུ་ཕྱོགས་དང་

ཕྱོགས་བྲལ་འདབ་མ་རྣམས་ལ་བརྒྱད་རྣམས་རིམ་པས་ཞེས་པ་ལྟེ་བ་ལ་ཛམྦྷ་ལ་དང་ནོར་རྒྱུན་

མ་དག་གི་ས་བོན་ཧཾ་ཧའོ། །དེ་བཞིན་དུ་ཤར་གྱི་ལྷ་མོའ་ིཧཾ་ངོ༌། །མེར་ཧཱིཿའོ། །ཞེས་པ་ནས་ནོར་

རྒྱུན་མའོ་ཞེས་པའི་བར་འགྲེལ་པ་ལྟར་ཏེ། རྫས་འཕེལ་བ་ཉིད་ཀྱི་དོན་དུ་ཁམས་བཞིའི་རིགས་ཀྱི་

ལྷ་ཐམས་ཅད་རིན་པོ་ཆེ་ཆེན་པོ་རིན་འབྱུང་གིས་རྒྱས་བཏབ་པ་གཙོ་བོ་དང་བཅས་པ་བྱའོ་ཞེས་

པ་ནི་ངེས་པའོ། །དེ་ནས་དྲི་དང་སྤོས་དང་མེ་ཏོག་ལ་སོགས་པའི་མཆོད་པ་རྣམས་ཀྱིས་ཉིན་ཞག་

སོ་སོའ་ིདུས་སུ་ཐུན་གསུམ་ལ་ཟླ་བ་དངུལ་གྱི་སྣོད་དུ་མཆོད་པར་བྱའོ། །དེ་ནས་ཐོག་མར་ཨོཾ་ཛཾ་

དང་དབུས་སུ་བྷ་ལ་དང་བཅས་པ་ཛ་ལེན་ཏྲཱ་ཡ་དང༌། སྭཱཧཱ་ཞེས་པའི་མཐའ་ཅན་ཏེ་སྔགས་འདིས་



དྲི་མེད་འོད་ཀྱི་ཡེ་ལེའི་འགྲེལ་བཤད།378

ཆུ་ཁྱོར་བ་བརྒྱ་རྩ་བརྒྱད་སྦྱིན་པར་བྱའོ། །ཇི་ལྟར་ན་རྒྱལ་པོ་ཞེས་བོས་ནས་རབ་ཏུ་དགའ་བ་དང་

བཅས་པའི་ཡིད་ཀྱིས་སོ། །ཅིའི་དོན་དུ་ན་གསེར་འགྱུར་མཁན་རྣམས་དག་གི་རོ་ནི་བསྲུང་བའི་

དོན་དུ་ཆུ་1ནི་རབ་ཏུ་སྦྱིན་པར་བྱ་སྟེ། དེ་ལྟར་བསྲུང་བའི་ཆོ་ག་འདིས་བསྲུང་བའི་མཐུ་ཡིས་འབྱུང་

པོའ་ིམགོན་པོ་ཚོགས་བདག་དང་ཀླུའི་མགོན་པོ་སྟེ་ཀླུའི་རྒྱལ་པོས་རོ་ནི་འཕྲོག་པར་མི་འགྱུར་

རོ། །དེ་བཞིན་དུ་ནས་མི་འགྱུར་ཏེ། རྡོ་རྗེ་འཛིན་པའི་བཀའ་ཡིས་ཛམྦྷ་ལའི་བསྲུང་བས་སོ།།

བཞི་པ་བཞུ་བའི་ཐབས་ལ་གཉིས། དངུལ་རང་གི་སྐྱེ་གནས་ཟ་བའི་དོན་དུ་བཞུ་བ་དང༌། 

ཁམས་འབུགས་པའི་དོན་དུ་ལྕགས་ཐམས་ཅད་བསྲེས་པའི་བཞུ་བའོ། །དང་པོ་ནི། ད་ནི་རོ་བཞུ་བ་

ཞེས་སོགས་ཏེ། འདིར་དངུལ་འདུལ་བའི་དང་པོར་སོ་ཕག་གི་ཕྱེ་མ་དང་འགྱུར་བྱེད་དེ་ལན་ཚྭ་བྱིན་

ནས་བ་ཛི་པཱུ་ར་ལ་སོགས་པའི་སྐྱུར་པོའ་ིསྡེ་རྣམས་དག་གིས་ཉི་མ་བཅུའི་བར་དུ་རོ་ནི་མཉེ་བར་བྱ་

ཞིང་མེ་དང་ཉི་མ་ལ་བདུག་པར་བྱའོ། །དངུལ་ཆུ་དེ་བཀྲུས་ཤིང་རོ་བཟུང་ནས་ཆུ་ལྷག་མ་སྐམས་

ཏེ། དེ་ནས་སླར་ཡང་སྙིགས་མ་དག་ལ་གནས་པའི་རོ་ནི་ཕྱེ་ནས་སླར་ཡང་རོ་དེ་ཉིད་ལ་བསྲེ་བར་

བྱའོ། །ཐམས་ཅད་དུས་སུའོ་ཞེས་པ་ནི་དངུལ་ཆུ་མཉེས་པའི་སྙིགས་མར་གྱུར་པ་དེ་མཐའ་དག་

དུས་ཐམས་ཅད་དུ་དངུལ་ཆུ་བཟུང་བའི་སླད་དུ་དབྱེ་བར་བྱའོ། །སླར་ཡང་ཞེས་པ་རོ་ཕྱེ་བར་གྱུར་

པ་ནི་གལ་ཏེ་སྙིགས་མ་ལས་རོ་དེ་ནི་ལོགས་སུ་མ་ཕྱེད་ན། དེའི་ཚེ་སྙིགས་མ་དེ་ཉིད་ལས་རོ་ནི་ཤི་

བ་སྟེ་སྨན་དང་འདྲེས་པ་དེ་ལྕགས་གཞན་དང་ཡང་དག་པར་བསྲེས་ནས་བཟུང་བར་བྱ་སྟེ། བཟུང་

བ་དེ་ལ་ལྕགས་གཞན་དང་བསྲེས་ནས་ལྷན་ཅིག་སྙིགས་མ་དེ་ཡང་བཞུ་བར་བྱའོ། །དེ་ལ་སྦྱངས་

པའི་དངུལ་ཆུ་རང་གི་སྐྱེ་གནས་མཚལ་གྱི་ཁམས་ཟ་བར་གྱུར་ན་དེ་ནི་སླར་ཡང་གཞན་ལྕགས་

ཐམས་ཅད་ཀྱི་སྐྱེ་གནས་ཀྱི་རྡོའ་ིཁམས་ཐམས་ཅད་རབ་ཏུ་ཟའོ།།

གཉིས་པ་ནི། ད་ནི་ལྕགས་ཐམས་ཅད་ཅེས་སོགས་ཏེ། འདིར་ལྕགས་རྣམས་ཉིད་ཀྱི་

ཕན་ཚུན་འཇུ་བར་བྱེད་དོ། །དེས་ན་བསྲེས་ལ་བཞུ་བར་བྱའོ། །ཞ་ཉེ་དཀར་པོ་དང་ལྕགས་རྣོན་

པོ་དང་ར་གན་དང་ཟངས་དང་ལྷང་ཚེར་སྐྱེས་ཞེས་པ་ལྷང་ཚེར་སེར་པོ་ཉིད་ཀྱི་ལྕགས་སམ། དེ་

ལས་གཞན་པ་ཞིང་ལས་སྐྱེས་པ་རྡོ་སྣ་ཚོགས་ཀྱི་ལྕགས་ཏེ་རྣོན་པོ་ལ་སོགས་པའི་ལྕགས་དེ་

1  ཞོལ། ཤོག ༢༦༢ བ ༦ དོན་དུ་ཀུ་ནི་རབ་ཏུ་



ཡེ་ལེའི་མདོར་བསྡུས་བཞི་པའི་རྣམ་བཤད། 379

རྣམས་གསེར་འགྱུར་གྱི་གནས་སྐབས་སུ་རྣམ་པར་དག་པར་བྱས་པའོ། །ལྕགས་ལྔ་པོ་འདི་དག་

ཆ་མཉམ་པ་གཅིག་ཏུ་བསྲེས་པ་ནི་བསྲེས་པའི་ལྕགས་སུ་འགྱུར་ཏེ། གསེར་འགྱུར་གྱི་བྱ་བ་ལ་

འདི་བྱ་བའོ། །བཅུད་ལེན་གྱི་བྱ་བ་ལ་ནི་ཞ་ཉེ་བྱིན་པར་མི་བྱ་སྟེ། དེས་ན་ལྕགས་བཞི་དང་གསེར་

ལྷན་ཅིག་ཏུ་བསྲེ་པ་བཞུ་བར་བྱའོ། །དངུལ་གྱི་བྱ་བ་ལ་ནི་ལྷང་ཚེར་དཀར་པོ་ལས་སྐྱེས་པའི་

ལྕགས་དང་བཤའ་ཚེ་ཆ་མཉམ་པར་བསྲེས་པ་སྟེ། དངུལ་གྱི་བྱ་བ་ལ་གཉིས་པོ་དག་དང་ལྷན་

ཅིག་དངུལ་བཞུ་བར་བྱའོ།།

དེ་ལྟར་བསྲེས་པ་བྱས་ཤིང་ཞེས་པ་ནས། བསྲེས་པ་བཏགས་པར་བྱ་སྟེ་ཞེས་པའི་བར་

དང༌། རྩ་བའི་དངུལ་ཆུའི་དྲུག་ཅུ་ཆའི་ལྕགས་དང་བསྲེས་པ་ཉིད་ཀྱིས་སོ། །དེ་ལྟར་ས་ལས་བྱས་

པའི་གྲུའི་འཕྲུལ་འཁོར་དུ་དང་པོར་དངུལ་ཆུའི་དྲུག་ཅུའི་ཆ་ཤས་ཀྱི་ཟས་ལྕགས་ནི་བྱིན་ཏེ་དེ་ནས་

རོ་དངུལ་ཆུ་བླུགས་ཤིང་དེའི་སྟེང་དུ་རས་སྲབ་མོ་བྱིན་ནས་དེའི་སྟེང་དུ་སྔར་བརྗོད་པའི་བསླང་

བའི་རྩབ་མོ་བྱིན་ཏེ། གྲུ་ནི་ཕུབ་མ་དང་བ་གླང་གི་ལྕི་བའི་ཕྱེ་མའི་མེ་ལ་བཞག་པར་བྱའོ། །རྩབ་མོ་

བསྐམས་པ་ན་རྒྱུན་བར་1ཆད་མེད་པར་སླར་ཡང་རྩབ་མོ་སྐྱུར་པོ་སྦྱིན་པར་བྱའོ། །དེ་ལྟར་ཉི་མ་

གཅིག་གམ་གཉིས་ཀྱིས་ཟས་ལྕགས་འཇུ་བར་འགྱུར་ཏེ། དེ་ནས་བཞུ་བའི་རྗེས་ལ་ཆ་རེ་བསྐྱེད་

པས་འཕེལ་བར་བྱ་ཞེས་པས་གཞན་ཟས་ཉིས་འགྱུར་ནི་རིམ་པ་དེ་ཉིད་ཀྱིས་སྦྱིན་པར་བྱའོ། །སླར་

ཡང་བཞུ་བར་ཤེས་ནས་དེ་རས་ལ་བླུགས་ནས་བཙིར་བར་བྱ་སྟེ། སྐྱོང་བུར་བཏགས་པ་བཞུ་

བའི་རྫས་གལ་ཏེ་རས་ལ་མི་སྣང་ན་དེའི་ཚེ་བཞུ་བར་བརྗོད་དོ། །དེ་ལྟར་རིམ་པས་ཟས་བྱིན་པ་

འཕེལ་བར་བྱ་སྟེ། ཇི་སྲིད་དངུལ་ཆུའི་རྐང་པའི་ཆ་ཤས་ཀྱི་ཟས་ཟ་བ་ཉིད་རབ་ཏུ་གྱུར་གྱི་བར་

དུའོ། །དེའི་སྟེང་དུ་ཟས་བྱིན་པ་འཕེལ་བར་མི་བྱ་སྟེ། དེ་ལས་ལྷག་པར་རབ་ཏུ་སྦྱིན་མི་བྱ་ཞེས་ 

པ་འཕེལ་བ་བྱིན་པ་དགག་པའོ།།

དེའི་རྗེས་ལ་སྔར་གསུངས་པའི་ས་བོན་ཆོ་ག་འདིས་ཞེས་འགྱུར་མངས་ལྟར་ཏེ། གསེར་

འགྱུར་གྱི་ས་བོན་གོང་དུ་གསུངས་པའི་ཆོ་ག་འདིས་ཕྱོགས་ཟླ་ཕྱེད་གཅིག་གིས་ནི་ཟས་དངུལ་ཆུའི་

ཉིས་འགྱུར་འཇུ་བར་འགྱུར་ཏེ། སླར་ཡང་དངུལ་ཆུ་འདི་སྔར་བརྗོད་པ་དེ་བཞིན་དུ་སྦྱངས་པས་ས་

1  ཞོལ། ཤོག ༢༦༣ བ ༦ རྒྱུན་བར་ཚད་མེད་པར་



དྲི་མེད་འོད་ཀྱི་ཡེ་ལེའི་འགྲེལ་བཤད།380

བོན་རྣམ་པར་དག་པར་འགྱུར་རོ། །དེ་ལྟར་ས་བོན་རྣམ་པར་དག་པས་ལྕགས་གཉིས་དང་གསུམ་

དང་བརྒྱད་འགྱུར་འཇུ་བར་འགྱུར་ཏེ། སླར་ཡང་བཞུ་བ་འདི་ནི་སྔར་བརྗོད་པའི་མི་དང་གླང་པོའ་ི

བི་ཌ་བཤང་བ་མཆོག་རྣམས་ཀྱིས་མཉེ་བས་སོ། །ཅི་སྟེ་མ་བཞུ་བར་གྱུར་ན་དེའི་ཚེ་མ་བཞུ་བ་

ལ་འཁོར་ལོའ་ིགདུགས་བྱ་བར་རབ་ཏུ་འགྱུར་ཏེ། བ་གླང་གི་ནུ་མའི་རྣམ་པའི་ཀོང་བུར་དངུལ་ཆུ་

བླུགས་ནས་སོར་མོ་གསུམ་གྱི་བར་དུ་མི་སྣང་བར་ས་ལ་གཞུག་པར་བྱའོ། །དེ་ནས་ཕྱི་རོལ་ཏུ་

འཁོར་ལོའ་ིརྣམ་པའི་འོབས་བྱས་ནས་ཕུབ་མ་དང་བ་གླང་གི་ལྕི་བའི་ཕྱེ་མ་རྣམས་ཀྱིས་བཀང་སྟེ་

མེ་སྦྱིན་པར་བྱའོ། །འཁོར་ལོའ་ིགདུགས་དེ་ཡིས་ཉིན་ཞག་བརྒྱད་ཀྱི་བར་དུ་བི་ཌ་དུག་དང་བཅས་

པའི་རོ་ནུ་མའི་རྣམ་པའི་ཀོང་བུར་བཞུ་བས་མ་བཞུ་བའི་སྐྱོན་འདོར་བར་འགྱུར་རོ། །དེ་ནས་སླར་

ཡང་གྲུའི་འཕྲུལ་འཁོར་དུ་བླུག་པར་བྱ་སྟེ། དེ་ལྟར་འབུགས་པ་དང་རྗེས་སུ་འབུགས་པའི་སླད་

དུ་ལོ་གཅིག་དང་པོར་བྱས་ནས་ལོ་བཅུ་གཉིས་ཀྱི་མཐར་ཐུག་པར་ལྕགས་ཐམས་ཅད་བཞུ་བར་

བྱའོ། །ཅི་སྟེ་བསོད་ནམས་དབང་གིས་ཕ་ལམ་འཇུ་བྱེད་ཀྱི་རེག་རྡོ་དང་མཆོག་གི་སྨན་རོ་ཆེན་པོ་

དང་བྱུགས་མ་ཐག་ཟངས་ལ་སོགས་པ་གསེར་དུ་འཇུ་བར་བྱེད་པ་སྟེ། ལྕགས་སོགས་བཞུ་བར་

བྱེད་པ་དེ་དག་རྙེད་ན་དེའི་ཚེ་རེག་པ་དང་འཇུ་བྱེད་ཀྱི་ཕྱི་མའི་སྨན་བི་ཌ་དུག་བཅས་དང༌། མཆོག་

གི་སྨན་སྔར་བརྗོད་པ་རྣམས་ཀྱི་མེ་ལ་གནས་པར་བྱས་པས་ཀྱང་ལྷང་ཚེར་གྱི་ལྕགས་རྣམས་ན་

ཁ་སྟེ་གདོང་མེད་པར་འཇུ་བར་འགྱུར་ཏེ། དེ་ཡིས་དངུལ་ཆུ་དེ་ཡི་སྟོབས་ལྷག་པའི་རོར་འགྱུར་

རོ། །ལྷང་ཚེར་གྱི་ལྕགས་གདོང་མེད་པར་འཇུ་བའི་སྨན་དེ་དག་ལས་ལྷང་ཚེར་གྱི་ལྕགས་བཞུ་ན་

སྟོབས་བརྒྱད་འགྱུར་དུ་འགྱུར་རོ། །དེ་ནི་བཞུ་བ་སྟེ་དངུལ་ཆུ་ཟས་པར་གྱུར་པ་ན་སྔ་མ་དེ་ཡང་

བརྒྱད་འགྱུར་གྱི་སྟོབས་སོ། །དེ་ཡིས་གསེར་འགྱུར་གྱི་ས་བོན་བཞུ་བ་ལ་ཡང་སྔ་མ་དེ་ཡི་བརྒྱད་

འགྱུར་གྱི་སྟོབས་སུ་འགྱུར་རོ། །སླར་ཡང་རྡོ་རྗེ་རིན་ཆེན་ཨིནྡྲ་ནཱི་ལ་ལ་སོགས་པ་བཞུ་བར་གྱུར་ན་

སྟོབས་སྔ་མ་དེ་ཡི་ཡང་བརྒྱད་འགྱུར་དུ་འགྱུར་རོ་ཞེས་པ་ངེས་པའོ།།

དེ་ལྟར་ལྕགས་བརྒྱད་དང༌། རིན་ཆེན་རྣམས་དང༌། ཉེ་བའི་རོ་དང་རོ་རྣམས་ཇི་སྲིད་ཁོལ་

བར་གྱུར་གྱི་བར་དུ་མེའི་ནང་དུ་སྐོལ་བར་བྱ་སྟེ། དེ་ནས་དེ་ནི་ལྕགས་འབུམ་ཕྲག་དུ་མ་འབུགས་

པར་རབ་ཏུ་འགྱུར་རོ། །དེ་ལ་སྒྱུར་བྱེད་པ་ལ་སོགས་པ་ནི་མི་བྱའོ། །རེག་རྡོ་དང་མཆོག་གི་སྨན་



ཡེ་ལེའི་མདོར་བསྡུས་བཞི་པའི་རྣམ་བཤད། 381

རོ་ཆེན་པོ་དེ་དག་མེད་ན་སྔར་བརྗོད་པའི་མཆོག་གི་སྨན་བྱུགས་པས་ཟངས་སོགས་གསེར་དུ་འཇུ་

བ་དང༌། བི་ཌ་བཤང་བས་མཉེ་བ་དག་དང༌། དུགས་ཀྱི་ཆོ་ག་རྣམས་ཀྱིས་ཀྱང་ལྕགས་རྣམས་འཇུ་

བར་འགྱུར་ལ། འདར་བ་མེད་པ་ཇི་སྲིད་དེ་དེ་ནས་འགྱུར་བྱེད་གསེར་ནི་མཉམ་པ་དག་ཏུ་རབ་ཏུ་

འགྱུར་ཞེས་པ་ནི་འདིར་བཞུ་བར་གྱུར་པའི་རོ་འབར་བའི་སོལ་བ་ལ་བྱིན་པ་ན་གལ་ཏེ་འདར་བར་

བྱས་ནས་མི་འགྲོ་ན་དེའི་ཚེ་འདར་བ་མེད་པ་གང་ཡིན་པ་བ་གླང་གི་ནུ་མའི་རྣམ་པའི་ཀོང་བུར་

བླུག་ནས་ཇི་སྲིད་རོ་ནུབ་པར་གྱུར་གྱི་བར་དུ་ཨ་ར་ཎ་ཌ་དན་རོག་གི་འབྲུ་མར་སྟེང་དུ་སྦྱིན་པར་

བྱའོ། །དེ་ནས་གསེར་རོ་དང་མཉམ་པ་དག་བཞུ་ནས་རྫས་ཀྱི་དོན་དུ་ཞ་ཉེར་བརྒྱད་ཆ་བྱིན་ཏེ་རོའ་ི

སྟེང་དུ་བླུག་པར་བྱའོ། །དེ་ཡིས་བསྒྱུར་བར་འགྱུར་རོ། །སླར་ཡང་གཞན་གསེར་བཞུ་བའི་ཁུ་བ་

དན་རོག་གི་འབྲུ་མར་དང་དངུལ་ཆུ་དག་ལ་བླུག་པ་ལ་ཞ་ཉེར་བརྒྱད་ཆ་བྱིན་ཏེ་སྐོལ་བའི་རིམ་པ་

དེ་ཉིད་ཀྱིས་ཉིས་འགྱུར་གྱི་གསེར་གྱིས་རབ་ཏུ་བསྒྱུར་བར་འགྱུར་རོ། །དངུལ་ཆུའི་རྫས་ཀྱི་གོང་བུ་

གསེར་དང་མཉམ་པ་ཞུན་མར་གྱུར་པའི་ཁུ་བ་དག་རོ་ལ་རབ་ཏུ་འབད་ནས་བླུག་པར་བྱའོ། །དེས་

གསུམ་འགྱུར་གྱིས་རྗེས་སུ་བསྒྱུར་བར་འགྱུར་རོ། །དེ་ལྟར་བསྒྱུར་བ་རྣམ་པ་གསུམ་ནི་ལྕགས་

ཀྱི་སྟོབས་ཀྱིས་རྗེས་མཐུན་པས་ལྕགས་སྟོང་གི་མཐར་ཐུག་པར་འབུགས་པར་འགྱུར་རོ། །དེ་

ནས་ཟངས་བཞུ་སྟེ་རོ་བྱེད་མར་བྱས་ཤིང་སྤྲ་ཚིལ་གྱིས་ཡང་དག་པར་བཀྲིས་ནས་ཤི་བའི་ཞ་ཉེ་

དང་བཤའ་ཚེ་དག་ལྷན་ཅིག་དེ་ལ་བླུག་པར་བྱའོ། །དེ་ཡིས་དངུལ་ལམ་གསེར་ལ་འཇུག་པ་དང༌། 

འབུགས་པར་འགྱུར་རོ་ཞེས་པ་བཞུ་བའི་ངེས་པའོ།།

ལྔ་པ་ལ་གསུམ། དགོད་པ་དང་བཅས་པའི་བཅིང་བ། གོང་བུའི་བཅིང་བ། ཞིང་གི་ལྕགས་

རྣམས་ཀྱི་བཅིང་བའོ། །དང་པོ་ནི། ད་ནི་དགོད་པ་ཞེས་སོགས་ཏེ། འདིར་གསེར་གྱི་བྱ་བ་ལ་གསེར་

ནི་ཞ་ཉེ་ནག་པོ་རབ་ཏུ་བཏབ་པས་གསད་པར་བྱའོ། །རྣོན་པོ་མཚལ་གྱིས་བསད་དེ་གའུ་ཁ་སྦྱོར་དུ་

གཞུག་པའི་སྦྱོར་བས་སོ། །སྦྲུལ་ཞེས་པ་ཞ་ཉེ་ནག་པོ་ནི་ལྡོང་རོས་ཀྱིས་གསད་པར་བྱའོ། །ཟངས་

ནི་མུ་ཟི་དག་གིས་སོ། །དངུལ་གྱི་བྱ་བ་ལ་བཤའ་ཚེ་ཞ་ཉེ་དཀར་པོ་ནི་བ་བླས་སོ། །ཟླ་བ་སྟེ་དངུལ་

ནི་དེ་བཞིན་དུ་མཀྵི་ཀ་ཞ་ཉེ་དཀར་པོས་སོ། །ལྷང་ཚེར་སྐྱེས་ཞེས་པ་ལྷང་ཚེར་དཀར་པོའ་ིལྕགས་

ནི་མཀྵི་ཀ་ཞ་ཉེ་ནག་པོས་གསད་པར་བྱའོ། །དེ་ནས་ཤི་བའི་ལྕགས་དང་མཉམ་པའི་འགྱུར་བྱེད་

བཞི་པོ་རྣམས་ནི། དེ་རྣམས་ཚོགས་པ་མེད་ན་གསུམ་མམ་གཉིས་ཀྱིས་སོ། །དེ་དང་མཉམ་པའི་

བི་ཌ་བཤང་བའམ་དུག་དང༌། དེ་དང་མཉམ་པའི་ལན་ཚྭ་རྣམས་དང༌། ཉེ་བའི་ར་དགྲའི་ཆོས་ཅན་

རྣམས་དང༌། ལྕགས་དང་མཉམ་པའི་དངུལ་ཆུ་སྟེ་ཐམས་ཅད་སྟེ་ཐམས་ཅད་གཅིག་ཏུ་བྱས་ནས་

ཉ་ལ་སོགས་པ་རྣམས་ཀྱི་མཁྲིས་པ་དང༌། བི་ཛ་པཱུ་ར་ལ་སོགས་པ་རྣམས་ཀྱི་སྐྱུར་པོ་དག་གིས་

ཉིན་ཞག་བཅུ་རུ་མཉེས་ནས་དེ་ཐམས་ཅད་ནི་རྡོ་ཀྱོང་ཁ་སྦྱར་བའི་དབུས་སུ་རབ་ཏུ་བླུགས་པར་

བྱ་སྟེ། དེ་ནས་ས་ལ་བྲུས་པའི་དོང་གི་ནང་དུ་བཅུག་ནས་ཟླ་བ་དྲུག་པར་ཇི་སྲིད་བར་དུས་ཐམས་

ཅད་སྟེང་དུ་མེ་ཡིས་བདུག་པ་དང་བཅས་པར་གྱུར་ན་དེ་ནས་དངུལ་ཆུ་དེ་ནི་བཅིངས་པར་འགྱུར་

རོ། །དེ་ནས་བཅུ་དྲུག་ཆ་ཡི་དབྱངས་ཀྱིས་དྲངས་པ་སྟེ་ཟངས་འབུགས་པར་བྱེད་པར་རབ་ཏུ་

འགྱུར་རོ། །སླར་ཡང་ཕུག་པའི་ཟངས་དེ་ཉིད་ཟླ་བ་དངུལ་ཆུ་དང་གསེར་དང་ཆ་མཉམ་པར་བྱས་

ནས་ཁ་སྦྱོར་གྱི་འཚེད་པ་བསྒྲུབ་པར་བྱའོ། །དེ་ལས་དགེ་བ་དག་པའི་གསེར་འདི་ནི་གསེར་འགྱུར་

མཁན་རྣམས་དག་གི་དབུལ་བའི་སྡུག་བསྔལ་འཇོམས་པར་འགྱུར་རོ། །ཅི་སྟེ་དངུལ་ལ་སོགས་པ་

དགོད་པ་དང་བཅས་པས་འཆིང་ན་དེའི་ཚེ་དངུལ་ནི་བརྒྱད་ཀྱི་ཆ་ཤས་ཀྱི་དངུལ་ཆུ་བྱིན་པར་གྱུར་

པ་ན་དག་པའི་ཟངས་ནི་ཕུག་པ་ལས་དངུལ་དུ་ཡང་ནི་འགྱུར་བ་ཡིན་ནོ། །དགོད་པ་དང་བཅས་

པའི་དངུལ་ཆུ་བཅིང་བའི་ངེས་པའོ།།

གཉིས་པ་ནི། དེ་ནས་དང་པོའ་ིསངས་རྒྱས་རྩ་རྒྱུད་ལས་གསུངས་པའི་གོང་བུའི་བཅིང་

བ་བརྗོད་པར་བྱ་སྟེ། འདིར་གསེར་གྱི་བྱ་བ་ལ་ལྷང་ཚེར་སེར་པོ་ལ་སོགས་པའི་ལྷང་ཚེར་བཅུད་

བཞུ་བར་བྱ་སྟེ་ཚད་མཉམ་པའི་ཕྱེད་དོ།1།དངུལ་གྱི་བྱ་བ་ལ་ལྷང་ཚེར་དཀར་པོ་བཞུ་བའོ། །དེ་

ནས་གསེར་གྱི་བྱ་བ་ལ་ཞ་ཉེ་ཡིས་བརྟག་པར་བྱའོ། །དངུལ་ལ་བཤའ་ཡིས་སོ། །དེ་ནས་དེ་ལ་

ཞེས་པ་ནས། བ་གླང་གི་ལྕི་བའི་མེ་ཞེས་པའི་བར་འགྲེལ་པ་ལྟར་ལ། འཇམ་པོས་གདུངས་པའི་ཁ་

སྦྱོར་ལ་སྦྱིན་པར་བྱའོ། །དེ་ནས་ཐལ་བ་རྣམས་རིམ་པས་བསལ་ཏེ་བསྲེགས་པའི་སའི་གོང་བུ་

ནི་ཇི་སྲིད་རོ་ཆེན་པོ་དང་ཉེ་བའི་རོ་དང་གསེར་དང་ཞ་ཉེ་བཏགས་པ་རོ་མཉམ་པར་གྱུར་གྱི་བར་

དུ་བཞུས་ཐབ་ཏུ་སོལ་བ་དྲག་པོ་རྣམས་ཀྱིས་བསྲེག་པར་བྱའོ། །དེ་ནས་གྲང་མོར་གྱུར་པ་ན་

1  ཞོལ། ཤོག ༢༦༦ ན ༣ ཚད་མཉམ་པའི་ཁྱད་དོ།།



ཡེ་ལེའི་མདོར་བསྡུས་བཞི་པའི་རྣམ་བཤད། 383

གོང་བུ་བཅག་ནས་དབུས་སུ་གང་ཞིག་གསེར་དང་ལྷན་ཅིག་བཏགས་པའི་ཚོགས་ནི་གོང་བུ་

གང་གི་སྦྱོར་བས་དངུལ་ཆུ་བཅིངས་པ་ཡིན་པའི་ཕྱིར་གོང་བུའི་བཅིང་བ་སྟེ། དེ་ཉིད་ཟངས་ལ་

དྲུག་ཅུ་རྩ་བཞིའི་ཆ་ཤས་བླུག་པ་ནི་སྔ་མ་བཞིན་དུ་གསེར་དངུལ་དུ་འགྱུར་རོ། །ཞེས་པ་རྩ་བའི་ 

རྒྱུད་ལས་གོང་བུའི་བཅིང་བའོ།།

གསུམ་པ་ནི། ད་ནི་ཞིང་གི་ཞེས་སོགས་ཏེ། འདིར་འཛིན་མ་སྟེ་ས་གཞི་ལ་ནི་རྡོ་བ་གང་

དག་འཚོ་བ་སྟེ་སྲོག་ཆགས་ཀྱི་རྣམ་པ་སྣ་ཚོགས་པ་དང༌། འབྲས་བུ་ལ་སོགས་པའི་ལུས་ཏེ་

གཟུགས་ཀྱི་རྣམ་པ་སྣ་ཚོགས་པ་སྟེ། དེ་ཉིད་ཀྱི་སྐྱེ་གནས་དེ་རྣམས་ལ་བྱིན་ནས་ཞེས་པ་འཚོ་བ་

སྲོག་ཆགས་ཀྱི་གཟུགས་རྣམས་ལ་དེ་དང་མཚུངས་པའི་འཚོ་བའི་ཤ་དང༌། འབྲས་བུ་རྣམས་ལ་དེ་

དང་མཚུངས་པའི་འབྲས་བུའི་ཕྱེད་མ་དང༌། དུང་དང་མགོ་ལ་སོགས་པའི་གཟུགས་དང་མཚུངས་པ་

རྣམས་ལ་དུང་དང་དེ་དང་འདྲ་བའི་མགོ་ལ་སོགས་པའི་ཕྱེད་མ་བྱིན་ནས་སྲོག་ཆགས་ཀྱི་ཤའི་ཕྱེད་

མ་དེ་དང༌། འབྲས་བུ་ལ་སོགས་པ་དེ་རྣམས་ཀྱི་ཕྱེད་མ་དང་ལྷན་1ཏུ་མར་དང་སྦྲང་རྩི་དང་ཚྭ་ལ་

དང་བཅས་པ་གོང་བུར་བྱས་ཏེ་ཇི་སྲིད་ལྕགས་ཕྱེད་པར་གྱུར་གྱི་བར་དུ་ལྕགས་འབྱེད་པའི་འཕྲུལ་

འཁོར་གྱི་ནང་དུ་བླུགས་ཏེ། མེ་ལ་བཞག་ནས་དྲག་པོའ་ིརླུང་གིས་བུས་པས་བཞུ་བར་བྱའོ། །དེ་

ནས་སླར་ཡང་བཏགས་པ་ནི་མར་གྱི་ངར་བཏགས་ལ་བཏགས་ཏེ། སླར་ཡང་ཚྭ་ལ་དང་འགྱུར་བྱེད་

ཀྱི་སྡེ་ཚན་རྣམས་བྱིན་ནས་ཇི་སྲིད་རྣམ་པར་དག་པར་གྱུར་གྱི་བར་དུ་སྦྱང་བར་བྱའོ། །དེ་ལྟར་དག་

པར་བྱས་ཏེ་དེ་ནས་ལྕགས་ཀྱི་སྐྱེ་གནས་དེ་ནི་ཤེས་ནས་ལྕགས་རྣོན་པའམ་ཟངས་གསེར་དང་ལྷན་

ཅིག་གཉིས་པོ་གཅིག་ཏུ་སྦྱར་བར་བྱས་ནས་དེ་ཉིད་ནི་གསེར་འགྱུར་མཁན་གྱིས་སྔ་མ་ལས་ཉིས་

འགྱུར་དག་ཏུ་བཞུ་བར་བྱའོ། །དང་པོར་ལྷང་ཚེར་གདོང་མངོན་དུ་ཕྱོགས་པ་དང་བཅས་པའམ་དེ་

ལས་ཕྱིར་ཕྱོགས་པ་གདོང་མེད་པར་གྱུར་གྱི་བར་དུ་བཞུ་ནས་ལྕགས་བླངས་ཏེ། དེ་ནས་གཞན་

ལྕགས་བརྒྱད་ལ་སོགས་པ་རྣམས་བཞུ་བར་བྱའོ། །དེ་བཞིན་དུ་མཀྵི་ཀ་དང་ཟངས་དང་གསེར་

རམ་ཏུད་ཐ་ཀ་སྤངས་མའི་ཟངས་དང༌། ཟངས་དང་གསེར་རམ་མུ་མིན་མཐིང་ཤ ན་གྱི་ཟངས་དང༌། 

གསེར་རམ་རི་བོང་ཅན་དངུལ་དང་ཟངས་སམ་གསེར་ལྷན་ཅིག་བཞུ་བར་བྱའོ། །འདིར་ཞིང་གི་

1  ཞོལ། ཤོག ༢༦༦ བ ༢ ལྷན་ཅིག་ཏུ་



དྲི་མེད་འོད་ཀྱི་ཡེ་ལེའི་འགྲེལ་བཤད།384

རྡོ་བ་རྣམས་ཀྱི་ལྕགས་འབྱེད་པར་བྱེད་པ་ཇི་ལྟ་བ་དེ་བཞིན་དུ་མཀྵི་ཀ་ལ་སོགས་པ་དང་དྲི་མ་མེད་

པ་དངུལ་ཆུ་ལ་སོགས་པ་རྣམས་སྦྱང་བར་བྱ་སྟེ། དེ་ནས་སྔ་མར་བསྟན་པའི་གསེར་དུ་བསྒྱུར་བའི་

ལས་བྱེད་པར་འགྱུར་རོ། །དེ་ལས་གཞན་དུ་མ་སྦྱངས་ན་རྫས་རྣམས་ཉམས་པར་འགྱུར་རོ།།

གཉིས་པ་གསེར་ཕྱེད་ཅན་གྱི་སྦྱོར་བ་ནི། དེ་ནས་གསེར་འགྱུར་མཁན་གང་དག་གིས་དང་

པོར་ཟན་ཙམ་ཉོན་མོངས་པ་མེད་པར་འགྱུར་བ་ཉིད་ཀྱི་འཚོ་བའི་ཐབས་བརྗོད་པར་བྱ་སྟེ། འདིར་

གསེར་དུ་མ་སྒྱུར་བའམ། བསད་པ་ཞེས་འགྱུར་མངས་ལྟར་ཏེ། རོ་དངུལ་ཆུ་བཞུ་བ་གཞོན་ནུའམ་

བྱིས་པས་ཟངས་ཀྱི་འདབ་མ་ལ་བྱུགས་པས་གསེར་ཕྱེད་ཅན་དུ་འགྱུར་རོ། །འདི་ལ་ཡང་ཚད་

ཟངས་སོགས་ཀྱི་འདབ་མ་ཆ་གཅིག་དང་གསེར་ཆ་གཉིས་ཀྱིས་སུམ་ཆ་ཅན་དུ་བརྗོད་དོ། །འདིར་

དང་པོར་ཟངས་ལ་ཞེས་པ་ནས། དྲི་མ་དང་བྲལ་བ་ཕྱེད་ཙམ་ཐོབ་པར་འགྱུར་རོ་ཞེས་པའི་བར་

འགྲེལ་པ་ལྟར་རོ། །སླར་ཡང་ལྕགས་དེ་ཉིད་འདབ་མར་བྱས་ཏེ་མཚལ་རྐང་པའི་ཆ་ཤས་བྱིན་

ནས་མུ་ཟི་ཡིས་རྫ་ཁ་སྦྱོར་དུ་བཅུག་སྟེ་མེ་དྲག་པོ་དག་གིས་གསད་པར་བྱའོ། །དེ་ཉིད་ལ་སླར་

ཡང་དངུལ་ཆུ་བརྒྱད་ཆ་དང་ལྷན་ཅིག་དངུལ་ཆུའི་ཉིས་འགྱུར་གྱི་མུ་ཟི་དང༌། དངུལ་ཆུའི་ཕྱེད་ཀྱི་

མཚལ་བྱིན་ནས་གྱོ་མོར་སྐྱུར་པོ་ཡིས་མཉེ་བར་བྱའོ། །སླར་ཡང་མེ་ཡིས་བདུག་པར་བྱའོ། །སླར་

ཡང་སྐྱུར་པོ་ཡིས་མཉེ་བར་བྱ་སྟེ། དེ་ལྟར་ཉི་མ་བདུན་དུ་བྱའོ། །དེ་ཉིད་རྫ་མཁན་གྱིས་བསྲེགས་

པའི་སྣོད་ཁ་དོག་མོ་ཟླུམ་པོར་བླུག་པར་བྱའོ། །དེ་ལས་སྣོད་ཀྱི་ཁ་ལ་རྫ་མཁན་གྱི་འཇིམ་པས་རྒྱ་

ཡིས་གདབ་པར་བྱའོ། །སྣོད་ཀྱི་ཕ་རོལ་ཏུ་ཡང་དབྱུག་པ་སྦྱིན་པར་བྱ་སྟེ། སོར་གཅིག་གི་དཔངས་

ནས་ནཱ་རི་ཀེ་ལའི་སྲབ་མཐུག་གི་ཚད་ཙམ་གྱི་བར་བྱ་བ་ཉིད་དོ། །དེ་བས་སྣོད་ཆེ་བ་ལ་བྱུག་པ་སྔ་

མ་ལས་ལྷག་པ་སྦྱིན་པར་མི་བྱའོ། །དེ་ནས་ཉི་མ་ལ་བསྐམ་པར་བྱའོ། །སླར་ཡང་སྟེང་ཞེས་པ་ནས། 

བཙོ་བོར་བྱའོ་ཞེས་པའི་བར་དང༌། དེ་ལྟར་བྱས་པས་དངུལ་ཆུ་ཟངས་ཀྱི་ཕྱེ་མ་ལ་འཁྱུད་ནས་

དངུལ་འཆིང་བར་འགྱུར་ཞིང་ཟངས་ཀྱང་སྐྱོན་མེད་པར་འགྱུར་ཏེ། ཕན་ཚུན་དངུལ་ཆུ་དང་ཟངས་

ཡང་དག་པར་སྦྱོར་བ་ལས་སོ། །དེ་ནས་དངུལ་གྱི་རྐང་པ་ཞེས་པ་ནས། བསྲེག་པར་བྱའོ་འི་བར་

འགྲེལ་པ་ལྟར་དང༌། དེ་ནས་གྲངས་པར་གྱུར་པ་དང་སྣོད་བསལ་ནས་གསེར་ཕྱེད་ཀྱིས་གསེར་དུ་

འགྱུར་ཏེ་ཁ་སྦྱོར་གཉིས་ཀྱིས་རྣམ་པར་དག་པའོ།།

དེ་ནས་སྦྱོར་བ་གཞན་བརྗོད་པར་བྱ་སྟེ། དངུལ་ཆུ་ཤི་བར་གྱུར་པའི་ཟངས་ཀྱི་ཕྱེ་མ་འདི་

གསེར་ལ་ཉིས་འགྱུར་རམ་སུམ་འགྱུར་བྱིན་ནས་མེ་ལ་བཞུ་བར་བྱའོ། །དེ་རྐང་པའི་ཆ་ཤས་ཀྱིས་

དངུལ་ཆུ་བཞི་འགྱུར་ལ་སྦྱར་བར་བྱས་ནས་སོ་ཕག་གི་ཁུང་བུར་བླུག་སྟེ་སྟེང་དུ་མུ་ཟིའི་ཕྱེ་མ་སྦྱིན་

ཞིང་དེའི་སྟེང་དུ་ཁ་ཆོད་བྱིན་ནས་དེའི་སྟེང་དུ་སོལ་བའི་མེས་སྐད་ཅིག་ཙམ་བསྲེག་པར་བྱའོ། །དེ་

ནས་གྲངས་པར་གྱུར་པ་དང༌། ཡང་ནས་ཡང་དུ་ཟངས་ཀྱི་ཕྱེ་མ་གསེར་དང་དངུལ་ཆུ་དང་སྦྱོར་བ་

དང་མཉམ་པའི་མུ་ཟི་བྱིན་ནས་ལན་བརྒྱད་དུ་བསྲེག་པར་བྱའོ། །དེ་ནས་དངུལ་ཆུས་གསེར་ལ་

འཁྱུད་དེ་མི་གཏོང་ངོ༌། །དེ་ནས་དངུལ་ཆུ་ཉིད་ཀྱི་རྐང་པའི་ཆ་ཤས་ཀྱི་གསེར་གྱི་ས་བོན་སྦྱིན་ཞིང་

དེ་ཉིད་ལ་དངུལ་ཆུ་དང་མཉམ་པའི་ཟངས་བྱིན་ནས་ཀོང་བུ་ཁ་སྡོམས་སུ་བསྲེག་པར་བྱའོ། །དེ་

ནས་གྲངས་པར་གྱུར་པ་དང་སྣོད་བསལ་ནས་རྒྱུ་དེ་ཞེས་རྭ་འགྱུར་ལྟར། གསེར་གྱི་རྒྱུ་གོང་བུར་

བསྲེགས་པའི་གོང་བུ་དེ་སྦྲང་གཤོག་ལྟར་འདབ་མར་བྱའོ། །དེ་ནས་གསེར་ཟངས་དངུལ་ཆུ་སྦྱར་

བའི་ཕྱེ་མ་ལན་བརྒྱད་དུ་བསྲེགས་པ་དེ་ཡིས་འདབ་མ་ལ་བྱུག་པར་བྱའོ། །གསེར་དང་དངུལ་ཆུ་

ཟངས་ལ་འཇུག་པར་བྱེད་པའི་དོན་དུ་ཏམ་བུ་ལ་སོ་རྩི་གོ་ལའི་འདབ་མའི་ཁུ་བས་འདབ་མའི་སྟེང་

དུ་བྱུག་པར་བྱའོ། །དེ་ནས་མེ་ཐབ་ཀྱི་འོག་ཏུ་གཞུག་པར་བྱ་སྟེ། སྟེང་དུ་ས་སོར་གཅིག་བྱིན་ནས་

སྟེང་དུ་མེ་བཏང་བ་ཡིས་ཁྱིམ་གྱི་གཡས་ལ་སོགས་པ་ཉི་མ་གསུམ་གྱི་བར་དུ་བྱའོ། །དེ་ནས་ཕྱུང་

སྟེ་སླར་ཡང་རྐང་པའི་ཆ་ཤས་ཀྱི་ས་བོན་བྱིན་ནས་དབྱུང་བར་བྱའོ། །དེའི་ཚེ་ཟངས་གསེར་འདྲེས་

པའི་འདབ་མ་དེ་ནི་གསེར་གྱི་འདབ་མར་འགྱུར་ཏེ། ཕྱེད་དང་ལྡན་པས་ཁྱད་པར་དུ་འཕགས་

པའི་གསེར་དུ་འགྱུར་རོ་ཞེས་པ་དང་པོའ་ིསངས་རྒྱས་ལ་བཅོམ་ལྡན་འདས་ཀྱིས་གསུངས་པ་སྟེ་

གཞན་རྒྱ་ཆེན་པོ་ནི་མ་བྲིས་སོ།།

གཉིས་པ་བཅུད་ལེན་གྱི་སྦྱོར་བ་ལ་བཞི། བཅིངས་པའི་དངུལ་ཆུའི་བཅུད་ལེན། དངུལ་

ཆུའི་བཅུད་ལེན་གཞན་བསྟན། དངུལ་བསད་པ་ལ་གྲུབ་པའི་སྨན་བསྟན། འབུགས་པའི་རོའ་ིརང་

བཞིན་དང་དངོས་གྲུབ་ཀྱི་དབྱེ་བ་བསྟན་པའོ། །དང་པོ་ལ་གསུམ། བཅིངས་པའི་རོ་ཟ་བའི་ཐབས། 

རོ་མ་བཞུ་བའི་སྨན་བསྟན། བཅུད་ལེན་གྱི་མཚན་ཉིད་བསྟན་པའོ། །དང་པོ་ནི། ད་ནི་ལུས་ཞེས་

སོགས་ཏེ་འདིར་གང་ལ་ལ་ཞིག་བཅིངས་པའི་རོ་དངུལ་ཆུ་ཟ་བར་བྱེད་པ་དེའི་ཚེ་དེ་ཡིས་དང་པོར་

ཉིན་ཞག་བདུན་དུ་སྣོད་དག་པར་འགྱུར་བའི་ཆོ་ག་བྱ་སྟེ། དེ་ཡང་འབྲས་བུ་གསུམ་པ་ཆ་མཉམ་

པ་སྐོལ་བའི་ཆུ་ཡིས་ཁོང་བ་བཤལ་བར་བྱའོ། །ལན་ཚྭ་དང་སྐྱུར་པོ་དང་བྲལ་བའི་འབྲས་ས་ལུའི་

ཟན་དང་འོ་མས་ཁ་ཟས་བྱའོ། །དེ་ནས་སྨན་གྱིས་བསད་པའི་ལྕགས་ཀྱི་ཕྱེ་མ་ཞེས་པ་ནི་ར་གུན་ཌི་

ཡིས་བསད་པའི་རྣོན་པའི་ཕྱི་མ་མར་དང་སྦྲང་རྩི་དག་དང་བཅས་པ་དངུལ་ཆུ་དང་བཅས་ཞེས་པ་

ལེགས་པར་ཤི་བའི་དངུལ་ཆུ་དང་མཉམ་པ་སྟེ། དེ་ཉིད་བག་ཙམ་རེ་ཉིན་ཞག་སོ་སོར་བཟའ་བར་

བྱའོ། །ཁ་ཟས་ནི་བའི་འོ་མ་གསར་པ་རྙིང་པ་ཅེས་པ་དང་པོ་བ་བེའུ་བཙས་པའི་འོ་མ་དང༌། རྙིང་པ་

ཞེས་པ་འབྲས་རྙིང་པའི་ཟན་ནོ།།

དེ་ལྟར་ས་ལུའི་ཟན་ལ་སོགས་པ་ནི་ལོ་མ་དང་སྐྱུར་པོས་དམན་ཞིང་ལན་ཚྭ་དང་རྣམ་

པར་བྲལ་བ་ཉ་དང་འབྲུ་མར་ལ་སོགས་པ་ལས་གྲོལ་བ་ཟོས་པ་དག་གིས་ཕྱོགས་ཟླ་ཕྱེད་ཀྱི་ནང་དུ་

བཅུད་ལེན་གྱི་སྣོད་མི་རྣམས་ཀྱི་ལུས་དག་པར་འགྱུར་རོ། །དེ་ནས་རོ་ཟ་བར་བྱ་སྟེ། རོ་སྟོང་ཕྲག་

འབུགས་པ་དང༌། བརྒྱ་ཡིས་བསྒྱུར་བའི་བརྒྱ་ཞེས་པ་འབུམ་ཕྲག་འབུགས་པ་དང་བྱེ་བ་འབུགས་

པ་ཇི་སྲིད་པར་ཡང་ཤེས་ནས་བཟའ་བར་བྱའོ། །ཇི་ཙམ་རེ་བཟའ་ན་སྟོང་ཕྲག་འབུགས་པ་ནི་ཉིན་

ཞག་སོ་སོའ་ིདུས་ནས་ཙམ་བཟའ་བར་བྱའོ། །འབུམ་ཕྲག་འབུགས་པ་ནི་ཡུངས་ཀར་ཙམ་མོ། །བྱེ་

བ་འབུགས་པ་ནི་སྐྱེ་ཚེ་ཙམ་སྟེ། དེ་ལྟར་ཐ་མ་སྐྱེ་ཚེའི་ཆ་ཤས་སོ། །འདིར་རོ་ཟ་བའི་སླད་དུ་ཁང་

ཟངས་སམ་སའི་ཁང་པ་གྲང་བ་དང་རླུང་དང་ཚད་པ་དག་དང་བྲལ་བ་ཤིས་པར་རབ་ཏུ་འགྱུར་

རོ། །དེ་ལྟར་རོ་འབྲིང་བ་སྟོང་ཕྲག་འབུགས་པ་འདི་ནི་ཟླ་བ་དྲུག་ཟོས་པ་དག་གིས་ལྷའི་ལུས་པོ་སྐྲ་

དཀར་དང་གཉེར་མ་དག་དང་བྲལ་བར་བྱེད་དེ། གྲུབ་པའི་རོ་གཞན་འཆད་པར་འགྱུར་བའི་བཅུད་

ཀྱིས་ནི་ཉིན་ཞག་གཅིག་གིས་ལྷའི་ལུས་སུ་བྱེད་དོ།།

གཉིས་པ་ནི། ད་ནི་རོ་མ་བཞུ་བའི་སྨན་ཞེས་སོགས་ཏེ། འདིར་གང་གི་ཚེ་རོ་མ་བཞུ་བར་

གྱུར་ན་དེའི་ཚེ་བན་དྷ་ཀར་ཀོ་ཊཱི་མཁན་པ་འབྲས་བུ་མེད་པ་དང༌། དེ་བ་དཱ་ལི་དང༌། ཚ་བ་གསུམ་

པི་པི་ལིང༌། ན་ལེ་ཤམ། དོང་ཁྲ་དང༌། བྲི་ཧ་ཏ་དང༌། ནིམ་པའི་འདབ་མ་དང༌། ཀ་ར་ཏ་མོན་ཡུལ་གྱི་

ཏིག་ཏ་སྟེ། འདི་རྣམས་ཆུ་བརྒྱད་ཆའི་ལྷག་མར་སྐོལ་བ་ན་སྐོལ་བ་ཞེས་བརྗོད་དོ། །དེ་ཉིད་བཏུང་

སྟེ་སླར་ཡང་མ་ཀར་བཞུ་བ་ལ་ཉིན་ཞག་གསུམ་དུ་སྨྱུང་བར་གནས་པ་ནི་རབ་ཏུ་བྱ་སྟེ། དེ་ཡང་ཇི་

སྲིད་ཤིན་ཏུ་བཀྲེས་པར་གྱུར་གྱི་བར་དུ་བྱའོ། །དེ་ནས་ཁ་ཟས་བྱའོ། །དེ་བཞིན་དུ་ཟླ་བ་ཆུ་ཤེལ་

ལས་བྱུང་བའི་ཆུ་འཐུངས་ཏེ་ཉིན་ཞག་གསུམ་དུ་སྨྱུང་བར་གནས་པ་དང་དེ་ནས་ཁ་ཟས་སོ། །མེའི་

ཆུ་ཆུ་ཚན་ལ་དེ་ཉིད་ཀྱི་ཁྲུས་དང༌། དེ་ཉིད་ཀྱི་ཟས་འཚོ་བ་དང་དེ་ཉིད་བཏུང་བ་སྟེ། ཟླ་བ་དྲུག་དང་

ལོ་གཅིག་གི་བར་དུ་འོ་མ་དང་ཟན་ཟ་བར་བྱའོ། །དུག་ཆུ་དང་རྡོའ་ིཆུ་ཅོང་ཞིའི་ཆུ་དང་བྷ་ལླཱ་ཏེ་ཀ་

བསེ་ཤིང་གི་འབྲས་བུའི་ཆུ་དག་ལ་ཡང་སྔ་མ་དེ་བཞིན་དུ་ཟས་བཙོ་བ་དང་བཏུང་བ་སྟེ་འདི་རྣམས་

ནི་ཅུང་ཟད་ཙམ་བཏུང་བར་བྱའོ། །ལྷག་པ་ནི་མ་ཡིན་ཏེ་འཆི་བར་བྱེད་དོ། །དེ་བཞིན་དུ་དྲི་ངན་པ་

ཅན་བཟའ་བ་1པ་དང༌། རྡོ་བ་བཟའ་བ་དང༌། དུག་གིས་བྱུགས་པའི་ཤ་དང༌། གཞན་ལན་ཚྭའི་ཡལ་

འདབ་བམ། ཤིང་ཤ ན་དང་ལོ་མ་དང་ལ་སོགས་པ་བཟའ་བའི་བརྟག་པའམ་རིམ་པ་སོགས་སྔགས་

པས་བཟའ་བ་དང་བཏུང་བ་ལ་སོགས་པ་རྣམས་ལ་ཡང་ཆོ་ག་ནི་གོང་དུ་གསུངས་པ་འདིའོ།།

གསུམ་པ་ནི། ད་ནི་བཅུད་ལེན་གྱི་ཞེས་སོགས་ཏེ། འདིར་ཚྭ་ལའི་ཡལ་འདབ་ལ་སོགས་

པ་དང༌། འཁྲིལ་ཤིང་ལ་སོགས་པ་རྣམས་ལས་གང་ཞིག་ཟོས་ན་ཤིན་ཏུ་དྲག་པོར་བརྒྱལ་བ་སྟེར་

བར་བྱེད་པས་དུག་དང་མཚུངས་པ་སྟེ། སྨན་དེའི་རྩ་བ་ལོ་མ་མེ་ཏོག་འབྲས་བུ་ཤ ན་པ་སྟེ། ཡན་

ལག་ལྔ་བཟུང་ནས་ཕྱེ་མ་ཞིབ་མོར་བྱའོ། །དེ་ནས་ཕྱེ་མ་དེ་ཉིད་ནི་ཅུང་ཟད་བག་ཙམ་རེ་མར་དང་

སྦྲང་རྩི་དང་བཅས་པ་ཉིན་ཞག་སོ་སོར་བཟའ་བར་བྱ་སྟེ། དེ་བཞིན་ཞེས་པ་ལྷག་པའི་ཆོག་ནི་སྔ་མ་

བཞིན་དུ་ཤེས་པར་བྱའོ། །འདིར་སེམས་ཅན་རྣམས་ཀྱིས་གང་ཞིག་ཟ་བར་བྱེད་ཅིང་བརྒྱལ་བ་མི་

སྟེར་བ་དེ་ནི་གྲུབ་པ་སྟེར་བའི་སྨན་མ་ཡིན་ནོ། །སེམས་ཅན་ཕལ་པ་དེ་དག་རྣམས་ལ་འཆི་བ་སྟེར་

བས་ན་མཆོག་ཏུ་འཇིག་པར་བྱེད་པའི་སྨན་གང་ཡིན་པ་དེ་ནི་རྣལ་འབྱོར་པ་རྣམས་ལ་གྲུབ་པ་སྟེར་

བས་བདུད་རྩིར་འགྱུར་ཏེ། སྔགས་དང་བསམ་གཏན་གྱི་སྟོབས་ཀྱིས་སོ།།

གཉིས་པ་ནི། ད་ནི་བཅུད་ལེན་ཞེས་སོགས་ཏེ། འདིར་དནྜོད་པ་ལ་དབྱུག་པའི་ཨུཏྤལ་ཏེ་

དཀར་དམར་གཉིས་ཡོད་པའི་ཁུ་བ་དང༌། ས་ལི་པར་ཎི་འབྲས་ས་ལུའི་འདབ་མའི་ཁུ་བའམ། ཆུ་

སྐྱེས་ཏེ་ཨུཏྤལ་སྣ་རིའི་སྙིང་པོའ་ིཁུ་བ་ཡིས་རོ་དངུལ་ཆུ་དང་མུ་ཟི་མཉམ་པ་རྡོ་ཁབ་ལེན་གྱི་ལྕགས་

ཀྱི་སྣོད་དུ་ལྕགས་ཀྱི་བདུན་བུ་ཡིས་ཉིན་ཞག་གསུམ་དག་ཏུ་ཡང་མཉེ་བར་བྱའོ། །དེ་ལྟར་མཉེས་

1  ཞོལ། ཤོག ༢༦༩ ན ༥ བཟའ་བ་དང་།

ནས་བཟའ་བར་བྱའོ། །གང་ཞིག་ཊ་མ་1ཀའི་རྐང་པའི་ཚ་ཞེས་པ་མ་ཤ་ཀ་རོ་ཟ་བར་བྱེད་པ་དེ་ནི་

མཛེ་ལ་སོགས་པའི་ནད་ལས་གྲོལ་ཞིང་རྒས་པའི་མཚན་ཉིད་སྐྲ་དཀར་དང་གཉེར་མ་ལ་སོགས་པ་

དག་དང་བྲལ་བ་ལ་བརྒྱད་གཉིས་བཅུ་དྲུག་ལོན་པའི་དབྱིབས་ལྟ་བུར་འགྱུར་རོ།།

གསུམ་པ་ནི། ད་ནི་རོ་བསད་པ་ལོ་ཞེས་སོགས་ཏེ། འདིར་གང་ཞིག་དངུལ་བསྡུ་བ་དང་

བསད་པར་འདོད་པ་དེས་སྨན་འདི་རྣམས་བཙལ་བར་བྱའོ། །བོཀྐ་ན་ཞེས་པ་ནི་ཤིང་ཀུན་ཏེ། གང་

གིས་སྐུད་པ་སྔོན་པོ་ལ་བྱུགས་ན་དཀར་པོར་འགྱུར་བའོ། །དེ་ཡིས་ཀོང་བུ་ལ་བྱུགས་པས་དངུལ་

འཆིང་བར་འགྱུར་རོ། །བར་སྣང་ཞེས་པ་ནི་ནམ་མཁའ་སྟེ་བྱ་བེ་རུ་ན་ཌའི་བཤང་བའོ། །དེ་ཡང་

རྣམ་པ་གཉིས་ཏེ། གདུགས་ཀྱི་རྣམ་པ་དང་གཙུག་ཕུད་ཀྱི་རྣམ་པའོ། །མེའི་ནང་དུ་བཅུག་པའི་ནང་

དུ་གོས་བཀབ་པ་ན་གལ་ཏེ་གཙུག་ཕུད་ཀྱི་རྣམ་པས་གོས་ཕུག་ནས་དུ་བ་འབྱུང་ན་དེ་ནི་མཆོག་

གོ །ཕུག་ནས་འབྱུང་བ་དེ་ལྟ་མ་ཡིན་ཏེ། གདུགས་ཀྱི་རྣམ་པས་དུ་བ་གནས་ན་དེ་ནི་འབྲིང་པོ་སྟེ། 

དེ་ཡིས་ཀྱང་དངུལ་ཆུ་གོང་བུར་བསྡུས་ཏེ་བཅིང་བའོ། །དེ་བཞིན་དུ་ཤ་ཏུ་ཀའི་དུག་དཀར་པོའམ། 

ཕྱེ་མའི་དུག་དངུལ་ཆུ་འཆིང་བ་དག་གོ །དེ་བཞིན་དུ་ཀ་རའི་མཆུ་ཞེས་པ་ནི་ནེ་ཙོའི་མཆུ་ཁྲག་ཟག་

པ་ཅན་ཏེ། འཇིག་རྟེན་དུ་ཁྲག་བསྐྱོད་པར་གྲགས་པའོ། །དེ་བཞིན་དུ་སྐམ་གྱི་པདྨ་ཅན་ནི་གང་གི་

སྟེང་དུ་རྐང་པ་བཞག་པར་གྱུར་པ་ན་ཉིན་མོ་ནམ་མཁའ་ལ་སྐར་མ་རྣམས་མཐོང་བར་འགྱུར་བ་སྟེ། 

འདི་རྣམས་ཀྱིས་རབ་ཏུ་གཡོ་བའི་དངུལ་ཆུ་གསད་པར་བྱའོ། །འདི་རྣམས་མེད་ན་སྨན་གཞན་

རྣམས་དག་གིས་ཟོལ་གྱིས་བསད་པའི་དངུལ་ཆུ་ལ་ནི་དམར་རེང་སྟེ་ཟངས་དང༌། ལྷང་ཚེར་སྐྱེས་

ཞེས་པ་ལྷང་ཚེར་གྱི་ལྕགས་དང༌། གསེར་དང་ཁབ་ལེན་གྱི་ལྕགས་མཉམ་པར་བྱས་ནས་བསྲེག་

པར་བྱའོ། །དེ་ལྟར་བསྲེགས་པས་དྲི་མ་དང་བྲལ་བའི་དངུལ་ཆུ་སྲང་བཞི་དག་ལ་དེ་ཕྱེད་ཀྱིས་

ཏེ་གཅིག་ཏུ་བསྲེས་པས་གོང་བུ་དེ་སྲང་གཉིས་ཀྱིས་སྦྱོར་བ་སྲང་དྲུག་དག་གི་གོང་བུ་ཉིད་དུ་

བྱའོ། །དེ་ནས་ཆོ་ག་ལྷག་མ་དྭང་བའི་ཆུར་ཁུ་དག་གིས་ཞེས་སོགས་ནང་ལེ་ལས་བརྗོད་པའི་ཆོ་

གས་ཟོས་པས་ཟླ་བ་དྲུག་གིས་གཉེར་མ་དང་སྐྲ་དཀར་འཕྲོག་ཅིང་འཆིང་བ་མེད་པ་ཉིད་དུ་བྱེད་དོ།།

བཞི་པ་ནི། ད་ནི་སྟོང་ཕྲག་ཅེས་སོགས་ཏེ། འདིར་སྔར་བརྗོད་པའི་ཆོ་ག་ཡིས་ཟོས་ན་

1  གཙང་། ཤོག ༢༠༤ བ ༡ གང་ཞིག་ཊམ་ཀའི་རྐང་པའི་ཚད་



ཡེ་ལེའི་མདོར་བསྡུས་བཞི་པའི་རྣམ་བཤད། 389

ལྕགས་སྟོང་ཕྲག་འབུགས་པའི་རོ་ནི་ཟླ་བ་དྲུག་ཟོས་པར་གྱུར་པ་དག་གིས་ལུས་མཆོག་ཏུ་བྱེད་

དོ། །དེས་ན་ཟླ་བ་དྲུག་གིས་འདིའི་མཐུ་ལས་ལུས་ལ་དངོས་གྲུབ་ཏུ་འགྱུར་རོ། །ཟླ་བ་གཉིས་

ཀྱིས་སྟོང་ཕྲག་འབུགས་པའི་མཐུ་ལས་སོ། །ཟླ་བ་གཅིག་གིས་འབུམ་ཕྲག་འབུགས་པའི་མཐུ་

ལས་སོ། །ཉིན་ཞག་བཅུ་དྲུག་གིས་འབུམ་ཕྲག་ཉི་ཤ ་འབུགས་པའི་མཐུ་ལས་སོ། །ཉིན་ཞག་བཅུ་

ཡིས་འབུམ་ཕྲག་སུམ་ཅུ་རྩ་བཞི་འབུགས་པའི་མཐུ་ལས་སོ། །ཞག་བདུན་གྱིས་འབུམ་ཕྲག་དྲུག་

འབུགས་པའི་མཐུ་ལས་སོ། །ཞག་གསུམ་གྱིས་འབུམ་ཕྲག་བརྒྱད་ཅུ་འབུགས་པའི་མཐུ་ལས་

སོ། །ཉིན་ཞག་གཅིག་གིས་བྱེ་བ་འབུགས་པའི་མཐུ་ལས་སོ། །སྐད་ཅིག་གཅིག་གིས་ཞེས་པ་ནི་

ཡུད་ཙམ་ཞིག་གིས་གྲུབ་པའོ།།

རོ་བཅུད་ལ་སོགས་པ་གྲུབ་པ་ཆེན་པོ་བརྒྱད་ཀྱི་དངོས་གྲུབ་འདི་ནི་འཇིག་རྟེན་པ་དང་ཐུན་

མོང་བའི་དངོས་གྲུབ་སྟེ། རལ་གྲི་ལ་སོགས་པའི་དངོས་གྲུབ་རིག་པ་འཛིན་པའི་དངོས་གྲུབ་ཀྱང་

ཐུན་མོང་ངོ༌། །ལས་དང་ཡེ་ཤེས་ཀྱི་ཕྱག་རྒྱའི་དངོས་གྲུབ་ནི་འབྲིང་པོའ།ོ །འདི་དག་ལས་མཆོག་

གི་དངོས་གྲུབ་ནི་རང་གཞན་ལ་ཕན་པའི་མཆོག་ཕྱག་རྒྱ་ཆེན་མོ་མཆོག་ཏུ་མི་འགྱུར་བའི་ཡེ་ཤེས་

ཀྱི་དངོས་གྲུབ་སྟེ། དེ་ཉིད་ནི་སངས་རྒྱས་ཐམས་ཅད་ཀྱི་ཡུམ་ཤེས་རབ་ཀྱི་ཕ་རོལ་ཏུ་ཕྱིན་མའི་ངོ་

བོ་རྣམ་པ་ཐམས་ཅད་པའི་སྟོང་གཟུགས་སྒོམ་པའི་མཐུ་ལས་སོ། །དངོས་གྲུབ་རྣམ་པ་གསུམ་པོ་

དེ་ཡང་དངོས་གྲུབ་གང་ཞིག་འགྲུབ་པར་འགྱུར་བ་སྐྱེས་བུ་རྣམས་ཀྱིས་སྔ་མའི་ལེགས་བྱས་བསོད་

ནམས་ཀྱི་དབང་གིས་གང་ཟག་དེ་ལ་ཚོགས་གཉིས་ཀྱི་བག་ཆགས་སུ་འགྱུར་ཏེ། བག་ཆགས་

བརྟན་པར་གང་གིས་འགྱུར་ན། སྐྱེ་བ་སྔ་མའི་ལེགས་བྱས་གོམས་པ་རྒྱུན་བསྲིང་བའི་བག་ཆགས་

ཀྱིས་རང་གི་སེམས་རྗེས་སུ་འབུགས་པ་ལས་སོ། །འདི་དག་གིས་ནི་ནོར་དང་ལུས་དོན་དུ་གཉེར་

བ་རྣམས་བཅུད་ལེན་གྱི་ཐབས་ཀྱིས་དྲངས་ནས་རྣལ་འབྱོར་ཡན་ལག་དྲུག་གི་བཅུད་དང་བཅུད་

ལེན་གྱིས་བདེ་བ་ཆེན་པོའ་ིརྣལ་འབྱོར་དང་རྡོ་རྗེའི་ཚེ་སྒྲུབ་པའམ། རྣལ་འབྱོར་པ་བརྩོན་འགྲུས་

ཅུང་ཟད་དམན་པ་དག་ཐོག་མར་བཅུད་ལེན་གྱིས་ཚེ་རིང་པོར་བསྒྲུབས་ཏེ་སྐྱེ་བ་གཅིག་གིས་

རྫོགས་པའི་སངས་རྒྱས་འཐོབ་པའི་ཐབས་བསྟན་པར་ཤེས་པར་བྱའོ།།

གསུམ་པ་རྫས་ཀྱི་དོན་དུ་གཏེར་བརྟག་པ་ནི། ད་ནི་རྫས་ཞེས་སོགས་ཏེ། འདིར་ས་གཞི་



དྲི་མེད་འོད་ཀྱི་ཡེ་ལེའི་འགྲེལ་བཤད།390

ལ་གང་ན་འཁྲིལ་ཤིང་རྣམས་དང་ལྗོན་ཤིང་རྣམས་མི་འདྲ་བའི་རང་བཞིན་དུ་སྣང་བ་དེ་ན་རྫས་

ཡོད་པར་འགྱུར་རོ། །གཞན་ཡང་གང་ན་རྟག་ཏུ་དུད་འགྲོ་རྣམ་པར་རྩོད་པ་སྟེ་རང་གི་གནས་ཀྱི་

དོན་དུ་འཐོབ་པ་དེ་ནི་རྫས་ཡོད་དོ། །དེར་ལྕགས་བཟང་པོའ་ིརལ་གྲིའི་སྟེང་ངམ་ཆུ་གྲིའི་སྟེང་དག་

ཏུ་པདྨ་དམར་པོའ་ིསྐུད་པ་ལ་སྡོང་བུ་བྱས་ནས་མིའི་སྣུམ་སྟེ་མར་གྱིས་སྦར་བའི་མར་མེས་འབྱུང་

པོའ་ིབདག་པོའ་ིསྔགས་སྒྲུབ་ཐབས་ཀྱི་ལེའུ་ལས་བརྗོད་པས་མངོན་པར་བསྔགས་ནས་ས་ལ་བལྟ་

བར་བྱའོ། །དེས་གཏེར་ནི་ཡོད་མེད་གསལ་བར་བྱེད་དེ། གལ་ཏེ་མེ་ལྕེ་ཁ་ཐུར་དུ་བལྟས་པར་གྱུར་

ན་དེའི་ཚེ་རྫས་ཡོད་དོ། །གལ་ཏེ་མ་ལྷུང་ན་དེའི་ཚེ་རྫས་མེད་དོ། །དེ་ལྟར་གལ་ཏེ་ལྷུང་ན་དེའི་ཚེ་

གནས་དེར་ཉིན་ཞག་སོ་སོའ་ིདུས་སུ་ཐུན་གསུམ་དུ་འབྱུང་པོའ་ིབདག་པོའ་ིསྔགས་བཟླ་བར་བྱ་

སྟེ། ཇི་སྲིད་གནང་བར་གྱུར་གྱི་བར་དུའོ། །དེ་ནས་སྔགས་པ་རྣམས་ལ་བརྐོ་བར་བྱ་བའི་རྫས་ཀྱི་

དངོས་གྲུབ་ཐོབ་སྟེ། གཞན་དུ་རྐོ་བའི་ངལ་བས་ཉོན་མོངས་པར་འགྱུར་རོ། །ལྷ་མིན་རྣམས་ཀྱིས་

བསྲུང་བའི་རྫས་ནི་སུ་ཡིས་ཀྱང་གདོན་པར་ནུས་པ་མ་ཡིན་ནོ། །དེ་ལྟར་རྫས་དོན་དུ་གཉེར་བ་

རྣམས་ལ་གཏེར་བརྟགས་ནས་དབྱུང་བའི་ཟོལ་གྱིས་བདེ་བར་གཤེགས་པའི་གཏེར་རང་གི་སྙིང་ལ་

གནས་པ་སྟེ་དེ་ཉིད་བླ་མ་དམ་པའི་མན་ངག་གིས་ཡོངས་སུ་བརྟགས་ནས་མངོན་སུམ་དུ་བྱ་བར་ 

མཚོན་པ་ཡིན་ནོ་ཞེས་ཟེར་རོ།།

བརྒྱད་པ་དངོས་གྲུབ་རྣམ་པ་གཉིས་སྒྲུབ་པའི་ཚུལ་སྟོན་པ་མཆོག་ཏུ་མི་འགྱུར་བའི་བདེ་

བས་སེམས་ཅན་ཐམས་ཅད་ཀྱི་དོན་མཛད་པའི་གནས་པ་ལ་གཉིས། དངོས་གྲུབ་རྣམ་གཉིས་

ཐོབ་ནས་མི་འགྱུར་བའི་བདེ་བས་སེམས་ཅན་གྱི་དོན་བྱེད་པར་བསྟན་པ་དང༌། ཞར་ལ་རིགས་ཀྱི་

མདོའ་ིངེས་པའོ། །དང་པོ་ལ་གསུམ། ཐུན་མོང་གི་དངོས་གྲུབ་སྒྲུབ་པའི་རིམ་པ། མཆོག་གི་དངོས་

གྲུབ་སྒྲུབ་པའི་རིམ་པ། ཕལ་པ་དང་རྣལ་འབྱོར་པའི་ཁྱད་པར་གཞན་དོན་དུ་སྨོན་པ་དང་བཅས་

པའོ། །དང་པོ་ནི། འདིར་གོ་སླའི་ཚིགས་བཅད་གསུམ་རིམ་པར་བཤད་དེ། ཐུན་མོང་གི་དངོས་གྲུབ་

སྒྲུབ་པའི་དང་པོར་རྒྱལ་བའི་བདག་པོ་རྡོ་རྗེ་སེམས་དཔའ་དྲུག་གིས་བྱིན་གྱིས་བརླབས་པ་བདེ་

བའི་སྐྱེ་གནས་སྦྱོར་བ་ཡན་ལག་དྲུག་གི་སྔགས་ཏེ་ཡིད་སྐྱོབ་པ་སྲོག་དང་གཟུགས་བརྙན་རྣམས་

བརྟེན་པ་བསྒྲུབ་པར་བྱའོ། །དེ་གྲུབ་ནས་འཇིག་རྟེན་པའི་དངོས་གྲུབ་ཀྱི་དོན་དུ་གནོད་སྦྱིན་མོ་



ཡེ་ལེའི་མདོར་བསྡུས་བཞི་པའི་རྣམ་བཤད། 391

རྣམས་བསྒྲུབས་ནས་སླར་ཡང་ས་གཞི་ལ་ནི་ཞིང་གང་དུ་ནོར་དང་གཏེར་ཡོད་པ་སྨྲ་བ་རྣམས་ཀྱང་

བསྒྲུབ་པར་བྱ། སྔོན་དུ་ཀླུ་མོ་རྣམས་ནི་སྒྲུབ་པ་བྱས་ནས་གྲུབ་པ་ཆེན་པོ་བདུད་རྩིའི་འབྲས་བུའི་རོ་

དང༌། རིལ་བུ་དང་མིག་སྨན་ལ་སོགས་པ་དེ་རྣམས་ནི་བསྒྲུབ་པར་བྱའོ། །སྔོན་དུ་མཁའ་འགྲོ་མ་

བསྒྲུབ་པར་བྱས་ནས་མཆོག་ཏུ་འཇིགས་པར་བྱེད་པའི་ལྷ་མིན་རོ་ལངས་རྣམས་ཀྱང་བསྒྲུབ་པར་

བྱའོ། །སྔོན་དུ་ཀླུ་བཅུ་དང་ལྷ་ཆེན་བཅུ་གཉིས་ལ་སོགས་པ་རྣམས་བསྒྲུབ་པ་བྱས་ནས་གྲུབ་པ་ན་

རབ་མཆོག་ལྷ་དང་མི་རྣམས་ཀྱི་དངོས་གྲུབ་རྣལ་འབྱོར་པ་ཡིས་བསྒྲུབ་པར་བྱའོ།།

གཉིས་པ་ནི། མཆོག་སྒྲུབ་པའི་དང་པོར་སོར་བསམ་གྱིས་དུ་བ་ལ་སོགས་པ་སྟོང་པའི་

གཟུགས་བརྙན་བསྒྲུབ་པ་བྱས་ནས་སྲོག་རྩོལ་གྱིས་ཐ་མལ་པ་ལ་འཆི་བའི་འཇིགས་པ་བྱེད་པའི་རྩ་

དབུ་མར་སྲོག་རྒྱུ་བ་དག་ནི་བསྒྲུབ་པར་བྱའོ། །འཛིན་པས་སྲོག་ལ་སོགས་པ་རླུང་བཅུ་པོ་རྣམས་

བསྒྲུབ་པར་བྱས་ནས་རྗེས་དྲན་གྱིས་གཙུག་ཏོར་གྱི་རི་བོང་འཛིན་པ་ཞུ་བའི་ཐིག་ལེ་འཛག་པའི་

དགའ་བ་ཉམས་སུ་མྱོང་བ་ནི་བསྒྲུབ་པར་བྱ་ལ། ཏིང་ངེ་འཛིན་གྱིས་དམ་པའི་བདེ་བ་མཆོག་ཏུ་མི་

འགྱུར་བ་བསྒྲུབས་ནས་ལོ་གསུམ་ཕྱོགས་གསུམ་གྱིས་ལྷན་ཅིག་སྐྱེས་པ་རྒྱལ་བའི་སྐུ་ནི་སྒྲིབ་བྲལ་

གྱི་ཆོས་ཀུན་ཏུ་འགྲོ་བ་བསྒྲུབ་པར་བྱའོ།།

གསུམ་པ་ནི། དེ་ལྟར་བསྒྲུབས་པའི་ཕན་ཡོན་ནི། སེམས་ཅན་ཕལ་པ་རྣམས་ལ་འཆི་

བའི་འཇིགས་པ་སྟེར་བའི་ཁུ་བ་གང་ཡིན་པ་དེ་སྔགས་གྲུབ་པའི་རྣལ་འབྱོར་པ་རྣམས་ཀྱིས་ཏིང་

ངེ་འཛིན་གྱིས་བྱིན་གྱིས་བརླབས་པས་འཕོ་བ་མེད་པ་མཐའ་དག་འཆི་མེད་སྟེར་བའི་བདུད་རྩི་

ཉིད་དུ་འགྱུར་ཏེ། འདོད་པའི་དངོས་གྲུབ་གང་ཞིག་འགྱུར་མེད་བདེ་བ་ཕལ་པ་རྣམས་ཀྱིས་བགྲོད་

བྱ་མིན་པ་དེ་ཡང་སྲིད་པ་གསུམ་གྱི་གནས་སུ་རྣལ་འབྱོར་པ་ཡིས་བསམ་གཏན་གྱིས་བགྲོད་པར་

བྱའོ། །འགྱུར་མེད་མཆོག་གི་ཡེ་ཤེས་གང་ཞིག་བསྐལ་པ་མང་པོར་རྙེད་པར་དཀའ་བ་དག་ཀྱང་

རྗེས་དྲན་གྱིས་རྡོ་རྗེ་པདྨར་བདེ་བས་བྱིན་གྱིས་བརླབས་པའི་རྣལ་འབྱོར་པ་རྣམས་ལ་རྙེད་པར་སླ་

བ་ཉིད་དོ། །རྙེད་སླ་བ་དེ་ལྟ་བས་ན་དེ་ལྟར་རྣལ་འབྱོར་པས་རྣལ་འབྱོར་གྱི་སྟོབས་ཀྱིས་རྡོ་རྗེ་འཛིན་

པ་ཅན་འགྱུར་མེད་ཡེ་ཤེས་བསྒྲུབས་ཏེ་སྲོག་ཆགས་རྣམས་ལ་ཐམས་ཅད་དུས་སུ་མི་འགྱུར་བའི་རོ་

མཉམ་པ་བདེ་བླག་ཏུ་སྟེར་བར་གྱུར་ཅིག་ཅེས་སྨོན་པའོ།།

གཉིས་པ་ལ་གསུམ། རིགས་ཉི་ཤ ་རྩ་བདུན་གྱི་དབྱེ་བ་ཕྱི་དང་ལུས་ལ་སྦྱར་བ་དང༌། 

གདན་ལ་སོགས་པའི་དབྱེ་བས་དེའི་དབྱེ་བ་རྒྱས་པར་བཤད་པ་དང༌། དེ་ལུང་དང་སྦྱར་བའོ། །དང་

པོ་ནི། ད་ནི་རིགས་ཀྱི་ལུང་དང་ཞེས་སོགས་ཏེ། འདིར་རིགས་ཀྱི་ལུང་ནུབ་ཀྱི་ཁང་པ་ཞེས་པ་འདི་

རྭ་པ་རྣམས་ནུབ་ཞལ་ལ་བྱེད་ལ། འགྱུར་མངས་ལྟར་ན་གཞུང་ཕྱི་མ་ཞེས་འདོན་ཏེ། འོག་ནས་

རིགས་ཀྱི་མདོ་གཉིས་འབྱུང་བའི་གཞུང་ཕྱི་མ་ལས་དེ་རྣམས་ལྷ་མོ་བཞི་དང་ལྔ་ཞེས་པ་ལྟར། བཞི་

པོ་དང༌། ལྔ་པོ་དང༌། དྲུག་པོ་དང༌། བཞི་པོ་དང༌། ལྔ་པོ་དང༌། གསུམ་པོ་ཞེས་པ་རྣམས་ནི་ཕྱི་རོལ་

འཇིག་རྟེན་དང༌། ནང་ལུས་ལ་ཚང་བར་རྣམ་པར་སྦྱང་བའམ་སྦྱར་བར་བྱ་སྟེ། དེ་ནས་དེ་དག་རྣམ་

པར་དག་པའི་ལྷ་རྣམས་ཀྱི་མཆོད་པ་བྱའོ་ཞེས་སོ། །དེས་ན་ལྷ་མོ་བཞི་ནི་ཕྱི་རོལ་ཏུ་འཇིག་རྟེན་གྱི་

ཁམས་ལ་སྒྲ་གཅན་དང༌། དུས་མེ་དང༌། ཟླ་བ་དང༌། ཉི་མ་བཞི་པོར་བརྗོད་པའོ། །འདི་རྣམས་ཀྱི་

སྦྱོར་བ་བཞི་པོ་ནི་ཕྱི་རོལ་ཏུ་ལྷའི་གདན་ནམ་གནས། གནས་བཞིའོ་ཞེས་པའི་དོན་ཏོ།།

དེ་ནས་འཇིག་རྟེན་གྱི་ཁམས་རྫོགས་པའི་དོན་དུ་ལྔ་པོ་རྣམས་གྲུབ་སྟེ། ས་དང་ལ་སོགས་

པ་ཆུ་མེ་རླུང་རོ་ནམ་མཁའི་མཐར་ཐུག་པ་འབྱུང་བ་ལྔའོ། །དེ་ནས་གཟའི་ཚོགས་པ་ཅིག་ཤོས་དག་

ཅེས་པ་ནི་གོང་གི་གཟའ་བཞི་པ་སྤངས་པ། བཀྲ་ཤིས་དང་གཟའ་ལྷག་དང་ཕུར་བུ་དང་པ་སངས་

དང་སྤེན་པ་དང་མཇུག་རིངས་ཏེ། འདི་རྣམས་ཀྱི་ཚོགས་པ་ནི་དྲུག་པོའ།ོ །དེ་ནས་ལྷུན་པོའ་ིཕྱོགས་

བཞི་རྣམས་སུ་གླིང་བཞི་རྣམས་ནི་བཞི་པོའ།ོ །དྲི་ལ་སོགས་པ་རྣམས་ཀྱི་ཡུལ་ལྔ་རྣམས་ནི་ལྔ་

པོའ།ོ །སྙིང་སྟོབས་ལ་སོགས་པའི་ཡོན་ཏན་གསུམ་པོ་རྣམས་ནི་གསུམ་པོའ།ོ།

དེ་ལྟར་ཕྱི་རོལ་ཏུ་སྙིང་སྟོབས་ལ་སོགས་པའི་ཡོན་ཏན་རྣམས་ནི་གསུམ་པ་དང་གདན་

ནམ་གནས་ལ་སོགས་པ་གྲུབ་པ་ཇི་ལྟ་བ་དེ་བཞིན་ཉིད་དུ་ལུས་ཀྱི་དབུས་སུ་ཡང་གནས་པར་

ཤེས་པར་བྱ་སྟེ། འདིར་ལུས་སྐྱེད་པའི་དོན་དུ་མའི་པདྨར་དྲི་ཟའི་སེམས་ཅན་ཀུན་གཞིའི་རྣམ་

པར་ཤེས་པ་སྒྲ་གཅན་ནོ། །ཁུ་བ་འཕོ་བའི་དགའ་བ་ནི་དུས་ཀྱི་མེའོ། །ཁྲག་ཅེས་པ་མེའི་རྡུལ་ནི་

ཉི་མའོ། །བདུད་རྩི་ཞེས་པ་ཁུ་བ་ནི་ཟླ་བ་སྟེ། འདི་རྣམས་ནི་དང་པོར་ལུས་ཀྱི་རིགས་སྐྱེད་པའི་རྒྱུ་

བཞི་པོ་དག་གོ །བཞི་པོ་དེ་ལས་གང་ཞིག་རུས་པ་ལ་སོགས་པ་ནི་ལྔ་པོ་སྟེ་རུས་པ་ནི་སའོ་ཞེས་

པ་ནས། རྐང་ནི་ནམ་མཁའ་སྟེ་དེ་དག་ལས་གཞན་པའི་དུས་ཀྱི་ཁམས་མཐའ་དག་རྣམས་ཀྱང་ལྔ་

པོའ།ོ །དེ་ནས་མིག་ལ་སོགས་པ་དྲུག་པ་སྟེ། ཞེས་པ་ནི་མིག་ནི་བཀྲ་ཤིས་སོ། །རྣ་བ་ནི་གཟའ་

ལྷག་གོ །ལྕེ་ནི་ཕུར་བུའོ། །སྣ་ནི་པ་སངས་སོ། །ལུས་ཀྱི་དབང་པོ་ནི་སྤེན་པའོ། །ཡིད་ཀྱི་དབང་པོ་

ནི་མཇུག་རིངས་སོ། །ཞེས་པ་དྲུག་པོའ།ོ །དེ་བཞིན་དུ་ལག་པ་རྐང་པ་དག་ནི་བཞི་པོ་ཞེས་པ་ལ་

ཞེས་པ་ནས། ཞེས་པ་བཞི་པོའ།ོ །ཞེས་པའི་བར་རོ། །སྔར་རྐང་ལག་གི་དུམ་བུ་བཅུ་གཉིས་དང་

ས་དུམ་བུ་བཅུ་གཉིས་ཡང་འདིར་ནི་མགོ་མར་བསྟན་ཏེ་ལུས་ཁ་བུབ་ཀྱི་དབང་དུ་བྱས་པ་ལུགས་

གཞན་ཡིན་ནོ། །ལག་པ་རྐང་པ་ལ་གནས། ཞེས་པ་ནས་ས་ལ་སོགས་པའི་ཡོན་ཏན་གྱི་སྒོ་ནས་

སོ། །ཞེས་པའི་བར་རོ། །འདིར་ཡང་མཛུབ་མོ་དང་གུང་མོའ་ིཁམས་སྔར་བཤད་པ་ལས་ལྡོག་

པར་འབྱུང་བ་ཡང་ཕྱི་རོལ་པ་དང་མཐུན་པར་བྱས་པའོ་ཞེས་ཟེར་རོ། །སོར་མོ་ལྔ་པོ་དེ་རྣམས་ཀྱི་

ཚིགས་གསུམ་པོ་ནི་གསུམ་པོར་བརྗོད་དེ། དང་པོའ་ིནས་མུན་པའི་ཡོན་ཏན་ནོའ་ིབར་རོ། །འདི་

ཡང་ལུགས་གཞན་ནོ། །མུན་པའི་མཐར་སེན་མོའ་ིཚོགས་ནི་གཙོ་བོ་སྟེ། འདིར་ནི་ཕྱི་ནང་ཆོས་

མཐུན་སྦྱར་བའི་རིམ་པ་མཐའ་དག་རིགས་འདི་ལ་ནི་གནས་པར་རིག་པར་བྱ་ཞེས་པ་རིགས་པའོ་

ཞེས་པ་ཕྱི་རོལ་པའི་ལུགས་ལ་ཡང་སྐབས་ལ་ལར་དོན་ལ་གནས་པ་ཡོད་ཅེས་པའོ།།

གཉིས་པ་ནི། ད་ནི་གདན་ལ་སོགས་པ་ཞེས་སོགས་ཏེ། འདིར་གདན་ནམ་གནས་རེ་རེ་

ལ་རིམ་པའི་རིམ་མིན་གྱི་སྔ་ཕྱི་གཉིས་གཉིས་ཏེ་རྐང་པ་བཞི་བཞི་ཡོད་པའི་དབང་གིས་དབྱེ་བ་

བཞིའོ། །དེ་ལྟར་གདན་གནས་ལ་རྐང་པ་བཞི་ཉིད་ཀྱི་དབྱེ་བས་ས་གཞི་འཛིན་པ་ཞེས་པ་རྒྱལ་པོའ་ི

མིང་སྟེ་བཅུ་དྲུག་གོ །དེ་ཉིད་རབ་དབྱེ་རྣམས་ན་ཉི་ཤ ་རྩ་ལྔ་པ་ལ་སོགས་ཁམས་ལྔའི་དབྱེ་བ་རེ་རེ་

ལ་ཡང་ལྔ་ལྔར་ཕྱེ་བ་སྟེ། ཁམས་ཅིག་ཡོད་པ་དེར་ཀུན་འབྱུང་གི་ཕྱིར་གང་ན་ཁམས་གཅིག་ཡོད་

པ་དེ་ན་ལྔ་ཀ་གནས་པ་སྟེ། དེའི་ཕྱིར་འབྱུང་བའི་དབྱེ་བས་ཉི་ཤ ་རྩ་ལྔའོ། །རོ་ཡིས་བསྒྱུར་བའི་ཞེས་

པ་ནས་འགྱུར་ཏེ། དལ་བའི་རྐང་པ་སྔ་ཕྱི་དྲུག་དབང་གིས་བཀྲ་ཤིས་ལ་སོགས་པ་དྲུག་པོ་རྣམས་

ཀྱི་རེ་རེ་དྲུག་དྲུག་ཏུ་དབྱེ་བའོ། །གླིང་བཞི་དང་རྐང་ལག་བཞི་པོ་རེ་རེ་ལ་ཉི་མ་ཞེས་པ་དབྱེ་བ་བཅུ་

གཉིས་ཏེ། ལག་པ་དང་རྐང་པའི་ཚིགས་ཀྱི་དབྱེ་བ་བཅུ་གཉིས་དང༌། ཕྱི་རོལ་ཏུ་ཟླ་བ་བཅུ་གཉིས་

དང་ཁྱིམ་བཅུ་གཉིས་ཀྱི་དབྱེ་བ་ལས་སོ། །སོར་མོ་ལྔ་པོ་ལ་རྐང་བཞིའི་དབྱེ་བས་སོར་མོའ་ིགྲངས་

སོ། །དེ་བཞིན་དུ་སོར་མོ་ཉི་ཤ ་པོའ་ིཚིགས་རྣམས་ལ་གསུམ་གྱི་དབྱེ་བས་དྲུག་ཅུ་སྟེ། དབྱེ་བ་འདི་



དྲི་མེད་འོད་ཀྱི་ཡེ་ལེའི་འགྲེལ་བཤད།394

རྣམས་མི་རྣམས་དང༌། ལྷ་རྣམས་དག་གི་མཐའ་དག་ལུས་ལ་གནས་པ་ཞེས་པ་མ་དག་པའི་ལུས་

ལ་གནས་པ་སྟེ། དྲི་མ་མེད་པ་ཡེ་ཤེས་ཀྱི་ལུས་ལ་གནས་པ་མ་ཡིན་ནོ་ཞེས་པའི་དོན་ཏོ།།

དེ་རྣམས་ཐམས་ཅད་གཅིག་ཏུ་བསྡུས་པའི་གྲངས་ནི་བུག་པ་དྲུག་དང་ཟླ་བའི་གྲངས་ཞེས་

པ་བརྒྱ་དྲུག་ཅུ་རྩ་དགུར་འགྱུར་རོ། །དེ་དག་ཐམས་ཅད་བསྡུས་པ་དེ་རྣམས་ཀྱི་རྩ་བ་སྔར་བཤད་

པའི་བཞི་པོ་ནས་གསུམ་པོའ་ིབར་རྣམས་བསྡུས་པ་ལས་སུམ་འགྱུར་དགུ་རུ་འགྱུར་ཞེས་པ་ཉི་ཤ ་

རྩ་བདུན་ནོ། །ཉེར་བདུན་པོ་སླར་ཡང་ཞི་བ་ཐབས་དང་ནུས་མ་ཤེས་རབ་ཀྱི་དབྱེ་བས་རྟེན་དང་

བརྟེན་པའི་ཆོས་ཀྱིས་ཉེར་བདུན་ཉིས་འགྱུར་ལྔ་བཅུ་རྩ་བཞིའོ་ཞེས་པར་རིག་པར་བྱའོ། །ལུས་

ཀྱི་རིགས་འདི་ལ་གང་ཞིག་ནང་དུ་སྲོག་གི་རླུང་རྩ་ལ་ཡང་དག་པར་རྒྱུ་བ་དང༌། ཕྱི་རོལ་ཏུ་གཟའ་

རྣམས་རྒྱུ་སྐར་ལ་ཡང་དག་པར་རྒྱུ་བ་སྟེ་འདི་རྣམས་ཀྱི་ཡང་དག་པར་རྒྱུ་བ་གང་ཡིན་པ་དེ་

ནི་ནང་པ་ལས་ཅིག་ཤོས་ཕྱི་རོལ་དབང་ཕྱུག་གི་བཀའ་ལ་དགའ་བ་རྣམས་ཀྱི་རྣལ་འབྱོར་མའི་

ཡང་དག་པར་རྒྱུ་བ་བརྗོད་དོ།།

གསུམ་པ་ནི། དེ་སྐད་དུ་རིགས་ཀྱི་རྩ་བ་དང་ཕྱི་མའི་མདོ་གཉིས་ཡོད་པའི་རྩ་བའི་མདོ་

ལས་བཤད་པ། གང་ཞིག་རིགས་སྐྱེད་པའི་རྒྱུའི་རྟེན་དྲག་པོའ་ིནུས་མ་བྷ་ག་ཞེས་བྱ་བའི་གཟུགས་

ཅན་དེ་ནི་རྣམ་པ་གསུམ་གྱིས་བགྲོད་པའི་གནས་རྩ་གསུམ་དང་ལྡན་པ་ཡི་གེ་ཨ་ཨུ་མ་གསུམ་

མམ། ཨོཾ་བྷུ་བྷོ་གསུམ་དང༌། རྡུལ་མུན་སྙིང་སྟོབས་ཀྱི་རང་བཞིན་ཡོན་ཏན་གསུམ་མཚོན་པས་གྲུ་

གསུམ་པ་སྟེ། བྷ་ག་དེ་ལ་དཔལ་ལྡན་ཨོ་ཊི་ཡ་ན་ཨུ་རྒྱན་ཏེ་མཆོག་གི་ཆ་ཁུ་བ་དང་བཅས་པ་ཤིན་

ཏུ་གསལ་བར་དབུས་སུ་གནས་ཤིང་ཞེས་སྦྱར་ཏེ། རབ་ཏུ་གསལ་བར་དབུས་སུ་གནས་ཞེས་རྭ་

འགྱུར་ལྟར་རོ། །བྷ་ག་དེའི་གཡས་ཟུར་ཉིད་དུ་རབ་ཏུ་གསལ་བར་དཔལ་ལྡན་ཛ་ལན་དྷཱ་ར་དྲ་བ་

འཛིན་པ་ཞེས་བྱ་བ་གནས་པ་སྟེ་གཡོན་ཟུར་དུ་དཔལ་ལྡན་པུརྞ་གི་རིའམ། གང་བའི་གནས་ཞེས་

བྱ་བ་གནས་ལ། མཆོད་སྦྱིན་གྱི་དོན་དུ་ཕྱུགས་ཀྱི་སྐྱེ་བོ་འཆི་བའི་འཇིགས་པ་བྱེད་པའི་གནས་ཀ་

མ་རཱུ་པ་འདོད་པའི་གཟུགས་ནི་བྷ་ག་དེའི་རྩེ་མོར་གནས་སོ།།

དེ་ལྟར་བྷ་ག་དེ་ནི་བརྟན་གཡོ་ཀུན་ནས་ཁྱབ་བྱེད་འགྲོ་བ་རྣམས་གནས་པ་དང་འཇིག་

པ་དང་སྐྱེད་པར་བྱེད་མ་དང༌། ཡུལ་ཀུན་ལ་ལོངས་སྤྱོད་པའི་ཁྱབ་བྱེད་མ་ནི་དྲག་པོའ་ིནུས་མ་སྟེ། 



ཡེ་ལེའི་མདོར་བསྡུས་བཞི་པའི་རྣམ་བཤད། 395

རྟེན་ནུས་མ་དེའི་དབུས་ན་བརྟེན་པ་དབང་ཕྱུག་ངོ་བོ་རྟགས་ནི་བྱེད་ལས་མཆོག་གི་བདེ་བ་ཁུ་བ་

འཕོ་བའི་བདེ་བ་བྱེད་ལ། ཁུ་བ་ཐིག་ལེ་དང་ནང་དང་སྟོང་པའི་སྒྲ་ཙམ་ཁོང་ན་གནས་ཤིང༌། རྟག་

ཏུ་ལྷན་ཅིག་སྐྱེས་པའི་དགའ་བ་ཤིན་ཏུ་ཞི་བ་སྐྱེད་བྱེད་ཡོད་དོ། །དེའི་སྟེང་ནས་སྲུབ་པར་བྱེད་པ་

ན་བུད་མེད་ལ་སེམས་པ་དང༌། རེག་པ་དང༌། རྡོ་རྗེ་ཞུགས་པ་དང༌། བསྲུབས་པ་དང༌། ཐིག་ལེ་

ལྷུང་བ་དང༌། ཆགས་པ་དང་བྲལ་བའི་གནས་སྐབས་རྣམ་པ་དྲུག་གིས་རྣམ་པར་ཕྱེ་བ་རྣམས་ཀྱིས་

འདོད་པའི་དེ་ཁོ་ན་ཉིད་དགའ་བ་གསུམ་པོ་འདི་རྣམས་བྱེད་ཅིང་མཆོག་གི་ལུས་སྐྱོད་པར་བྱེད་

པ་ལུས་ཀྱི་རིགས་ཀྱི་རྩ་བསྒུར་འཁྱོག་མ་ཞེས་བྱ་བ་ལ་ཕྱག་འཚལ་ཞེས་པའི་རིགས་པ་སྟེ་ཚུལ་

གྱིས་སེམས་ཅན་ཐམས་ཅད་ལ་ལྷན་ཅིག་སྐྱེས་པའི་དགའ་བ་འབེབས་པར་བྱེད་མ་ནི་བྷ་ག་ཞེས་

བྱ་བའི་རང་བཞིན་ནོ་ཞེས་པའོ།།

དེ་ལས་རིགས་ཀྱི་མདོ་ཕྱི་མ་ལུས་རྫོགས་པར་བྱེད་པའི་རྒྱུ་བསྟན་པ་ནི་འདི་ལྟ་སྟེ། ཀ་མ་

རཱུ་པར་ས་བོན་ནི་ཀུ་ཡིག་སྟེ། པཱུ་ལི་ར་མ་ལ་ཡའི་གནས་སུ་ས་བོན་པཱུ་ལི་ཀའི་ཡི་གེ་རྣམས་ཀྱི་

དང་པོ་པཱུ་དང་ཛ་ལན་དྷཱ་རའི་གནས་སུ་ས་བོན་ཨར་ཛཱི་ཉིད་ཅེས་པའི་ཛཱི་ཉིད་དེ། རྭ་འགྱུར་དུ། ཀུ་

ཡིག་ཀ་མ་རཱུ་པ་ཡིན་ཏེ། གང་བའི་གནས་སུ་པཱུ་སྟེ་ཛ་ལན་དྷཱ་ར་ར་ཛཱི་ཉིད་དོ་ཞེས་འབྱུང་བ་ལྟར་

བཤད་པའོ།། དཔལ་ལྡན་བྷ་གའི་དབུས་ཀྱི་གནས་སུ་ཨོ་ཧྜ་སྐུ་གསུང་ཐུགས་ཀྱི་ཐིག་ལེ་རྣམ་པ་

གསུམ་གྱི་ལམ་རྩ་གསུམ་དུ་བགྲོད་ཅིང་གནས་པའི་འབྱུང་བཞིའི་རླུང་གི་རང་བཞིན་གྱི་ལྷ་ཚངས་

མོ་དྲག་མོ་ཁྱབ་འཇུག་མ་ཕག་མོ་རྣམ་པ་བཞི་ནི་ཟུར་གསུམ་གྱི་དབྱིབས་བྷ་ག་ཉིད་ལ་གནས་ཏེ་

དཔལ་ལྡན་དབུས་གནས་ཨུ་རྒྱན་ཡིན་ཏེ་ལག་ནི་རྣམ་པ་གསུམ་གནས་ལྷ་ནི་ཟུར་གསུམ་དབྱིབས། 

ཞེས་འགྱུར་མངས་སུ་འབྱུང་བ་དང༌། རྭ་འགྱུར་ལས། དཔལ་ལྡན་ཨོ་ཧྜ་གྲུ་གསུམ་གནས་འགྱུར། 

ཅེས་འདོན་པ་ལྟར་རོ། །དེ་ཡིས་གྲུབ་པ་རུས་པ་ལ་སོགས་པ་རྣམས་ཀྱང་འབྱུང་བ་ལྔ་སྟེ། ས་བོན་

ཌ་ར་ལ་ཀ་དང་བཅས་པའི་གནས་བཞི་པོ་དེ་རྣམས་སྔར་བསྟན་པའི་ལྷ་མོ་བཞི་དང་གཞོན་ནུ་མ་

དང་བཅས་པ་ལྔའི་གནས་ཏེ། དོན་དམ་བསྙེན་པར་ཡང། ཚངས་པ་མོ་ནི་ས་ཡིན་ཆུ་ནི་དྲག་མོ་

སྟེ། མེ་ནི་གཞོན་ནུ་མར་གྱུར་རླུང་ནི་ནག་མོའ།ོ །སྟོང་པ་ཕག་མོ་ཡིན་ཅིང་1ཞེས་སོ། །དེའི་ཕྱིར་

1  བསྟན་འགྱུར། དཔེ་བསྡུར་མ། དེབ། ༧ ཤོག ༤༤ ཕྲེང་། ༥

ཚངས་པ་དྲག་པོ་ཁྱབ་འཇུག་གི་ནུས་མ་གསུམ་མམ། གཤིན་རྗེ་གནོད་སྦྱིན་གྱི་ཡུམ་དང་བཅས་

པ་ནུས་མ་ལྔའི་གནས་རིགས་རྒྱུད་ཀྱི་ལྗོན་ཤིང་སྐྱེད་མ་སྒུར་འཁྱོག་མ་ཞེས་བྱ་བ་ལ་ཕྱག་འཚལ་

ཞེས་པ་སྟེ། དེ་ལྟར་རིག་བྱེད་ཀྱི་གྲུབ་པའི་མཐའ་ལས་མཆོག་གི་གསང་བའི་དེ་ཁོ་ན་ཉིད་འདི་

ནི་རིགས་ལས་བྱུང་བ་མཐོ་རིས་ཀྱི་དོན་དུ་སེམས་ཅན་བསད་པའི་ཤ་བཟའ་བར་བྱ་བ་རིག་བྱེད་

ཀྱི་གསང་བའི་དེ་ཁོ་ནར་སྟོན་པའི་ལྷ་མིན་དང་བདུད་ཀྱི་རིགས་རྣམས་ཀྱིས་མི་ཤེས་སོ་ཞེས་པ་ 

རིགས་ཀྱི་མདོའ་ིདོན་ངེས་པའོ།།

དགུ་པ་རྒྱུད་བསྟན་པའི་དོན་དུ་རྒྱུད་ཡང་དག་པར་བསྡུ་བ་དང༌། རྩིས་ཀྱི་མིང་བསྡུ་བའི་

གནས་པ་ལ་གསུམ། རྒྱུད་ཕྱིན་ཅི་མ་ལོག་པར་བསྟན་ཅིང་སྒོམ་པའི་དོན་དུ་ཆོས་ཡང་དག་པར་

བསྡུ་བ་དང༌། རྩིས་ཀྱི་མིང་བསྡུ་བ་དང༌། རྒྱུད་ཀྱི་ཆེ་བའི་ཡོན་ཏན་བསྔགས་པའོ། །དང་པོ་ནི། ད་

ནི་སངས་རྒྱས་ཆོས་ཞེས་སོགས་ཏེ། འདིར་དུས་ཀྱི་འཁོར་ལོ་ལ་རྣལ་འབྱོར་པས་ཆོས་ཡང་དག་

པར་སྡུད་པ་ཤེས་ནས་དེ་ནས་རྒྱུད་བསྟན་པར་བྱའོ། །གཞན་དུ་ན་ཆོས་ཡང་དག་པར་སྡུད་པ་ཤེས་

པ་མེད་ན་སློབ་མ་ལ་ལམ་ངན་པ་སྟོན་པར་འགྱུར་བའི་ཕྱིར་རོ། །དེས་ན་སངས་རྒྱས་ཀྱི་བསྟན་པ་

ཐེག་པ་གསུམ་གྱི་ཆོས་ཡང་དག་པར་བསྡུ་བ་བཤད་པར་བྱའོ། །འདིར་ཡེ་ཤེས་ནམ་མཁའ་གཉིས་

དང་ཞེས་པ་ལ་ཡེ་ཤེས་ནི་འཛིན་པར་བྱེད་པའི་སེམས་ལྷན་སྐྱེས་ཀྱི་བདེ་ཆེན་དང༌། ནམ་མཁའ་

ནི་གཟུང་བར་བྱ་བ་སྟོང་པའི་གཟུགས་སོ། །གཉིས་པ་ནི་ཤེས་རབ་དང་ཐབས་ཏེ་དེ་གཉིས་གཅིག་

ཏུ་གྱུར་པ་ཤེས་རབ་དང་ཐབས་སྦྱོར་བ་ཡིན་གྱི་བྷ་ག་དང་རྟགས་ཡང་དག་པར་སྦྱོར་བ་ཙམ་ནི་མ་

ཡིན་ནོ། །སྟོང་ཉིད་སྙིང་རྗེ་ཟུང་འཇུག་གི་སྐུ་ཐོབ་པ་འདི་ཡིས་སེམས་ཅན་གྱི་དོན་བྱས་པས་ཐེག་པ་

གསུམ་སྟོན་པ་པོར་འགྱུར་ཞིང་ཆོས་ཐམས་ཅད་ཡང་དག་པར་རིག་པ་པོར་འགྱུར་རོ།།

འདིར་ཐེག་པ་གསུམ་ནི་ཉན་ཐོས་དང་རང་རྒྱལ་སངས་རྒྱས་ཀྱི་ཐེག་པ་སྟེ། འདིས་ཐར་

པར་འགྲོ་བའི་ཕྱིར་བཞོན་པ་བཟང་པོ་དང་འདྲ་བས་ཐེག་པའོ། །དཀོན་མཆོག་གསུམ་ནི་མ་

རིག་པའི་གཉིད་ལས་སད་དེ་ཐམས་ཅད་མཁྱེན་པའི་ཡེ་ཤེས་བརྙེས་པས་པདྨ་ཁ་ཕྱེ་བ་བཞིན་

ཚོགས་གཉིས་རྒྱལ་བ་ནི་སངས་རྒྱས་དཀོན་མཆོག་དང༌། ལུང་གི་ཆོས་གསུང་རབ་ཡན་ལག་

བཅུ་གཉིས་རྟོགས་པའི་ཆོས་ཕར་ཕྱིན་དང་བྱང་ཆུབ་ཀྱི་ཕྱོགས་ཀྱི་ཆོས་ལ་སོགས་པ་དང་འབྲས་



ཡེ་ལེའི་མདོར་བསྡུས་བཞི་པའི་རྣམ་བཤད། 397

བུའི་ཆོས་རྣམ་པ་གཉིས་ལ་སོགས་པ་ཆོས་དཀོན་མཆོག་དང༌། གསོལ་བཞིའི་ལས་ཀྱིས་བསྙེན་

པར་རྫོགས་པ་སོ་སྐྱེའི་དགེ་སློང་བཞིར་ལོངས་པ་དང༌། རྒྱུན་ཞུགས་ཕྱིར་འོང་ཕྱིར་མི་འོང་སློབ་

པ་དང་དགྲ་བཅོམ་པ་མི་སློབ་པ་རྣམས་ནི་དགེ་འདུན་དཀོན་མཆོག་སྟེ་སྟོན་པ་པོ་དང༌། བསམ་ 

གཏན་པ་དང༌། ཞུ་བ་སོ་སོའ།ོ།

ཐེག་ཆེན་གྱི་དཀོན་མཆོག་གསུམ་ནི་རྒྱུད་བླ་མར་གསུངས་པ་ལྟར་གྱི་ཡོན་ཏན་བརྒྱད་

དང་ལྡན་པའོ། །དེ་བཞིན་དུ་རྩ་བ་གསུམ་ནི་འདི་ལྟ་སྟེ། སྨོན་འཇུག་གི་བྱང་ཆུབ་ཏུ་སེམས་བསྐྱེད་

པ་དང༌། ཐེག་དམན་ལས་དམན་པའི་བསམ་པ་རྣམ་པར་དག་པ་དང༌། བདག་དང་བདག་གིར་

འཛིན་པ་ཡོངས་སུ་སྤངས་པའོ། །དེ་བཞིན་དུ་གསུམ་ལ་སྐྱབས་སུ་སོང་བའོ། །སེམས་ཅན་རྣམས་

ཀྱི་ཉོན་མོངས་བཞི་ནི་ཉེར་ལེན་གྱི་ཕུང་པོ་དང་ལྟ་བ་ལ་འབྲལ་མི་ཕོད་པ་ནི་འདོད་པ་དང༌། མ་

འོངས་པ་ལེན་པར་འདོད་པ་ནི་ལྷག་ཉེས་པ་སྟེ། གཉེན་པོ་མ་སྐྱེད་ན་བྱིང་རྒོད་ཞི་བར་མི་ནུས་པའི་

ཕྱིར་རོ། །བྱིང་རྒོད་དང་བྲལ་བའི་ཚེ་གཉེན་པོ་འདུ་བྱེད་པའི་རྩོལ་བ་ཉེས་པ་སྟེ། དེའི་ཚེ་རྩོལ་བ་

སྐྱེད་ན་སེམས་རྣལ་དུ་མི་གནས་ཤིང་སླར་ཡང་རྣམ་གཡེང་སྐྱེ་བའི་ཕྱིར་རོ། །དེ་ལྟར་དབུས་མཐར། 

ལེ་ལོ་དང་ནི་གདམ་ངག་རྣམས། །བརྗེད་དང་བྱིང་དང་རྒོད་པ་དང༌། །འདུ་མི་བྱེད་དང་འདུ་བྱེད་

དེ། །འདི་དག་ཉེས་པ་ལྔར་འདོད་དོ།1།ཞེས་པ་ལྟར་རོ། །ཉེས་པ་ལྔའི་གཉེན་པོ་ནི། སྤོང་བའི་འདུ་

བྱེད་བརྒྱད་དེ། དེ་ལ་ལེ་ལོའ་ིགཉེན་པོ་བཞི་སྟེ། འདུན་པའི་རྒྱུ་དད་པ་དང༌། རྩོལ་བའི་གནས་འདུན་

པ་དང༌། དེ་ལ་གནས་པ་རྩོལ་བ་དང༌། དེའི་འབྲས་བུ་ཤིན་སྦྱངས་ཏེ། གནས་དང་དེ་ལ་གནས་པ་

དང༌། །རྒྱུ་དང་འབྲས་བུ་ཉིད་དུའོ།2།ཞེས་པ་ལྟར་རོ། །གདམ་ངག་བརྗེད་པ་སོགས་བཞིའི་གཉེན་

པོར་ནི། དམིགས་པ་བརྗེད་པར་མ་གྱུར་དང༌། །བྱིང་དང་རྒོད་པ་རྟོགས་པ་དང༌། །དེ་སྤོང་མངོན་

པར་འདུ་བྱེད་དང༌། །ཞི་ཚེ་རྣལ་དུ་འཇུག་པའོ།3།ཞེས་དབུས་མཐར་གསུངས་པ་ལྟར་རོ།།

དེ་ལྟར་ན་རྫུ་འཕྲུལ་གྱི་རྒྱུ་ཏིང་ངེ་འཛིན་ལས་རུང་སྒྲུབ་པའི་ཚུལ་རྣམས་ནི། དབུས་མཐའ་

1  བསྟན་འགྱུར། དཔེ་བསྡུར་མ། དེབ། ༧༠ ཤོག ༩༠༨ ཕྲེང་། ༢༠

2  བསྟན་འགྱུར། དཔེ་བསྡུར་མ། དེབ། ༧༠ ཤོག ༩༠༩ ཕྲེང་། ༡

3  བསྟན་འགྱུར། དཔེ་བསྡུར་མ། དེབ། ༧༠ ཤོག ༩༠༩ ཕྲེང་། ༢

ས་སྡེ་སྒོམ་རིམ་སོགས་ལས་རྒྱས་པར་ཤེས་དགོས་སོ། །སེམས་ཅན་རྣམས་ཀྱི་ཟག་པ་བཞི་

ནི་འདི་ལྟ་སྟེ། འདོད་ཁམས་ཀྱི་མ་རིག་པ་དང་ལྟ་བ་མ་གཏོགས་པའི་ཉོན་མོངས་ཐམས་ཅད་ནི་

འདོད་པའི་ཟག་པ་དང༌། གཟུགས་ཀྱི་མ་རིག་པ་དང་ལྟ་བ་མ་གཏོགས་པའི་ཉོན་མོངས་ཐམས་ཅད་

སྲིད་པའི་ཟག་པ་དང༌། འདོད་པ་དང་སྲིད་པའི་ཟག་པ་གཉིས་ཀའི་རྟེན་དུ་གྱུར་པའི་མ་རིག་པ་ནི་

མ་རིག་པའི་ཟག་པ་དང༌། ལྟ་ངན་ཐམས་ཅད་ནི་ལྟ་བའི་ཟག་པའོ། །སངས་རྒྱས་ཀྱི་མི་འཇིགས་

པ་བཞི་འདི་ལྟ་སྟེ། ང་ནི་སངས་རྒྱས་སོ་ཞེས་ཆོས་ཐམས་ཅད་མཁྱེན་པ་ཡིན་པར་ཞལ་གྱིས་

འཆེས་པ་ལ་ཆོས་མཐུན་གྱི་རྒོལ་བ་པོ་མེད་པས་མི་འཇིགས་པ་དང༌། ཐེག་པ་གསུམ་གྱི་ཆོས་

ཐམས་ཅད་སྟོན་པ་ལ་ཆོས་མཐུན་གྱི་རྒོལ་བ་པོ་མེད་པས་མི་འཇིགས་པ་དང༌། ཆགས་སོགས་

སྒྲིབ་པ་མེད་པའི་ལམ་དུ་གདུལ་བྱ་འཇུག་པ་ལ་ཆོས་མཐུན་གྱི་རྒོལ་བ་པོ་མེད་པས་མི་འཇིགས་

པ་དང༌། བདག་ཉིད་ཟག་པ་ཟད་པའི་ཡེ་ཤེས་ལ་གནས་པ་ཡིན་པར་ཞལ་གྱིས་འཆེས་པ་ལ་ཆོས་

མཐུན་གྱི་རྒོལ་བ་པོ་མེད་པས་མི་འཇིགས་པའོ། །བདེན་པ་བཞི་ནི་འདི་ལྟ་སྟེ། ཟག་བཅས་འབྲས་

བུས་བསྡུས་པའི་སྣོད་བཅུད་རྣམས་སྡུག་བསྔལ་གྱི་བདེན་པ་དང༌། ཟག་བཅས་རྒྱུས་བསྡུས་པའི་

ལས་ཉོན་རྣམས་ཀུན་འབྱུང་གི་བདེན་པ་དང༌། ཟག་མེད་རྒྱུས་བསྡུས་པ་གང་གིས་འདོད་ཆགས་

དང་བྲལ་བ་ལམ་གྱི་བདེན་པ་དང་། ཟག་མེད་འབྲས་བུས་བསྡུས་པ་གང་ཞིག་འདོད་ཆགས་དང་ 

བྲལ་བ་འགོག་པའི་བདེན་པའོ།།

རྟོན་པ་བཞི་ནི་འདི་ལྟ་སྟེ། ཆོས་ཀྱི་ཚིག་དོན་གཉིས་ལས་བརྗོད་བྱའི་དོན་ལ་གཙོ་བོར་

རྟོན་ཅིང་གཅེས་པར་གཟུང་བར་བྱ་ཡི། རྗོད་བྱེད་ཀྱི་ཚིག་ཙམ་ལ་དེ་ལྟར་མི་བྱ་བ་དང༌། རྣམ་

པར་མི་རྟོག་པའི་ཡེ་ཤེས་ལ་རྟོན་པ་སྟེ་དེ་ལ་བརྟེན་ཅིང་འདྲིས་པར་བྱ་ཡི། འདོད་ཡོན་གྱི་རྗེས་

སུ་སོང་བའི་རྣམ་པར་ཤེས་པ་ལ་རྟོན་པར་མི་བྱ་བ་སྟེ། དེ་ལ་དམིགས་ཤིང་འདྲིས་པར་མི་བྱ་བ་

དང༌། ཟབ་ཅིང་རྒྱ་ཆེ་བའི་དོན་རྟོན་པ་ངེས་པའི་དོན་གྱི་མདོ་སྡེ་ལ་རྟོན་ཅིང་སྟོང་ཉིད་ལ་འདྲིས་པར་

བྱ་ཡི། ལྡེམ་དགོངས་སུ་གསུངས་པ་དྲང་བའི་དོན་ལ་རྟོན་ཅིང་འདྲིས་པར་མི་བྱ་བ་དང༌། ཆོས་

བཟང་ངན་ལ་གཙོ་བོར་རྟོན་ཅིང་འཛིན་པས་བླང་དོར་བྱ་ཡི། གང་ཟག་ལ་རྟོན་པ་ཙམ་གྱི་བླང་

དོར་མི་བྱ་བའོ། །དྲན་པ་ཉེ་བར་བཞག་པ་བཞི་ནི། ལུས་མི་གཙང་བ་དང་རང་བཞིན་མེད་པར་



ཡེ་ལེའི་མདོར་བསྡུས་བཞི་པའི་རྣམ་བཤད། 399

ཤེས་རབ་ཀྱིས་ཡོངས་སུ་བརྟགས་ནས་དྲན་པ་ལ་ཉེ་བར་བཞག་པ་དང༌། ཚོར་བ་སྡུག་བསྔལ་

1དང་མི་དམིགས་པར་ཡོངས་སུ་བརྟགས་ནས་དྲན་པ་ལ་ཉེ་བར་བཞག་པ་དང༌། སེམས་མི་རྟག་

པ་དང་མིང་ཙམ་དུ་ཡོངས་སུ་བརྟགས་ནས་དྲན་པ་ལ་ཉེ་བར་བཞག་པ་དང༌། ཆོས་དགེ་མི་དགེ་

རྣམས་བདག་མེད་པར་ཡོངས་སུ་བརྟགས་ནས་དྲན་པ་ལ་ཉེ་བར་བཞག་པ་སྟེ། དྲན་པ་ཉེར་གཞག་ 

ཤེས་རབ་སྟེ། ཅེས་པ་ལྟར་རོ།།

བསྡུ་བའི་དངོས་པོ་བཞི་ནི། གདུལ་བྱ་བཟའ་བ་དང་བགོ་བ་སོགས་བྱིན་པས་མགུ་བར་

བྱེད་པའི་སྦྱིན་པ་དང༌། ཕར་ཕྱིན་དང་སྟོང་ཉིད་སྙིང་རྗེའི་སྙིང་པོ་ཅན་གྱི་དམ་པའི་ཆོས་སྟོན་པ་སྙན་

པར་སྨྲ་བ་དང༌། བདག་ཉིད་ཆོས་མཐུན་པར་ཉམས་སུ་ལེན་པ་དོན་སྤྱོད་པ་དང༌། རང་གིས་ཆོས་

དོན་ཇི་ལྟར་ཉམས་སུ་ལེན་པ་ལྟར་གདུལ་བྱ་གཞན་ཡང་དེ་ལ་སྦྱོར་བ་དོན་མཐུན་པའོ། །སྐབས་

འདིར་དོན་ཞེས་པ་དོན་ཆེན་པོ་མཆོག་ཏུ་མི་འགྱུར་བ་སྟེ། དེ་ཡི་དོན་བདག་ཉིད་སྤྱོད་པ་དང༌། 

གཞན་སྒོམ་དུ་འཇུག་པ་ནི་དོན་མཐུན་པའོ།།

ཆོས་སྦྱིན་སྦྱིན་པའི་ཕྱིར་སྦྱིན་པ་སྟེ། ཆོས་ཀྱི་སྦྱིན་པ་བཞི་ནི། འདུ་བྱེད་ཐམས་ཅད་སྐད་

ཅིག་གིས་མི་རྟག་པ་དང༌། འདུ་བྱེད་ཟག་བཅས་ཐམས་ཅད་སྡུག་བསྔལ་གསུམ་གྱིས་ཅི་རིགས་

པར་སྡུག་བསྔལ་བ་དང༌། ཆོས་ཐམས་ཅད་གང་ཟག་དང་ཆོས་ཀྱི་བདག་མེད་པ་དང༌། མྱ་ངན་ལས་

འདས་པ་ཐམས་ཅད་ནི་སྡུག་བསྔལ་དང་བྲལ་བས་ཞི་བའོ། །ཡང་དག་པར་སྤོང་བ་བཞི་ནི། སྡིག་

པ་མ་སྐྱེས་པ་རྣམས་མི་སྐྱེད་པའི་རྒྱུའི་བརྩོན་འགྲུས་རྩོམ་པའི་ཕྱིར་འདུན་པ་བསྐྱེད་པ་དང༌། སྡིག་

པ་སྐྱེས་པ་རྣམས་ཀྱི་གཉེན་པོ་དགེ་བའི་རྩ་བ་སྐྱེད་པའི་རྒྱུའི་བརྩོན་འགྲུས་ཞེས་སོགས་དགེ་བ་མ་

སྐྱེས་པ་རྣམས་ཡང་དག་པར་བསྐྱེད་པའི་རྒྱུའི་བརྩོན་འགྲུས་སོགས་དང༌། དགེ་བའི་རྩ་བ་སྐྱེས་པ་

འཕེལ་བར་བྱ་བའི་ཕྱིར་སངས་རྒྱས་ཉིད་དུ་ཡོངས་སུ་བསྔོ་བའི་རྒྱུའི་བརྩོན་འགྲུས་རྩོམ་པའི་ཕྱིར་

འདུན་པ་བསྐྱེད་པའོ། །བཞི་པོ་འདི་དག་ནི་ཡང་དག་པར་སྤོང་བ་རྣམ་པ་བཞི་སྟེ། རྒྱལ་བ་མཆོག་

གི་རྡོ་རྗེ་རྣམས་ཀྱིས་ཞེས་པ་སྐུ་གསུང་ཐུགས་ཡེ་ཤེས་རྡོ་རྗེའི་རྣལ་འབྱོར་རྣམ་པར་དག་པ་དང༌། 

སྤྲུལ་པ་དང་ཆོས་དང་ལོངས་སྤྱོད་རྫོགས་པ་དང་ངོ་བོ་ཉིད་ཀྱི་སྐུ་རྣམ་པར་དག་པ་མོས་པ་ཡིད་

1  ཞོལ། ཤོག ༢༧༧ བ ༣། གཙང་། ཤོག ༢༡༠ བ ༡ སྡུག་བསྔལ་བ་དང་



དྲི་མེད་འོད་ཀྱི་ཡེ་ལེའི་འགྲེལ་བཤད།400

ལ་བྱེད་པས་བསྒོམ་པར་བྱ་སྟེ། འཇིག་རྟེན་པའི་དངོས་གྲུབ་ཀྱི་སླད་དུ་ལྷའི་རྣམ་པའི་གཟུགས་སུ་

བརྟག་པའོ། །འཇིག་རྟེན་ལས་འདས་པའི་དངོས་གྲུབ་ཀྱི་དོན་དུ་ནི་རྡོ་རྗེ་བཞི་དང་སྐུ་བཞི་པྲ་ཕབ་

པའི་སྣང་བ་དང་མཚུངས་པ་མངོན་སུམ་གྱིས་བསྒོམ་པར་བྱའོ།།

དེ་བཞིན་བྱང་ཆུབ་སེམས་དཔའ་རྣམས་ཀྱི་མངོན་པར་ཤེས་པ་ལྔ་ནི། ཆོད་བསྐལ་སོགས་

ཀྱི་གཟུགས་རྣམས་མཐོང་བ་ལྷའི་མིག་དང༌། ཐག་ཉེ་རིང་ན་གནས་པའི་སེམས་ཅན་རྣམས་ཀྱི་སྐད་

ཇི་བཞིན་དུ་ཤེས་པ་ལྷའི་རྣ་བ་དང༌། ཕ་རོལ་གྱི་རྣམ་གྲངས་ཆགས་པ་དང་བཅས་མ་བཅས་སོགས་

ཇི་ལྟ་བ་བཞིན་ཤེས་པ་གཞན་གྱི་སེམས་ཤེས་པ་དང༌། བདག་གཞན་གྱི་ཚེ་རབས་སྔ་མའི་གནས་

སྐབས་ཇི་ལྟ་བ་བཞིན་ཤེས་པ་སྔོན་གནས་རྗེས་སུ་དྲན་པའི་མངོན་པར་ཤེས་པ་ཞེས་སྦྱར་བ་དང༌། 

རྫུ་འཕྲུལ་སྣ་ཚོགས་ཀྱིས་ནམ་མཁའ་ལ་འགྲོ་བ་ནམ་མཁའི་རྫུ་འཕྲུལ་ལོ། །སྟོབས་ལྔ་ནི། བྱང་ཆུབ་

ལ་ཡིད་ཆེས་ཤིང་འདུན་པའི་དད་པའི་སྟོབས་དང༌། བྱང་ཆུབ་ཀྱི་སྤྱོད་པ་ལ་སྦྱོར་བའི་བརྩོན་འགྲུས་

ཀྱི་སྟོབས་དང༌། ཐོབ་པའི་དམིགས་པ་མ་བརྗེད་པའི་དྲན་པའི་སྟོབས་དང༌། ཞི་གནས་ལ་སེམས་མི་

འཕྲོ་བའི་ཏིང་ངེ་འཛིན་གྱི་སྟོབས་དང༌། ཆོས་རབ་ཏུ་རྣམ་པར་འབྱེད་པའི་ཤེས་རབ་ཀྱི་སྟོབས་སོ།།

དེ་བཞིན་དུ་དད་པ་ལ་སོགས་པའི་དབང་པོ་ལྔའོ། །དད་སོགས་ལྔ་པོ་འདི་དག་འཕགས་

ལམ་སྒྲུབ་པའམ་རྣམ་བྱང་ལ་དབང་བྱེད་པས་དབང་པོ་དང༌། མི་མཐུན་ཕྱོགས་འཇོམས་པ་ལ་ནུས་

པ་དང་ལྡན་པས་སྟོབས་སོ། །སྤང་བྱ་སེམས་ཅན་རྣམས་ཀྱི་ལྟ་བ་ལྔ་ནི། ཕུང་པོ་ལ་བདག་གམ་

བདག་གིར་འཛིན་པ་འཇིག་ཚོགས་ལ་ལྟ་བ་དང༌། རྟག་ཆད་ཀྱི་མཐར་འཛིན་པའི་ལྟ་བ་དང༌། རྒྱུ་

འབྲས་མེད་པར་ལྟ་བ་ལྟ་བུ་ལོག་པར་ལྟ་བ་དང༌། ལྟ་ངན་ལ་མཆོག་ཏུ་འཛིན་ཅིང་དེ་ཙམ་གྱིས་

གྲོལ་བར་འདོད་པ་ལྟ་བ་མཆོག་འཛིན་དང༌། བྱང་གྲོལ་སོགས་ཀྱི་ལམ་མིན་ལ་ལམ་དུ་འཛིན་པ་

དང༌། ལྟ་ངན་དང་འབྲེལ་བའི་ཚུལ་ཁྲིམས་དང་བརྟུལ་ཞུགས་དམན་པ་ལ་མཆོག་ཏུ་འཛིན་པ། ཚུལ་

ཁྲིམས་དང་བརྟུལ་ཞུགས་མཆོག་ཏུ་འཛིན་པའོ།།

སངས་རྒྱས་ཀྱི་སྤྱན་ལྔ་ནི། ཤའི་དང༌། ལྷའི་དང༌། སངས་རྒྱས་ཀྱི་དང༌། ཤེས་རབ་ཀྱི་

དང༌། ཡེ་ཤེས་ཀྱི་སྤྱན་ཞེས་ཆོས་ཡང་དག་པར་སྡུད་པ་ལས་གསུངས་ལ། མདོ་གཞན་ལས་ནི། 

ཤའི་དང༌། ལྷའི་དང༌། ཤེས་རབ་ཀྱི་དང༌། ཆོས་ཀྱི་དང༌། སངས་རྒྱས་ཀྱི་སྤྱན་ཞེས་གསུངས་



ཡེ་ལེའི་མདོར་བསྡུས་བཞི་པའི་རྣམ་བཤད། 401

ཏེ། དང་པོ་གཉིས་ཆོས་ཅན་མཐོང་བ་དང༌། གསུམ་པ་ཆོས་རྣམས་ལ་རྣམ་པར་མི་རྟོག་པ་དང༌། 

བཞི་པ་འཕགས་པའི་གང་ཟག་གི་དབང་པོ་རྣོ་རྟུལ་ཤེས་པ་དང༌། ལྔ་པ་སངས་རྒྱས་ཁོ་ནའི་སྤྱན་

གྱི་དབང་དུ་བྱས་པའོ། །སངས་རྒྱས་ཀྱི་འཇིག་རྟེན་ལས་འདས་པའི་ཕུང་པོ་ལྔ་ནི། ཉེས་སྤྱོད་

མཐའ་དག་དང་བྲལ་བ་ཚུལ་ཁྲིམས་ཀྱི་ཕུང་པོ་དང༌། དཔའ་བར་འགྲོ་བ་སོགས་ཏིང་ངེ་འཛིན་ཚད་

མེད་པ་ཏིང་ངེ་འཛིན་གྱི་ཕུང་པོ་དང༌། ཆོས་རབ་ཏུ་རྣམ་འབྱེད་ཤེས་རབ་ཀྱི་མཐར་ཕྱིན་པ་ཤེས་

རབ་ཀྱི་ཕུང་པོ་དང༌། སྒྲིབ་པ་ལས་རྣམ་པར་གྲོལ་བའི་ཕུང་པོ་སྤངས་པ་ཕུན་ཚོགས་དང༌། རྣམ་

པར་གྲོལ་བའི་ཡེ་ཤེས་ཇི་ལྟ་བ་དང་ཇི་སྙེད་པ་གཟིགས་པའི་ཕུང་པོ་རྟོགས་པ་ཕུན་སུམ་ཚོགས་

པའོ། །འཇིག་རྟེན་པའི་ཕུང་པོ་ལྔ་ནི་གཟུགས་ཚོར་འདུ་ཤེས་འདུ་བྱེད་རྣམ་པར་ཤེས་པ་སྟེ་ཉེར་

ལེན་གྱི་ཕུང་པོ་ལྔའོ། །དེའི་དང་པོ་ནི་མཛོད་དུ། གཟུགས་ནི་དབང་པོ་ལྔ་དང་དོན། །ལྔ་དང་རྣམ་

རིག་བྱེད་མིན་ཉིད། །ཅེས་པ་ལྟར། དབང་པོ་ལྔ། དོན་ལྔ། རྣམ་པར་རིག་བྱེད་མིན་པའི་གཟུགས་

རྣམས་ཏེ། གཟུགས་སུ་རུང་བས་གཟུགས་དུ་མ་སྤུངས་པས་ཕུང་པོ་ཞེས་བྱའོ། །གཉིས་པ་ནི། ངོ་

བོའ་ིསྒོ་ནས་བདེ་སྡུག་བཏང་སྙོམས་གསུམ། རྟེན་གྱི་སྒོ་ནས་མིག་གི་འདུས་ཏེ་རེག་པ་སོགས་དྲུག་

ནི་ཉམས་སུ་མྱོང་བས་ཚོར་བའོ།།

གསུམ་པ་ནི། བདེ་སྡུག་དང༌། ཕོ་མོ་སོགས་ཀྱི་ཁྱད་པར་ལ་མཚན་མར་འཛིན་པ་སྟེ། 

རྒྱུ་རྐྱེན་འདུས་ཏེ་མཚན་མར་འཛིན་པས་འདུ་ཤེས་སོ། །བཞི་པ་ནི། ཚོར་འདུ་མ་གཏོགས་པའི་

སེམས་བྱུང་རྣམས་དང༌། ལྡན་མིན་འདུ་བྱེད་ཀྱི་ཚོགས་ཏེ། རྒྱུ་རྐྱེན་གྱིས་འདུ་བྱེད་པས་ན་འདུ་བྱེད་

དོ། །ལྔ་པ་ནི། རྣམ་པར་ཤེས་པའི་ཚོགས་དྲུག་གམ་བརྒྱད་དེ། ཡུལ་རྣམ་པར་རིག་པས་རྣམ་པར་

ཤེས་པའོ། །ཁམས་རྣམས་ནི་གསང༌། ལ་སོགས་ས་ཆུ་མེ་རླུང་ནམ་མཁའ་སྟེ། སྲ་གཤེར་དྲོ་གཡོ་

གོ་སྐབས་འབྱེད་པའི་རྟེན་བྱེད་པ་རྣམས་ཏེ། རང་གི་མཚན་ཉིད་འཛིན་པས་ཁམས་སོ། །དབང་

པོ་རྣམས་ནི་མིག་རྣ་བ་སྣ་ལྕེ་ལུས་ཀྱི་དབང་པོ་སྟེ། རང་རང་གི་དམིགས་པ་ལ་ལྷག་པར་དབང་

བྱེད་པས་དབང་པོའ།ོ །ཡུལ་རྣམས་ནི་སྣའི་ཡུལ་དྲི་དང༌། རྣ་བའི་ཡུལ་སྒྲའི་བར་རོ། །ལས་ཀྱི་

དབང་པོ་རྣམས་ནི་བཤང་ལམ་དང༌། ལ་སོགས་པ་འདོམ། ལག་པ། རྐང་པ། ངག་སྟེ། བཤང་

གཅི་འདོར་བ་སོགས་ལ་དབང་བྱེད་པ་རྣམས་སོ། །ལས་ཀྱི་དབང་པོའ་ིབྱ་བ་རྣམས་ནི། བརྗོད་



དྲི་མེད་འོད་ཀྱི་ཡེ་ལེའི་འགྲེལ་བཤད།402

པ་དང༌། ལ་སོགས་པ་འགྲོ་བ། ལེན་པ། བཤང་གཅི་འདོར་བ་རྣམས་སོ། །དེ་ལྟར་ཕུང་ཁམས་

དབང་ཡུལ་ལས་དབང་བྱ་བ་དང་བཅས་པ་ཐམས་ཅད་ལ་ལྔ་ལྔ་སྟེ། ཆོས་ཀྱི་དབྱིངས་དང་ལྷན་ 

ཅིག་ཐམས་ཅད་དྲུག་དྲུག་གོ།

རྗེས་སུ་དྲན་པ་དྲུག་ནི། སངས་རྒྱས་དང༌། ཆོས་དང༌། དགེ་འདུན་གསུམ་རང་རང་གི་

ཡོན་ཏན་རིག་པ་དང་ཞབས་སུ་ལྡན་པ་སོགས་ཀྱི་སྒོ་ནས་རྗེས་སུ་དྲན་པ་དང༌། སྦྱིན་པ་ནི་མཛའ་

བཤེས་འཕེལ་བར་བྱེད་པའོ། །ཞེས་སོགས་གཏོང་བ་རྗེས་སུ་དྲན་པ་དང༌། ཚུལ་ཁྲིམས་ནི་འགྱོད་

པ་མེད་པས་རྒྱུད་བསིལ་བར་བྱའོ། །ཞེས་སོགས་ཚུལ་ཁྲིམས་རྗེས་སུ་དྲན་པ་དང༌། འདོད་ལྷར་

སྐྱེས་པའི་རྒྱུན་ཞུགས་གཟུགས་གཟུགས་མེད་དུ་སྐྱེས་པའི་ཕྱིར་མི་འོང་དག་རང་བཞིན་མེད་པར་

དམིགས་པའི་ཚུལ་གྱིས་ཡིད་ལ་བྱེད་པ་ལྷ་རྗེས་སུ་དྲན་པའོ། །ཡང་ན་སངས་རྒྱས་ཀྱི་སྐུ་དང༌། 

ཆོས་སྟོང་ཉིད་སྙིང་རྗེའི་སྙིང་པོ་ཅན་དང༌། ཐུན་མོང་དང་ཐུན་མོང་མིན་པའི་དགེ་འདུན་དང༌། ཕྱི་

ནང་གི་ལོངས་སྤྱོད་གཏོང་བ་དང༌། འཛག་མེད་ཀྱི་ཚུལ་ཁྲིམས་དང༌། དཀྱིལ་འཁོར་གྱི་ལྷའི་

གཟུགས་རྗེས་སུ་དྲན་པའོ། །དེ་དག་ཀྱང་མཉམ་གཞག་ཏུ་དྲན་པ་དང༌། ཡིད་ལ་བྱེད་པ་མེད་པ་

དང༌། རྗེས་ཐོབ་ཏུ་མོས་པ་ཡིད་ལ་བྱེད་པའི་ཚུལ་གྱིས་དྲན་པའོ།།

བྱང་ཆུབ་ཀྱི་ཡན་ལག་བདུན་ནི། རྟོགས་བྱའི་དམིགས་རྣམ་མ་བརྗེད་པ་དྲན་པ་ཡང་

དག་བྱང་ཆུབ་ཀྱི་ཡན་ལག་དང༌། ཡང་དག་ཅེས་པ་མན་འོག་ཏུའང་སྦྱར་ལ། བདག་ཏུ་འཛིན་པའི་

མཚན་མ་འཇོམས་ཤིང་བདེན་བཞིའི་ཆོས་རབ་ཏུ་རྣམ་པར་འབྱེད་པ་དང། མངོན་ཤེས་སོགས་

མྱུར་དུ་བསྒྲུབ་པའི་བརྩོན་འགྲུས་དང། ཆོས་ཀྱི་སྣང་བ་འཕེལ་བའི་ལུས་སེམས་ཚིམས་པའི་དགའ་

བ་དང། ལུས་སེམས་ཀྱི་གནས་ངན་ལེན་དང་བྲལ་བ་ལས་རུང་གི་བདེ་བ་ཐོབ་པ་ཤིན་ཏུ་སྦྱངས་པ་

དང། གནས་གྱུར་གྱི་ཡོན་ཏན་འབྱུང་བའི་གཞི་རྩེ་གཅིག་པའི་ཏིང་ངེ་འཛིན་དང༌། ཇི་ལྟར་འདོད་པ་

བཞིན་མི་རྟོག་ཡེ་ཤེས་ལ་རྩོལ་མེད་དུ་གནས་པ་བཏང་སྙོམས་ཡང་དག་བྱང་ཆུབ་ཀྱི་ཡན་ལག་སྟེ། 

དེ་ཡང་མཐོང་ལམ་བྱུང་བ་ཞེས་བྱ་ཞིང༌། དེའི་ཡན་ལག་ཏུ་གྱུར་པས་བྱང་ཆུབ་ཅེས་བྱའོ།།

མཆོད་པ་རྣམ་པ་བདུན་ནི། སྒོ་གསུམ་གྱིས་ཕྱག་འཚལ་བ་དང༌། བླ་ན་ཡོད་མེད་ཀྱི་

མཆོད་པ་དང༌། སྡིག་པ་བཤགས་པ་དང༌། དགེ་བ་ལ་རྗེས་སུ་ཡི་རང་བ་དང༌། ཆོས་འཁོར་བསྐོར་



ཡེ་ལེའི་མདོར་བསྡུས་བཞི་པའི་རྣམ་བཤད། 403

བར་བསྐུལ་བ་དང༌། མྱ་ངན་ལས་མི་འདའ་བར་གསོལ་བ་གཏབ་པ་དང༌། དགེ་བ་བྱང་ཆུབ་ཏུ་

ཡོངས་སུ་བསྔོ་བའོ། །སྒོམ་ལམ་གྱི་ཡན་ལག་གམ་རྒྱུར་གྱུར་པ་འཕགས་པའི་ལམ་ཡན་ལག་

བརྒྱད་པ་ནི། མཐོང་ལམ་གྱི་རྟོགས་པའི་རྗེས་སུ་འཇུག་པ་ཡང་དག་པའི་ལྟ་བ་དང༌། རྟོགས་པའི་

དོན་གཞན་གྱིས་གོ་བའི་ངག་ཀུན་ནས་སློང་བ་ཡང་དག་པའི་རྟོག་པ་དང༌། ངག་གི་ལས་དག་ཅིང་

ཆོས་ཀྱི་གཏམ་གཏན་ལ་འབེབས་པ་ཡང་དག་པའི་ངག་དང༌། ཉེས་སྤྱོད་དང་མི་མཐུན་པའི་ལུས་

ཀྱི་ལས་དག་པ་ཡང་དག་པའི་ལས་ཀྱི་མཐའ་དང༌། ལུས་ངག་གཉིས་ཀའི་ལས་དག་པའི་འཚོ་བ་

དག་པ་ནི། ཡང་དག་པའི་འཚོ་བ་དང༌། ཡུན་རིང་པོར་མི་སྦྱོར་བར་མྱུར་དུ་ཤེས་སྒྲིབ་ཀྱི་གཉེན་པོ་

སྒོམ་པ་ཡང་དག་པའི་རྩོལ་བ་དང༌། བྱིང་རྒོད་མེད་པར་ལམ་མངོན་དུ་བྱ་བའི་སྒྲིབ་པའི་གཉེན་པོར་

སྒོམ་པ་ཡང་དག་པའི་དྲན་པ་དང༌། ཡོན་ཏན་ཁྱད་པར་ཅན་རྣམས་མངོན་པར་བསྒྲུབ་པའི་གཉེན་

པོར་སྒོམ་པ་ཡང་དག་པའི་ཏིང་ངེ་འཛིན་ནོ། །བསམ་གཏན་གྱི་རྣམ་པར་ཐར་པ་རྣམ་པ་བརྒྱད་ནི། 

བསམ་གཏན་ལ་བརྟེན་ནས་སྒོམ་པ་པོ་རང་ལ་གཟུགས་སུ་འདུ་ཤེས་པས་སྣོད་བཅུད་ཀྱི་གཟུགས་

སྣ་ཚོགས་སྟོང་པར་བལྟ་བ་དང༌། སྒོམ་པ་པོ་རང་གི་ནང་གི་གཟུགས་དང་ཕྱིའི་གཟུགས་སྟོང་པར་

བལྟ་བ་རང་ལ་གཟུགས་མེད་དུ་འདུ་ཤེས་པས་ཕྱིའི་གཟུགས་སྣ་ཚོགས་སྟོང་པར་བལྟ་བའོ།།

འདིར་སྟོང་པ་ཅེས་པ་ནི། གཙོ་བོར་རྣམ་པ་ཐམས་ཅད་པའི་གཟུགས་སུ་བལྟ་བའོ། །སྡུག་

པ་དང་མི་སྡུག་པར་བལྟ་བས་བྱས་པ་སྟེ་གཟུགས་སྡུག་པ་སྤྲུལ་བར་འདོད་ཅིང་མི་སྡུག་པ་སྤྲུལ་

བར་མི་འདོད་པའི་གཉེན་པོར་སྡུག་མི་སྡུག་གཉིས་ཀ་སྟོང་པར་བལྟ་བ་སྡུག་པའི་རྣམ་ཐར་དང༌། 

གཟུགས་ཀྱི་འདུ་ཤེས་ལས་འདས་ཏེ། གཟུགས་དང་ཐོགས་པའི་འདུ་ཤེས་བཤིག་ནས་ནམ་མཁའ་

མཐའ་ཡས་སོ་སྙམ་པའི་རྣམ་པར་ཡིད་ལ་བྱེད་པ་ནམ་མཁའ་མཐའ་ཡས་སྐྱེ་མཆེད་སྟོང་པར་བལྟ་

བའི་རྣམ་ཐར་དང༌། ནམ་མཁའ་མཐའ་ཡས་སོ་ཞེས་མོས་པའི་ཤེས་པ་དེ་ཡང་མཐའ་ཡས་པའི་

རྣམ་པར་མོས་ཏེ་ཐམས་ཅད་དུ་ནམ་མཁའི་འདུ་ཤེས་ཟློག་པ་རྣམ་ཤེས་མཐའ་ཡས་སྟོང་པར་བལྟ་

བའི་རྣམ་ཐར་ཏེ། འདིར་ཡང་སྟོང་པ་ནི་རྣམ་པ་ཐམས་ཅད་པའི་གཟུགས་ལ་བལྟ་བའོ། །དམིགས་

པ་ཅི་ཡང་མེད་པ་ལ་དམིགས་པ་ཅི་ཡང་མེད་པའི་སྐྱེ་མཆེད་སྟོང་པར་བལྟ་བའི་རྣམ་པར་དང་

འདུ་ཤེས་ནི་ནད་དང་འབྲས་དང་ཟུག་རྔུ་ལྟ་བུ། འདུ་ཤེས་མེད་པ་ནི་རྨོངས་པའོ། །འདུ་ཤེས་ཡོད་



དྲི་མེད་འོད་ཀྱི་ཡེ་ལེའི་འགྲེལ་བཤད།404

མིན་མེད་མིན་ནི་ཞི་བ་དང་གྱ་ནོམ་པའོ་ཞེས་མོས་ཤིང༌། འདུ་ཤེས་གསལ་བ་མེད་ལ་གཏན་མེད་

པའང་མ་ཡིན་པས་འདུ་ཤེས་མེད་འདུ་ཤེས་མེད་མིན་གྱི་སྐྱེ་མཆེད་སྟོང་པར་བལྟ་བའི་རྣམ་པར་

ཐར་པ་དང༌། སེམས་སེམས་བྱུང་རགས་པ་རྣམས་འགོག་པས་ཞི་བར་གནས་པའི་ལམ་ཞེས་

བརྗོད་པ་འདུ་ཤེས་དང་ཚོར་བ་འགོག་པ་སྟོང་པར་བལྟ་བའི་རྣམ་པར་ཐར་པ་སྟེ། རྣམ་པ་ཐམས་ 

ཅད་པའི་སྟོང་པ་ཉིད་སྒོམ་པ་ལའོ།།

གཟུགས་ཅན་བརྒྱད་ནི་རྒྱུའི་གཟུགས་འབྱུང་བ་ཆེན་པོ་བཞི་དང༌། འབྲས་བུའི་གཟུགས་

གཟུགས་དྲི་རོ་དང་རེག་བྱའོ། །ཡག་དག་པར་བསྡུ་བ་མཛད་པ་རྣམས་ཀྱི་གསུང་རབ་ཡན་ལག་

དགུ་ནི་མདོ་གང་དུ་བརྗོད་བྱའི་དོན་མང་པོ་སྟོན་པར་བྱེད་པ་མདོའ་ིསྡེ་དང༌། མདོ་གང་དུ་ཚིག་

ལྷུག་པར་གསུངས་པའི་དོན་རྣམས་ཚིགས་སུ་བཅད་པའི་དབྱངས་ཀྱིས་དགའ་བ་དང་རངས་པར་

བྱ་བའི་དོན་གླུར་བླངས་པའི་དབྱངས་ཀྱིས་བསྙད་པ་དང༌། མདོ་གང་དུ་འབྱུང་འགྱུར་གྱི་དོན་ལུང་

སྟོན་པ་ལུང་དུ་བསྟན་པ་དང༌། ངེས་དོན་གྱི་དོན་གང་གདུལ་བྱ་དང་མཐུན་པར་ཚིགས་བཅད་

གཉིས་ནས་དྲུག་གི་བར་དུ་བསྡེབས་པ་ཚིགས་སུ་བཅད་པ་དང༌། གདུལ་བྱ་སྣ་ཚོགས་པའི་བསམ་

པས་ཆེད་དུ་དྲིས་པའི་དོན་གསལ་བར་བྱེད་པ་ཆེད་དུ་བརྗོད་པ་དང༌། སོ་སོར་ངེས་པའི་ཡུལ་

དུས་སོགས་རྗོད་པར་བྱེད་པ་གླེང་གཞི་དང༌། སྔོན་གྱི་བྱུང་ཚུལ་སོགས་བརྗོད་པ་དེ་ལྟ་བུ་བྱུང་བ་

དང༌། རྒྱལ་སྲས་ཀྱི་སྤྱོད་པའི་གནས་སྐབས་བརྗོད་པ་སྐྱེས་པའི་རབས་དང༌། བྱང་སེམས་རྣམས་

ལ་བདག་མེད་བསྟན་པའི་ཆེད་དུ་ཤིན་ཏུ་རྒྱས་པར་ཆོས་བསྟན་པ་ཤིན་ཏུ་རྒྱས་པ་དང༌། ཆོ་འཕྲུལ་

ཆེན་པོ་བསྟན་པ་སོགས་ཆོས་རྨད་དུ་བྱུང་བ་སོ་སོར་བསྟན་པས་སེམས་ཅན་ལམ་ལ་འཇུག་པར་

བྱེད་པ་རྨད་དུ་བྱུང་བ་སྟེ། གཏན་ལ་ཕབ་པ་ནི་མདོ་སྡེ་ལ་སོགས་པ་ཐམས་ཅད་ཀྱི་དོན་གཏན་ལ་

འབེབས་པས་ཐམས་ཅད་ལ་འདུས་ཤིང༌། རྟོགས་བརྗོད་ནི་གླེང་གཞིར་འདུ་ལ། ཤིན་ཏུ་རྒྱས་པ་དང་

རྨད་དུ་བྱུང་བ་གཉིས་ཐེག་ཆེན་དུ་མཚུངས་པས་དགུའོ་ཞེས་ཁ་ཅིག་གསུང་ལ། ཕལ་ཆེན་སྡེ་པ་

ནི། གླེང་གཞི་རྟོགས་བརྗོད། གཏན་ལ་དབབ་པ་གསུམ་གཞན་དགུ་པོ་ཀུན་ལ་འདུས་པས་དགུའོ་ 

ཞེས་བྷ་ཝ་བྷ་དྲས་བཤད་དོ།།

དེ་དག་ནི་སངས་རྒྱས་ཀྱི་ཆོས་རྣམས་རྣམ་པ་དགུར་ཡང་ཡང་དག་པར་བསྡུ་བའི་སླད་དུ་



ཡེ་ལེའི་མདོར་བསྡུས་བཞི་པའི་རྣམ་བཤད། 405

ཤེས་པར་བྱའོ། །ཕ་རོལ་ཏུ་ཕྱིན་པ་བཅུ་དང་ལ་སོགས་པས་ས་བཅུ་དང༌། སྟོབས་བཅུ་དང༌། དབང་

བཅུ་ལ་སོགས་པ་བཅུའི་སྡེ་ཚན་རྣམས་དང་རྟེན་འབྲེལ་ཡན་ལག་བཅུ་གཉིས་རྣམས་ནི་མཆོག་ཏུ་

མི་འགྱུར་བའི་ཡེ་ཤེས་གྲུབ་པ་ལས་བརྗོད་དེ། དེ་བཞིན་དུ་སངས་རྒྱས་ཀྱི་ཆོས་མ་འདྲེས་པ་བཅོ་

བརྒྱད་རྣམས་ཀྱང་བརྗོད་ཟིན་ཏོ། །དེ་བཞིན་དུ་རྒྱལ་བའི་བདག་པོའ་ིམཚན་སོ་གཉིས་དང་དཔེ་བྱད་

བཟང་པོ་བརྒྱད་ཅུ་རྣམས་ཀྱང་བརྗོད་ཟིན་ཏོ། །འདིར་སྔར་མ་གསུངས་པ་དགེ་སློང་རྣམས་ཀྱི་ཉོན་

མོངས་སྲབ་མོར་བྱེད་པའི་སྦྱངས་པའི་ཡོན་ཏན་བཅུ་གཉིས་ནི་ཟས་བཟང་པོ་ལ་ཞེན་པའི་གཉེན་

པོར་བསོད་སྙོམས་པ་དང༌། གོས་མང་པོ་ལ་ཞེན་པའི་གཉེན་པོར་ཆོས་གོས་གསུམ་པ་དང༌། ཟས་

ཡང་ཡང་ལེན་པ་ལ་ཞེན་པའི་གཉེན་པོར་ཟས་ཕྱིས་མི་ལེན་པ་དང༌། ཉལ་བ་དང་སྙེས་པ་སོགས་

ལ་ཞེན་པའི་གཉེན་པོར་ཙོག་བུ་དང༌། འདུག་ས་ཡང་སྤོང་བ་ལ་ཞེན་པའི་གཉེན་པོར་གཞི་ཇི་བཞིན་

པ་དང༌། ཡང་ཡང་ཟ་བའི་གཉེན་པོར་སྟན་གཅིག་ལ་འདུག་པས་དུས་གཅིག་ཏུ་བཟའ་ཡི། དེ་ལས་

ལངས་ནས་མི་ཟ་བ་སྟན་གཅིག་པ་དང༌། གནས་སྟེང་གཡོགས་ཅན་ལ་ཞེན་པའི་གཉེན་པོར་བླ་

གབ་མེད་པ་དང༌། གནས་ཀུན་ནས་བསྐོར་བ་ལ་ཞེན་པའི་གཉེན་པོར་ཤིང་དྲུང་པ་དང༌། འདུ་འཛི་

ལ་ཞེན་པའི་གཉེན་པོར་གྲོང་ལས་རྒྱང་གྲགས་ཀྱིས་དབེན་པར་གནས་པ་དགོན་པ་པ་དང༌། གནས་

ཀྱི་སྦྱོར་བ་ལ་ཞེན་པའི་གཉེན་པོར་དུར་ཁྲོད་པ་དང༌། གོས་བཟང་པོ་ལ་ཞེན་པའི་གཉེན་པོར་ཕྱག་

དར་ཁྲོད་པ་དང༌། གོས་འཇམ་པོ་ལ་ཞེན་པ་སྤང་བའི་ཕྱིར་ཕྱིང་པ་བ་སྟེ། དེ་ལྟར་ན་ཟས་ཀྱི་དབང་

དུ་བྱས་པ་གསུམ། གོས་ཀྱི་དབང་དུ་བྱས་པ་གསུམ། གནས་ཀྱི་དབང་དུ་བྱས་པ་བཞི། སྤྱོད་ལམ་

གྱི་དབང་དུ་བྱས་པ་གཉིས་ཏེ་བཅུ་གཉིས་སོ། །དེ་ལྟར་དང་པོར་ཐེག་པ་གསུམ་གྱི་ཆོས་ཐམས་ཅད་

ཡང་དག་པར་བསྡུ་བ་ཤེས་ནས་དེ་ནས་རང་གི་ལུས་ལ་ཁྱབ་བདག་མཆོག་གི་གོ་འཕང་མ་ནིང་གི་

སྐུ་ལྷན་ཅིག་སྐྱེས་དགའ་འདི་དག་ནི་མཐའ་དག་སྔགས་པ་ཡིས་ནི་བསྒོམ་པར་བྱ་བ་ཡིན་ཏེ། གང་

གིས་ན། ཐར་པ་དོན་དུ་གཉེར་བའི་སློབ་དཔོན་དང་བཅས་པའི་སློབ་མ་ཡིས་སོ་ཞེས་པའི་དོན་ཏོ།།

གཉིས་པ་རྩིས་ཀྱི་མིང་བསྡུ་བ་ནི། འདིའི་རྗེས་ལ་ཞེས་སོགས་ཚིགས་བཅད་གཉིས་ཀྱིས་

གོ་སླར་གསུངས་པ་ནི། འདིར་རྭ་འགྱུར་ལས་ཟླ་བ་གཟུགས་དག་གཅིག་སྟེ་ཞེས་པ་ལྟར་ཟླ་བ་དང་

གཟུགས་དག་ནི་གཅིག་གི་བརྡ་ཡིན་ཏེ། ལྷའི་བུ་ཟླ་བ་གཅིག་ལས་མེད་ཅིང་གཟུགས་ཀྱི་ཕུང་པོ་

གཅིག་ཏུ་བརྩི་བས་སོ། །ཟུང་དང༌། ལག་པ་དང༌། མིག་དང༌། འཁྲིག་པ་དང༌། ཕྱོགས་དང༌། བགྲོད་

པ་དག་ནི་གཉིས་ཀྱི་བརྡ་སྟེ། དེ་རྣམས་ཆོས་གཉིས་གཉིས་ཡོད་ཅིང༌། ཕྱོགས་ལ་དཀར་ཕྱོགས་

དང་ནག་ཕྱོགས་གཉིས་དང༌། བགྲོད་པ་ལ་ལྷོ་བྱང་དུ་བགྲོད་པ་གཉིས་ཡོད་པའི་རྒྱུ་མཚན་གྱིས་

སོ། །འཇིག་རྟེན་དང༌། དུས་དང༌། ཡོན་ཏན་དང༌། མེ་ནི་གསུམ་གྱི་བརྡ་སྟེ། འཇིག་རྟེན་ལ་ས་འོག་

ས་སྟེང་ས་བླ་གསུམ་དང༌། དུས་ཀྱི་སྐད་དོད་ཀཱ་ལ་ཞེས་པ་གསུམ་ལ་འཇུག་པས་འདས་མ་འོངས་

ད་ལྟར་བ་གསུམ་དང༌། ཡོན་ཏན་ལ་རྡུལ་མུན་སྙིང་སྟོབས་གསུམ་དང༌། མེ་ལ་ལྷོ་ཕྱོགས་རྟ་གདོང་

གི་མེ་དང༌། ཁྱིམ་གྱི་མེ་ཉི་མ་དང༌། བསྲེག་བྱ་ཟ་བའི་མེ་གསུམ་ཡོད་པའི་ཕྱིར་རོ། །ཆུ་གཏེར་དང༌། 

དུས་དང་རིག་བྱེད་དག་ནི་བཞིའི་བརྡ་རུ་བརྗོད་དོ། །རྒྱ་མཚོ་ལ་ཕྱོགས་ཀྱི་དབྱེ་བས་བཞིར་ཡོད་

ཅིང༌། དུས་ཀྱི་སྐད་དོད་ཡུ་ཀཱ་ཞེས་པ་བཞི་ལ་འཇུག་པས་རྫོགས་ལྡན། གསུམ་ལྡན། གཉིས་ལྡན། 

རྩོད་ལྡན་གྱི་དུས་ཏེ་བཞི་ཡོད་པ་དང༌། རིག་བྱེད་ལ་མཆོད་སྦྱིན། སྙན་དངགས། སྲིད་བསྲུངས། 

ངེས་བརྗོད་ཀྱི་རིག་བྱེད་བཞི་ཡོད་པའི་ཕྱིར་རོ།།

མདའ་དང༌། འབྱུང་བ་དང༌། དབང་པོ་རྣམས་ནི་ངེས་པར་ལྔ་རུ་རབ་ཏུ་འགྱུར་ཏེ། འདོད་

པའི་མདའ་ལ་དྲེགས་བྱེད། རྨོངས་བྱེད། ཀུན་ཏུ་རྨོངས་བྱེད། བརྒྱལ་བར་བྱེད་པ། སེམས་མེད་

པར་བྱེད་པ་སྟེ་ལྔ་ཡོད་པར་གསང་འདུས་འགྲེལ་པ་སྒྲོན་གསལ་ལས་གསུངས་ཤིང༌། དགྲ་ནག་གི་

འགྲེལ་པར། མྱོས་བྱེད། འདར་བྱེད། རྨོངས་མེད། ལྟུང་བྱེད། བརྒྱལ་བྱེད་ལྔར་བཤད་ལ། འཆི་

མེད་མཛོད་ཀྱི་འགྲེལ་པ་འདོད་འཇོར། མདའ་ལྔ་ནི་མྱོས་བྱེད་ཀྱི་མདའ་དང༌། སྲེད་བྱེད་དང༌། 

ཡང་དག་རྨོངས་དང༌། སྐེམས་བྱེད་དང༌། འཆི་བྱེད་ཀྱི་མདའ་ཞེས་བྱ་སྟེ། འདི་རྣམས་འདོད་པའི་

མདའ་ལྔ་ཞེས་འབྱུང་ངོ༌། འབྱུང་བ་ལ་ས་ཆུ་མེ་རླུང་ནམ་མཁའ་སྟེ་ལྔ་དང༌། དབང་པོ་ལ་མིག་

སོགས་ལྔ་ཡོད་པའི་ཕྱིར་རོ།།

རོ་དང་དུས་ནི་དྲུག་གི་བརྡ་སྟེ། རོ་ལ་ཁ་བ། ཚ་བ། མངར་བ། སྐྱུར་བ། ལན་ཚྭ། བསྐ་

བ་སྟེ་དྲུག་དང༌། དུས་ཀྱི་སྐད་དོད་རི་ཏུ་ཞེས་པ་དྲུག་ལ་འཇུག་པས་དཔྱིད། སོ་ཀ །དབྱར། སྟོན། 

དགུན་སྟོད། དགུན་སྨད་དེ་དྲུག་ཡོད་པས་སོ། །གཟའ་དང༌། རི་བོ་དང༌། ཐུབ་པ་ཞེས་པ་བདུན་

གྱི་གྲངས་ཏེ། གཟའ་ལ་ཉི་མ་ནས་སྤེན་པའི་བར་རེས་དགའ་བདུན་ཡོད་ཅིང༌། རི་བོ་ལ་འོད་

སྔོན་ནས་རྡོ་རྗེའི་རིའི་བར་བདུན་ཡོད་ལ། ཐུབ་པ་ནི་ཁམས་ལེར་གསུངས་པ་ལྟར། མེ་སྦྱིན་

ལ་སོགས་པ་ཐུབ་པ་དྲང་སྲོང་གི་གཙོ་བོ་བདུན་ཡོད་པའི་ཕྱིར། དེ་བཞིན་དུ་ཀླུ་དང༌། ནོར་ནི་ 

བརྒྱད་ཀྱི་བརྡ་ཡིན་ནོ།།

དེ་ཡང་ཀླུ་ལ་མཐའ་ཡས་ལ་སོགས་པ་བརྒྱད་དང༌། ནོར་ལྷ་བརྒྱད་ཡོད་པའི་ཕྱིར་ཏེ། 

འདོད་འཇོར། ཡིད་གཙུགས་ངེས་བྱེད་ཟླ་བ་དང༌། །འཛིན་པ་ཉིད་དང་རླུང་དང་མེ། །ཐོ་རངས་1ནི་

རབ་གསལ་བྱེད། །བརྒྱད་པོ་དེ་རྣམས་ནོར་ལྷར་བཤད།2།ཅེས་སོ། །རྩ་དང༌། བུག་པ་དང༌། གཟའ་

དང༌། གཏེར་ཡང་དགུའི་མིང་སྟེ། རྣ་བ་གཉིས། སྣ་གཉིས། མིག་གཉིས། ལྕེ་དང་ལྕེ་ཆུང་གཉིས། 

ཚངས་བུག་གི་རྩའི་བུག་པ་དགུ་དང༌། གཟའ་ལ་རེས་གཟའ་བདུན་གྱི་སྟེང་དུ་སྒྲ་གཅན་དང༌། 

མཇུག་རིང་གཉིས་བསྣན་པའི་དགུ་དང༌། གཏེར་ལའང་དགུ་ཡོད་པའི་ཕྱིར་ཏེ། འདོད་འཇོར། གཏེར་

ཞེས་པ་ནི་མི་འཛད་པའི་ནོར་གྱི་ཕུང་པོ་ཆེན་པོའ།ོ །མཛོད་ཅེས་ཀྱང་བྱའོ། །དེའི་རབ་ཏུ་དབྱེ་བ་ནི་

དགུའོ། །འདི་ལྟ་སྟེ་པདྨ་ཅན་དང༌། དུང་དང༌། པདྨ་ཆེན་པོ་དང༌། ཆུ་སྲིན་དང༌། རུས་སྦལ་ཅན་

དང༌། རྔ་ཅན་དང༌། དགའ་བ་ཅན་དང༌། སྔོན་པོ་དང༌། འབྱིན་བྱེད་ཅེས་བྱའོ།3།ཞེས་སོ། །ཕྱོགས་

ནི་བཅུ་དང་དབང་ཕྱུག་སྟེ་དྲག་པོ་དག་ནི་བཅུ་གཅིག་གོ །དེ་ལྟར་ཡང་འདོད་འཇོར། འཇོག་པོ་དྲག་

པོ་བརྩོན་འགྲུས་ལྡན། །འཕྲོག་བྱེད་ཉིད་དང་བདེ་འབྱུང་དང༌། །མིག་གསུམ་གཞན་གྱིས་མ་4ཐུབ་

དང༌། །དབང་ལྡན་དང་ནི་ས་གསུམ་པ། །དྲག་པོ་བཅུ་གཅིག་རྣམས་སུ་བཤད།5།ཅེས་སོ།།

དེ་བཞིན་དུ་ཉི་མ་ནས་མི་བདག་གི་བར་རྣམས་བཅུ་གཉིས་ནས་ནི་བཅུ་དྲུག་གི་བར་དུ་

རེ་རེ་འཕེལ་ལོ་ཞེས་པ་ཉི་མ་ནི་བཅུ་གཉིས་ཀྱི་མིང་སྟེ། འདོད་འཇོར། ཉི་མ་ལ་ནི་བཅུ་གཉིས་

དང༌། ཞེས་དང༌། དེ་ལ་ཉི་མ་དང་རང་གི་མིང་མེད་ཅན་རྣམས་ནི། དབང་པོ་འཛིན་བྱེད་ཡོད་གཞན་

དང༌། །འཇོག་པོ་རྒྱས་བྱེད་བསྟེན་བྱ་དང༌། །ཆ་ཅན་རྣམ་གནས་ཁྱབ་འཇུག་དང༌། །འོད་ཅན་

1  ཞོལ། ཤོག ༢༨༣ བ ༡ ཐོ་རང་ས་ནི་

2  བོད་འགྲེལ་དྲངས་པ་བཀའ་བསྟན་ནང་མ་རྙེད།

3  བསྟན་འགྱུར། དཔེ་བསྡུར་མ། དེབ། ༡༡༠ ཤོག ༧༧༢ ཕྲེང་། ༢༡

4  ཞོལ། ཤོག ༢༨༣ བ ༥ གཞན་གྱིས་མི་ཐུབ་དང་།

5  བསྟན་འགྱུར། དཔེ་བསྡུར་མ། དེབ། ༡༡༠ ཤོག ༨༩༤ ཕྲེང་། ༡༨

བགྲོད་བྱེད་བཤེས་གཉེན་ཉིད།1།ཅེས་སོ། །ལུས་མེད་ནི་འདོད་པའི་མིང་ཡིན་ལ། འདོད་འཇོར། 

མིག་གསུམ་ནས་མེ་བྱུང་ནས་མེས་བསྲེགས་པ་ལས་ལུས་མེད་པར་སྐྱེས་སོ་ཞེས་བཤད་དེ། བཅུ་

གསུམ་པོ་འདི་ཡིན་གྱི་གསལ་ཀ་མ་བཤད་དོ།།

ཡང་ན་ཡན་ལག་མེད་དང་ཞེས་རྭ་དང་འགྱུར་མངས་ལས་འབྱུང་ལ། དེ་ལྟར་ན་ཡན་ལག་

མེད་པ་ཁུ་བ་སྟེ། དེ་འཕོས་པ་ལས་ཆགས་པ་སྐྱེ་ལ། ཆགས་པ་དང་ཆུ་སྐྱེས་ཞེས་པ་མིང་གི་རྣམ་

གྲངས་སུ་བཤད་ཅིང༌། ཆུ་སྐྱེས་ནི་མཐོ་རིས་ཀྱི་སྨད་འཚོང་མར་བརྗོད་ལ། དེ་ལ་བཅུ་གསུམ་དུ་

བཤད་དེ། འདོད་འཇོར། ཆུ་སྐྱེས་ནི་མཐོ་རིས་ཀྱི་སྨད་འཚོང་མར་ཡང་བརྗོད་དོ།2།ཞེས་དང༌། དེའི་

ཤེས་བྱེད་དུ་ཀསྥིན་མངོན་འབྱུང་གི་ལུང་དྲངས་ནས་བཤད་པ་བཅུ་གསུམ་ནི། གློག་གི་འོད་ཅན་

མ་དང༌། ཏིལ་མཆོག་མ་དང༌། པད་དཀར་མོ་དང༌། ལག་བཟངས་མོ་དང༌། རབ་ཏུ་མྱོས་བྱེད་མ་

དང༌། མེ་ན་ཀ་དང། སྐྲ་འདྲེས་མ་དང༌། མུན་ཛ་སྐྱེས་དང༌། ཨ་ལམ་མུ་ཤ་དང༌། ཆུ་ཤིང་བརླ་ཅན་

མ་དང༌། སྐད་ལེགས་མ་ཞེས་འབྱུང་བ་རྣམས་ཡིན་ནམ་སྙམ་མོ་ཞེས་བུ་གསུང་ངོ༌། །མ་ནུ་ཞེས་པ་

ཡིད་ཅན་དང་སྲིད་པ་གང་ཡིན་པ་བཅུ་བཞི་སྟེ། ཡིད་ཅན་ནི་སེམས་ཅན་ཡིན་ལ་དེའི་དབྱེ་བ་བཅུ་

བཞི་ནི། ནང་ལེར་གསུངས་པའི་ལྷ་བརྒྱད་དང༌། དུད་འགྲོ་བཞི། མི་དང་དམྱལ་བ་གཉིས་ཏེ་བཅུ་

བཞིའོ། །སྲིད་པའི་གནས་ཀྱང་སྔར་བཤད་པའི་འགྲོ་བ་དེ་དག་གི་གནས་བཅུ་བཞི་པོའམ། གནས་

དང་ཞེས་རྭ་འགྱུར་སོགས་སུ་འདོན་པ་ལྟར་ན། ཟླ་བའི་རྐང་གནས་བཅུ་བཞིའོ། །ཚེས་ཞེས་པ་

བཅོ་ལྔ་སྟེ། ཟླ་བ་འཕེལ་འགྲིབ་ཀྱི་ཆ་བཅོ་ལྔ་ཡོད་པའི་ཕྱིར་རོ།།

མི་བདག་ནི་བཅུ་དྲུག་སྟེ། པདྨ་ཅན་ནས་རྒྱལ་པོ་ཤིང་རྟ་ལ་སོགས་པ་ནི་བཅུ་དྲུག་གོ་ཞེས་

ཟེར་ཞིང༌། ཡང་ན་འཛམ་བུའི་གླིང་ན་ཡུལ་འཁོར་ཆེན་པོ་བཅུ་དྲུག་ཡོད་པས་དེའི་རྒྱལ་པོ་བཅུ་

དྲུག་གོ །ཉེས་པ་འདི་དག་བཅོ་བརྒྱད་ཀྱི་མིང་ཡིན་ཏེ། མདོ་ལས། ལུས་ལ་མི་སྡུག་པའི་སྐྱོན་བཅོ་

བརྒྱད་དང་ལྡན་པར་གསུངས་པ་དེ་རྣམས་ཡིན་ལ། བཅོ་བརྒྱད་ནི། འདུལ་བ་ཕྲན་ཚེགས་འགྲེལ་

པ་ཚུལ་ཁྲིམས་བསྐྱངས་ཀྱིས་མཛད་པ་ལས། མཚན་མ་ངན་པ་བཅོ་བརྒྱད་དང་ལྡན་པ་ཅེས་བྱ་བ་

1  མ་རྙེད་དོ།།

2  མ་རྙེད་དོ།།

ལ། མགོ་སྐྲ་བྱི་བ་དང༌། ངན་པ་དང༌། དཔྲལ་བ་ཆུང་བ་དང༌། མདོག་སེར་སྐྱ་དང༌། མིག་སེར་བ་

དང༌། སྨིན་མཚམས་མ་འབྱར་བ་དང༌། སྣ་ལེབ་པ་དང༌། སོ་ཏོ་བ་དང༌། དིག་པ་དང༌། མིག་ཟླུམ་

པ་དང༌། མིག་ཆུང་བ་དང༌། ཕྱི་ནང་དུ་བསྒྱུར་བ་དང༌། ལྟོ་ཆེ་བ་དང༌། དཔུང་པ་དང་རྗེ་ངར་ཐུང་

བ་དང༌། སྤུ་ཅན་དང། ལག་པ་དང་རྐང་པ་མི་མཉམ་པ་དང༌། ཚིགས་སྦོམ་པ་དང༌། འདིའི་ཁ་དང་

ལུས་ལས་དྲི་ངན་པ་འབྱུང་བའོ་ཞེས་པའོ། །རྒྱལ་བ་མཆོག་ནི་མ་ལུས་དེ་རྣམས་ནི་ཉི་ཤ ་རྩ་བཞིའི་

བརྡའོ། །འདི་ནི་ལང་ཀར་གཤེགས་པར། རྒྱལ་བ་ཉི་ཤ ་རྩ་བཞི་ཡིན།1།ཞེས་པ་ལྟར་རོ། །དེ་ཉིད་

ཅེས་པ་ནི་གྲངས་ཉི་ཤ ་རྩ་ལྔའི་མིང་ཡིན་ཏེ། རང་བཞིན་ཉི་ཤ ་རྩ་བཞི། སྐྱེས་བུ་དང་ཉི་ཤ ་རྩ་ལྔ་ཡོད་

པའི་ཕྱིར་རོ། །གཉིས་སྐྱེས་ཞེས་པ་སོ་ནི་སུམ་ཅུ་རྩ་གཉིས་ཀྱི་མིང་ཉིད་དུ་འགྱུར་ཏེ། མི་ཕལ་པ་ལ་

སྟེང་འོག་གི་ཐག་འགྲམ་རྫོགས་པ་གཅིག་ལ་སོ་སོ་གཉིས་ཡོད་པའི་ཕྱིར་རོ།།

གསུམ་པ་རྒྱུད་ཀྱི་ཆེ་བའི་ཡོན་ཏན་བསྔགས་པ་བསྟན་པ་ནི། ད་ནི་རྒྱུད་ཀྱི་ཡོན་ཏན་

ཞེས་སོགས་ཏེ། རྣལ་འབྱོར་མ་དང་རྣལ་འབྱོར་གྱི་རྒྱུད་ཀྱི་རྒྱལ་པོ་ཐམས་ཅད་དག་ཏུ་ངེས་པར་

རྡོ་རྗེའི་ཚིག་མཆོག་ཏུ་མི་འགྱུར་བའི་བདེ་བ་ནི་རྡོ་རྗེ་ཅན་ཤཱཀྱ་ཐུབ་པ་ཡིས་སྦས་པ་སྟེ། རྡོ་རྗེ་

ཞེས་པ་ནི་རྟོག་པས་མི་ཕྱེད་པའི་ཡེ་ཤེས་སྒྲིབ་བཅས་ཀྱི་སེམས་མེད་པ་སྒྲིབ་པ་དང་བྲལ་བའི་

སེམས་ཀྱི་རྡོ་རྗེའོ། །དེ་གང་ལ་ཡོད་པ་དེ་ནི་རྡོ་རྗེ་ཅན་ཏེ། རྡོ་རྗེ་ཅན་དེ་ཡིས་སྦས་སོ། །སྦེད་པ་

དེ་རྒྱུ་མཚན་ཅིའི་ཕྱིར་ཅེ་ན། རྒྱ་གར་འཕགས་པའི་ཡུལ་དུ་སངས་རྒྱས་པ་རྣམས་ཀྱིས་སྒྲ་ཚད་

དང་ཆོས་མངོན་པ་སོགས་ལ་མཁས་པའི་མངོན་པར་ཁེངས་པའི་ང་རྒྱལ་ཅན་གྱི་ཕྱིར་ཏེ། གང་

གི་སངས་རྒྱས་པའི་མཁས་པ་རྣམས་བླ་མའི་སྲི་ཞུ་སྟེ་བཀུར་སྟི་སོགས་བྱས་པ་མེད་པར་རྒྱུད་

ཀྱི་གླེགས་བམ་ཙམ་མཐོང་ནས་བདག་ཅག་རྣམས་ཀྱིས་རྡོ་རྗེའི་ཚིག་ཤེས་སོ། །ཞེས་བརྗོད་པར་

འགྱུར་བའི་ང་རྒྱལ་དེས་དམྱལ་བར་འགྲོ་སྟེ། དབང་ཡང་དག་པར་སྦྱིན་པ་མེད་པའི་ཕྱིར་རོ། །དེ་

བས་ན་ཉེས་པའི་གནས་དགག་པའི་ཕྱིར་སྦས་སོ། །དེས་ན་མཆོག་གི་དང་པོའ་ིསངས་རྒྱས་སུ་

ནི་མ་སྦས་པར་གསལ་བར་བསྟན་ཏེ། ཤམ་བྷ་ལའི་ཡུལ་དུ་སྐྱེས་པ་ང་རྒྱལ་དང་གཡོ་སྒྱུ་སོགས་

མེད་པའི་སེམས་དང་ལྡན་པ་རྡོ་རྗེའི་དབང་བསྐུར་ཐོབ་པའི་སྲོག་ཆགས་སྐལ་ལྡན་གྱི་ཐར་པའི་

1  མ་རྙེད་དོ།།



དྲི་མེད་འོད་ཀྱི་ཡེ་ལེའི་འགྲེལ་བཤད།410

སླད་དུ་དབང་བཞི་པའི་དོན་ཡན་ལག་དང་བཅས་པ་མ་ལུས་པ་ཡང་མངོན་སུམ་དུ་སྟེ། ཤིན་ཏུ་ 

གསལ་བར་གསུངས་སོ།།

དེའི་ཕྱིར་དབང་བཞི་པ་མི་འགྱུར་བའི་བདེ་བ་དང༌། དེའི་སྒྲུབ་ཐབས་ཡན་ལག་དང་བཅས་

པ་མཐའ་དག་མ་ཚང་བ་མེད་པ་སྟོན་པ་རྒྱུད་ཀྱི་རྒྱལ་པོ་དང་པོའ་ིསངས་རྒྱས་འདི་ནི་རྒྱུད་རྣམས་

ཀྱི་བླ་མའོ། །འཇིག་རྟེན་དང་འཇིག་རྟེན་ལས་འདས་པའི་རྒྱུད་དག་ལས་འདས་པའི་རྒྱུད་ཡིན་པའི་

ཕྱིར་ཏེ། འཇིག་རྟེན་གྱི་རྒྱུད་བྱ་བའི་རྒྱུད་དང༌། འཇིག་རྟེན་ལས་འདས་པ་རྣལ་འབྱོར་གྱི་རྒྱུད་དེ། དེ་

དག་ལས་འདས་པ་ཡིན་པས་ནི་གོང་མ་ལས་གོང་མ་འཇིག་རྟེན་ལས་འདས་པའོ། །དེ་ལྟ་བུའི་རྒྱུད་

དེ་གང་ཡིན་ན། དཔལ་ལྡན་རྒྱུད་ནི་དང་པོའ་ིསངས་རྒྱས་ནི་མཆོག་གི་རྒྱལ་བའ་ིབདག་པོ་རྡོ་རྗེ་

སེམས་དཔའ་ཡེ་ཤེས་ཀྱི་སྐུ་ལྷན་ཅིག་སྐྱེས་པའི་བདེ་བ་ཆེན་པོར་རབ་ཏུ་གསལ་བར་མངོན་པར་

བརྗོད་པ་སྟེ། རྗོད་བྱེད་དོ་ཞེས་པ་ཟླ་བ་བཟང་པོ་ལ་བོས་ནས་བསྟན་ཏོ།།

བཅུ་པ་རྒྱུད་ཀྱི་བརྗོད་བྱ་ལ་བསྟོད་པ་སྟོན་པ་ཡི་གེ་ལྔ་དང་ཡི་གེ་དྲུག་གི་སྟོང་པ་ཆེན་པོ་

དང་ཐིག་ལེ་སྟོང་པ་ལ་བསྟོད་པའི་ངོ་བོ་ཉིད་ཀྱི་གནས་པ་ལ་གཉིས། ཕུང་པོ་ལྔ་སྒྲིབ་བྲལ་གྱི་སྟོང་

ཆེན་ཡིག་ལྔ་ལ་ཕྱག་འཚལ་བ་དང༌། ཁམས་དྲུག་སྒྲིབ་བྲལ་ཐིག་ལེ་སྟོང་པ་ཡིག་དྲུག་ལ་ཕྱག་

འཚལ་བའོ། །དང་པོ་ནི། ད་ནི་བཅོམ་ལྡན་འདས་ཀྱི་ཞེས་སོགས་ཏེ། འདིར་སྟོང་པ་ཆེན་པོ་ཡི་

གེ་ལྔ་ནི་ཐབས་ཝཾ་ཡིག་རྡོ་རྗེ་སྟེ་བརྟེན་པའོ། །དེའི་སྟོང་པ་ཆེན་པོ་འགྱུར་མེད་དང་པོ་གྲི་གུག་གི་

རྣམ་པས་མཚོན་པ་ནི། ཁམས་གསུམ་པའི་རྣམ་པར་ཤེས་པ་སྒྲིབ་བྲལ་དུ་འགགས་པ་རྣམ་པར་

ངེས་པའི་ཕུང་པོ་གཞན་མི་བསྐྱོད་པ་ཆོས་དབྱིངས་ཡེ་ཤེས་ཏེ། ཡེ་ཤེས་ཀྱི་ཕུང་པོ་སྒྲིབ་བྲལ་དུ་

འགགས་པ་ཡེ་ཤེས་གཞན་རྡོ་རྗེ་སེམས་དཔའ་ཡང་སྟོང་པ་དང་པོའ།ོ །འདི་ཉིད་ནི། གང་ལ་ཐོག་

མཐའ་དབུས་མེད། །ཅེས་པ་ལ་སོགས་པ་སྟེ། ཡོན་ཏན་མེད་པ་དེ་ལ་ཕྱག་འཚལ་ལོ། །ཞེས་པའི་

མཐར་ཐུག་པས་བསྟན་པའོ། །དེ་ལ་སྟོང་པ་དང་པོ་འདི་ནི་རྣམ་ཤེས་ཀྱི་ཕུང་པོའ་ིདྲུག་ཚན་དང༌། 

ཡེ་ཤེས་ཀྱི་ཕུང་པོའ་ིདྲུག་ཚན་གྱིས་བསྡུས་པའི་ཆོས་ཐམས་ཅད་སྒྲིབ་པ་དང་བྲལ་བ་ཉིད་དང༌། རོ་

མཉམ་པ་ཉིད་དང༌། གཅིག་ཏུ་འདྲེས་པར་གྱུར་པ་ཉིད་ནི་སྟོང་ཆེན་དང་པོ་ཆོས་དབྱིངས་ཡེ་ཤེས་ཏེ། 

འཁོར་བའི་རྣམ་ཤེས་ཡེ་ཤེས་ཀྱིས་བསྡུས་པའི་དབང་པོ་དང་ཡུལ་ལ་སོགས་པ་རྣམས་ཀྱི་ཆོས་



ཡེ་ལེའི་མདོར་བསྡུས་བཞི་པའི་རྣམ་བཤད། 411

ཉིད་ལས་འདས་པ། རང་བཞིན་གྱིས་འོད་གསལ་བ་སྟེ། ཀུན་རྫོབ་པའི་ཆོས་རྣམས་འོད་གསལ་བ་

དོན་དམ་ཆོས་ཀྱི་དབྱིངས་ཀྱི་རང་བཞིན་དུ་གནས་པ་སྟེ། རྩ་རྒྱུད་ལས། རྣམ་པར་ཤེས་པའི་ཆོས་

ཉིད་འདས། །ཡེ་ཤེས་དག་པ་གོས་པ་མེད། །རང་བཞིན་འོད་གསལ་ཆོས་རྣམས་ནི། །ཆོས་ཀྱི་

དབྱིངས་ཀྱི་བགྲོད་པར་གནས།1།ཞེས་གསུངས་སོ།།

དེ་ཡང་འགྱུར་མེད་དང་པོ་ཆོས་དབྱིངས་ཡེ་ཤེས་གང་ལ་ཐོག་མ་སྐྱེ་བ་དང༌། མཐའ་འཇིག་

པ་དང༌། དབུས་གནས་པ་མེད་ལ། ཞེས་པ་ནི་སྔར་སྲིད་གསུམ་སྐྱེ་དང་འཇིག་པ་མེད། །ཅེས་པའི་

སྐབས་སུ་བཤད་པ་ལྟར་འཁོར་འདས་ཀྱི་མཐའ་གཉིས་དང་བྲལ་བར་སྟོན་ནོ། །སེམས་ཅན་གྱི་

མཚན་མ་རྒྱུ་མཚན་གནས་པ་དང༌། དབང་པོ་འགག་པའི་འཆི་བ་དང༌། སྲིད་པ་གཞན་དུ་སྐྱེ་བ་མེད་

པ་དང་ནི། ཡུལ་གྱི་མཚན་མ་སྒྲ་དང་དྲི་དང་རོ་དང་རེག་བྱ་དང་གཟུགས་ཀྱི་མཚན་མ་དང༌། འཛིན་

བྱེད་སྒོ་ལྔའི་སེམས་ཀྱི་རང་བཞིན་དུའང་མེད་ལ། མུ་སྟེགས་རྣམས་ཀྱིས་བརྟགས་པའི་རང་བཞིན་

ཉེར་བཞི་དང་ནི་ཤེས་རིག་གི་སྐྱེས་བུ་ཡང་མེད་ཅིང་སྡུག་བསྔལ་གྱིས་འཆིང་བའི་འཁོར་བ་དང༌། 

དེ་ལས་གྲོལ་བའི་མྱང་འདས་མར་མེ་ཤི་བ་ལྟ་བུ་དང༌། བདེ་སྡུག་གི་བྱེད་པ་པོར་འདོད་པའི་བདག་

དང་གཙོ་བོ་ལ་སོགས་པའི་ངོ་བོར་ཡང་མེད་ལ། རྒྱུ་འབྲས་ཀྱི་མཚན་མ་ཆོས་རྣམས་སྐྱེད་པར་བྱེད་

པའི་ས་བོན་རྒྱུ་དང༌། གསལ་བར་མངོན་དུ་གྱུར་པའི་འབྲས་བུའི་དུས་ཀྱི་ཆོས་ཀྱི་ངོ་བོར་ཡང་མེད་

ཅིང༌། མཐའ་དག་སྟེ་མཐའ་ཡས་པའི་སྲིད་པར་ཉམས་སུ་མྱོང་བའི་སྡུག་བསྔལ་དང༌། འགྱུར་བའི་

བདེ་བ་ཉིད་ཀྱི་རང་བཞིན་དུ་ཡང་མེད་དེ། དེ་ལྟར་ན་འཁོར་འདས་གཉིས་ཀ་ལ་མི་གནས་པས་མི་

གནས་པའི་མྱ་ངན་ལས་འདས་པ་གཟུང་འཛིན་ལ་སོགས་པའི་མཚན་མ་མེད་ཅིང༌། འཕེལ་འགྲིབ་

འཆར་ནུབ་སྐྱེ་འཆི་འཆིང་གྲོལ་ལ་སོགས་པའི་བྱེད་པ་རྣམས་དང་བྲལ་བ་ཉི་ཟླའི་ཡོན་ཏན་མེད་

པའི་བདེ་བ་ཆེན་པོ་དེ་ལ་ཕྱག་འཚལ་ལོ།།

དེ་ལྟར་ན་ཆོས་དབྱིངས་ཡེ་ཤེས་ནི་འཁོར་བའི་བག་ཆགས་མ་ལུས་པ་སྤངས་པས་རྣམ་

པར་ཤེས་པའི་ཆོས་ཉིད་ལས་འདས་པ། ཡེ་ཤེས་གཟུང་འཛིན་གཉིས་སུ་མེད་པའི་ཚུལ་འཆང་

བ། ཞེས་པ་ཏེ། རྣམ་པར་ཤེས་པའི་ཆོས་ཉིད་ལས་འདས་པའི་ཕྱིར་དེའི་རིགས་ལས་བྱུང་བ་སྒྲིབ་

1  བཀའ་འགྱུར། དཔེ་བསྡུར་མ། དེབ། ༡༠༠ ཤོག ༡༨༩ ཕྲེང་། ༡༠

བཅས་ཀྱི་ཡེ་ཤེས་ཀྱི་ཕུང་པོ་དང་རྣམ་པར་ཤེས་པའི་ཕུང་པོ་དང༌། ནམ་མཁའི་ཁམས་ལ་སོགས་

པའི་སྒྲས་ཡེ་ཤེས་ཀྱི་ཁམས་དང༌། རྣ་བ་དང་ཡིད་ཀྱི་དབང་པོ་དང༌། ལ་སོགས་པས་སྒྲ་དང་ཆོས་

ཀྱི་དབྱིངས་དང༌། མཆོག་གི་དབང་པོ་དང་བྷ་ག་དང༌། དྲི་ཆུ་འཛག་པ་དང་ཁུ་བ་འཕོ་བ་རྣམས་ལས་

ཀྱང་འདས་པ་ཉིད་དོ། །དེ་ཡང་རྣམ་ཤེས་ཀྱི་ཕུང་པོ་མི་བསྐྱོད་པ། ནམ་མཁའི་ཁམས་རྡོ་རྗེ་དབྱིངས་

ཀྱི་དབང་ཕྱུག་མ། རྣ་བ་ཕྱག་རྡོར། ཆོས་ཀྱི་དབྱིངས་ཆོས་དབྱིངས་རྡོ་རྗེ་མ། དྲི་ཆུ་འབབ་པ་ཁྲོ་བོ་

གཙུག་ཏོར་ཅན། དྲི་ཆུ་འདོར་བའི་བྱ་བ་ཁྲོ་མོ་ཤིན་ཏུ་སྔོན་མོ་སྟེ། རྣམ་ཤེས་ཀྱི་ཕུང་པོའ་ིདྲུག་ཚན་

དང་། ཡེ་ཤེས་ཀྱི་ཕུང་པོ་རྡོར་སེམས། ཡེ་ཤེས་ཀྱི་ཁམས་སྣ་ཚོགས་ཡུམ། ཡིད་དབང་ཀུན་བཟང༌། 

སྒྲ་སྒྲ་རྡོ་རྗེ་མ། ཁུ་བ་འབབ་པའི་མཆོག་དབང་ཁྲོ་བོ་གནོད་མཛེས། ཁུ་བ་འདོར་བའི་བྱ་བ་ཁྲོ་མོ་

དྲག་ཅན་མ་སྟེ། ཡེ་ཤེས་ཀྱི་ཕུང་པོའ་ིཚན་ནོ། །སྒྲིབ་པ་དང་བྲལ་བའི་དྲུག་ཚན་འདི་གཉིས་ཀ་སྟོང་

ཆེན་འགྱུར་མེད་ཡི་གེ་དང་པོའ།ོ།

དེ་ནས་སྟོང་པ་ཆེན་པོ་འགྱུར་མེད་གཉིས་པ་དབྱུག་པའི་རྣམ་པས་མཚོན་པ་ནི། འདུ་བྱེད་

ཀྱི་ཕུང་པོ་དང་རླུང་གི་རིགས་རྣམས་སྒྲིབ་བྲལ་དུ་འགགས་པ། འདུ་བྱེད་གཞན་དོན་ཡོད་གྲུབ་པ་

བྱ་བ་ནན་ཏན་གྱི་ཡེ་ཤེས་ཏེ། དུས་དང་སྣ་ཚོགས་ལ་སོགས་རྡོ་རྗེ་ཞེས་པ་ལ་སོགས་པ་ནས། དུས་

ཀྱི་འཁོར་ལོ་ལ་ཕྱག་འཚལ་ལོ། །ཞེས་པའི་མཐར་ཐུག་པར་གོ་སླའོ། །ཞེས་གོ་སླར་བཞག་པ་ཅུང་

ཟད་བཤད་ན། འཕོ་བའི་སྐད་ཅིག་འགག་པར་གྱུར་པ་མཆོག་ཏུ་མི་འགྱུར་བ་འཕོ་བ་མེད་པའི་སྐད་

ཅིག་ནི་དུས་དང༌། དེས་བསྐྱེད་པའི་བྱ་གྲུབ་ཡེ་ཤེས་ནི་གདུལ་བྱ་རྣམས་ལ་སྣ་ཚོགས་སུ་སྤྲུལ་བས་

སྣ་ཚོགས་སྒྱུ་མ་འཛིན་པ་དང༌། ལ་སོགས་པས་རྣམ་པ་ཀུན་དང་སྒྱུ་འཕྲུལ་དྲ་བའི་ཚུལ་འཆང་ཞིང༌། 

རྟོག་པས་མི་ཕྱེད་པས་རྡོ་རྗེ་དང༌། ཐོག་མཐའ་མེད་ཅིང་རྡོ་རྗེ་སེམས་དཔའི་ངོ་བོ་དཔལ་མཆོག་དང་

པོའ་ིསྐྱེས་བུ་དང༌། འཇིག་རྟེན་པའི་དཔེར་བྱ་བ་ལས་འདས་པས་དཔེ་ཟླ་མེད་ཅིང༌། སྒྲིབ་བྲལ་གྱི་

ཆོས་ཐམས་ཅད་ལ་ཁྱབ་པས་ཀུན་ཏུ་འགྲོ་བ། འཛིན་པ་ཐབས་ཅད་སྤངས་པས་སྤྲོས་པ་མེད་པ་སྟེ། 

དབང་པོ་ཐམས་ཅད་པ་ཡིན་པས་དབང་པོ་རེ་རེ་ནས་ཀྱང་ནི་དོན་ཐམས་ཅད་འཛིན་པས་རྣ་བ་དང་

སྣ་དང་ཁ་དང་མིག་དང་མགོ་དང་ཕྱག་དང་ཞབས་རྣམས་ཐམས་ཅད་བརྩེགས་པ་ལ་གནས་པ་སྟེ། 

ལུས་ཀྱི་དབང་པོ་དང་ལས་དབང་ལ་སོགས་པ་ཐམས་ཅད་སྒྲིབ་བྲལ་དུ་གྱུར་པས་དབང་པོ་རེ་རེས་



ཡེ་ལེའི་མདོར་བསྡུས་བཞི་པའི་རྣམ་བཤད། 413

ཀྱང་དོན་ཐམས་ཅད་ལ་འཇུག་པར་བྱེད་པས་ན་དབང་པོ་ཐམས་ཅད་པ་དང་བརྩེགས་པ་ལ་གནས་

པ་ཅེས་བྱ་སྟེ། དཔའ་བར་འགྲོ་བའི་མདོ་ལས་བཅོམ་ལྡན་འདས་ཀྱི་གཙུག་ཏོར་གྱིས་ཀྱང་གཟིགས་

སོ། །ཞེས་སོགས་གསུངས་པ་བཞིན་དུ། གཙུག་ཏོར་དང་སྙན་དང༌། བ་སྤུའི་བུ་ག་ཚུན་ཆད་ཀྱིས་

ཀྱང་གཟིགས་པའི་བྱ་བ་བྱེད་པས་ཀུན་ནས་སྤྱན་ཞེས་སོགས་སུ་གསུངས་པ་ཡིན་ལ། འབུམ་ལྔ་

དགྱེས་པའི་རྡོ་རྗེ་ལས་ཀྱང༌། རྒྱུ་དང་འབྲས་བུ་འགགས་པ་ལས། །རྒྱལ་བའི་དབང་པོ་ཀུན་གཞན་

ཏེ། །ཞེས་སོགས་དང༌། ཀུན་ནས་ཕྱག་དང་ཞབས་སོགས་པ། །ཀུན་ནས་སྤྱན་དང་དབུ་དང་

ཞལ། །འཇིག་རྟེན་ཀུན་ནས་ཐོས་པ་ཅན། །ཐམས་ཅད་ཁྱབ་སྟེ་བཞུགས་པའོ།1།ཞེས་གསུངས་པ་

ལྟར་རོ། །རྣ་བ་སྣ་དང་ཁ་དང་མིག །མགོ་དང་ལག་པ་རྐང་པ་ནི། ཐམས་ཅད་དུ་ནི་བརྩེགས་གནས་

པ། །འབྱུང་བའི་མཐའ་སྟེ་ཞེས་འདོན་ནོ།།

འབྱུང་བའི་མཐའ་ནི་རྣམ་བཤད་རིགས་པར། མཐའ་ནི་ཟད་དང་འཇུག་ཆ་དང༌།2།ཞེས་པ་

ལྟར། འབྱུང་བའི་ཚོགས་ཐམས་ཅད་སྒྲིབ་བྲལ་དུ་ཟད་ཅིང་འགགས་པའི་མཐར་གྱུར་པས་འབྱུང་

བའི་མཐའོ། །ཡང་ན་འབྱུང་བ་བཞིའི་མཐའ་རླུང་གི་ཁམས་པ་ལ་བྱའོ། །འབྱུང་པོ་སྒྲིབ་བྲལ་གྱི་

སྲིད་པ་གསུམ་གྱི་དབང་ཕྱུག་ཏུ་གྱུར་པས་ན་མགོན་པོ། སྒྲིབ་བྲལ་གྱི་སྲིད་པ་གསུམ་པོ་ཀུན་

གྱི་མཆོག་འཛིན་པ། དག་པའི་སྲིད་གསུམ་བསྐྱེད་པའི་འགྱུར་མེད་བདེ་བའི་རྒྱུ་སྐད་ཅིག་རྣམ་

དག་གི་བྱེད་པ་པོའ་ིརྒྱུར་གྱུར་པ་སྟེ། དེ་ཉིད་ཀྱང་རིག་བྱེད་ལ་སོགས་པའི་ཆོས་ཀྱིས་བགྲོད་ཅིང་

རྟོགས་བྱ་མ་ཡིན་གྱི། ནང་གི་རིག་པ་རྣམ་པ་ཐམས་ཅད་པའི་སྟོང་པ་རྒྱུ་དང༌། འགྱུར་མེད་བདེ་

བ་འབྲས་བུའི་བདག་ཉིད་ཅན་དབྱེར་མེད་པའི་རྡོ་རྗེའི་རྣལ་འབྱོར་དག་གིས་བགྲོད་བྱའམ་རྟོགས་

བྱ་འགྱུར་བའི་བག་ཆགས་སྤངས་པས་མཆོག་གི་བདེ་བའི་གོ་འཕང་དཔལ་དུས་ཀྱི་འཁོར་ལོ་ལ་ 

ཕྱག་འཚལ་ལོ། །ཞེས་པའོ།།

དེ་བཞིན་དུ་གཞན་དེ་རྣམས་འདུ་བྱེད་ཅེས་གསུངས་པའི་ཕྱིར་སྟོང་པ་གཉིས་པས་

སྒྲིབ་བཅས་ཀྱི་འདུ་བྱེད་ཀྱི་ཕུང་པོ་དང༌། རླུང་གི་ཁམས་དང༌། ལ་སོགས་པས་སྣ་དང༌། རེག་བྱ་

1  བསྟན་འགྱུར། དཔེ་བསྡུར་མ། དེབ། ༦ ཤོག ༡༡༨༠ ཕྲེང་། ༨ ནང་དུ་དྲངས།

2  བསྟན་འགྱུར། དཔེ་བསྡུར་མ། དེབ། ༧༧ ཤོག ༩༥ ཕྲེང་། ༤

དང༌། ཁའི་དབང་པོ་དང༌། བཤང་བ་འདོར་བ་རྣམས་སྒྲིབ་པ་མེད་པར་གྱུར་པའི་འདུ་བྱེད་སོགས་

གཞན་ཏེ། འདུ་བྱེད་དོན་གྲུབ། རླུང་སྒྲོལ་མ། སྣ་ནམ་སྙིང༌། རེག་བྱ་རེག་བྱ་རྡོ་རྗེ་མ། ཁ་བགེགས་

མཐར་བྱེད། བཤང་བ་འདོར་བ་ཤིན་ཏུ་བརྩོན་འགྲུས་མ་ཉིད་ལ་སོགས་པར་བསྟན་པར་རིག་པར་

བྱའོ། །དེ་ནས་སྟོང་པ་ཆེན་པོ་འགྱུར་མེད་གསུམ་པ་ཐིག་ལེ་གཉིས་ཀྱིས་མཚོན་པ་ནི་ཚོར་ཕུང་

འགགས་པ་རིན་ཆེན་འབྱུང་ལྡན་མཉམ་ཉིད་ཡེ་ཤེས་ཏེ། སྤྲོ་བྱེད་ཅེས་པ་ལ་སོགས་པ་ནས། རྣམ་

པར་བཅད་པ་དེ་ལ་ཕྱག་འཚལ་ལོ། །ཞེས་པའི་མཐར་ཐུག་པས་བསྟན་པ་སྟེ། དེ་ཡང་མཉམ་ཉིད་

ཡེ་ཤེས་དེ་ཉིད་ནི། རྩ་བའི་རྒྱུད་ལས། དངོས་གྲུབ་མཉམ་པ་ཉིད་གྱུར་ནས། །དངོས་པོ་གཅིག་ཏུ་

མི་འགྱུར་གནས། །མི་འགྱུར་ཡེ་ཤེས་ལས་བྱུང་བ། །ཆད་པ་མ་ཡིན་རྟག་པ་མིན།1།ཅེས་གསུངས་

པ་ལྟར། དངོས་པོ་ཐམས་ཅད་མི་འགྱུར་བའི་བདེ་བར་རོ་མཉམ་དུ་གྱུར་ནས། རྟག་ཆད་སོགས་དང་

བྲལ་བར་གནས་པ་སྟེ། དེ་ཉིད་ནི་ནང་ལུས་ལ་རྡུལ་གྱི་ཆ་གཏུམ་མོ་ཡེ་ཤེས་ཀྱི་མེ་སྟེ། རྡུལ་ནི་སྐྱེ་

འགྲོ་སྐྱེད་པར་བྱེད་པ་ཡིན་པའི་ཕྱིར་སྤྲོ་བྱེད་དམ། ཡང་ན་གཏུམ་མོ་ཡེ་ཤེས་ཀྱི་མེ་ནི་འོད་ཟེར་སྤྲོ་

བར་བྱེད་པའོ། །དེ་ཉིད་སྲོག་དང་ཐུར་སེལ་གཅིག་ཏུ་འདྲེས་པས་མེ་དེ་འབར་བ་ཡིན་པས་ནུས་

པའི་ངོ་བོ། དེས་སྤྱི་བོའ་ིཟླ་བ་ཞུ་བར་བྱེད་པས་གློག་གི་མེ་དང་མཚུངས་ཤིང་བཟོད་པར་དཀའ་བའི་

གཟི་བརྗིད་དང་ལྡན་པས་ཉི་མ་བཅུ་གཉིས་དག་གི་གཟི་བརྗིད་ཅན། མཆོག་ཏུ་མི་འགྱུར་བའི་བདེ་

བ་ནི་ཡེ་ཤེས་རྡོ་རྗེ་ཡིན་ལ། དེའི་སྣང་བ་ཉིད་མཆོག་གི་གོ་འཕང་སྟེ། དེར་བགྲོད་པར་བྱེད་པའི་

རྣམ་པར་གཅོད་པ་ཚེག་དྲག་གི་གཟུགས་ཅན་དེ་ལ་ཕྱག་འཚལ་ལོ། །ཞེས་པའོ།།

དེ་ལྟར་ན། གཞན་དེ་ནི་ཚོར་བ་ཞེས་གསུངས་པའི་ཕྱིར་སྒྲིབ་བཅས་ཀྱི་ཚོར་བའི་ཕུང་

པོ། མེ་ཁམས་མིག་དབང་དང་ལ་སོགས་པ་རོ་དང༌། ལག་པའི་དབང་པོ་དང༌། འགྲོ་བ་རྣམས་

སྒྲིབ་པ་མེད་པ་ཉིད་ནི་ཚོར་བའི་ཕུང་པོ་རིན་འབྱུང་། མེ་ཁམས་གོས་དཀར་མོ། མིག་ས་སྙིང༌། 

རོ་རོ་རྡོ་རྗེ་མ། ལག་པའི་དབང་པོ་ཤེས་རབ་མཐར་བྱེད། འགྲོ་བའི་བྱ་བ་རྨུགས་བྱེད་མ་སྟེ། དེ་

རྣམས་ནི་སྒྲིབ་བྲལ་གྱི་སྟོང་པ་གསུམ་པའོ། །དེ་ནས་སྟོང་པ་ཆེན་པོ་འགྱུར་མེད་བཞི་པ་ཐིག་ལེས་

མཚོན་པ་ནི་འདུ་བྱེད་འགགས་པ་སོར་རྟོག་ཡེ་ཤེས་ཏེ། དཀར་པོ་ཞེས་པ་ལ་སོགས་པ་ནས་

1  བཀའ་འགྱུར། དཔེ་བསྡུར་མ། དེབ། ༡༠༠ ཤོག ༡༨༩ ཕྲེང་། ༢

ཐིག་ལེའི་གཟུགས་ལ་ཕྱག་འཚལ་ལོ། །ཞེས་པའི་མཐར་ཐུག་པས་བསྟན་ཏེ། དེ་ཡང་སོར་རྟོག་

ཡེ་ཤེས་དེ་ནི་ནང་གི་བྱང་ཆུབ་ཀྱི་སེམས་དཀར་པོ་འཕོ་བ་མེད་པའོ། །དེ་ཉིད་སྒྲིབ་བྲལ་གྱི་སྲིད་

གསུམ་སྐྱེད་བྱེད་དུ་གྱུར་པས་འཇིག་རྟེན་གསུམ་གྱི་མགོན་པོ་རི་བོང་འཛིན་པ་གཙུག་ཏོར་གྱི་ཧཾ་

ཡིག་ལ་གནས་པ་ལ་གཏུམ་མོའ་ིམེ་ལྕེས་རེག་པ་ལས་གསང་གནས་བར་དུ་འཛག་པ། འཇིག་

རྟེན་ཀུན་གྱི་སྤྱི་བོའ་ིའཁོར་ལོར་ཡང་དག་པར་གནས་པ། ཡེ་ཤེས་ཀྱི་བདུད་རྩིའི་རང་བཞིན་ཁུ་

བ་འཕོས་པའི་དབང་གིས་སྲིད་པར་འཆི་བ་སེལ་ཞིང་བདུད་དང་ཉོན་མོངས་བཅོམ་ནས་སངས་

རྒྱས་ཀྱི་གོ་འཕང་སྟེར་བས་སྲིད་པའི་འཇིགས་པ་འཇོམས་པར་བྱེད་པ་ཐིག་ལེའི་གཟུགས་ཅན་ 

དེ་ལ་ཕྱག་འཚལ་ལོ། །ཞེས་པའོ།།

དེ་ལྟར་འདུ་ཤེས་དེ་ནི་གཞན་ཞེས་གསུངས་པའི་ཕྱིར། སྒྲིབ་བཅས་ལས་གཞན་འདུ་ཤེས་

ཀྱི་ཕུང་པོ་འོད་དཔག་མེད། ཆུའི་ཁམས་མཱ་མ་ཀཱི། ལ་སོགས་པས་ལྕེ་དབང་འཇིག་རྟེན་དབང་

ཕྱུག །གཟུགས་གཟུགས་རྡོ་རྗེ་མ། རྐང་པའི་དབང་པོ་པདྨ་མཐར་བྱེད། ལེན་པ་ཁེངས་བྱེད་མ་

སྟེ། དེ་དག་ནི་སྒྲིབ་བྲལ་གྱི་སྟོང་པ་བཞི་པའོ། །དེ་ནས་སྟོང་པ་ཆེན་པོར་འགྱུར་མེད་ལྔ་པ་ཐོབ་

པའི་རྣམ་པས་མཚོན་པ་གཟུགས་ཕུང་སྒྲིབ་བྲལ་དུ་འགགས་པའི་མེ་ལོང་ཡེ་ཤེས་ཏེ། སེམས་

ཙམ་ཞེས་པ་ལ་སོགས་པ་ནས། རྡོ་རྗེ་སེམས་དཔའ་ཕྱག་འཚལ་ལོ། །ཞེས་པའི་མཐར་ཐུག་པས་

བསྟན་ཏེ། དེ་ནི་རྣམ་པ་ཐམས་ཅད་པའི་སྟོང་གཟུགས་རང་གི་སེམས་ཀྱི་སྣང་བ་ཙམ། དེ་ཉིད་

ནི་འཛག་བདེ་སོགས་ལས་ཡིད་སྐྱེད་1པས་སྔགས་ཀྱི་ངོ་བོ་སྒྲིབ་བྲལ་གྱི་ཕུང་ཁམས་སྐྱེ་མཆེད་

ཀྱི་ལྷ་ཡིས་ཡོངས་སུ་བསྐོར་བ་ཞེས་པའམ། ཡང་ན་ལྷ་ནི་བྱང་ཆུབ་ཀྱི་སེམས་ཉིད་ཡིན་ཅིང༌། 

དེས་ཀུན་ནས་ཁྱབ་པས་ན་ཡོངས་སུ་བསྐོར་བའོ། །སཾ་བྷུ་ཊ་ལས། དངོས་པོ་འདི་དག་ཀུན་རང་

བཞིན། །བྱང་ཆུབ་སེམས་ཀྱི་རང་བཞིན་ཏེ། །དེ་ཕྱིར་དེ་ཉིད་ལྟ་ཡིན་ཅིང། །དེ་ཉིད་བཅོམ་ལྡན་རྡོ་རྗེ་ 

ཅན།2།ཞེས་པ་ལྟར་རོ།།

ཡང་ན་ལྷའི་ངོ་བོ་ཕུང་ཁམས་སྐྱེ་མཆེད་ཀྱི་ཚོགས་ཀྱིས་ཡོངས་སུ་བསྐོར་བ་ཞེས་བཤད་

1  ཞོལ། ཤོག ༢༨༩ ན ༤། གཙང་། ཤོག ༢༡༨ བ ༥ ཡིད་སྐྱོབ་པས་

2  བཀའ་འགྱུར། དཔེ་བསྡུར་མ། དེབ། ༧༩ ཤོག ༢༩༣ ཕྲེང་། ༡

པར་བྱའོ། །དེ་ལྟ་བུའི་རྡོ་རྗེ་སེམས་དཔའ་མེ་ལོང་ཡེ་ཤེས་ངོ་བོ་སེམས་ཀྱི་སྣང་བ་ཙམ་ལྷས་ཡོངས་

སུ་བསྐོར་བ་དེ་ཉིད། སྡིག་པའི་ལས་ཅན་རྣམས་ལ་སྡུག་བསྔལ་ཏེ་མི་བཟད་པའི་ཚུལ་དུ་སྟོན་ཅིང༌། 

བསོད་ནམས་ཀྱི་སྟོབས་ཅན་གང་ཟག་དམ་པ་རྣམས་ལ་ཞི་བའི་གཟུགས་ཀྱིས་ནི། འགྱུར་མེད་བདེ་

བའི་རང་བཞིན་གྱི་དངོས་གྲུབ་ཉིད་སྟེར་ལ། རང་གིས་བྱས་པའི་སྡིག་པའི་ལས་མི་བཟད་པའི་སྡུག་

བསྔལ་ཉམས་སུ་མྱོང་བ་རྣམས་ལ་དྲག་པོའ་ིགཟུགས་ཀྱིས་སྡུག་བསྔལ་མི་བཟད་པ་སྟེར་བར་སྣང་

སྟེ། མདོར་ན་གང་ཟག་གང་གིས་དགེ་མི་དགེའི་ལས་གང་དང་གང་རབ་ཏུ་བྱས་པ་དེ་དག་རང་

གི་སེམས་ལ་ལས་ཀྱི་ཆོ་ག་སྤྱད་པ་བཞིན་དུ་ལས་དེ་དང་དེའི་འབྲས་བུ་བསྐྱེད་པར་སྣང་བ་སྒྲིབ་

བྲལ་གྱི་བརྟན་གཡོ་ཀུན་ལ་ཁྱབ་ཅིང༌། ཐམས་ཅད་དེའི་བདག་ཉིད་དུ་གྱུར་པས་འཇིག་རྟེན་དབང་

པོ། ཆོས་ཅན་སྣ་ཚོགས་པའི་གཟུགས་སུ་སྣང་བ་ཅན། སྒྲིབ་བྲལ་གྱི་སྲིད་གསུམ་སྐྱེད་པར་མཛད་

པ་བདེ་སྟོང་དབྱེར་མེད་རྡོ་རྗེ་སེམས་དཔའ་ལ་ཡང་ཕྱག་འཚལ་ལོ། །ཞེས་པའོ། །དེ་ལྟར་ན་གཞན་

དེ་ནི་གཟུགས་ཞེས་གསུངས་པའི་ཕྱིར། གཟུགས་ཀྱི་ཕུང་པོ་དང༌། དེའི་རིགས་ཅན་སའི་ཁམས་

དང༌། ལ་སོགས་པས་ལུས་དབང་དང༌། དྲི་དང་བཤང་བའི་དབང་པོ་དང་བྱ་བ་བརྗོད་པ་རྣམས་

སྒྲིབ་པ་མེད་པ་ཉིད་དེ། དེ་ཡང་གཟུགས་ཕུང་རྣམ་སྣང༌། ས་ཁམས་སྤྱན་མ། ལུས་སྒྲིབ་སེལ། དྲི་

དྲི་རྡོ་རྗེ་མ། བཤང་བའི་དབང་པོ་གཤིན་རྗེ་མཐར་བྱེད། བརྗོད་པ་རེངས་བྱེད་མ་སྟེ། སྒྲིབ་བྲལ་

གྱི་དྲུག་ཚན་འདི་ནི་སྒྲིབ་བྲལ་གྱི་སྟོང་པ་ལྔ་པའོ། །འདིའི་རྒྱས་པ་ནི་འཇིག་རྟེན་ཁམས་ཀྱི་ལེའུ་

དང་པོར་ཟུང་བདུན་གྱི་སྐབས་སུ་བརྗོད་ཟིན་ཏོ། །དེས་ན་འདིར་མ་བཀྲོལ་ལོ། །འདི་རྣམས་ནི་ 

སྟོང་པ་ཆེན་པོ་ཡི་གེ་ལྔའོ།།

གཉིས་པ་ནི། དེ་ནས་ཐིག་ལེ་སྟོང་པ་ཡི་གེ་དྲུག །ཅེས་པ་ནི་ཝཾ་ཡིག་རྡོ་རྗེ་སྟོང་ཆེན་ཡི་གེ་

ལྔ་འདིའི་རྟེན་དུ་གྱུར་པའི་ཨེ་ཡིག་ཆོས་འབྱུང་སངས་རྒྱས་ཀྱི་གཟུགས་ཀྱི་མཚན་ཉིད་དུ་ཁམས་

གསུམ་པོ་ཐམས་ཅད་མཐོང་བ་དང༌། དུས་གསུམ་པོའ་ིཆོས་ཐམས་ཅད་དུ་འཇུག་པའི་སྟོང་པ་པྲ་

ཕབ་པ་དང་མཚུངས་པའོ། །འདི་ཡིས་སྒྲིབ་བཅས་ཀྱི་ཆོས་འགོག་པ་ནི་ཕུང་པོ་དང་ལ་སོགས་

པས་ཁམས་དང་དབང་པོ་དང་ཡུལ་དང་ལས་དབང་དེའི་བྱ་བའི་བདག་ཉིད་སྒྲིབ་བཅས་ཀྱི་ཕུང་པོ་

སོ་དྲུག་དང༌། རོ་དྲུག་དང་ཁམས་དྲུག་ལ་སོགས་པ་སྒྲིབ་བཅས་ཀྱི་ཁམས་སུམ་ཅུ་རྩ་དྲུག་དང༌། དེ་



ཡེ་ལེའི་མདོར་བསྡུས་བཞི་པའི་རྣམ་བཤད། 417

རྣམས་ལ་ཁྱབ་པར་བྱེད་པ་འགྱུར་བའི་བདེ་བའི་ཡེ་ཤེས་དང་བཅས་པ་སུམ་ཅུ་རྩ་བདུན་ཏེ། འདི་

རྣམས་སྒྲིབ་པ་མེད་པར་གྱུར་པ་ཉིད་ནི་ཆོས་ཀྱི་སྐུ་ཆོས་འབྱུང་དུ་བརྗོད་དོ། །འདི་ནི་རྡོ་རྗེ་བཞི་པ་

ཡེ་ཤེས་རྡོ་རྗེ་དང༌། སྟོང་ཆེན་ཡིག་ལྔ་ཆོས་སྐུའི་རྟེན་ཏེ། སྟོང་ཆེན་ཡིག་ལྔ་དང༌། ཐིག་ལེ་སྟོང་པ་

ཡི་གེ་དྲུག་པོ་འདི་དག་གི་སྤྲུལ་པ་ནི་སྤྲུལ་པའི་སྐུ་རྫུ་འཕྲུལ་སྣ་ཚོགས་སྟོན་པར་བྱེད་པའོ། །ཆོས་

སྟོན་པར་བྱེད་པའི་སྒྲ་ནི་ལོངས་སྤྱོད་རྫོགས་པའི་སྐུའོ། །དེའི་ཕྱིར་གཅིག་དང་དུ་མ་དག་ཀྱང་

གཅིག་ཅིང་མཉམ་དང་མི་མཉམ་པ་ཅེས་པ་ལ་སོགས་པས་དབུ་མའི་གྲུབ་པའི་མཐའ་བསྟན་པའོ།།

དེ་ཡང་རྣམ་ཀུན་མཆོག་ལྡན་གྱི་སྟོང་ཉིད་དེ། དོན་གཅིག་དང་དུ་མ་དག་ཏུ་སྣང་བ་ཡིན་

ཀྱང་སྟོང་པ་ཉིད་དུ་རོ་གཅིག་ཅིང༌། མཉམ་པ་གཡས་པའི་རླུང་དང༌། མི་མཉམ་པ་གཡོན་པའི་རླུང་

དབུ་མར་མཉམ་པ་ལས་བྱུང་བ་གཡས་ལྷོ་དང༌། གཡོན་བྱང་དང༌། མདུན་ཤར་དང༌། རྒྱབ་ནུབ་

དང༌། སྟེང་དང་འོག་ཀུན་ནས་ཁ་དོག་དཀར་པོ་དང་ལྗང་ཀུ་ལ་སོགས་པ་ཁ་དོག་སྣ་ཚོགས་སུ་

སྣང་བ་ཡང་ཁ་དོག་ཆེན་པོ་སྟོང་པའི་ཁ་དོག་གཅིག་གི་གཟུགས་ཅན་ཏེ། ས་བོན་དབྱངས་ཐུང་ངུ་

ཅན་ཟླ་བ་དང༌། རིང་པོ་ཅན་ཉི་མ་དང༌། ཤིན་ཏུ་རིང་པོ་ཅན་སྒྲ་གཅན་ཏེ། དེ་རྣམས་དང་དེ་དག་

གིས་མཚོན་པ་ཁུ་རྡུལ་རྣམ་ཤེས་དང་ལུས་ངག་ཡིད་ཀྱི་ཡོན་ཏན་རྣམས་མེད་པ་ཅེས་པ་ཡིན་ཀྱང་

ཡོན་ཏན་དང་བཅས་པར་སྣང་བ། བུད་མེད་སྐྱེས་པའི་གཟུགས་སུ་སྣང་བ་ཡིན་ཀྱང་ཕྱི་རོལ་གྱི་

སྐྱེས་པ་དང་བུད་མེད་ཡོད་པ་མིན་པ་གང་ཞིག་ཀུན་གྱི་རྟེན་གཅིག་པ་ཅེས་པ་ལ་ཀུན་ནི་མི་འགྱུར་

བའི་བདེ་བ། དེའི་རྟེན་གཅིག་ནི་ནམ་མཁའི་མཚན་ཉིད་རྣམ་ཀུན་མཆོག་གི་སྟོང་ཉིད་དོ། །དེ་ཉིད་

བྷ་ག་བཟང་མོ་ཞེས་པ་ནི་དབང་ཕྱུག་ལ་སོགས་པའི་ཡོན་ཏན་གྱི་བདག་ཉིད་དོ། །མཆོག་གི་བྷ་ག་

ནི་ཁམས་གསུམ་གྱི་མཆོག་སྒྲིབ་པ་དང་བྲལ་བའི་ཁམས་གསུམ་པའི་ངོ་བོའ།ོ །དེས་ན་རྣམ་ཀུན་

མཆོག་གི་སྟོང་པའི་ངོ་བོ་ཤེར་ཕྱིན་གྱི་རང་བཞིན་ཁྱོད་ལ་མགོ་བོས་འདུད་པར་འོས་པ་སྟེ། དེའི་

ཕྱིར་ཁྱོད་ལ་ཞེས་པ་ནི་ཤེར་ཕྱིན་གྱི་ངོ་བོ་འཇམ་དཔལ་ཁྱོད་ལའོ། །ཟླ་བ་བཟང་པོ་བདག་འདུད་

ཅེས་པ་ནི་ཕྱག་འཚལ་བར་གྱུར་ཅིག་ཅེས་པའོ།།

བཅུ་གཅིག་པ་དུས་ཀྱི་འཁོར་ལོའ་ིསྟོན་པ་དང་ཡོན་ཏན་ལ་སོགས་པ་གོ་སླར་བསྟན་པ་ལ་

གཉིས། སྟོན་པ་དང་དུས་ཀྱི་འཁོར་ལོའ་ིཡོན་ཏན་བསྔགས་པ་བསྟན་པ། བསྡུས་རྒྱུད་བསྡུས་ཚུལ་



དྲི་མེད་འོད་ཀྱི་ཡེ་ལེའི་འགྲེལ་བཤད།418

དང་དེའི་ཡོན་ཏན་དང་སྨོན་ལམ་ལ་སོགས་པ་བསྟན་པའོ། །དང་པོ་ལ་གཉིས། རྒྱུད་སྟོན་པ་པོ་རྡོ་

རྗེ་འཆང་ཡིན་པས་མི་སྨད་ཅིང་གུས་པས་བསྟེན་པར་གདམས་པ། སློབ་མ་མཆོག་དམན་གྱི་དབྱེ་

བ་བསྟན་ཏེ་མཆོག་གི་ཡོན་ཏན་བསྔགས་པ་བསྟན་པའོ། །དང་པོ་ནི། ད་ནི་དུས་ཀྱི་འཁོར་ལོའ་ི

ཞེས་སོགས་གོ་སླར་བཞག་པའི་དོན་བཤད་ན། གང་ཞིག་མིའི་འཇིག་རྟེན་དག་འཇིག་རྟེན་དག་

ན་དཔལ་ལྡན་བླ་མ་གཉིས་མེད་ཡེ་ཤེས་ཀྱི་རྡོ་རྗེ་འཛིན་པ་རྩ་ལྟུང་དང་འཕོ་བའི་སྡིག་པ་སོགས་

དང་བྲལ་བ་ནི་རྡོ་རྗེ་འཆང་བདག་གི་ངོ་བོ་སྟེ། དེའི་ཕྱིར་རྡོ་རྗེ་སློབ་དཔོན་དེ་ལ་གནོད་པ་བྱས་ཏེ། 

ཐུགས་སུན་ཕྱུང་བས་སུན་འབྱིན་པ་པོའ་ིསྲོག་ཆགས་རྣམས་ནི་དམ་ཚིག་ཉམས་ནས་ངེས་པར་ཏེ་

ཐེ་ཚོམ་མེད་པར་དམྱལ་བར་ལྟུང་བར་འགྱུར་ཏེ། ལས་འབྲས་མི་བསླུ་བའི་ཆོས་ཉིད་ཡིན་པས་འདི་

ལ་ངོ་མཚར་མེད་དོ། །བླ་མ་དེ་མཉེས་པ་ཡིས་རྡོ་རྗེ་སེམས་དཔའ་བདག་ཀྱང་མགུ་སྟེ། བླ་མ་དེ་ལ་

ཁྲོ་བའི་མི་ཡིས་ཀུན་ནས་ཁྲོས་པ་ཅེས་པ་ཁྲོ་བ་རྣམས་ཀྱི་ནང་ནས་ཆེན་པོའ།ོ །དེའི་རྒྱུ་མཚན་རྒྱལ་

བ་ཀུན་གྱི་ཡབ་རྡོ་རྗེ་སེམས་དཔའ་ལ་ཁྲོས་པའི་ཕྱིར་རོ། །དེས་ན་སློབ་དཔོན་དེ་ཉིད་སེམས་ཅན་

རྣམས་ལ་ཐར་པའི་གོ་འཕང་འགྱུར་མེད་བདེ་བར་རོ་མཉམ་པའི་འབྲས་བུ་སྟེར་བར་མཛད་པ་པོ་

ཡིན་པའི་ཕྱིར། བུ་རྣམས་ཏེ་སློབ་མ་རྣམས་ཀྱིས་ནི་དུས་གསུམ་དུ་ཕྱག་བྱ་བའི་འོས་དང༌། མཎྜལ་

ལ་སོགས་པས་མཆོད་པ་བྱ་བའི་འོས་སོ།།

གཉིས་པ་ནི། སྡིག་ཅན་གྱི་མཐར་ཐུག་གང་ཡིན་ན་སྐྱེས་བུ་གང་ཞིག་དཔལ་ལྡན་བླ་མའི་

ཞབས་པད་བཟང་པོ་དག་ལ་སྔ་དྲོ་གུང་ཕྱི་དྲོ་སྟེ་དུས་གསུམ་དག་ཏུ་ཕྱག་མི་བྱེད་པ་དེའོ། །རྣམ་

པར་མི་ཤེས་པའི་རྨོངས་པའི་མཐར་ཐུག་གང་ཡིན་ན་རྣམ་པ་མང་པོའ་ིམེ་ཏོག་རྣམས་ཀྱིས་དུས་

གསུམ་དུ་ནི་བླ་མ་དང་འདོད་པའི་ལྷ་ལ་མཎྜལ་འབུལ་བར་མི་བྱེད་པ་དེའོ། །མྱུར་དུ་མནར་མེད་

པའི་དམྱལ་བར་འགྲོ་བའི་མཐར་ཐུག་གང་ཡིན་ནི་སྐྱེས་བུ་གང་ཞིག་འགྱུར་མེད་བདེ་བར་རོ་

མཉམ་པའི་འབྲས་བུ་སྟེར་བར་བྱེད་པའི་བླ་མ་ཐུགས་སུན་ཕྱུང་ནས་སྐྱོ་བ་སྐྱེད་པར་བྱེད་པ་པོ་

དེའོ། །དབང་བཞི་པ་ཤེས་རབ་ཡེ་ཤེས་ཐོབ་པའི་མཐར་ཐུག་གང་ཡིན་ན། ལམ་ལས་མ་ཉམས་

པའི་དམ་པ་གང་ཞིག་སངས་རྒྱས་ཀྱི་ཐུགས་དང་ཞལ་ལ་གནས་པའི་མཆོག་གི་བླ་མའི་ཞབས་ནི་

མི་སྤོང་བར་གུས་པར་བསྟེན་པ་དེའོ། །ལམ་ལས་ཉམས་པ་གང་ཡིན་ན་སྐྱེས་བུ་གང་ཞིག་གཡས་



ཡེ་ལེའི་མདོར་བསྡུས་བཞི་པའི་རྣམ་བཤད། 419

གཡོན་དབུ་མའི་རྩ་གསུམ་དག་ལ་གནས་པའི་སྲོག་གི་རླུང་ནི་ཉི་ཁྲི་ཆིག་སྟོང་དྲུག་མ་བཅིངས་

པས་འཁོར་བ་མཐའ་ཡས་པའི་དུས་སུ་ཡང་དང་ཡང་དུ་བསད་པ་སྟེ་ཤི་བར་གྱུར་པའོ། །དཔའ་བོའ་ི

མཐར་ཐུག་གང་ཡིན་ན། སྐྱེས་བུ་གང་ཞིག་མཉམ་པ་གཡས་པའི་ལམ་དང༌། མི་མཉམ་པ་གཡོན་

པའི་ལམ་ལ་རྒྱུ་བའི་སྲོག་དང་ཐུར་སེལ་གྱི་རླུང་ནི་གསོད་ཅིང་འགོག་པར་བྱེད་པ་དེའོ། །སྦྱིན་

བདག་གི་མཐར་ཐུག་གང་ཡིན་ན། སྐྱེས་བུ་གང་ཞིག་དཔལ་ལྡན་བླ་མར་རང་ལུས་དང་བུ་དང་ཆུང་

མ་ལ་སོགས་པ་སྦྱིན་པ་བཅུ་པོ་རྣམས་སྟེར་བར་བྱེད་པ་གང་ཡིན་པའོ། །མ་རབས་ཀྱི་མཐར་ཐུག་

གང་ཡིན་ན། སྐྱེས་བུ་གང་ཞིག་སེམས་ཅན་བསླུ་བྱེད་རང་གི་སྙིང་སྟེ་སེམས་དག་གི་སྡིག་པའི་

བག་ཆགས་ཀྱིས་དྲངས་པའི་སེམས་ཉོན་མོངས་དང་གཡོ་སྒྱུའི་དྲི་མ་ཅན་ནོ།།

གཉིས་པ་ལ་གསུམ། བསྡུས་པའི་རྒྱུད་བསྡུས་ཚུལ། བསྡུས་རྒྱུད་ཀྱི་འཁོར་གྱི་ཡོན་ཏན་

དང་འབྲེལ་བ་བསྟན་ཏེ་འགྲེལ་བཤད་བྱེད་པར་བསྐོ་བ། རྗེས་ཀྱི་བྱ་བ་ཤིས་པ་བརྗོད་ཅིང་སྨོན་

ལམ་གདབ་པའོ། །དང་པོ་ལ་གསུམ། རྩ་རྒྱུད་ལས་བསྡུས་རྒྱུད་དུ་བསྡུས་ཚུལ། བསྡུས་པའི་རྒྱུད་

པད་དཀར་ལ་སྟོན་པོར་བསྐོས་ཚུལ། དགེ་བ་གཞན་དོན་དུ་བསྔོ་བའོ། །དང་པོ་ནི། གནས་དཔལ་

ལྡན་དཔལ་འབྲས་སྤུངས་ཀྱི་མཆོད་རྟེན་ཆེན་པོ་ནི་གསང་སྔགས་བླ་ན་མེད་པའི་ཆོས་ཀྱི་འཁོར་

ལོ་བསྐོར་བའི་གནས་དེར། འཁོར་ཚངས་པ་དང་དབང་པོ་ལ་སོགས་པའི་ལྷའི་མཆོག་གིས་བཏུད་

པར་གྱུར་པའི་གནས་ནི་སེང་གེའི་ཁྲི་ཁ་དོག་སྣ་ཚོགས་པ་དེ་ལ་སྟོན་པ་སངས་རྒྱས་ཤཱཀྱ་ཐུབ་པ་

ལྷ་དང་མིའི་བླ་མ་ཉེ་བར་བཞུགས་པས། ཞུ་བ་པོ་ཟླ་བ་བཟང་པོས་རྩ་བའི་རྒྱུད་ཞུ་བའི་ཚུལ་རྟོགས་

ཤིང་ཁོང་དུ་ཆུད་པ་ན། དགོས་པ་སེམས་ཅན་རྣམས་ཀྱི་ཚོགས་གཉིས་རྫོགས་པའི་དོན་གྱི་སླད་དུ། 

ཉན་པ་པོའ་ིགཙོ་བོ་མིའི་བདག་པོ་རྒྱལ་པོ་ཟླ་བ་བཟང་པོས་གཙོ་བོ་བྱས་པའི་ལྷ་དང་མི་ལ་སོགས་

པའི་འཁོར་རྣམས་ལ་ཆོས་རྩ་བའི་རྒྱུད་ཀྱི་རྒྱལ་པོ་མཚན་དང་པོའ་ིསངས་རྒྱས་ཤོ་ལོ་ཀ་སྟོང་ཕྲག་

བཅུ་གཉིས་པ་གསུངས་པ་དེ་ཡང༌། དུས་ད་ལྟ་འཇམ་དཔལ་གྲགས་པ་བདག་གིས་རྩ་རྒྱུད་ཀྱི་དོན་

དེ་རྣམས་རྗོད་བྱེད་ཨཱ་ལི་ཀཱ་ལིའི་ཕྲེང་བ་ཚིག་ཉུང་ངུས་བསྡུས་པའི་རྒྱུད་དུ་བཀོད་དོ། །ཀྱཻ་ཉི་མའི་

ཤིང་རྟ་ཞེས་བསྡུས་རྒྱུད་ཞུ་བ་པོ་ལ་བོས་ནས་བསྟན་པའོ།།

གཉིས་པ་ནི། ཚུལ་ཇི་ལྟར་བསྟན་སྙམ་ན། སངས་རྒྱས་ཀྱིས་ནི་རྩ་རྒྱུད་རྫེས་སུ་བསྔགས་



དྲི་མེད་འོད་ཀྱི་ཡེ་ལེའི་འགྲེལ་བཤད།420

པའི་སྡེབ་སྦྱོར་གྱིས་གསུངས་པ་དག་ལས་བསྡུས་པའི་རྒྱུད་དུས་ཀྱི་འཁོར་ལོ་འདི་ནི་འཇམ་དཔལ་

གྲགས་པ་བདག་གིས་མེ་ཏོག་ཕྲེང་འཛིན་གྱི་སྡེབ་སྦྱོར་གྱིས་བཅིངས་པས་བརྗོད་དོ། །དེ་ཡང་

སྲས་པདྨ་དཀར་པོ་སྟོང་པ་ལྔའི་རྡོ་རྗེ་འཛིན་པ་ཁྱོད་ཀྱིས་བསྡུས་རྒྱུད་འདི་ནི་སངས་རྒྱས་ཀྱིས་

ལུང་བསྟན་པ་བཞིན་དུ་རྡོ་རྗེའི་རིགས་ཀྱིས་དབང་བསྐུར་བའི་སྔགས་པ་རྣམས་ལ་བསྟན་པ་ཉིད་དུ་

མཛོད་ཅིག་པའོ། །གསུམ་པ་ནི། ཇི་ལྟར་དྲང་སྲོང་ཉི་མའི་ཤིང་རྟ་དང་ཐུབ་པ་དྲང་སྲོང་བྱེ་བ་ཕྲག་

ཕྱེད་དང་བཞིའི་རིགས་ནི་བཞི་པ་ཤེས་རབ་ཡེ་ཤེས་འགྱུར་མེད་བདེ་བ་ཐོབ་པ་བསྡུས་རྒྱུད་འདིའི་

དྲིན་ལས་བྱུང་བར་གྱུར་པ་དེ་བཞིན་དུ་འདོད་པ་གཟུགས་གཟུགས་མེད་རྣམ་པ་གསུམ་གྱི་སྲིད་པ་

ལ་གནས་པའི་སེམས་ཅན་རྣམས་ནི་དུས་ཀྱི་འཁོར་ལོ་བསྡུས་པའི་རྒྱུད་འདིའི་དྲིན་ལས་ཐུབ་པའི་

རིགས་དེ་བཞིན་དུ་ཤེས་རབ་ཡེ་ཤེས་ཐོབ་པར་འགྱུར་བར་ཤོག །ཅེས་སྨོན་པའོ།།

གཉིས་པ་ལ་གསུམ། གཙོ་འཁོར་གྱི་ཡོན་ཏན་དང་འབྲེལ་བ་བསྟན། འཁོར་གྱིས་གྲུབ་པ་

ཐོབ་པ་བཞིན་གཞན་དོན་དུ་སྨོན་པ། པད་དཀར་ལ་འགྲེལ་པ་མཛད་པར་ངེས་པ་བྱིན་པའོ། །དང་

པོ་ལ་བཞི། བསྡུས་རྒྱུད་ཀྱི་གཙོ་འཁོར་གྱི་ཡོན་ཏན་བསྟན་པ། ཡོན་ཏན་མཐོང་ནས་ཞུ་བ་པོ་དད་དེ་

གསོལ་བ་བཏབ་པ། བཏབ་ནས་རྒྱུད་སྟོན་པ་པོ་ལ་བསྟོད་པ་བྱས་པ། བསྟོད་ནས་གུས་པས་སྐྱབས་

སུ་སོང་བའོ། །དང་པོ་ནི། ཞུ་བ་པོ་དྲང་སྲོང་ཉི་མའི་ཤིང་རྟ་ཁྱོད་དམ། མིའི་དབང་པོ་ཅོད་པན་

བཅིངས་པ་གྲོང་བྱེ་བའི་བདག་པོ་འདི་དག་ནི་སྐྱེ་བ་སྔ་མར་དུས་ཀྱི་འཁོར་ལོའ་ིརྣལ་འབྱོར་གཅིག་

བསྒོམས་པའི་མཐུ་ལས་སྲིད་པར་སྐྱེ་བའི་ཕྱི་མ་སྟེ་ཐ་མར་གྱུར་པ་ཡིན་ཅིང༌། ཞེས་སྦྱར་ཞིང་། ཉི་

མ་ཁྱོད་དམ་མི་དབང་དུས་ཀྱི་འཁོར་ལོའ་ིརྣལ་འབྱོར་གཅིག་ལས་ཕྱི་མའི་སྲིད་པར་གྱུར་པ་ཡིན་

ཅེས་འགྱུར་བཅོས་ལ་བཤད་དེ། འགྱུར་མངས་སུ་ཡང༌། དུས་ཀྱི་འཁོར་ལོའ་ིསྦྱོར་གཅིག་གིས། །ཉི་

མ་ཁྱོད་དང་མི་དབང་པོའ།ི །སྲིད་པར་གནས་པའི་ཐ་མ་ཡིན། །ཅེས་འདོན་པ་ལྟར་རོ། །ཚངས་པའི་

རིགས་འདི་ལས་སྐྱེས་པ་མིའི་བདག་པོ་གྲགས་པ་བདག་གི་འཇམ་དཔལ་གྱི་སྤྲུལ་པ་སྟེ་བདག་གི་

དགའ་མ་བཙུན་མོ་ནི་དཔལ་ལྡན་སྒྲོལ་མའི་སྤྲུལ་པ་ཡིན་ལ། སྲས་པོ་པད་དཀར་ཅན་ནི་འཇིག་

རྟེན་དང་འཇིག་རྟེན་ལས་འདས་པའི་ཡོན་ཏན་ཀུན་གྱི་གཏེར་དུ་གྱུར་པའི་འཇིག་རྟེན་མགོན་པོ་ཆུ་

སྐྱེསཀྱི་མཚན་མ་ཅན་སྤྱན་རས་གཟིགས་ཀྱི་སྤྲུལ་པ་ཡིན་ནོ།།



ཡེ་ལེའི་མདོར་བསྡུས་བཞི་པའི་རྣམ་བཤད། 421

གཉིས་པ་ནི། དེ་དག་ལས་ཨུཏྤ་ལའི་སྡོང་བུའི་མཚན་མ་ཅན་འཇམ་དཔལ་གྱི་སྤྲུལ་པའི་

སྐུ་གྲགས་པ་བདག་གིས་ནི་བསྡུས་པའི་རྒྱུད་ཀྱི་རྒྱལ་པོ་ལས་རང་གི་ལུས་དང་གཞན་ཕྱི་རོལ་ལ་

གནས་པའི་སྲིད་པ་གསུམ་པོ་ཐམས་ཅད་ཀྱི་དྲང་ངེས་ཀྱི་དོན་རྣམས་ནི་ཇི་ལྟ་བ་བཞིན་དུ་བསྟན་

པ་ལ་ལྟོས་ཤིག་ཅེས་འཁོར་རྣམས་ལ་གདམས་པའོ། །གདམས་པ་དེ་ལྟར་ཨུཏྤ་ལའི་སྡོང་བུའི་

མཚན་མ་ཅན་རྒྱལ་པོ་གྲགས་པ་ཡིས་ནི་བསྡུས་པའི་རྒྱུད་ལས་ཇི་ལྟར་གསུངས་པ་བཞིན་རང་

གཞིན་ལ་གནས་པའི་སྲིད་པ་ཐམས་ཅད་ཀྱི་དོན་ཇི་ལྟ་བ་བཞིན་དུ་གནས་པར་མཐོང་ནས་དྭང་བ་

སྐྱེས་ཏེ་ཐུབ་པའི་དབང་པོ་དྲང་སྲོང་བྱེ་བ་ཕྲག་ཕྱེད་དང་བཞི་རྣམས་དང་ལྷན་ཅིག་ཉི་མའི་ཤིང་རྟས་

ཅོད་པན་དང་བཅས་པའི་མགོ་དང་ལག་པ་དག་གིས་ནི་རིགས་ལྡན་གྲགས་པའི་ཞབས་ཀྱི་པདྨར་

ཕྱག་དག་འཚལ་ནས་གསོལ་བ་འདེབས་པའི་ཚིག་སྨྲས་པ། ཀྱཻ་ལྷ་མིའི་སྟོན་པ་འགྲན་ཟླ་མེད་པའི་

གཅིག་པུ་ཁྱོད་ཀྱི་མཆོག་གི་ཐུགས་རྗེ་ཡིས། ཐུབ་པ་དྲང་སྲོང་གི་རིགས་བྱེ་བ་ཕྲག་ཕྱེད་དང་བཞི་

རྣམས་ནི་འཇིགས་རུང་འཁོར་བའི་སྡུག་བསྔལ་དག་ལས་དབུགས་ཕྱུང་ནས་ཡང་དག་པའི་ཡེ་

ཤེས་འགྱུར་མེད་བདེ་བའི་ལམ་ལ་རབ་ཏུ་བཞག་པར་མཛོད་ཅིག་ཅེས་གསོལ་བ་བཏབ་བོ།།

གསུམ་པ་ནི། དེ་ནས་བཀའ་དྲིན་དྲན་པས་འགལ་རྒྱན་གྱི་སྒོ་ནས་བསྟོད་ཅིང་སྐྱབས་སུ་

འགྲོ་བ་ནི། འཇམ་དཔལ་ཁྱོད་ནི་འཇིག་རྟེན་དང་འཇིག་རྟེན་ལས་འདས་པའི་ཡོན་ཏན་ཐམས་ཅད་

ཀྱིས་རྒན་ཡང་རྒས་པ་མི་མངའ་བས་གཞོན་ནུ་ཁྱོད་ནི་མཐའ་རྒྱལ་བའི་སྲས་པོ་བྱང་སེམས་ཀྱི་

ཚུལ་འཛིན་པ་ཡིན་ཀྱང་ཐོག་མ་མེད་པའི་དུས་སུ་སངས་རྒྱས་པས་དེ་བཞིན་གཤེགས་པ་ཐམས་

ཅད་ཀྱི་ཡེ་ཤེས་ཀྱི་སྐུ་དང་པོའ་ིསངས་རྒྱས་ཀྱང་ཁྱོད་ཡིན་ཅིང༌། བུད་མེད་དག་དང་སྦྱོར་ཡང་

བྱང་སེམས་མི་འཛག་པས་ཚངས་པར་སྤྱོད་པའི་སྡོམ་པ་དང་ལྡན་ལ། སེམས་ཅན་རྣམས་ལ་བུ་

གཅིག་པ་ལྟར་བརྩེ་བའི་མཆོག་གི་ཐུགས་རྗེ་དག་གིས་འཇིག་རྟེན་ཀུན་གྱི་གཉེན་ཏེ། དེ་ལྟར་ནའང་

གཤིན་རྗེ་རྣམས་གསོད་པས་གཤིན་རྗེའི་དགྲའོ། །ཁྱོད་ནི་གང་ཟག་དམ་པ་རྣམས་ལ་ཞི་བའི་ཚུལ་

གྱིས་དངོས་གྲུབ་སྟེར་ཡང་མ་རུངས་པ་རྣམས་དྲག་པོའ་ིགཟུགས་ཀྱིས་འཇོམས་པས་རྡོ་རྗེ་བཟང་

པོའ།ོ །ཁྱོད་ནི་མི་འཕོ་བའི་ལམ་སྟོན་པས་སེམས་ཅན་རྣམས་ཀྱི་འཆི་བའི་འཇིགས་པ་འཕྲོག་པར་

བྱེད་པ་ཡིན་ཀྱང་བྱང་ཆུབ་ལ་བར་དུ་གཅོད་པའི་བདུད་རྣམས་གསོད་པས་རྟག་ཏུ་བདུད་བཞི་པོ་



དྲི་མེད་འོད་ཀྱི་ཡེ་ལེའི་འགྲེལ་བཤད།422

རྣམས་ཀྱི་བདུད་དོ། །ཁྱོད་ནི་སྲིད་པའི་འཆིང་བ་ལས་གྲོལ་ཡང་སྲིད་པ་འདིར་ནི་འགྲོ་བ་རྣམས་

ཀྱི་རྒྱུད་སྨིན་པའི་དོན་དུ་འཇམ་དཔལ་གྲགས་པ་ཁྱོད་ནི་ལྷ་མོ་རྣམ་པར་རྒྱལ་མའི་མངལ་དུ་སྐྱེ་བའི་

ཚུལ་སྟོན་པ་ལ་རབ་ཏུ་འཇུག་པར་མཛད་དོ། །ཞེས་པས་བསྟོད་དོ།།

བཞི་པ་ནི། དེ་ནས་ཚངས་པ་སྟེ་བྲམ་ཟེའི་རིགས་ལས་བྱུང་བ་ཉི་མའི་ཤིང་རྟ་བདག་ནི་

ཐུབ་པ་དྲང་སྲོང་གི་རིགས་བྱེ་བ་ཕྲག་ཕྱེད་དང་བཞི་ཉིད་ཀྱིས་བཏུད་པར་གྱུར་པ་འཇམ་དཔལ་

གྲགས་པ་ཁྱོད་ཀྱི་ཞབས་ཀྱི་རྩ་བར་ལྷུང་སྟེ་སེམས་ཅན་རྣམས་ཀྱི་ཐར་པའི་སླད་དུ་དུས་ཀྱི་འཁོར་

ལོ་བསྡུས་པའི་རྒྱུད་མཐའ་དག་ལས་ཀྱི་ས་ལ་རབ་ཏུ་གསལ་བར་བྱས་པ་རྡོ་རྗེའི་རིགས་ཀྱིས་

དབང་བསྐུར་བས་རྡོ་རྗེའི་རིགས་དང་ལྡན་པའི་རིགས་ལས་བྱུང་བ་ཁྱོད་ལ་ནི་ཉི་མའི་ཤིང་རྟ་

བདག་དང་སྤྲུལ་པའི་ས་བདག་སྟེ་རྒྱལ་པོ་དགུ་བཅུ་རྩ་དྲུག་གིས་བཏུད་ཅིང་ཕྱག་བྱས་པའི་དཔལ་

ལྡན་གྲགས་པ་ཞེས་མཚན་དུ་བརྗོད་པ། གནས་དཔལ་ལྡན་ཀ་ལཱ་པར་གྲགས་པའི་གྲོང་ཁྱེར་དུ་

གནས་པ་ཁྱོད་ཀྱི་ཞབས་ཀྱི་པདྨ་དག་ལ་སྡུག་བསྔལ་མི་བཟད་པས་གཟིར་བས་འཇིགས་སུ་རུང་

བ་ཅན་འཁོར་བའི་ཉེས་པས་འཇིགས་པ་དག་ལས་ནི་འཁོར་བ་ལས་སྐྱོབ་པའི་སྐྱབས་སུ་ལྷག་པར་

མཆིའོ། །ཞེས་གསོལ་བ་བཏབ་བོ།།

གཉིས་པ་འཁོར་གྱིས་གྲུབ་པ་ཐོབ་པ་བཞིན་གཞན་དོན་དུ་སྨོན་པ་ལ་གཉིས། འཁོར་གྱི་

དྲང་སྲོང་གིས་གྲུབ་པ་ཐོབ་ཚུལ། སེམས་ཅན་ཐམས་ཅད་ལ་དེ་ལྟར་སྨོན་པའོ། །དང་པོ་ནི། དུས་

ཀྱི་འཁོར་ལོའ་ིདཀྱིལ་འཁོར་གྱི་ཁང་པར་དབང་བསྐུར་བས་ས་གའི་དཔྱིད་ཐའི་ཉ་ལ་མཚན་མོའ་ི

དུས་ནི་རབ་ཏུ་འདས་ཤིང༌། ཉིན་པར་གྱི་ཆ་རབ་ཏུ་མ་ཞུགས་པ་བཅུ་དྲུག་པའི་དུས་ཐོ་རངས་དག་

ལ་ཐུབ་པའི་སྐྱེ་བོ་བྱེ་བ་ཕྲག་བཞི་དང་བཅས་པའི་ཉི་མའི་ཤིང་རྟ་ལ་ལྷ་སྣ་ཚོགས་ཀྱི་གཙོ་བོ་དུས་

ཀྱི་འཁོར་ལོས་བྱིན་གྱིས་བརླབས་པའི་མཐུ་ལས་ཕྱག་རྒྱ་ཆེན་པོའ་ིམཆོག་གི་དངོས་གྲུབ་ཐོབ་

པར་འགྱུར་རོ། །གཉིས་པ་ནི། དེ་ནས་སེམས་ཅན་རྣམས་ཀྱིས་ཐར་པ་སངས་རྒྱས་ཀྱི་གོ་འཕང་

ཐོབ་པའི་སླད་དུ་འཇམ་དཔལ་དག་གི་ཐུགས་ཀྱི་རྡོ་རྗེ་སྒྲིབ་པ་དང་བྲལ་བ་བཞིན་དུ་མཐའ་དག་ས་

གཞི་ལ་གནས་པའི་སེམས་ཅན་རྣམས་ཀྱི་སེམས་སྒྲིབ་པ་དང་བྲལ་ཏེ་བདེ་སྟོང་དབྱེར་མེད་དུས་ཀྱི་

འཁོར་ལོ་བསྒོམ་པའི་མཐུ་ལས་མཐའ་ཡས་པའི་སེམས་ཅན་ཉིད་རྣམས་དག་གིས་སེམས་ཀྱི་རྡོ་རྗེ་



ཡེ་ལེའི་མདོར་བསྡུས་བཞི་པའི་རྣམ་བཤད། 423

འདོད་པ་གཟུགས་གཟུགས་མེད་རྣམ་པ་གསུམ་སྒྲིབ་པ་དང་བྲལ་བའི་སྲིད་པ་དག་ལ་རྩེ་གཅིག་ཏུ་

གནས་ཤིང་མངོན་དུ་འགྱུར་བར་གྱུར་ཅིག་ཅེས་སྨོན་པར་མཛད་དོ།།

གསུམ་པ་པད་དཀར་ལ་འགྲེལ་པ་མཛད་པར་ངེས་པ་བྱིན་པ་ནི། སེམས་ཅན་ཀུན་གྱི་

དོན་མཛད་པ་པོ་འཇམ་དཔལ་གྲགས་པ་ཡིས་སྙིགས་མའི་གདུལ་བྱ་ལ་མཆོག་གི་ཐུགས་རྗེ་ཆེན་

པོ་དག་གིས་ཀུན་ནས་བསླང་སྟེ་བསྡུས་པའི་རྒྱུད་ཀྱི་དོན་ནི་ཕྱིན་ཅི་མ་ལོག་པར་དྲང་སྲོང་རྣམས་

ལ་བསྟན་པ་མཛད་ནས། སྲས་པོ་སྤྱན་རས་གཟིགས་ཀྱི་སྤྲུལ་པ་པདྨ་དཀར་པོ་རབ་མཆོག་འཇིག་

རྟེན་ལས་འདས་པའི་ཡོན་ཏན་མ་ལུས་པ་དག་གི་གཏེར་ལ་བཀའ་ཡིས་གནང་བ་བཀའ་སྩལ་པ་

འདི་ལྟ་སྟེ་ངེས་པར་ཏེ་གདོན་མི་ཟ་བར་ན་1དང་པོར་པད་དཀར་ཁྱོད་ཀྱིས་བསྡུས་པའི་རྒྱུད་ཀྱི་

རྒྱལ་པོ་འདི་མཐའ་དག་མ་ཚང་བ་མེད་པར་ཡི་གེར་བྲིས་ནས་གླེགས་བམ་དག་ལ་གནས་པ་དང༌། 

དེ་ནས་རང་གི་འདོད་པ་དང་མཐུན་པས་བསྡུས་རྒྱུད་ལ་འགྲེལ་བཤད་བྱས་ནས། གཞན་ཕ་རོལ་

གྱི་གནས་སུ་དང་པོར་གང་ནས་འོངས་པ་སྤྱན་རས་གཟིགས་ཀྱི་སྐུ་ཉིད་དུ་བགྲོད་ཅིང་གནས་པར་

བྱའོ། །ཀྱཻ་འཇིག་རྟེན་ཀུན་གྱི་གཉེན་ཞེས་པད་དཀར་ལ་རྗེས་སུ་གནང་བ་མཛད་པའོ།།

གསུམ་པ་རྗེས་ཀྱི་བྱ་བ་ཤིས་པ་བརྗོད་ཅིང་སྨོན་ལམ་བཏབ་པ་ལ་གཉིས། སངས་རྒྱས་

ལ་སོགས་པའི་ཤིས་པ་བརྗོད་པ་དང༌། རྒྱུད་བསྟན་པའི་དགེ་བ་བྱང་ཆུབ་ཏུ་བསྔོ་བའོ། །དང་པོ་

ནི། རྒྱུད་དོན་རྟོགས་ཤིང་ལམ་སྒོམ་པ་ལ་བར་ཆད་འབྱུང་བས་དེ་དང་བྲལ་བར་སྨོན་པ་ནི། བསྲུང་

བའི་འཁོར་ལོ་ལ་གནས་པའི་ལྷ་གང་དག་སྟེང་ས་བླ་ན་བདུད་ཀྱི་ཕྱོགས་ན་གནས་པའི་ལྷ་མ་ཡིན་

རྣམས་མཆོག་ཏུ་འཇིགས་པར་བྱེད་པའི་བྱང་ཆུབ་སེམས་དཔའི་རིགས་ཕྱོགས་སྐྱོང་དང་གཟའ་

རྣམས་དང༌། ས་སྟེང་མིའི་འཇིག་རྟེན་དག་ན་གནས་པའི་བར་ཆད་བསྲུང་བའི་དོན་དུ་ཕྱོགས་དང་

ཕྱོགས་བྲལ་དུ་གནས་པའི་ཁྲོ་བོའ་ིརྒྱལ་པོ་བཙུན་མོ་ཟད་པར་དང་བཅས་པ་རྣམས་དང༌། གང་

དག་ས་འོག་དག་ན་གདེངས་ཅན་ཀླུའི་དབང་པོ་གདོན་གྱི་ཚོགས་རབ་གཏུམ་དང་བཅས་པ་མི་

དགེ་བ་སྣ་ཚོགས་ཀྱིས་བར་དུ་གཅོད་པ་དུས་ཐམས་ཅད་དུ་འཆིང་བར་བྱེད་པའི་སྲུང་མ་དྲུག་ཅུའི་

ཚོགས་དེ་དག་ཐམས་ཅད་ཀྱིས་ཉིན་ཞག་སོ་སོའ་ིདུས་སུ་ཡང་དག་པའི་དོན་མི་ཤེས་པས་རྒྱུད་

1  ཞོལ། ཤོག ༢༩༤ བ ༤ གདོན་མི་ཟ་བར་ནི་དང་པོར་



དྲི་མེད་འོད་ཀྱི་ཡེ་ལེའི་འགྲེལ་བཤད།424

དོན་ཇི་བཞིན་མ་རྟོགས་པའི་འཇིག་རྟེན་པ་རྣམས་རྒྱུད་དོན་རྟོགས་ནས་ཡང་དག་པའི་ལམ་མཐར་

ཕྱིན་པའི་དོན་དུ་ཡུལ་དུས་ཀྱི་རྣམ་པ་ཀུན་ནས་མི་མཐུན་པའི་ཕྱོགས་ཐམས་ཅད་ལས་བསྲུང་ཞིང་

ཡོངས་སུ་སྐྱོབ་བའི་སྒོ་ནས་སྐྱོང་བར་བྱེད་པར་གྱུར་ཅིག་ཅེས་པའོ། །འདི་ལྟར་བཤད་པ་ནི་གཙོ་

བོར་བསྲུང་འཁོར་ལ་སྦྱར་བའི་བཤད་ཚུལ་ཡིན་ལ། ཡང་ན་ཁྲོ་བོའ་ིབཙུན་མོ་སོགས་དང༌། བྱང་

སེམས་སོགས་ཀྱང་སྒྲུབ་ཐབས་ལྟར་སྦྱར་ལ། གདོན་ཚོགས་ཞེས་པའང་རབ་གཏུམ་མ་ལ་མི་སྦྱར་

གྱི། གདོན་ཚོགས་མི་དགེ་ཐམས་ཅད་ཅེས་གཞོམ་བྱ་ལ་བཤད་པར་བྱའོ།།

གཉིས་པ་ནི། དེ་ལྟར་བརྗོད་བྱ་དོན་གྱི་རྒྱུད་གསུམ་སྟོན་པར་བྱེད་པའི་རྗོད་བྱེད་རྒྱུད་ཀྱི་

མཚན་ནི་དཔལ་ལྡན་དུས་ཀྱི་འཁོར་ལོའ་ིརྩ་རྒྱུད་ལས་ཚིག་ཤིན་ཏུ་བསྡུས་པ་ཡིན་ཀྱང་དོན་གྱི་

གཙོ་བོ་མ་ལུས་པ་སྟོན་ཅིང་རྡོ་རྗེ་བདེ་བ་ཆེན་པོ་དང་སེམས་དཔའ་སྟོང་པ་ཉིད་དབྱེར་མེད་པའི་

ལྷག་པའི་ལྷ་ཐབས་དང་ཤེས་རབ་རོ་གཅིག་ཏུ་སྦྱོར་བ་རྒྱལ་བའི་བདག་པོ་དུས་ཀྱི་འཁོར་ལོའ་ིསྐུ་

གསུང་ཐུགས་ཡེ་ཤེས་རྡོ་རྗེའི་རྣལ་འབྱོར་དག་གིས་རྣམ་པར་དག་པ། ཟླ་བའི་ཆ་བཅུ་དྲུག་སྒྲིབ་

པ་དང་བྲལ་བའི་དེ་ཉིད་རྣམ་པ་བཅུ་དྲུག་པ། འཕོ་བ་བཅུ་གཉིས་སྒྲིབ་པ་དང་བྲལ་བའི་བདེན་དོན་

རྣམ་པ་བཅུ་གཉིས་པ་ཅན། དགོས་པ་སེམས་ཅན་རྣམས་ཀྱི་ཐར་པའི་སླད་དུ། སྟོན་པ་པོ་རྒྱལ་བའི་

བདག་པོ་ཤཱཀྱ་ཐུབ་པས་རྩ་རྒྱུད་དུ་གསུངས་ཤིང༌། འཇམ་དཔལ་བདག་གིས་ཀྱང་ནི་བསྡུས་པའི་

རྒྱུད་དུ་བསྟན་པ་གང་ཡིན་པ་ལས་བྱུང་བའི་བསོད་ནམས་དེ་ཡིས་མཐའ་ཡས་པའི་སེམས་ཅན་

ཐམས་ཅད་ཀྱིས་འགྱུར་མེད་མཆོག་གི་བདེ་བ་ཐོབ་པར་གྱུར་ཅིང༌། དེ་མ་ཐོབ་བར་དུ་འགྱུར་མེད་

མཆོག་གི་བདེ་བ་དེ་ལ་གུས་པས་འདུད་པར་གྱུར་ཅིག་ཅེས་པའོ། །གསུམ་པ་མདོར་བསྡུས་ཀྱི་

མཚན་བསྟན་པ་ནི། བསྡུས་པའི་རྒྱུད་ཀྱི་ཞེས་སོགས་སོ། །སྨྲས་པ། དམ་པའི་བྱིན་རླབས་སྙིང་ལ་

རབ་ཞུགས་ལྷག་བསམ་ཟླ་འོད་ལྟ་བུར་དཀར། །ཐོས་པའི་ཆུ་རྒྱུན་ཡང་ཡང་བསགས་ལས་ཡིད་

ཀྱི་རྫིང་བུ་རབ་གང་བ། །དེ་དག་རྣམས་ལ་ཚིག་དོན་གསལ་བའི་ལེགས་བཤད་འདི་དག་དགའ་

སྐྱེད་བྱེད། །ལྷག་མའི་སྐྱེ་བོ་རང་སྙིང་དྲི་མས་གྱ་གྱུར་བགྲོད་ལ་དེ་ལྟ་མིན། །རྒྱས་འགྲེལ་དྲི་མ་

མེད་པའི་འོད་ཀྱི་རྒྱ་ཆེར་བཤད་པ་དེ་ཁོ་ན་ཉིད་སྣང་བར་བྱེད་པ་ཞེས་བྱ་བའི་ལེགས་པར་བཤད་

པའི་འཕྲོ་ལས་བརྩམས་ཏེ་ཡེ་ཤེས་ལེའུའི་མདོར་བསྡུས་བཞི་པ་རྣམ་པར་བཤད་པའོ།། །།ཡེ་ཤེས་ 



ཡེ་ལེའི་མདོར་བསྡུས་བཞི་པའི་རྣམ་བཤད། 425

ལེའུའི་འགྲེལ་བཤད་རྫོགས་སོ།། །།

གསུམ་པ་བཤད་པ་མཐར་ཕྱིན་པའི་བྱ་བ་ལ་གཉིས། བསྡུས་རྒྱུད་ཀྱི་སྟོན་པ་པོ་དང་

འགྲེལ་བཤད་བྱེད་པ་པོའ་ིའགྲེལ་པ་བསྟན་པ། འགྲེལ་པ་བརྩམས་པའི་དགེ་བ་བྱང་ཆུབ་ཏུ་བསྔོ་

བའོ། །དང་པོ་ནི། དེ་ལྟ་བུའི་འགྲེལ་བཤད་ཆེན་པོ་འདི་ཉིད་གང་གིས་བསྟན་ན། རྫོགས་པའི་སངས་

རྒྱས་ཀྱིས་ནི་རྩ་རྒྱུད་དུ་བསྡུས་རྒྱུད་བྱེད་པར་ལུང་བསྟན་པ། གཉིས་སུ་མེད་པའི་ཡེ་ཤེས་ཀྱི་དཔལ་

དང་ལྡན་པ་རིགས་ལྡན་རྒྱལ་པོ་འཇམ་པའི་རྡོ་རྗེ་གང་གིས་ནི། མཆོག་གི་ཐུགས་རྗེས་འཁོར་རབ་

མཆོག་ཐུབ་པ་བྱེ་བ་ཕྲག་ཕྱེད་དང་བཞིའི་ཚོགས་ནི་བྱིས་པ་འཇུག་པའི་དབང་བདུན་དང་དབང་

གོང་མ་གསུམ་བསྐུར་ཏེ། སངས་རྒྱས་ཀྱི་ལམ་བསོད་ནམས་ཀྱི་ཚོགས་ལ་བཀོད་ཅིང༌། འཇིག་

རྟེན་ལས་འདས་པའི་དབང་བཞི་པ་ཤེས་རབ་ཡེ་ཤེས་ཀྱི་དབང་བསྐུར་བ་དག་བྱིན་ནས་ཡེ་ཤེས་

ཀྱི་ཚོགས་ལ་བཀོད་དེ། ཆོས་རྩ་བའི་རྒྱུད་དང་པོའ་ིསངས་རྒྱས་ལས་ཕྱུང་བའི་བསྡུས་པའི་རྒྱུད་ནི་

མདའ་ལེའུ་སྟེ་ལེའུ་ལྔའི་སྒོ་ནས་མཚན་བསྡུས་པའི་རྒྱུད་ཀྱི་རྒྱལ་པོ་དུས་ཀྱི་འཁོར་ལོ་ཞེས་གྲགས་

པ་འདི་བསྟན་ཏེ། བསྡུས་རྒྱུད་འདིར་ནི་རྒྱས་འགྲེལ་བྱེད་པ་པོ་དཔལ་ལྡན་ཀ་ལཱ་པ་རུ་གནས་པའི་

མིའི་བདག་པོ་གྲགས་པ་དག་གི་སྲས་པོ་པད་དཀར་བདག་ཡིན་ནོ།།

གཉིས་པ་ནི། རྒྱུ་གང་ལས་རྒྱ་ཆེར་འགྲེལ་བྱས་ཞེ་ན། རྫོགས་པའི་སངས་རྒྱས་ཀྱིས་

འགྲེལ་བཤད་བྱེད་པར་ལུང་བསྟན་པ་དང༌། མཆོག་ཏུ་མི་འགྱུར་བའི་རབ་ཏུ་དགའ་བའི་ཡིད་ཅན་

དཔལ་ལྡན་གྲགས་པས་འགྲེལ་བཤད་བྱེད་པར་བསྐུལ་བའི་མཐུ་ལས་སོ། །གང་གིས་ན་པད་

དཀར་གྱིས་སོ། །གང་ལ་ན་བསྡུས་པའི་རྒྱུད་ཀྱི་རྒྱལ་པོ་དག་ལའོ། །ཚུལ་ཇི་ལྟར་ན། དཔལ་ལྡན་

རྩ་བའི་རྒྱུད་ཀྱི་དོན་གསལ་བར་སྟོན་ཅིང༌། རྡོ་རྗེའི་ཚིག་གི་དོན་ནི་གསལ་བར་ཚོལ་བར་བྱེད་པའི་

བསམ་པ་དང་མཐུན་པར་ཏེ་རྡོ་རྗེའི་ཚིག་གསལ་ཚོལ་བྱེད་པའི། ཞེས་འགྱུར་མངས་ལྟར་རོ། །དེ་

ལྟ་བུའི་འགྲེལ་བཤད་བྱས་ནས་གདུལ་བྱ་རྣམས་ལ་བྱིན་པ་དག་ལས་བསོད་ནམས་ཚད་མེད་པས་

ཡངས་ཤིང་དྲི་མ་མེད་པས་ཤིན་ཏུ་དཀར་བ་གང་ཞིག་ཐོབ་པར་གྱུར་པ་དེ་ཡིས་སྲིད་པ་གསུམ་གྱི་

འཇིག་རྟེན་མཐའ་དག་རྡོ་རྗེ་ཅན་གྱི་ཉེ་ལམ་མཐར་ཐུག་པ་སྦྱོར་བ་ཡན་ལག་དྲུག་ཐོབ་ནས་ལམ་གྱི་

འབྲས་བུ་སྐུ་བཞིའི་བདག་ཉིད་རྫོགས་པའི་སངས་རྒྱས་རབ་ཏུ་ཐོབ་པར་ཤོག་ཅིག་པའོ།།

བཞི་པ་མཇུག་གི་དོན་ལ་གཉིས། གཞུང་ཡོངས་སུ་རྫོགས་པའི་ཚུལ་དང༌། བོད་དུ་ལོ་པཎ་

གང་གིས་བསྒྱུར་བའོ། །དང་པོ་རྒྱུད་གཞུང་རྫོགས་པའི་ཚུལ་ནི། མཆོག་གི་དང་པོའ་ིསངས་རྒྱས་

ལས། ཞེས་སོགས་སོ། །འགྲེལ་པའི་གཞུང་རྫོགས་ཚུལ་ནི། ཞེས་པ་བསྡུས་པའི་རྒྱུད་ཀྱི་རྒྱལ་པོ་

ཞེས་སོགས་སོ། །གཉིས་པ་ནི། ཁ་ཆེའི་བ་ཏྚི་ཏ། ཅེས་སོགས་སོ། །དཔལ་ལྡན་འབྲས་སྤུངས་

ཆོས་ཀྱི་ཕོ་བྲང་དུ། །དཔལ་ལྡན་དུས་ཀྱི་འཁོར་ལོའ་ིརྩ་བའི་རྒྱུད། །ས་བཅུའི་རྩེར་གཤེགས་ཟླ་བ་

བཟང་པོ་ཡིས། །གསོལ་བཏབ་རྒྱལ་བའི་དབང་པོས་ལེགས་པར་གསུངས། །གང་འདི་ཀ་ལཱ་པ་

ཡི་ཕོ་བྲང་མཆོག །བྱེ་བས་བཅིངས་པའི་གྲོང་ཁྱེར་དགུ་བཅུ་དྲུག །དེར་གནས་མི་དབང་ཅོད་པན་

བཅིངས་སོགས་དང༌། །དྲང་སྲོང་རིགས་སོགས་སྨིན་པར་གཟིགས་ནས་སོ། །ལམ་འདི་དང་པོ་

ཟླ་བ་བཟང་པོ་ཡི། །རྒྱས་འགྲེལ་དྲི་མེད་སྟོང་ཕྲག་དྲུག་ཅུ་པ། །སྔོན་མེད་ལེགས་བཤད་པདྨོ་ཁ་

འབྱེད་པའི། །གཞུང་ལུགས་ཉི་མའི་དཀྱིལ་འཁོར་ཐོག་མར་ཤར། །སླར་ཡང་རིགས་ལྡན་འཇམ་

དཔལ་གྲགས་པ་ཡིས། །རྒྱལ་བས་ལུང་བསྟན་བཞིན་དུ་བསྡུས་པའི་རྒྱུད། །ཉི་མའི་ཤིང་རྟས་

གསོལ་བཞིན་ལེགས་བསྡུས་ཏེ། །རྩ་བའི་རྒྱུད་ཆེན་དང་བཅས་ལེགས་པར་བསྟན། །པད་དཀར་

འཛིན་པའི་ཐུགས་རྗེའི་ཆུ་ཤེལ་ལས། །འགྲེལ་ཆེན་དྲི་མེད་འོད་བརྒྱའི་ཕྲེང་བ་ཅན། །ལེགས་བཤད་

ཀུ་མུད་གསར་དུ་རྒོད་བྱེད་པ། །སྔོན་མེད་ཟླ་བའི་འོད་དཀར་སླར་ཡང་ཤར། །དེ་ནས་རིམ་གྱིས་

འཕགས་པའི་ཡུལ་དང་ནི། །གངས་རིའི་ཁྲོད་འདིར་ལེགས་བཤད་འོད་དཀར་ཅན། །ལམ་འདིའི་

ཆ་ཤས་གསལ་བྱེད་སྐར་ཚོགས་རྒྱས་པ་ལྟ་བུ་དུ་མ་བྱུང༌། །དུས་ཀྱིས་ཉེས་བཤད་མུན་པའི་

ཚོགས་ཀྱིས་ལམ་བཟང་ཉམས་པ་མ་བཟོད་ནས། །ཟླ་བཟང་རང་ཉིད་བཤེས་གཉེན་ཚུལ་གྱིས་

བརྩེ་བས་སླར་ཡང་བྱོན་པ་གང༌། །བློ་བཟང་མཁྱེན་པའི་དཀྱིལ་འཁོར་ཡོངས་རྫོགས་གྲགས་པ་

འོད་བརྒྱའི་ཕྲེང་བ་ཅན། །ཁྱོད་ཀྱིས་ལམ་བཟང་འདབ་བརྒྱའི་ཚལ་འདི་བསྟན་དང་ལྷན་ཅིག་རྒྱས་

པར་མཛད། །དེ་སྲས་ཐུ་བོ་ཟླ་བཟང་རིགས་ལ་པད་དཀར་ཇི་བཞིན་དགེ་ལེགས་རབ་རྒྱས་དཔལ་

ཡོན་ཅན། །བློ་བཟང་གསུང་གི་གཅེས་པའི་མཛོད་ལ་མངོན་པར་དབང་བསྒྱུར་པད་དཀར་འཛིན་

པ་གཉིས་པ་དེས། །དྲི་མེད་འོད་ཀྱི་དེ་ཉིད་སྣང་བྱེད་འགྲེལ་བཤད་དྲི་མེད་སླར་ཡང་འོད་དཀར་

འཕྲོ་བ་ཅན། །སྐལ་བཟང་སྙིང་གི་མུན་པ་ཀུན་སེལ་ལེགས་བཤད་ཀུ་མུད་གསར་དུ་རྒོད་པ་འདི་

སྤྲུལ་ལོ། །དེ་ལྟའི་ལེགས་བཤད་ལྷག་མ་སྐོང་བྱེད་རྒྱུད་འགྲེལ་ཚིག་དོན་པདྨོ་གསར་དུ་རྒོད་བྱེད་

པ། །ལེགས་བཤད་ཉི་མའི་དཀྱིལ་འཁོར་ཤར་བས་ཤེས་ལྡན་སྐལ་བཟང་བུང་བའི་ཚོགས་རྣམས་

དགའ་བའི་སྒྲ། །སྙན་པར་སྒྲོགས་པས་བླ་མའི་ལེགས་བཤད་ཐུབ་བསྟན་པདྨའི་ཚལ་དང་ལྷན་

ཅིག་མཛེས་གྱུར་ཅིག །འདིར་འབད་གང་དེ་རྙེད་དང་བཀུར་སྟི་གྲགས་པའི་ཕྱིར་དང་འགྲན་ཕྱིར་མ་

ཡིན་གཞན་དུ་ན། །བླ་མའི་ལེགས་བཤད་སྔོན་མེད་དགའ་བ་སྔ་དྲོའ་ིདཔལ་བཞིན་བསྐལ་པའི་བར་

དུ་འཆར་བ་དང༌། །མཁས་པའི་དེད་དཔོན་དམ་པའི་སྐྱེ་བོ་དུ་མའི་གསུང་གིས་ཡང་ཡང་བསྐུལ་

ཕྱིར་བདག་གིས་སྦྱར། །སྦྱངས་པའི་མཐུ་དམན་བརྩོན་པའི་སྟོབས་གཞན་བློ་གྲོས་ཉམ་ཆུང་བདག་

འདྲས་རྩོན་པ་ལྷུར་ལེན་པ། །ལེགས་སྦྱངས་མཁས་པའི་བཞད་གད་རྒྱུ་ཙམ་དེ་ལྟ་མོད་ཀྱི་བླ་མའི་

གསུང་མཆོག་ཡུན་རིང་དུ། །གུས་པར་བསྟེན་ཅིང་མཁས་པའི་ལེགས་བཤད་གཞན་ཡང་བསྡུས་

ཏེ་ལེགས་པར་སྦྱར་བས་བདག་ཉིད་ཀྱི། །དྲན་པ་གསོ་བཞིན་སྐལ་མཉམ་སྐྱེ་བོ་གཞན་དང་གཞན་

ལའང་ཕན་པའི་དོན་པོ་ཅིས་མི་བྱེད། །འགྲེལ་བཤད་ཚིག་དོན་ལྷག་མའི་ཆ་ཤས་རྣམས། །ཡོངས་

སུ་རྫོགས་པར་བཤད་པའི་དགེ་བའི་ཚོགས། །ཇི་སྙེད་ཐོབ་དེས་སྲིད་མཚོར་བྱིང་བ་ཡི། །མ་གྱུར་

འགྲོ་རྣམས་ལམ་འདིས་སྒྲོལ་གྱུར་ཅིག །ཇི་སྲིད་མཁའ་ལ་རླུང་བཞོན་སྐྱོད་བྱེད་ཅིང༌། །འཇིག་རྟེན་

ཉི་མའི་འོད་ཀྱིས་སྣང་བྱེད་པ། །དེ་སྲིད་རྒྱུད་ཀྱི་བཤད་སྲོལ་རྨད་བྱུང་འདིས། །འགྲོ་ལ་ལེགས་

བཤད་དགའ་སྟོན་འགྱེད་པར་ཤོག།

འགྲེལ་ཆེན་དྲི་མ་མེད་པའི་འོད་ཀྱི་རྒྱ་ཆེར་བཤད་པ་དེ་ཁོ་ན་ཉིད་སྣང་བར་བྱེད་པ་ཞེས་བྱ་

བ། རྗེ་ཐམས་ཅད་མཁྱེན་པའི་གསུང་ངག་དྲི་མ་མེད་པ་རྒྱས་པར་བཀོད་དེ། དབང་གི་ལེའུའི་མདོར་

བསྡུས་ལྔ་པའི་ཇི་སྲིད་སློབ་མས་སྨོན་ལམ་གདབ་པ་དང་ཡོངས་སུ་བསྔོ་བ་བྱེད་པ། བསོད་ནམས་

འདི་ཡིས་སེམས་ཅན་རྣམས་ནི་རྣམ་གསུམ་ལ་གནས་བླ་མེད་བྱང་ཆུབ་ཐོབ་པར་ཤོག།

ཅེས་པའི་མཐར་ཐུག་པ་ཡན་ནི་བདག་གི་བླ་མ་ཉིད་ཀྱི་གསལ་བར་མཛད་ནས། དེའི་ལྷག་

མ་དག་འཕྲོ་ཅན་དུ་ལུས་པ་ལས། བདེ་བར་གཤེགས་པའི་གསུང་རབ་མཐའ་དག་གི་དགོངས་དོན་

དྲི་མ་མེད་པའི་རིགས་པས་རྣམ་པར་འབྱེད་པ་ལ་མི་འཇིགས་པའི་སྤོབས་པ་དགེ་བ་བླ་ཆེན་ཤཱཀྱ་

རྒྱལ་མཚན་པ་དང༌། མདོ་རྒྱུད་མན་ངག་དང་བཅས་པའི་ཚིག་དོན་མཐའ་དག་ལ་ལེགས་པར་

སྦྱངས་ཤིང་རྒྱུད་དོན་ལྟར་ཉམས་སུ་ལེན་པའི་བཤེས་གཉེན་ཆེན་པོ། ཤར་རྒྱལ་མོ་རོང་པ་བློ་བཟང་

གྲགས་པའི་དཔལ་ལ་སོགས་པ། བཤེས་གཉེན་ཆེན་པོ་དུ་མ་ཞིག་གིས་ལེགས་པར་བཤད་པ་འདི་

ཉིད་ཀྱི་འཕྲོ་རྫོགས་པ་ཞིག་གྱིས་ཞེས་ནན་ཏན་གྱིས་བསྐུལ་བའི་བཀའ་སྩལ་དང་དུ་བླངས་ཏེ། རྗེ་

ཐམས་ཅད་མཁྱེན་པ་ཆེན་པོ་དེ་ཉིད་ལས་རྒྱུད་འགྲེལ་མན་ངག་དང་བཅས་པའི་བཤད་པ་ཡོངས་སུ་

རྫོགས་པའི་བཀའ་དྲིན་མནོས་ཤིང༌། མཁས་གྲུབ་ཐམས་ཅད་མཁྱེན་པའི་ཞལ་སྔར་ཡང་འདི་ཉིད་

ཀྱི་བཤད་པ་ལན་གཉིས། ཐོར་བུ་ཐོར་བུར་གསུངས་པ་དུ་མ་དང་བཅས་པའི་གསུང་ངག་ལའང་

ཅུང་ཟད་འདྲིས་པར་བྱས་ནས་རྒྱས་བསྡུས་ཀྱིས་རྣམ་པར་བཅད་པ་ནི། ཐམས་ཅད་མཁྱེན་པ་བུ་

སྟོན་རིན་པོ་ཆེས་མཛད་པ་ཉིད་སྐབས་དང་འབྱོར་ཞིང་ལེགས་པར་རྗེ་ཡབ་སྲས་ཀུན་མཐུན་པར་

བཞེད་པས། ཤེས་ཆེར་དེ་ཉིད་གཞིར་བཞག་སྟེ། ཤཱཀྱའི་དགེ་སློང་བློ་གྲོས་ཆོས་སྐྱོང་གིས་ལེགས་

བཤད་འདི་ཉིད་ཀྱི་འཕྲོ་རྫོགས་པར་བགྱིས་ཏེ། དྲུག་ཅུ་སྐོར་གྱི་ལོ་ན་ཚོད་ལྡན་དང༌། བཅུ་གཉིས་

སྐོར་གྱི་ཤིང་མོ་ཕག་གི་ལོ་དབྱར་ཟླ་ཐ་ཆུང་གི་ཡར་ཚེས་བཅོ་ལྔའི་ཉིན་དགེ་ལྡན་རྣམ་པར་རྒྱལ་

བའི་གཟིམས་ཁང་དུ་རྫོགས་པར་བགྱིས་པ་འདིས་ཀྱང༌། བསྟན་པའི་སྙིང་པོ་ཡུན་རིང་དུ་གནས་

ཤིང༌། སྐྱེ་དགུ་མཐའ་དག་ཐེག་པ་མཆོག་གི་བཤེས་གཉེན་གྱིས་ཡོངས་སུ་བཟུང་སྟེ་འཁོར་བའི་རྒྱ་

མཚོ་ཆེན་པོ་འདི་ལས་མྱུར་དུ་གྲོལ་བར་གྱུར་ཅིག། །།



༄༅། །དཔལ་དུས་ཀྱི་འཁོར་ལོའ་ིདཀྱིལ་འཁོར་གྱི་ཆོ་ག་དགོངས་

པ་རབ་གསལ་བཞུགས་སོ།།

༄༅། །བཅོམ་ལྡན་འདས་དཔལ་དུས་ཀྱི་འཁོར་ལོའ་ིདཀྱིལ་འཁོར་གྱི་ཆོ་ག་དགོངས་

པ་རབ་གསལ་ཞེས་བྱ་བ། དཔལ་ལྡན་བླ་མ་དམ་པ་རྡོ་རྗེ་འཆང་ཆེན་པོ་དང་དབྱེར་མ་མཆིས་པའི་

ཞབས་ལ་གུས་པ་ཆེན་པོས་ཕྱག་འཚལ་ལོ། །སྐུ་བཞིའི་བདག་ཉིད་དུས་ཀྱི་འཁོར་ལོ་དང༌། །དབྱེར་

མེད་བླ་མ་ཤེས་བྱ་ཀུན་གཟིགས་པ། །སྐྱེ་དགུའི་གཉེན་གཅིག་བློ་བཟང་གྲགས་པའི་དཔལ། །བཟང་

པོ་བཀའ་དྲིན་མཉམ་མེད་དེ་ལ་འདུད། །མཆོག་ཏུ་མི་འགྱུར་བདེ་བ་ཆེན་པོ་ཉིད། །མིག་འཕྲུལ་ལྟ་

བུའི་གར་གྱིས་རོལ་པའི་སྐུ། །རྣམ་ཀུན་ཕྱག་རྒྱ་དགྱེས་པའི་ཉམས་ལྡན་པ། །དུས་ཀྱི་འཁོར་ལོ་དེ་

ལ་ཕྱག་འཚལ་ནས། །དེ་ཉིད་གོ་འཕང་མངོན་དུ་བྱེད་པའི་ཐབས། །རྡོ་རྗེ་རྣལ་འབྱོར་བླ་ན་མེད་པའི་

ལམ། །རིམ་པ་དང་པོར་བཅས་པའི་སྣོད་རུང་དུ། །སྒྲུབ་བྱེད་རྣམ་དག་དབང་གི་ཆོ་ག་ནི། །གོ་རིམ་

མ་འཁྲུགས་ཡན་ལག་མ་ཉམས་ཤིང༌། །དབང་དོན་ལེགས་པར་བརྡ་སྤྲད་རིམ་གཉིས་ཀྱི། །སྨིན་

བྱེད་གནད་ལ་ངེས་པ་བླ་ན་མེད། །སྟེར་བའི་ཁྱད་པར་ལྡན་པ་བདག་གིས་བཤད། །རིན་ཆེན་དོར་

ནས་འཆིང་བུ་ལེན་པ་ལ། །དགའ་བས་རྒྱུག་པའི་བརྟུལ་ཞུགས་རྒྱང་བསྲིངས་ཏེ། །ལེགས་ཉེས་

འབྱེད་པའི་མིག་ལྡན་སྐལ་བཟང་ཀུན། །རྣམ་དག་ལམ་གྱི་འཇུག་ངོགས་འདིར་ཞུགས་ཤིག།

འདིར་བཅོམ་ལྡན་འདས་དཔལ་དུས་ཀྱི་འཁོར་ལོའ་ིདཀྱིལ་འཁོར་ཆེན་པོར་འཇུག་ཅིང་

དབང་བསྐུར་བའི་ཆོ་ག་ལ་དྲུག །གང་གིས་བསྐུར་བར་བྱེད་པ་སློབ་དཔོན་གྱི་མཚན་ཉིད། གང་ལ་

བསྐུར་བར་བྱ་བ་སློབ་མའི་མཚན་ཉིད། གང་དུ་བསྐུར་བ་དཀྱིལ་འཁོར་གྱི་དབྱེ་བ། ཇི་ཙམ་ཞིག་

བསྐུར་བའི་གྲངས་དང་གོ་རིམ། གང་གི་ཚེ་བསྐུར་བའི་དུས། ཇི་ལྟར་བསྐུར་བའི་ཆོ་ག་དངོས་

སོ། །དང་པོ་ནི། རྒྱུད་ལས། དང་པོར་ཡང་དག་བསྟེན་བྱ་བླ་མ་དག་ཀྱང་དམ་ཚིག་ལྡན་ཞིང་རྡོ་

རྗེ་ཐེག་པར་ལྷག་པར་གནས། །དེ་ཉིད་བསྒོམས་ཤིང་མ་ཆགས་དྲི་མ་དག་དང་རྣམ་པར་བྲལ་ཞིང་

བཟོད་པའི་ངང་ཚུལ་ལམ་ལ་ཞུགས། །སློབ་མ་རྣམས་ལ་ལམ་ནི་སྦྱིན་བྱེད་དམྱལ་བའི་འཇིགས་



དུས་ཀྱི་འཁོར་ལོའ་ིདཀྱིལ་འཁོར་གྱི་ཆོ་ག 430

པ་འཕྲོག་ཅིང་དེ་ཉིད་ལས་ནི་ཚངས་སྤྱོད་ལྡན། །བདུད་རྣམས་ལ་ནི་རྡོ་རྗེ་དབྱུག་པ་དེ་ཡང་འཛིན་

མའི་གཞི་ལ་རྡོ་རྗེ་སེམས་དཔར་རབ་གྲགས་པའོ།1།ཞེས་པའི་མཚན་ཉིད་དང་ལྡན་པ་སྟེ། དེ་ཡང་

རྩ་རྒྱུད་ལས། དེ་ཉིད་བཅུ་ནི་ཡོངས་ཤེས་པ། །གསུམ་ལས་དགེ་སློང་མཆོག་ཡིན་འབྲིང༌། །དགེ་

ཚུལ་ཞེས་བྱ་དེ་དག་ལས། །ཁྱིམ་ན་གནས་པ་ཐ་མའོ།2།ཞེས་གསུངས་པ་ལྟར་ན། ས་མ་ཐོབ་

པའི་རྡོ་རྗེ་སློབ་དཔོན་ལ། རབ་དགེ་སློང་རྡོ་རྗེ་འཛིན་པ། འབྲིང་དགེ་ཚུལ་རྡོ་རྗེ་འཛིན་པ། དེ་དག་

རྙེད་པའི་གནས་མེད་ན་ཁྱིམ་པ་རྡོ་རྗེ་འཛིན་པ། དེ་ཉིད་བཅུ་ཤེས་ཤིང་ལྷའི་རྣལ་འབྱོར་ལ་གོམས་

པར་བྱས་པ། བཟླས་པ་ཡོངས་སུ་རྫོགས་ཤིང་དམ་ཚིག་དང་སྡོམ་པ་ལ་གནས་པ་སྟེ། ལྷག་པར་ 

ཡང་རྩ་ལྟུང་དང་མི་ལྡན་པའོ།།

གཉིས་པ་ནི། རྒྱུད་ལས། ཟབ་ཅིང་རྒྱ་ཆེ་ལ་སེམས་བླ་མའི་ངེས་པ་ལ་དགའ་གཏོང་བའི་

ངང་ཚུལ་དང་ལྡན་ཡོན་ཏན་ཤེས། །ཐར་པ་དོན་གཉེར་རྒྱུད་ལ་གུས་ཤིང་གཡོ་བ་མིན་པའི་སེམས་

ལྡན་དེ་ཉིད་ཐོབ་པ་ཤིན་ཏུ་སྦེད། །གདུག་པ་རྣམས་ཀྱི་གྲོགས་ཉམས་སློབ་མ་དེ་ཉིད་བླ་མ་ཤིན་ཏུ་

མཁས་པ་རྣམས་ཀྱིས་བསྡུ་བྱ་བ།3།ཞེས་གསུངས་པའི་མཚན་ཉིད་དག་དང་ལྡན་པ་སྟེ། དེ་ཡང་

འཇུག་པའི་ཐོག་མར་ཐེག་པ་ཐུན་མོང་གི་ལམ་ལ་བློ་སྦྱངས་པའི་སྒོ་ནས་དད་པ་དང་སྙིང་རྗེ་དང༌། 

བྱང་ཆུབ་ཀྱི་སེམས་དང༌། ཕ་རོལ་ཏུ་ཕྱིན་པ་དྲུག་དང༌། བསྡུ་བའི་དངོས་པོ་བཞི་ལ་སོགས་པ་

རྣམས་ལ་བསླབ་པ་སྔོན་དུ་བཏང་སྟེ། ཐེག་པ་གསུམ་ལ་མཁས་པར་བྱས་པའི་སྒོ་ནས་མཚན་ཉིད་

འདི་དག་དང་ལྡན་པ་འབྱུང་བར་འགྱུར་གྱི། དེ་ལྟར་མ་སྦྱངས་པར་དང་པོ་ནས་རང་འཁྲུངས་སུ་ཡང་

མི་འབྱུང་ལ། དཀྱིལ་འཁོར་དུ་འཇུག་པའི་སྔོན་དུ་ཚིག་འགའ་ཞིག་གི་རྗེས་ཟློས་བྱས་པ་ཙམ་གྱིས་

ཀྱང་འབྱུང་བ་མ་ཡིན་ནོ། །དེས་ན་དྲི་མེད་འོད་ལས། དེ་ལྟར་དང་པོར་ཆོས་ཐམས་ཅད་ཡང་དག་

པར་བསྡུ་བ་ཤེས་ནས། དེ་ནས་རང་གི་ལུས་ལ་ཁྱབ་བདག་མཆོག་གི་གོ་འཕང་མ་ནིང་ནི་སྔགས་

པས་བསྒོམ་པར་བྱ་སྟེ།4 ཞེས་གསུངས་ཤིང༌། ཆོས་ཐམས་ཅད་ཡང་དག་པར་བསྡུ་བ་ཞེས་པའི་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༡༤༠ ཕྲེང་། ༡༥

2  བཀའ་འགྱུར། དཔེ་བསྡུར་མ། དེབ། ༩༩ ཤོག ༨༡༢ ཕྲེང་། ༡༧

3  བཀའ་འགྱུར། དཔེ་བསྡུར་མ། དེབ། ༧༧ ཤོག ༡༤༡ ཕྲེང་། ༥

4  བཀའ་འགྱུར། དཔེ་བསྡུར་མ། དེབ། ༡༠༠ ཤོག ༢༦༡ ཕྲེང་། ༢༠

བསྡུ་བྱའི་ཆོས་ནི། ཐེག་པ་གསུམ་དང༌། དཀོན་མཆོག་གསུམ་དང༌། ཕར་ཕྱིན་བཅུ། བསྡུ་བ་བཞི། 

གསུང་རབ་ཡན་ལག་དགུ །སྦྱངས་པའི་ཡོན་ཏན་བཅུ་གཉིས་ལ་སོགས་པ་རྣམས་ལ་གསུངས་པ་

ཉིད་ཀྱིས། རྒྱུད་འདིའི་ལམ་ལ་འཇུག་པའི་ཐོག་མར་ཐུན་མོང་གི་ལམ་ལ་ཐོས་བསམ་སྒོམ་པས་

བསླབས་པ་མེད་དུ་མི་རུང་བ་ཉིད་དུ་བསྟན་པ་ཡིན་ནོ།།

གསུམ་པ་ནི། ལུས་ཀྱི་དབང་པོ་བྷ་ག་སེམས། །སྐུ་གསུང་ཐུགས་ཀྱི་རྡོ་རྗེ་ཡི། །དཀྱིལ་

འཁོར་རྣམ་པ་གསུམ་དུ་འགྱུར། །གཞན་པ་ཚོན་ལྔ་ལྡན་པ་མིན།1།ཞེས་གསུངས་པ་ནི། ཚོན་སྣ་

ལྔ་པའི་དཀྱིལ་འཁོར་ནི་དབང་བདུན་པོ་ཉིད་གང་དུ་ཐོབ་པའི་དཀྱིལ་འཁོར་དང་ལུས་ལ་སོགས་

པའི་དཀྱིལ་འཁོར་དེ་དག་ནི་དབང་གོང་མ་དེ་དང་དེ་དཀྱིལ་འཁོར་གང་དུ་ཐོབ་པའི་དཀྱིལ་འཁོར་

ངོས་འཛིན་པ་ཡིན་གྱི། དབང་བསྐུར་བའི་གོང་དུ་དཀྱིལ་འཁོར་དུ་འཇུག་པ་སྔོན་དུ་འགྲོ་དགོས་

པར་གསུངས་པའི་དཀྱིལ་འཁོར་གྱི་དབྱེ་བ་སྟོན་པ་མིན་ལ། རྐང་པ་ཐ་མས་ཀྱང་དབང་གོང་མ་

རྣམས་དཀྱིལ་འཁོར་གང་དུ་ཐོབ་པའི་དཀྱིལ་འཁོར་ནི། ཚོན་ལྔ་ལྡན་པའི་རྡུལ་ཚོན་གྱི་དཀྱིལ་

འཁོར་མིན་པར་སྟོན་གྱི། དབང་གོང་མའི་སྔོན་དུ་ཚོན་ལྔ་ལྡན་པའི་དཀྱིལ་འཁོར་དུ་འཇུག་པ་འགྲོ་ 

མི་དགོས་པར་སྟོན་པ་མ་ཡིན་ནོ།།

དེས་ན་དབང་ཐམས་ཅད་ཀྱི་སྔ་རོལ་དུ་དཀྱིལ་འཁོར་དུ་འཇུག་པ་འགྲོ་དགོས་པའི་དཀྱིལ་

འཁོར་གྱི་དབྱེ་བ་ནི། རྒྱུད་གཞན་གྱི་ལུགས་ལ་སློབ་དཔོན་རྡོ་རྗེ་དྲིལ་བུ་པས། དབང་བསྐུར་

དཀྱིལ་འཁོར་སྔོན་འགྲོ་བར། །རྡོ་རྗེ་འཆང་གིས་གསུངས་པ་སྟེ། །འོན་ཀྱང་དཀྱིལ་འཁོར་དེ་

རང་བཞིན། །ཅི་ཡིན་ད་ནི་འདིར་བཤད་བྱ། །རི་མོར་གནས་པའི་ལས་དང་ནི། །ཐིག་ལས་ཚོན་

དགྱེའི་རིམ་པ་བསྟན། །འགྲོ་བ་འདི་དག་རང་བཞིན་གྱིས། །གྲུབ་པའི་དཀྱིལ་འཁོར་གཉིས་མེད་

པའོ།2།ཞེས་གསུངས་པ་ལྟར་རས་བྲིས་དང༌། རྡུལ་ཚོན་དང༌། ལུས་ཀྱི་དཀྱིལ་འཁོར་གསུམ་

གསུངས་ལ། འདུས་པ་དང་དཀྱིལ་ཆོག་རྡོ་རྗེ་ཕྲེང་བ་སོགས་ལས་བསམ་གཏན་ཙམ་གྱི་དཀྱིལ་

འཁོར་གསུངས་པ་དང་བཅས་པའི་དཀྱིལ་འཁོར་བཞི་ཡོད་མོད་ཀྱི། འདིར་ནི། རྒྱུད་གཞན་ལས་

1  བཀའ་འགྱུར། དཔེ་བསྡུར་མ། དེབ། ༩༩ ཤོག ༦༠༠ ཕྲེང་། ༩

2  བསྟན་འགྱུར། དཔེ་བསྡུར་མ། དེབ། ༡༡ ཤོག ༥༥༡ ཕྲེང་། ༥

གསུངས་པ་ལྟ་བུའི་ལུས་དཀྱིལ་དུ་འཇུག་པ་དང༌། དབང་བསྐུར་བ་དང་སྒོམ་པ་མེད་ལ། རས་བྲིས་

1ཀྱི་དཀྱིལ་འཁོར་དུ་བཅུག་ནས་དབང་བསྐུར་བ་ནི་དངོས་སུ་བཀག་སྟེ། དབང་མདོར་བསྟན་ལས། 

དབང་བདུན་པོ་ནི་འདི་ཡིན་ཏེ། །དཀྱིལ་འཁོར་བཞེངས་ལ་སྦྱིན་པར་བྱ།2།ཞེས་པའི་འགྲེལ་པར་ནཱ་

རོ་པས། དབང་བསྐུར་བདུན་པོ་འདི་རྣམས་རྡུལ་ཚོན་གྱི་དཀྱིལ་འཁོར་རྣམ་པར་སྤངས་ནས་གཞན་

རས་བྲིས་3ལ་སོགས་པའི་དཀྱིལ་འཁོར་དུ་སྦྱིན་པར་བྱ་བ་མ་ཡིན་ནོ་4ཞེས་གསུངས་པའི་ཕྱིར་

རོ། །དེ་ལྟར་རས་བྲིས་5ཙམ་ལ་བརྟེན་པའང་མི་རུང་ན་བསམ་གཏན་འབའ་ཞིག་གི་དཀྱིལ་འཁོར་

ལ་བརྟེན་པ་ལྟ་ཅི་སྨོས། དེའི་ཕྱིར་འདིར་དབང་བསྐུར་བ་ཐམས་ཅད་ཀྱི་སྔ་རོལ་ཏུ་ཐོག་མར་འཇུག་

པའི་དཀྱིལ་འཁོར་ནི་རྡུལ་ཚོན་གྱི་དཀྱིལ་འཁོར་འབའ་ཞིག་ཏུ་ངེས་སོ།།

བཞི་པ་ནི། དཔལ་དུས་ཀྱི་འཁོར་ལོའ་ིལམ་རིམ་པ་གཉིས་ལ་སློབ་པའི་ཐོག་མར་སློབ་མ་

ཡོང་སུ་སྨིན་པར་བྱ་བའི་སླད་དུ་བསྐུར་བའི་དབང་ནི་བཅུ་གཅིག་ཡོད་དེ་འདི་ལྟར། བྱིས་པ་ལྟར་

འཇུག་པའི་དབང་བདུན་དང༌། དབང་གོང་མ་དང་གོང་མའི་ཡང་གོང་མའི་བུམ་པ་དང་གསང་བ་

དང༌། ཤེས་རབ་ཡེ་ཤེས་ཀྱི་དབང་གསུམ་སྟེ། འཇིག་རྟེན་པའི་དབང་བཅུ་དང༌། དབང་བཞི་པ་འཇིག་

རྟེན་ལས་འདས་པའི་དབང་ངོ༌། །དེ་ཡང་དབང་གོང་མ་ལ་བུམ་པ་གསང་བ་ཤེས་རབ་ཡེ་ཤེས་ཀྱི་

དབང་གསུམ་དུ་ཕྱེ་བ་དང། གོང་མའི་གོང་མ་ལ་དེ་ལྟར་གསུམ་དུ་ཕྱེ་བ་དག་ནི་རིམ་པ་བཞིན་དབང་

གི་རིགས་ཐ་མི་དད་པས་དེ་དག་ཐམས་ཅད་ཀྱང་བུམ་པ་གསང་བ་ཤེས་རབ་ཡེ་ཤེས་ཀྱི་དབང་ཞེས་

པ་གསུམ་དུ་བསྡུ་ལ། དབང་གོང་མ་ལ་ཕྱེ་བའི་བཞི་པ་ནི། དྲང་དོན་གྱི་དབང་བཞི་པ་ཡིན་གྱི་བཞི་པ་

དངོས་མ་ཡིན་ལ། ཤེས་རབ་ཡེ་ཤེས་ཀྱི་དབང་གི་ཁོངས་སུ་གཏོགས་པ་ཡིན་ནོ། །གོང་མའི་གོང་

མའི་བཞི་པ་ནི་ངེས་དོན་གྱི་བཞི་པ་སྟེ། དེའི་ཕྱིར་དབང་བཅུ་གཅིག་ཏུ་གྲངས་ངེས་པར་གསུངས་

སོ། །དབང་དེ་དག་ཐམས་ཅད་ཀྱི་སྔོན་དུ་དཀྱིལ་འཁོར་དུ་བཅུག་ཅིང་ལྷ་ངོ་བསྟན་པ་སོགས་ཀྱི་

1  གཙང་། ཤོག ༣ ན ༥ རས་རིས་ཀྱི་དཀྱིལ་འཁོར་

2  བཀའ་འགྱུར། དཔེ་བསྡུར་མ། དེབ། ༧༧ ཤོག ༣༨ ཕྲེང་། ༡༩

3  ཞོལ། ཤོག ༣ བ ༢། གཙང་། ཤོག ༣ ན ༦ རས་རིས་ལ་སོགས་

4  བསྟན་འགྱུར། དཔེ་བསྡུར་མ། དེབ། ༧ ཤོག ༦༠༡ ཕྲེང་། ༡༡

5  ཞོལ། ཤོག ༣ བ ༢། གཙང་། ཤོག ༣ ན ༦ རས་རིས་ཙམ་ལ་

ཆོ་ག་ཡོངས་སུ་རྫོགས་པར་བྱས་ཏེ། དབང་བཅུ་གཅིག་དེའི་རྗེས་སུ་གོ་རིམ་རིམ་ཅན་དུ་བསྐུར་

དགོས་ཀྱི། རྡུལ་ཚོན་གྱི་དཀྱིལ་འཁོར་དུ་འཇུག་པ་དང༌། དབང་བདུན་བསྐུར་བ་སྔོན་དུ་མ་བཏང་

བར་དབང་གོང་མ་བསྐུར་བ་རྣམ་པ་ཐམས་ཅད་དུ་མི་རུང་སྟེ། རྡུལ་ཚོན་གྱི་དཀྱིལ་འཁོར་དུ་འཇུག་

པའི་ཚེ། དཀྱིལ་འཁོར་དུ་མ་ཞུགས་པ་ལ་གསང་བའི་དེ་ཉིད་སྨྲས་ན་དམ་ཚིག་ཉམས་པར་འགྱུར་

བར་གསུངས་པའི་དཀྱིལ་འཁོར་ནི། རྡུལ་ཚོན་གྱི་དཀྱིལ་འཁོར་ལས་འོས་མེད་ལ། དེར་མ་ཞུགས་

པ་ལ་སྨྲས་པའི་གསང་བའི་དེ་ཉིད་ཀྱང་དབང་གོང་མ་རྣམས་ཀྱི་དེ་ཉིད་ལས་ཀྱང་གསང་བར་གྱུར་

པ་གཞན་མེད་པས་སློབ་དཔོན་རང་ཉིད་དམ་ཚིག་ཉམས་པ་དང༌། མ་སྨིན་མི་ལ་གསང་བ་བསྒྲགས་

པའི་རྩ་ལྟུང་གིས་སྔགས་སྡོམ་སྔར་ཡོད་ལྷག་མ་མེད་པར་གཏོང་བར་འགྱུར་བའི་ཕྱིར། དེ་འདྲ་བའི་

དབང་བསྐུར་ཀྱང༌། སློབ་མས་ཀྱང་དབང་གོང་མ་ཐོབ་པའི་གོ་ཡང་མི་ཆོད་དོ།།

འོ་ན་བསོད་ནམས་ཀྱི་ཚོགས་དང་འཇིག་རྟེན་པའི་དངོས་གྲུབ་ཀྱི་སླད་དུ་དབང་བདུན་

དང༌། ཡེ་ཤེས་ཀྱི་ཚོགས་དང་འཇིག་རྟེན་ལས་འདས་པའི་དངོས་གྲུབ་ཀྱི་སླད་དུ་དབང་གོང་མ་སྦྱིན་

པར་གསུངས་པ་མ་ཡིན་ནམ་ཞེ་ན། གསུངས་མོད་ཀྱི། དེ་ནི་རེ་ཤིག་བསྐྱེད་རིམ་གྱི་སྒོ་ནས་འཇིག་

རྟེན་པའི་དངོས་གྲུབ་ཙམ་ཞིག་གཙོ་བོར་དོན་དུ་གཉེར་བའི་གདུལ་བྱ་དམན་པ་ལ་རེ་ཤིག་དབང་

གོང་མ་མི་སྦྱིན་པར་དབང་བདུན་ཙམ་ཞིག་སྦྱིན་པ་དང༌། རྫོགས་རིམ་གྱི་སྒོ་ནས་འཇིག་རྟེན་ལས་

འདས་པའི་དངོས་གྲུབ་གཙོ་བོར་དོན་དུ་གཉེར་བ་ལ་དབང་གོང་མ་རྣམས་སྦྱིན་དགོས་པར་སྟོན་པ་

ཙམ་ཡིན་གྱི། མཆོག་གི་དངོས་གྲུབ་འདོད་པ་ལ་དབང་བདུན་བསྐུར་མི་དགོས་པར་སྟོན་པ་ག་ལ་

ཡིན། འཚང་རྒྱ་བ་ལ་བསོད་ནམས་ཀྱི་ཚོགས་གསོག་མི་དགོས་པ་དང་བསྐྱེད་རིམ་སངས་རྒྱས་

ཀྱི་རྒྱུ་མ་ཡིན་པའི་ལོག་རྟོག་རྣམས་ཀྱི་ཐ་ཆད་དེ་ཉིད་བླང་བར་མི་བྱའོ།།

རྩ་བའི་ལྟུང་བ་བྱུང་བ་གང་ཞིག་དག་པའི་སླད་དུ་སླར་ཡང་དཀྱིལ་འཁོར་འདིར་ནི་འཇུག་

བྱ་སྟེ། ཞེས་གསུངས་པ་ལྟར་རྩ་ལྟུང་བྱུང་བས། སྡོམ་པ་ཉམས་པ་སླར་གསོ་བ་སོགས་ཀྱི་ཆེད་དུ་

དཀྱིལ་འཁོར་དུ་ཞུགས་ནས་བདག་འཇུག་བྱེད་པ་ལ་དབང་ཇི་ཙམ་ཞིག་བླང་བར་བྱ་བ་ནི། རྒྱུད་

ལས། རྩ་བའི་ལྟུང་བ་རྣམ་པར་དག་པར་འགྱུར་ཏེ་ཡོན་ཏན་ལྡན་པ་དབང་བདུན་ལ་གནས་དག་

གིའོ།1།ཞེས་གསུངས་པས་དབང་བདུན་ཙམ་གྱིས་སྡོམ་པ་གསོ་བར་ནུས་ལ། དེ་ཡང་དེ་ཉིད་ལ། 

དམ་ཚིག་གསུམ་སྦྱིན་པའི་སློབ་དཔོན་གྱི་དབང་ཙམ་ཞིག་ཀྱང་ཡོད་པ་ལ་དགོངས་སོ།།

ལྔ་པ་ནི། འགྲེལ་ཆེན་ལས། དེ་ལྟར་ནག་པའི་ཉ་གཙོ་བོར་བྱས་ནས་ཉ་བཅུ་གཉིས་པོ་

རྣམས་ལ་རྡོ་རྗེ་སློབ་དཔོན་གྱིས་དབང་སྦྱིན་པར་བྱ་ཞིང༌། སྐུ་གཟུགས་ལ་སོགས་པ་རྣམས་རབ་ཏུ་

གནས་པར་བྱའོ། །དེ་བཞིན་དུ་རྒྱུ་སྐར་དང་སྦྱོར་བ་དགེ་བ་དང་བཅས་པའི་ཉིན་ཞག་གཞན་ལ་ཡང་

བྱའོ་ཞེས་པ་ནི་དབང་ལ་སོགས་པའི་ངེས་པའོ།2།ཞེས་གསུངས་པ་ལྟར་རོ།།

དྲུག་པ་ལ་གཉིས། སྔོན་དུ་སློབ་མས་གསོལ་བ་བཏབ་ཅིང་བསྲུང་བ་བྱ་བ་དང༌། བླ་མས་

དཀྱིལ་འཁོར་གྱི་ཆོ་ག་ལ་ཇི་ལྟར་འཇུག་པའི་རིམ་པའོ། །དང་པོ་ནི། སློབ་མས་ཕྱག་དང་མཎྜལ་

སོགས་སྔོན་དུ་བཏང་སྟེ། སྐྱེ་བ་མང་པོའ་ིསྡིག་པ་ནི། །བསགས་པ་རྣམ་པར་འཇིག་བྱེད་པ། །སྡོམ་

པ་སོ་སོར་གཟུང་བར་བགྱིའོ། །དཔའ་བོ་དུས་ཀྱི་འཁོར་ལོར་མཛོད། །ཅེས་ལན་གསུམ་གསོལ་བ་

གདབ། སློབ་དཔོན་གྱིས་འོག་ནས་འབྱུང་བ་ལྟར་སོ་ཤིང་སྦྱིན་ཞིང་བསྲུང་བར་བྱའོ།།

གཉིས་པ་ལ་བཞི། སའི་ཆོ་ག །ལྷག་གནས་ཀྱི་ཆོ་ག །དངོས་གཞིའི་ཆོ་ག །མཇུག་གི་ཆོ་

གའོ། །དང་པོ་ལ་བཞི། ས་བརྟག་པ། བསླང་བ། སྦྱང་བ། གཟུང་བའོ། །དང་པོ་ནི། འདིར་ལས་སོ་

སོའ་ིབྱེ་བྲག་གིས་ས་བརྟག་པ་རྒྱ་ཆེར་གསུངས་པ་དག་ནི་ཕྱི་རོལ་ཏུ་དཀྱིལ་འཁོར་བྲི་བ་སོགས་

ཀྱི་དབང་དུ་བྱས་པ་ཡིན་གྱི། ཁང་པའི་ནང་དུ་བྱེད་པ་ལ་མི་དགོས་པས་འདིར་མ་བྲིས་ལ། རྒྱས་

པར་རྒྱུད་འགྲེལ་ཉིད་ལས་ཤེས་པར་བྱའོ། །བསླང་བ་ལ་གཉིས། མངོན་པ་ལས་བསླང་བ་དང༌། མི་

མངོན་པ་ལས་བསླང་བའོ། །དང་པོ་ནི། ས་དེའི་བདག་པོ་རྒྱལ་པོ་ལ་སོགས་པ་ལ་གཞི་དེར་དཀྱིལ་

འཁོར་བྲི་བའི་གནང་བ་ཞུ་བའོ།།

གཉིས་པ་ལ་གཉིས་ལས། ཞིང་སྐྱོང་ལ་མཆོད་ནས་གནང་བ་ཞུ་བ་ནི། སློབ་དཔོན་འཁོར་

བཅས་དཀྱིལ་འཁོར་གྱི་ས་གཞིར་ཁ་ནུབ་ཏུ་ཕྱོགས་པས་འཁོད་དེ། ནང་མཆོད་རྡོར་དྲིལ་ཅང་ཏེའུ་

ལ་སོགས་པ་ལེགས་པར་བཤམས་ནས། རང་ཉིད་ཧཱུཾ་དང་རྡོ་རྗེ་ལས་སྐྱེས་པའི་དུས་ཀྱི་འཁོར་ལོ་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༡༦༤ ཕྲེང་། ༡༢

2  བཀའ་འགྱུར། དཔེ་བསྡུར་མ། དེབ། ༩༩ ཤོག ༦༡༡ ཕྲེང་། ༡༨

སྐུ་མདོག་སྔོན་པོ་ཞལ་གཅིག་ཕྱག་གཉིས་ཀྱིས་རྡོ་རྗེ་དང་དྲིལ་བུ་འཛིན་པས་སྣ་ཚོགས་ཡུམ་ལ་

འཁྱུད་པ། གཡས་བརྐྱང་གིས་བཞུགས་པར་གྱུར། ནང་1མཆོད་གཏོར་མ་ལྟར་བྱིན་གྱིས་བརླབ། 

དེ་ནས་དཀྱིལ་འཁོར་གྱི་སའི་དབུས་སུ་དྲིའི་ཐིག་ལེ་མེ་ཏོག་གི་ཚོམ་བུ་དང་བཅས་པའི་མདུན་དུ་

ཚོམ་བུའི་གཡས་ནས་མགོ་བརྩམས་ཏེ། མཆོད་པ་དྲུག་གམ། བཅུ་གཉིས་མཐར་གཏོར་མ་དང་

བཅས་པ་བཤམ། ནང་མཆོད་ཀྱིས་གཏོར་ཏེ། ཨོཾ་ཨཱཿཧཱུཾ་ཧོཿཧཾ་ཀྵཿཞེས་པས་བསང༌། ཨོཾ་ཤཱུནྱ་ཏཱ་་

ན་བཛྲ་སྭ་བྷཱ་ཝ་ཨཱཏྨ་ཀོ྅ཧཾ། སྟོང་པ་ཉིད་དུ་གྱུར། སྟོང་པའི་ངང་ལས་སྥཾ་ལས་འབྱུང་བའི་རིན་པོ་ཆེ་

ཤེལ་གྱི་སྣོད་ཡངས་ཤིང་རྒྱ་ཆེ་བ་རྣམས་ཀྱི་ནང་དུ་ཨཾ་གཾ་བུཾ་ལ་སོགས་པ་དང༌ལཾ་ཧཾ་ཝཾ་ལ་སོགས་

པ་རང་རང་གི་མིང་གི་ཡི་གེ་དང་པོ་ཐིག་ལེས་བརྒྱན་པ་ཞུ་བ་ལས་བྱུང་བའི་མཆོད་ཡོན་དྲི་དང་མེ་

ཏོག་ལ་སོགས་པ་དང༌། སྒེག་མོ་དང་བཞད་མ་ལ་སོགས་པ་རང་བཞིན་སྟོང་པ་ཉིད་དང༌བདེ་བ་

ཆེན་པོ་རྣམ་པ་མཆོད་རྫས་དང་མཆོད་པའི་ལྷ་མོ་བྱེད་ལས་དབང་པོ་དྲུག་གི་སྤྱོད་ཡུལ་དུ་ཟག་པ་

མེད་པའི་བདེ་བ་ཁྱད་པར་ཅན་སྐྱེད་པར་གྱུར། ཨོཾ་ཨརྒྷཾ་ཨཱཿཧཱུཾ་སྭཱཧཱ། ཨོཾ་བཛྲ་གནྡྷཾ་ཨཱཿཧཱུཾ་སྭཱཧཱ་ཞེས་

པ་ནས། ཨོཾ་བཛྲ་ཀཱ་མེ་ཨཱཿཧཱུཾ་སཱཧཱ། ཞེས་པའི་བར་རང་རང་གི་ཕྱག་རྒྱ་དང་བཅས་པས་བྱིན་གྱིས་

བརླབ། ནང་མཆོད་དང་ཡི་གེ་དྲུག་གིས་སྔར་ལྟར་མེ་ཏོག་གི་ཚོམ་བུ་བསངས་སྦྱངས། འཇིག་རྟེན་

གསུམ་རྒྱལ་གྱི་ཕྱག་རྒྱས་ཡུལ་བདག་དང་། ཁྱིའི་ཕྱག་རྒྱས་གྲོང་བདག་དང༌། གནས་ཀྱི་བདག་

པོ་སྤྱན་དྲང་ཞིང་སྟོང་པའི་ངང་ལས་དཀྱིལ་འཁོར་གྱི་སའི་དབུས་སུ་སྣ་ཚོགས་པདྨ་དང་ཟླ་བའི་

གདན་ལ། སའི་ཕྱོགས་འདིར་གནས་པའི་ཡུལ་བདག་གྲོང་བདག་གནས་བདག་ཐམས་ཅད་ཨཱ་

གཙྪ་ཨཱ་གཙྪ། ཨོཾ་ཀྵེ་ཏྲ་པཱ་ལ་ས་པ་རི་ཝཱ་ར་ཨརྒྷཾ་པྲ་ཏཱི་ཙྪ་ཡེ་སྭཱཧཱ། ཞེས་པ་ནས། ཨོཾ་ཀྵེ་ཏྲ་པཱ་ལ་

ས་པ་རི་ཝཱ་ར་བཛྲ་ཀ་མེ་པྲ་ཏཱིཙྪ་ཡེ་སྭཱཧཱ། ཞེས་པའི་བར་གྱིས་མཆོད། གཏོར་མ་བསང་སྦྱངས། 

སྒྲུབ་ཐབས་ལྟར་བྱིན་གྱིས་བརླབ། གོང་གི་ཕྱག་རྒྱ་དང་བཅས་པས། ཨོཾ་ཨཱཿཧཱུཾ་སའི་ཕྱོགས་ཞེས་

པ་ནས་ཐམས་ཅད་ཨཱ་གཙྪ་ཨཱ་གཙྪ་ཤྲཱི་གྷྲཾ་ཨི་དཾ་བ་ལིང་གྲྀཧྣ་གྲྀཧྣ་པུ་ཀཱ་ཏྭ་པི་ཏྭཱ་ཏྲི་པྟིཾ་ཀྲི་ཏྭ་ས་ཏྭཱ་

ནཱཾ་ཤཱིནྟིཾ་ཙིཏྟཾ་ཀྲི་ཏྭཱ་ཨ་པ་ར་སྠཱ་ནཾ་གཙྪ་གཙྪ་སྭཱཧཱ། ཞེས་ལན་གསུམ་གྱིས་གཏོར་མ་ཕུལ། ཨོཾ་ཀྵེ་

ཏྲ་པཱ་ལ་ས་པ་རི་ཝཱ་ར་ན་མཿཞེས་ནང་མཆོད་ཕུལ་ཏེ། སྤོས་དང་རྡོར་དྲིལ་འཛིན་པས། གང་ཡང་

1  ཞོལ། ཤོག ༥ ན ༦ གཏོར་མ་ནང་མཆོད་ལྟར་

འདིར་གནས་ལྷ་དང་ཀླུ། །གནོད་སྦྱིན་སྲིན་པོའམ་གཞན་ཡང་རུང༌། །དཀྱིལ་འཁོར་དོན་དུ་ས་འདི་

ནི། །བདག་ཞུ་ཁྱེད་ཀྱིས་སྩལ་དུ་གསོལ། །ཞེས་ལན་གསུམ་གསོལ་བ་བཏབ་པས་ཅི་དགའ་བར་

བྱོས་ཤིག །ཅེས་གནང་བ་བྱིན་ནས་གཤེགས་པར་གྱུར། ལག་པ་གཡས་པའི་རྒྱབ་བསྟན་པའི་སེ་ 

གོལ་དང༌། ཀྵ་ཞེས་བརྗོད། 

གཉིས་པ་སའི་ལྷ་མོ་ལ་གནང་བ་ཞུ་བ་ནི། སྔར་གྱི་ཚོམ་བུ་དང་མཆོད་གཏོར་བསྡུས་ཏེ། 

སྔར་ཇི་ལྟ་བ་བཞིན་དུ་གསར་པ་བཤམས་ཤིང༌། མཆོད་རྫས་རྣམས་སྔར་ལྟར་བྱིན་གྱིས་བརླབས་

ནས། ཚོམ་བུ་སྔར་ལྟར་བསང་སྦྱངས། སྟོང་པའི་ངང་ལས་དཀྱིལ་འཁོར་གྱི་སའི་དབུས་དང་རང་

གི་སྙིང་ཁར་པཾ་ལས་པདྨ་དང་ཨཱཿལས་ཟླ་བའི་སྟེང་དུ་ལཱཾ་དང་འཁོར་ལོ་སེར་པོ་ལས་སྐྱེས་པའི་

སའི་ལྷ་མོ་སེར་མོ། སེར་དཀར་ནག་པའི་ཞལ་གསུམ་ཕྱག་དྲུག་གི་གཡས་ན་འཁོར་ལོ་དབྱུག་

པ། འཇིགས་བྱེད་རྡོ་རྗེ། གཡོན་ན་དུང་དང་རྡོ་རྗེ་ལྕགས་སྒྲོག་སྒྲ་དང་བཅས་པའི་དྲིལ་བུ་འཛིན་

པ། གོས་སེར་པོ་དང༌། རིན་པོ་ཆེའི་རྒྱན་སེར་པོ་དང་ལྡན་པ། ལྕགས་ཀྱུའི་ཕྱག་རྒྱ་དང་བཅས་ཏེ་

དབུགས་ཕྱིར་འབྱུང་བ་དང་ལྷན་ཅིག་འཐོན་པའི་ནང་གི་ལྷ་མོ་ཕྱིའི་ལྷ་མོ་དང་གཉིས་སུ་མེད་པར་

གྱུར། ཛཿཧཱུཾ་བཾ་ཧོཿདེའི་དཔྲལ་བར་ཨོཾ། མགྲིན་པར་ཨཱཿ ཐུགས་ཀར་ཧཱུཾ། ཐུགས་ཀའི་ཧཱུཾ་ལས་འོད་

འཕྲོས། བསྒོམ་པ་དང་འདྲ་བའི་ཡེ་ཤེས་པ་སྤྱན་དྲངས། ཕྱག་རྒྱ་སྔར་ལྟར་བཅས། ཨོཾ་ལཱཾ་ཨཱཿཧཱུཾ་

བ་སུན་དྷ་རི་སརྦ་བུདྡྷ་ཛ་ན་ནི་སརྦ་སཏྭ་བཀཱ་རིཎི། བཛྲ་སཏྭ་ཨཱཛྙ་པ་ཡ་ཏི་ཤྲཱི་གྷྲཾ་ཨཱ་གཙྪ་ཨཱ་གཙྪ། 

དམ་ཚིག་པ་དང་ཡེ་ཤེས་པ་རོ་མཉམ། སླར་ཡང་ཐུགས་ཀའི་ཧཱུཾ་ལས་འོད་འཕྲོས་པས་སྤྱན་དྲངས་

པའི་ཡུམ་རྣམས་ཀྱིས། ཨོཾ་ཨཱ་ཨཱི་རི་ཨཱུ་ལཱྀ་པཉྩ་དྷཱ་ཏུ་བི་ཤོ་དྷ་ནི་སྭཱཧཱ། ཞེས་བདུད་རྩིའི་ཆུས་དབང་

བསྐུར། རྣམ་སྣང་གིས་དབུ་བརྒྱན་པར་གྱུར། རྒྱལ་བས་ལྷ་ཡི་བདག་པོ་དང་བཅས་བདུད་ནི་བཅོམ་

པ་དག་ལ་ལྷ་མོ་ཁྱོད་ནི་དཔང་དུ་གྱུར། །དེ་ཕྱིར་ཁྱོད་ནི་མཆོད་པར་བྱ་ཞིང་ལྷ་མཆོག་གིས་བཏུད་

བཞེས་ཤིག་བཞེས་ཤིག་བདག་གི་མཆོད་ཡོན་ཞབས་བསིལ་ལོ། །ཨོཾ་ལཱཾ་ཨཱཿཧཱུཾ་ནས། ཨཱ་གཙྪ་ཨི་

དཾ་ཨརྒྷཾ་པཱ་དྱཾ་ད་དཱ་མི་ཏ་བ་ཏྭ་མེ་པ་གྲྀཧྣ་གྲྀཧྣ། ཞེས་པ་ནས། རྐང་པ་དང་པོ་སྔར་ལྟར་ལ། བཞེས་

ཤིག་བཞེས་ཤིག་བདག་གི་གླུ་མ་འདོད་མའི་ཚོགས། །ཨོཾ་ལཱཾ་ཨཱཿཧཱུཾ་ནས། ཨཱ་གཙྪ་ཨི་དཾ་གཱི་ཏི་ཀ་

མེ་ད་དཱ་མི་ཏ་པ་ཏྭ་མེ་བ་གྲྀཧྣ་གྲྀཧྣ། ཞེས་པའི་བར་དུ་གཉིས་གཉིས་སྦྱར་བས་མཆོད། གཏོར་མ་

བྱིན་གྱིས་བརླབས་ནས། རྒྱལ་བས་ལྷའི་བདག་པོ་ནས། །བཞེས་ཤིག་བཞེས་ཤིག་བདག་གི་བ་ལིཾ་

བདུད་རྩིའོ། །ཨོཾ་ལཱཾ་ནས། ཨི་དཾ་བ་ལིཾ་ཨ་མྲྀ་ཏ་ད་ངཱ་མི་ཞེས་སོགས་ཀྱི་སྔགས་ཚར་གཉིས་ཀྱིས་

གཏོར་མ་དང་ནང་མཆོད་དབུལ། རྡོར་དྲིལ་འཛིན་པས། ཇི་ལྟར་རྒྱལ་བས་བྱང་ཆུབ་སླད་དུ་བདུད་

ཀྱི་སྡེ་ནི་སྟོབས་ལྡན་དག་ཀྱང་རབ་ཏུ་བཅོམ་གྱུར་པ། །དེ་བཞིན་བདག་གིས་ཀྱང་ནི་སློབ་མ་རྣམས་

ལ་དབང་བསྐུར་སླད་དུ་བདུད་རྣམས་ཉམས་པ་དག་ཏུ་བྱ། །ཞེས་ལན་གསུམ་གསོལ་བ་བཏབ་

པས། ས་ཡི་གནས་ལ་དག་པ་དག་ནི་ཇི་ལྟར་འདོད་པ་མཛོད། །ཅེས་གནང་བ་བྱིན་ཏེ། སའི་ལྷ་མོ་

སྟེང་གི་ནམ་མཁར་གཤེགས་པར་གྱུར། མཎྜལ་ལ་ཨཱརྠ་མ་མ་སྠཱ་ནཾ་ད་དཱ། སརྦ་སཏྭ་ནཱཾ་ཤཱིནྟཾ་པུཥྚིཾ་

ཀྲི་ཏྭཱ ་ཤ ་བྷ་ཙི་ཏ་ཏེ་ན་ཨི་དཾ་སྠ་ནཱཾ་ཏྱ་ཀ་ཏྭ་ཨ་པ་ར་སྠ་ནཾ་གཙྪ་གཙྪ་སྭཱཧཱ། ཞེས་བརྗོད་དོ། །ཨོཾ་གུ་རུ་

བུདྡྷ་བོ་དྷི་སཏྭ་ས་པ་རི་ཝཱ་ར་བཛྲ་ས་མ་ཛཿ རྡོ་རྗེ་བསྡུ་བའི་ཕྱག་རྒྱས། བླ་མ་སངས་རྒྱས་དང་སྲས་

དང་བཅས་པ་ཐམས་ཅད་མདུན་གྱི་ནམ་མཁར་སྤྱན་དྲངས། ཨོཾ་གུ་རུ་བུདྡྷ་བོ་དྷི་སཏྭ་ས་པཱ་རི་ཝཱ་ར་

ཨརྒྷཾ་པྲ་ཏཱི་ཙྪ་ཡེ་སྭཱཧཱ། ཞེས་སོགས་ཆུ་བཞི་ལྷ་མོ་བཅུ་གཉིས་ཀྱིས་མཆོད། ཨོཾ་གུ་རུ་ནས་ས་པ་རི་

ཝཱ་ར་ན་མཿཞེས་ནང་མཆོད་དབུལ། རྡོར་དྲིལ་འཛིན་པས། གང་དག་ཕྱོགས་རྣམས་ཀུན་ན་སངས་

རྒྱས་བྱང་ཆུབ་སེམས་དཔའ་ཉེས་པ་རྣམ་བྲལ་བཙུན་མོ་དང་བཅས་པ། །དེ་དག་རྣམས་ཀྱིས་

མཆོག་གི་སྙིང་རྗེས་དཀྱིལ་འཁོར་དུ་ནི་དབང་བསྐུར་སླད་དུ་བདག་ལ་བསྐྱང་དུ་གསོལ། །ཞེས་

ལན་གསུམ་གསོལ་བ་བཏབ་པས་རིག་པ་འཛིན་པ་ཅི་དགའ་བར་བྱོས་ཤིག །ཅེས་གནང་བ་བྱིན་

ནས་བྱིན་གྱིས་བརླབས་པར་གྱུར། 

གཉིས་པ་ས་སྦྱང་བ་ལ་གསུམ། བདག་དང་གནས་བསྲུང་ཞིང་བདུད་བསྲེགས་ནས་

བསྲུང་འཁོར་བསྒོམ་པ། ཕུར་བུས་བཏབ་ཅིང་ཁྲོ་བོ་བཀོད་ནས་བྱིན་གྱིས་བརླབ་པ། བླ་ན་མེད་

པ་དེ་ཁོ་ན་ཉིད་ཀྱིས་སྦྱང་བའོ། །དང་པོ་ནི། དཀྱིལ་འཁོར་གྱི་སའི་དབུས་སུ་འདུད་སྟེ་སྐུ་གསུང་

ཐུགས་ཡེ་ཤེས་སྦྱང་བ་ནས་བརྩམས་ཏེ། བསྲུང་འཁོར་རྒྱས་པ་བཟླས་པ་མཆོད་བསྟོད་དང་བཅས་

པ་ཡན་ཆད་སྒྲུབ་ཐབས་ཇི་ལྟ་བ་བཞིན་དུ་བསྒོམ་པར་བྱའོ། །དེ་ཡང་རྒྱུད་འགྲེལ་ལས། འདིར་དང་

པོར་རེ་ཤིག་རྡོ་རྗེ་སློབ་དཔོན་གྱིས་རང་གི་ལུས་དང་གནས་བསྲུང་བ་བསམ་པར་བྱ་སྟེ། ཕྱི་ནས་

སློབ་མ་བསྡུ་བ་དང་ས་ཡོངས་སུ་གཟུང་བ་ཡང་བྱའོ། །ཞེས་དང༌། འདིར་འཆད་པར་འགྱུར་བའི་

རིམ་པས། བདུད་དང༌། བགེགས་དང༌། ལོག་འདྲེན་རྣམས་ཕུར་བུས་གདབ་པའི་དོན་དང་གནས་

བསྲུང་བའི་དོན་དུ་སྔགས་པས་བསྲུང་བའི་འཁོར་ལོ་བསྒོམ་པར་བྱའོ།1།ཞེས་གསུངས་པ་ལྟར་རོ།།

གཉིས་པ་ནི། དེའི་རྗེས་སུ་སེང་ལྡེང་གི་ཕུར་བུ་སྲིད་དུ་སོར་བཅུ་གཉིས། སྦོམས་སུ་སོར་

བཞི་པ་རྣམས་ཙནྡན་དམར་པོས་བྱུགས། ཁ་དོག་ལྔའི་སྐུད་པས་དཀྲིས་ཏེ། མགོ་བོར་མེ་ཏོག་

དང༌། ཡུངས་ཀར་བཅིངས་པ་རྣམས་རང་གི་མདུན་དུ་ཕྱོགས་མཚམས་མ་འཆོལ་བར་འབྲུ་ལ་

སོགས་པས་བཀང་བའི་སྣོད་དུ་བཙུགས་ཏེ། ནང་མཆོད་དང་ཡི་གེ་དྲུག་པས་བསང་སྦྱངས། སྟོང་

པའི་ངང་ལས་ཧ་ཧཱ་དང༌། རྡོ་རྗེ་ལས་སྐྱེས་པའི་སྟེང་འོག་གི་རྡོ་རྗེ་ཕུར་བུ་ཁྲོ་བོའ་ིརྒྱལ་པོ་ལྗང་གུ་

དང་སྔོན་པོ། ལྗང་དམར་དཀར་བའི་ཞལ་ཟུང་དང༌། སྔོ་དཀར་དམར་བའི་ཞལ་ཟུང་གི་ཞལ་དྲུག་

དྲུག་པ། ཕྱག་དྲུག་དྲུག་གི་གཡས་པ་གསུམ་ན་རྡོ་རྗེ། གྲི་གུག །དགྲ་སྟ། གཡོན་པ་གསུམ་ན་རྡོ་

རྗེ་དྲིལ་བུ། ཐོད་པ། ཚངས་མགོ་འཛིན་པ། ཡ་ཡཱ་དང་རལ་གྲི་ལས་སྐྱེས་པའི་ཤར་དང་ཤར་ལྷོའ་ི

རྡོ་རྗེ་ཕུར་བུ་ཁྲོ་བོའ་ིརྒྱལ་པོ་ནག་པོ། ནག་དམར་དཀར་བ་ཟུང་གི་ཞལ་དྲུག་དྲུག་པ། ཕྱག་དྲུག་

དྲུག་གི་གཡས་པ་གསུམ་ན་རལ་གྲི་གྲི་གུག །རྩེ་གསུམ། གཡོན་པ་གསུམ་ན་ཕུབ། ཐོད་པ། ཁ་

ཊྭཾ་ག་དཀར་པོ་འཛིན་པ། ར་རཱ་དང་རིན་པོ་ཆེ་ལས་སྐྱེས་པའི་ལྷོ་དང་ལྷོ་ནུབ་ཀྱི་རྡོ་རྗེ་ཕུར་བུ་ཁྲོ་

བོའ་ིརྒྱལ་པོ་དམར་པོ། དམར་དཀར་ནག་པ་ཟུང་གི་ཞལ་དྲུག་དྲུག་པ། ཕྱག་དྲུག་དྲུག་གི་གཡས་

པ་གསུམ་ན་མེ་མདའ། རྡོ་རྗེ་ལྕགས་ཀྱུ། སྒྲ་དང་བཅས་པའི་ཌཱ་མ་རུ། གཡོན་པ་གསུམ་ན་གཞུ། རྡོ་

རྗེ་ཞགས་པ། རིན་པོ་ཆེ་ཆ་དགུ་པ་འཛིན་པ། ཝ་ཝཱ་དང་པདྨ་ལས་སྐྱེས་པའི་བྱང་དང་བྱང་ཤར་གྱི་

རྡོ་རྗེ་ཕུར་བུ་ཁྲོ་བོའ་ིརྒྱལ་པོ་དཀར་པོ། དཀར་ནག་དམར་བ་ཟུང་གི་ཞལ་དྲུག་དྲུག་པ། ཕྱག་དྲུག་

དྲུག་གི་གཡས་པ་གསུམ་ན་ཐོ་བ། མདུང༌། རྩེ་གསུམ། གཡོན་པ་གསུམ་ན་པད་དཀར་འདབ་བརྒྱ་

པ་དང༌། མེ་ལོང༌། བགྲང་ཕྲེང་འཛིན་པ། ལ་ལཱ་དང་འཁོར་ལོ་ལས་སྐྱེས་པའི་ནུབ་དང་ནུབ་བྱང་གི་

རྡོ་རྗེ་ཕུར་བུ་ཁྲོ་བོའ་ིརྒྱལ་པོ་སེར་པོ། སེར་དཀར་ནག་པ་ཟུང་གི་ཞལ་དྲུག་དྲུག་པ། ཕྱག་དྲུག་དྲུག་

གི་གཡས་པ་གསུམ་ན་འཁོར་ལོ། དབྱུག་པ། འཇིགས་བྱེད་རྡོ་རྗེ། གཡོན་པ་གསུམ་ན་དུང༌། རྡོ་རྗེ་

ལྕགས་སྒྲོག །སྒྲ་དང་བཅས་པའི་དྲིལ་བུ་འཛིན་པ། ཐམས་ཅད་ཀྱང་ཞབས་དྲུག་དྲུག་པ། དེ་རྣམས་

1  བཀའ་འགྱུར། དཔེ་བསྡུར་མ། དེབ། ༩༩ ཤོག ༦༣༡ ཕྲེང་། ༡༥

ཀྱི་དཔྲལ་བར་ཨོཾ། མགྲིན་པར་ཨཱཿ ཐུགས་ཀར་ཧཱུཾ། ལྟེ་བར་ཧོཿ ཐུགས་ཀའི་ཧཱུཾ་ལས་འོད་འཕྲོས། 

བསྒོམས་པ་དང་འདྲ་བའི་ཡེ་ཤེས་པ་སྦྱན་དྲངས། ཛཿཧཱུཾ་བཾ་ཧོཿཧི། དམ་ཚིག་པ་དང་ཡེ་ཤེས་པ་

རྣམས་རོ་མཉམ། སླར་ཡང་ཐུགས་ཀའི་ཧཱུཾ་གི་འོད་ཟེར་གྱིས་སྤྱན་དྲངས་པའི་ཡུམ་རྣམས་ཀྱིས། 

ཨཱ་ཨཱི་ཞེས་སོགས་ཀྱིས་བདུད་རྩིའི་ཆུས་དབང་བསྐུར། རང་རང་གི་རིགས་ཀྱི་བདག་པོས་རྒྱས་

བཏབ་པར་གྱུར། གནྡྷཾ། པུཥྤཾ། དྷཱུ་པཾ། དཱི་པཾ། ཨཀྵཏཾ། ནཻཝིདྱེཾ། ལཱསྱེཾ། ཧ་སྱེཾ། པདྱེཾ། ནིར་ཏྱེཾ། གཱིཏཾ། 

ཀཱ་མེཾ་པཱུ་ཛ་ཀུ་རུ་ཀུ་རུ་སྭཱཧཱ། ཞེས་པ་རང་རང་གི་ཕྱག་རྒྱ་དང་བཅས་པས་མཆོད། ཨོཾ་བཛྲཀཱི་ལི་ཀཱི་

ལ་ཡ་སརྦ་བིགྷ་ནན་བན་དྷ་ཧཱུཾ་ཕཊ། ཅེས་ཕུར་བུ་རྣམས་ལ་ཅི་རིགས་པར་བཟླས། ཁྲོ་བོ་རྣམས་ཀྱི་

ཞབས་དྲུག་དྲུག་པོ་རྣམས་འོད་ཀྱི་རང་བཞིན་དུ་གཅིག་ཏུ་འདྲེས་པ་ལས་ལྟེ་བ་མན་ཆད་མདུང་རྩེ་

གཅིག་པའི་དབྱིབས་ཅན་གྱི་ཕུར་བུ་མེ་རབ་ཏུ་འབར་བར་གྱུར། ཐོ་བ་བསང་སྦྱངས། སྟོང་པའི་ངང་

ལས་ལླཱྀཿལས་སྐྱེས་པའི་རྡོ་རྗེའི་ཐོ་བ་མེ་རབ་ཏུ་འབར་བར་གྱུར། 

དེ་ནས་རང་ཉིད་ལངས་ཏེ་རྡོ་རྗེ་ཤ གས་ཀྱི་ང་རྒྱལ་ལ་གནས་པས་རྡོ་རྗེ་དྲིལ་བུ་འཛིན་

པའི་ལག་པ་གཡས་པས་རྡོ་རྗེ་ཐོ་བ་དང༌། གཡོན་པས་ཕུར་བུ་བཟུང་སྟེ་བགེགས་དང་ལོག་འདྲེན་

ལ་སོགས་པ་རྡོ་རྗེའི་མེས་བསྲེགས་པའི་ལྷག་མ་ཕྱོགས་གཞན་དུ་བྲོས་པ་རྣམས་དགུག་པར་བྱ་

བའི་དོན་དུ། ཨོཾ་ཨཱཿཧཱུཾ་ཧོཿཧཾ་ཀྵཿནས། བཛྲ་ཌཱ་ཀི་ནི་ཛཱ་ལ་པ་རི་བྲི་ཏའི་བར་གྱིས་རང་ཉིད་རྡོ་རྗེ་

ཤགས་སུ་གསལ་བར་གྱུར། ཤྲཱི་གྷྲཾ་ཨཱ་གཙྪ་ཨཱ་གཙྪ་ནས། སརྦ་ན་ཛཿདེ་ལྟར་དགུག་པར་བྱ་བའི་

བགེགས་ཐམས་ཅད་ལྕགས་ཀྱུའི་ཕྱག་རྒྱ་བཅས་ཏེ། ཤྲཱི་གྷྲཾ་བཛྲ་ནས། སརྦ་ཏོ་ཡ་ཏྲ་ཀུ་ཏྲ་ཙི་ཏ་

ག་ཏཱ་ན་ཨཱ་ཀྲྀཾཥྱཨཱ་ཀྲྀཾཥྱ། བགེགས་རྣམས་ཀྱི་སྙིང་ཁ་ནས་རྡོ་རྗེ་ལྕགས་ཀྱུས་བཀུག །ཞགས་པའི་

ཕྱག་རྒྱ་བཅས་ཏེ། བཛྲཔཱ་ཤེ་ན། སརྦ་བྷུ་ཛེ་ཥུ་བྷ་ན་དྷ་ཡ་བྷ་ན་དྷ་ཡ། ལག་པ་རྣམས་རྡོ་རྗེ་ཞགས་

པས་བཅིངས། ལྕགས་སྒྲོག་གི་ཕྱག་རྒྱ་བཅས་ཏེ། བཛྲ་ཤྲིཾ་ཁ་ལ་ཡཱ་སརྦ་པ་དེ་ཥུ་ནི་རོ་དྷ་ཡ་ནི་

རོ་དྷ་ཡ་རྐང་པ་རྣམས་རྡོ་རྗེ་ལྕགས་སྒྲོག་གིས་བསྡམས་ནས། བགེགས་དེ་དག་གི་སྤྱི་བོར་ཕུར་

བུ་རྣམས་ཟུག་པར་གྱུར། དེ་ནས་ཤར་དུ་ཕྱིན་ཏེ། གཡས་སྔོན་འགྲོའ་ིགཞི་བཅའ་བྱས་ནས་པུས་

མོ་གཡོན་དང་རྐང་མཐིལ་གཡས་ས་ལ་བཙུགས་ཏེ། ཨོཾ་ཨཱཿཧཱུཾ་ཧོཿཧཾ་ཀྵཿཧཱུཾཧཱུཾཧཱུཾ་ཕཊ་ཕཊ་ཕཊ། 

བཛྲ་ཀཱི་ལ་ཡ་ཀཱ་ཡ་བཱཀ་ཙིཏྟ་ཛྙཱ་ན་ཨ་དྷི་པ་ཏེ་ཥཊ་མུ་ཥཊ་བྷུ་ཛ་ཥ་ཊ་ཙ་ར་ཎ་སརྦ་བི་གྷ་ནན་བི་

ན་ཡ་ཀཱ་དི་དུ་ཥྟ་ནཾ། ཀཱ་ཡ་བཱ་ཀ་ཙིཏྟ་ཛྙཱ་ན་ནི་ཀཱི་ལ་ཡ་ཀཱི་ལ་ཡ་ཧཱུཾ་ཧཱུཾ་ཕཊ་ཕཊ་ཅེས་པས་ཕུར་བུ་

བཙུགས་ཏེ། ཨོཾ་ལླཱྀཿབཛྲ་མུད་ག་ར་མཱ་རཱ་དཱི་ནཱཾ་སིར་སི་ཀཎ་ཋེ་ཧྲི་ད་ཡི་ནཱ་བྷཽ་གུ་ཧྱ་ཨན་ཏེ་བཛྲ་ཀཱི་

ལ་ཀན་ཨཱ་ཀོ་ཊ་ཡ། ཨཱ་ཀོ་ཊ་ཡ་ཀྵཾ་ཀྵཱཾ་ཀྵིཾ་ཀྵཱིཾ་ཀྵྲྀཾ་ཀྵྲྀཾ། ཀྵུཾ་ཀྵཱུཾ། ཀྵླྀཾ་ཀྵླྀཾ། ཧཱུཾ་ཧཱུཾ་ཧཱུཾ་ཕཊ་ཕཊ་ཕཊ། ཅེས་ 

བརྗོད་ཅིང་ཐོ་བས་བརྡུངས། 

དེ་བཞིན་དུ་གཡས་སྐོར་གྱིས་བརྒྱད་དང་། ཤར་གྱི་ཤར་དུ་སྟེང་དང༌། ནུབ་ཀྱི་ནུབ་ཏུ་

འོག་གི་ཕུར་བུ་བཏབ་ནས། དཀྱིལ་འཁོར་གྱི་དབུས་སུ་འགྲེངས་ཏེ། སྟེང་དང་ཕྱོགས་བཞིའི་ཕུར་

བུ་རྣམས་ཀྱི་སྟེང་དུ་ཨཾ་ལས་ཟླ་བ་དང༌། འོག་དང་མཚམས་བཞིའི་ཕུར་བུ་རྣམས་ཀྱི་སྟེང་དུ་རཾ་

ལས་ཉི་མའི་གདན་རེ་རེ། རང་གི་སྙིང་ཁར་ཧྷཱ་ཡྻཱ་ལླཱ་བརྩེགས་པ་རྣམས་ཀྱི་ནང་ནས་ཧ་ལས་བྱུང་

བའི་གཙུག་ཏོར་ཅན། ཞེས་པ་ནས། ཞེས་བཀའ་བསྒོས་ནས་རྩ་ཞལ་གྱི་རྣ་བ་གཡོན་དང་གཡས་

ནས་ཕྱུང་སྟེ་སྟེང་དང་འོག་གི་ཕུར་བུའི་སྟེང་དུ་རང་རང་གི་གདན་ལ་འཁོད། ཅེས་པ་ནས། ཞེས་

བཀའ་བསྒོས་ནས་བཤང་ལམ་དང་རྡོ་རྗེ་གཙུག་ཏོར་ནས་ཕྱུང་སྟེ་ནུབ་དང་ནུབ་བྱང་གི་ཕུར་བུའི་

སྟེང་དུ་རང་རང་གི་གདན་ལ་འཁོད། ཅེས་སྦྱར་བའི་ཚིག་ལྷག་མ་ཐམས་ཅད་སྒྲུབ་ཐབས་ཇི་ལྟ་བ་

བཞིན་དུ་བརྗོད་ནས། དེ་ཐམས་ཅད་ཀྱི་དཔྲལ་བར་ཨོཾ། མགྲིན་པར་ཨཱཿ ཐུགས་ཀར་ཧཱུཾ། ལྟེ་བར་ཧོཿ 

ཐུགས་ཀའི་ཧཱུཾ་ལས་འོད་འཕྲོས། བསྒོམས་པ་དང་འདྲ་བའི་ཡེ་ཤེས་པ་སྤྱན་དྲངས། ཛཿཧཱུཾ་བཾ་ཧོཿཧི། 

དམ་ཚིག་པ་དང་ཡེ་ཤེས་པ་རྣམས་རོ་མཉམ། སླར་ཡང་ཞེས་པ་ནས། ཞེས་བདུད་རྩིའི་ཆུས་དབང་

བསྐུར། སྟེང་གི་ཁྲོ་བོ་ལ་མི་བསྐྱོད་པ། ཤར་དང་ཤར་ལྷོ་པ་ལ་དོན་གྲུབ། ལྷོ་དང་ལྷོ་ནུབ་པ་ལ་རིན་

འབྱུང༌། བྱང་དང་བྱང་ཤར་པ་ལ་འོད་དཔག་མེད། ནུབ་དང་ནུབ་བྱང་པ་ལ་རྣམ་སྣང༌། འོག་གི་ཁྲོ་

བོ་ལ་རྡོ་རྗེ་སེམས་དཔས་དབུ་བརྒྱན་པར་གྱུར། དེ་ནས་མཆོད་གཏོར་རྣམས་སྔར་ལྟར་བཤམས་

པའི་མཆོད་པ་རྣམས་བསངས་སྦྱངས་བྱིན་རླབས་སྔར་ལྟར་བྱས་ཏེ། ཨོཾ་བཛྲ་མཧཱ་ཀྲོ་དྷ་རཱ་ཛཱ་ས་

པ་རི་ཝཱ་ར་ཨརྒྷཾ་པྲ་ཏཱི་ཙྪ་ཡེ་སྭཱཧཱ། ཞེས་སོགས་ཀྱིས་ཆུ་བཞི་དང་ལྷ་མོ་བཅུ་གཉིས་ཀྱིས་མཆོད། 

གཏོར་མ་སྒྲུབ་ཐབས་ལྟར་བྱིན་གྱིས་བརླབ། སྒྲུབ་ཐབས་ཀྱི་བསྲུང་འཁོར་དུ་བརྗོད་པའི་ཁྲོ་བཅུའི་

གཏོར་སྔགས་ལན་གཉིས་ཀྱིས་གཏོར་མ་ཕུལ། ཨོཾ་ཨཱཿཧཱུཾ་ཧོཿ ཨུཥྀྞཱ་ཥ་སུམྦྷ་ནི་སུམྦྷ། བིགྷྣན་

ཏ་ཀ་ནཱི་ལ་དན་ཌ། པྲཛྙཱ་ན་ཏ་ཀ  ཊ་ཀི་རཱ་ཛ། པདྨཱན་ཏ་ཀ །ཨ་ཙ་ལ། ཡ་མཱན་ཏ་ཀ་མ་ཧཱ་བ་ལེ་ 

བྷྱཿནམཿཞེས་ནང་མཆོད་དབུལ། 

རྡོ་རྗེ་དྲིལ་བུ་འཛིན་པས། རྡོ་རྗེ་འཇིགས་བྱེད་འཇིགས་པར་བྱེད། །ཅེས་པ་ནས། རྡོ་

རྗེ་ཤ གས་ལ་ཕྱག་འཚལ་ཞིང༌། །ཁྲོ་བོ་བཅུ་ཡི་ཚོགས་ལ་འདུད། །གཙུག་ཏོར་གནོད་མཛེས་

ངེས་གནོད་མཛེས། །བགེགས་མཐར་བྱེད་དང་དབྱུག་པ་སྔོ། །ཤེས་རབ་མཐར་བྱེད་འདོད་པའི་

རྒྱལ། །པདྨ་མཐར་བྱེད་མི་གཡོ་བ། །གཤིན་རྗེ་མཐར་བྱེད་སྟོབས་ཆེན་རྣམས། །འཁོར་དང་བཅས་

ལ་གཏོར་མ་དྲི། །མེ་ཏོག་བདུག་པ་སྒྲོན་མེ་དང༌། །མ་ཉམས་པ་འདི་བདག་འབུལ་གྱིས། །འཁོར་

བཅས་དེ་རྣམས་ཀྱང་བྱོན་ལ། །མྱུར་དུ་གཏོར་མ་འདི་བཟུང་མཛོད། །གསོལ་བར་མཛོད་ཅིག་

བཏུང་བར་མཛོད། །ཛཿཧཱུཾ་བཾ་ཧོཿཡང་དག་ཚིམ། །སེམས་ཅན་ཐམས་ཅད་ཞི་བ་དང༌། །རྒྱས་དང་

བསྲུང་དང་བསྐྱབ་པ་དང༌། །སྦ་བར་མཛོད་ཅིག་ཧཱུཾ་ཧཱུཾ་ཕཊ། །རྡོ་རྗེ་འཆང་གི་བཀའ་བཞིན་མཛོད་

སྭཱཧཱ། ཕུར་བུ་འདི་ལྟར་བཏབ་ཚར་ནས་ཕུར་བུ་བསྲུང་བའི་ཁྲོ་བོ་རྣམས་ལ་མཆོད་གཏོར་འདི་ལྟར་

འབུལ་བ་ཉིན་རེ་བཞིན་མ་ཆག་པར་བྱ་སྟེ་སྐབས་གང་ཡང་རུང་བར་རོ། །དེ་ནས་ཡི་གེ་དྲུག་པ་

བཟླས་པའི་ཡུངས་ཀར་དང༌། ཆུ་དང་སྦྱིན་སྲེག་བྱས་པའི་ཐལ་བས་རིམ་པ་བཞིན་དབང་ལྡན་ནས་

བརྩམས་ཏེ། གཡས་སྐོར་དུ་བྲབ་ཅིང་ཡི་གེ་དྲུག་པ་བཟླས་སོ།།

དེ་ནས་བ་བྱུང་ལྔས་ས་གཞི་བྱུགས་ལ། རྡོར་དྲིལ་འཛིན་པའི་ཐལ་མོ་ཁ་འོག་ཏུ་ཕྱོགས་

པས་ས་ལ་རེག་སྟེ། ཨོཾ་བྷཱུ་ཁཾ་ས་གཞི་ནམ་མཁའི་རང་བཞིན་སྟོང་པ་ཉིད་དུ་གྱུར། ཧཱུཾ་ལཾ་ཧཱུཾ་ས་གཞི་

རྡོ་རྗེའི་རྡུལ་ཕྲ་རབ་ཀྱི་རང་བཞིན་དུ་གྱུར། ཨོཾ་མེ་དི་ནི་བཛྲི་བྷ་ཝ་བཛྲ་བྷན་དྷ་ཧཱུཾ། ས་གཞི་རྡོ་རྗེའི་

རང་བཞིན་དུ་བཅིངས་ཏེ་བརྟན་པར་བྱས། ཨོཾ་ཧ་ན་ཧ་ན་བཛྲ་ཀྲོ་དྷ་ཧཱུཾ་ཕཊ། རྡོ་རྗེ་ཁྲོ་བོས་བགེས་

རྣམས་བཅོམ། ཨོཾ་ཨཱཿཧཱུཾ་ཧོཿཤོ་དྷ་ཡ་ཤོ་དྷ་ཡ་རཀྵ་རཀྵ་ཧཱུཾ་ཧཱུཾ་ཕཊ། རྡོ་རྗེ་གསུམ་གྱིས་སའི་ཉེས་

སྐྱོན་ཐམས་ཅད་སྦྱངས་པར་གྱུར། དེ་ནས་དཀྱིལ་འཁོར་གྱི་སའི་དབུས་སུ་དྲི་བཟང་གི་ཐིག་ལེ་

དང༌། ཚོམ་བུ་མཆོད་གཏོར་བཤམས་པ་སྔར་ལྟར་བྱས་ཏེ། མཆོད་པ་བྱིན་གྱིས་བརླབས་ནས། 

ལྕགས་ཀྱུའི་ཕྱག་རྒྱ་བྱས་ཏེ། ཨོཾ་ལཱཾ་ཨཱཿཧཱུཾ་ནས། ཨཱ་གཙྪ། སའི་ལྷ་མོ་ནམ་མཁར་བཏེག་པ་སྤྱན་

དྲངས། པདྨ་དང་ཟླ་བའི་གདན་ལ་བཞུགས་པར་གྱུར། རྒྱལ་བས་ལྷ་ཡི་བདག་པོ་ཞེས་སོགས་

ཐམས་ཅད་སྔར་ལྟར་བྱས་ནས་ས་ཡི་གནས་ལ་དག་པ་ནི་ཇི་ལྟར་འདོད་པ་མཛོད། ཅེས་གནང་བ་

བྱིན་ཏེ། དེ་ཉིད་དུ་ཐིམས་ནས་སའི་ངོ་བོར་གནས་པར་གྱུར། ཨོཾ་ཨཱཿཧཱུཾ་ཧོཿཧཾ་ཀྵཿཞེས་བརྗོད་ཅིང་

པད་སྐོར་བྱའོ། །གསུམ་པ་ནི། རྐང་པ་བཅུ་དྲུག་པ་ཚར་གཅིག་བརྗོད་ཅིང༌། ཆོས་ཐམས་ཅད་རང་

བཞིན་གྱིས་གྲུབ་པས་སྟོང་པ་ཉིད་དུ་དབྱེར་མེད་པའི་དེ་ཁོ་ན་ཉིད་བསྒོམ་པར་བྱའོ། །ས་བརྐོས་

པས་སྦྱོང་བའི་ཚུལ་རྣམས་ནི་ཁང་པའི་ནང་དུ་བྱེད་པ་ལ་མི་དགོས་པས་འདིར་མ་བརྗོད་དོ།།

བཞི་པ་ས་བཟུང་བ་ལ་བཞི། བདག་བསྐྱེད་བསྒོམས་ནས་གནང་བ་ནོད་ཅིང་གསོལ་

གདབ་བྱ་བ། དཀྱིལ་འཁོར་བཏེག་ཅིང་ཕྱག་འཚལ་ནས་སེམས་བསྐྱེད་པ། ཁྲོ་བོར་བསྐྱེད་ཅིང་

མིག་གཉིས་བྱིན་བརླབས་ང་རྒྱལ་གཟུང་བ། བཀའ་བསྒོ་སྟང་སྟབས་ས་གཞི་མཆོད་པའོ། །དང་པོ་

ནི། རང་ཉིད་དཀྱིལ་འཁོར་གྱི་དབུས་དང་སྒོའ་ིསློབ་དཔོན་བཞི་ཕྱོགས་བཞིར་འཁོད། རང་གི་མདུན་

དུ་བདག་བསྐྱེད་ཀྱི་མཆོད་པ་དང་ནང་མཆོད་སོགས་བཀོད་དེ། རྡོ་རྗེ་དྲིལ་བུ་ནང་མཆོད་དང་ཡི་

གེ་དྲུག་པས་བསང༌། ཤཱུནྱ་ཏཱས་སྦྱངས། སྟོང་པའི་ངང་ལས་རྡོ་རྗེ་ཧཱུཾ་དང་རྡོ་རྗེ་ལས་སྐྱེས་པའི་རྡོ་རྗེ་

སེམས་དཔའ་སྔོན་པོ་སྔོ་དམར་དཀར་བའི་ཞལ་གསུམ་ཕྱག་དྲུག་གི་གཡས་པ་གསུམ་ན་རྡོ་རྗེ། གྲི་

གུག་དགྲ་སྟ། གཡོན་པ་གསུམ་ན་རྡོ་རྗེ་དྲིལ་བུ། ཐོད་པ། ཚངས་མགོ་འཛིན་པ་ལ་རྡོ་རྗེ་དབྱིངས་

ཀྱི་དབང་ཕྱུག་མ་ལྗང་གུ་མི་བསྐྱོད་པ་ལྟ་བུས་འཁྱུད་པ། དྲིལ་བུ་ཨཱཿདང་གྲི་གུག་ལས་སྐྱེས་པའི་སྣ་

ཚོགས་ཡུམ་སྔོན་མོ་རྡོར་སེམས་ལྟ་བུ་ལ་མི་བསྐྱོད་པ་ལྗང་གུ་ལྗང་དམར་དཀར་བའི་ཞལ་གསུམ་

ཕྱག་དྲུག་གི་གཡས་པ་གསུམ་ན་རྡོ་རྗེ། གྲི་གུག །དགྲ་སྟ། གཡོན་པ་གསུམ་ན་རྡོ་རྗེ་དྲིལ་བུ། ཐོད་

པ། ཚངས་མགོ་འཛིན་པས་འཁྱུད་པའི་དཔྲལ་བར་ཨོཾ། ཞེས་པ་ནས་དབང་བསྐུར། རྡོ་རྗེ་སེམས་

དཔའ་ལ་མི་བསྐྱོད་པ་དང༌། སྣ་ཚོགས་ཡུམ་ལ་རྡོ་རྗེ་སེམས་དཔས་རྒྱས་བཏབ་པར་གྱུར། གན་

དྷཾཱ་ཞེས་པ་ནས། ཀུ་རུ་ཀུ་རུ་སྭཱཧཱ། ཡབ་ཡུམ་རྣམས་སྙོམས་པར་ཞུགས་པས་བདེ་བ་ཆེན་པོའ་ིངོ་

བོར་ཞུ་བ་ལས་བྱུང་བའི་རྡོ་རྗེ་དང་དྲིལ་བུར་གྱུར། ཐོག་མཐའ་མེད་པའི་སེམས་དཔའ་ནི། །སོགས་

བརྗོད་དེ་རྡོ་རྗེ་སྙིང་ཁར་བཟུང་ནས། སྲིད་པ་ངོ་བོ་ཉིད་ཀྱིས་དག །སོགས་ཚིགས་བཅད་གཅིག་

བརྗོད་དེ། དྲིལ་བུ་དཀྲོལ་ཏེ་པད་སྐོར་བྱས་ནས། སྙིང་ཁར་འཁྱུད་སྟངས་བྱའོ།།

དེ་ལྟར་རྡོར་དྲིལ་བཟུང་ནས། ཚོགས་ཞིང་ནས་བརྩམས་ཏེ། བདུད་རྩི་མྱོང་བའི་བར་སྒྲུབ་

ཐབས་རྫོགས་པར་སྒོམ་ཞིང་ས་སྦྱང་བ་དང་ཞག་གིས་བར་དུ་ཆོད་ན་སྐུ་གསུང་ཐུགས་ཡེ་ཤེས་

སྦྱང་བ་ནས་བརྩམས་ཏེ་བསྒོམ་པར་བྱའོ། །ཨོཾ་གུ་རུ་བུདྡྷ་ཞེས་པ་ནས། ནམ་མཁར་སྤྱན་དྲངས། 

ཨརྒྷཾ། གནྡྷཾ་ནས། གུ་1རུ་གུ་རུ་སྭཱཧཱུ། བདག་ཉིད་ཀྱི་ལྕེ་ཧཱུཾ་ལས་སྐྱེས་པའི་རྡོ་རྗེར་གྱུར། བཛྲ་ཛི་

ཧོ། ཞེས་བརྗོད་དེ་རྡོ་རྗེ་རྩེ་ལྔ་པའི་ཕྱག་རྒྱ་ལྕེ་ལ་རེག་ནས། སྤོས་དང་རྡོར་དྲིལ་འཛིན་པས་པུས་

མོ་ས་ལ་བཙུགས་ཏེ། མ་ལུས་ཕྱོགས་ན་བཞུགས་པ་ཡི། །སངས་རྒྱས་བདག་ལ་དགོངས་སུ་

གསོལ། །བདག་ནི་ཆེ་གེ་རྡོ་རྗེ་ཅན། །འདིར་ནི་དཀྱིལ་འཁོར་བྲི་བར་འཚལ། །སངས་རྒྱས་ལ་

སོགས་ཀུན་བྱོན་ལ། །འདིར་ནི་དངོས་གྲུབ་སྩལ་དུ་གསོལ། །ཞེས་ལན་གསུམ་གསོལ་བ་བཏབ་

པས། རིགས་པ་འཛིན་པ་ཅི་དགའ་བར་བྱོས་ཤིག །ཅེས་གནང་བ་བྱིན་པར་གྱུར། དེ་ནས་སློབ་

དཔོན་གྱིས་ཕྱོགས་བཞི་པོ་རེ་རེར་ཡང་མཆོད་པ་མཎྜལ་དང་བཅས་པ་ཚར་རེ་རེ་བཤམས་པའི་

མཆོད་པ་ཐམས་ཅད་དང༌། ནང་མཆོད་དུས་གཅིག་ཏུ་བསང་སྦྱང་བྱིན་རླབས་གོང་ལྟར་བྱས་ཏེ། དེ་

ནས་ཐོག་མར་ཤར་གྱི་སློབ་དཔོན་འཁོར་དང་བཅས་པས། ཨོཾ་ཨཱཿཧཱུཾ་ཧོཿཁམས་གསུམ་དབང་ཕྱུག་

ནི། །ཞེས་སོགས་ཀྱིས་མཆོད་ཡོན་དང༌། ཙ་སྡེ་ཐུང་རིང་ལས་སྐྱེས་པའི་ཞེས་དང༌། ཀ་སྡེ་ཐུང་རིང་

ལས་སྐྱེས་པའི་ཞེས་པའི་ཚིགས་བཅད་རེ་རེས་མཆོད། མི་རྟག་མ་ཡིན་རྟག་པའང་མིན། །གཅིག་

མིན་དུ་མའི་མཚན་ཉིད་མིན། །དངོས་མིན་དངོས་པོ་མེད་པ་མིན། །རྟེན་འབྲེལ་ཆོས་སྐུ་ལ་ 

ཕྱག་འཚལ། །ཞེས་པས་བསྟོད། 

བླ་མ་དང་དུས་ཀྱི་འཁོར་ལོ་ཐུགས་རྡོ་རྗེ་དབྱེར་མི་ཕྱེད་པའི་ཞལ་དུ་ན་མཿཞེས་པས་ནང་

མཆོད་དབུལ། དེ་ནས་ལངས་ཏེ་མཎྜལ་བཟུང་ནས། ཨོཾ་བཛྲ་བྷཱུ་མི་ཨཱཿཧཱུཾ། རྡོ་རྗེའི་ས་གཞི། ཨོཾ་

བཛྲ་རེ་ཁི་ཨཱཿཧཱུཾ། ལྕགས་རིའི་མུ་ཁྱུད། དབུས་སུ་རིའི་རྒྱལ་པོ་རི་རབ། ཤར་ལུས་འཕགས་པོ། 

ལྷོ་འཛམ་བུ་གླིང༌། བྱང་སྒྲ་མི་སྙན། ནུབ་བ་ལང་སྤྱོད། ཤར་དུ་སྒྲ་གཅན། ལྷོར་ཉི་མ། བྱང་དུ་ཟླ་

བ། ནུབ་ཏུ་དུས་མེ། བདག་གཞན་ལུས་ངག་ཡིད་གསུམ་ལོངས་སྤྱོད་དུས་གསུམ་དགེ་ཚོགས་

བཅས། །ཞེས་པ་ནས། བྱིན་གྱིས་བརླབ་ཏུ་གསོལ། རང་ཉིད་དོན་གྲུབ་ནག་པོ། ཞེས་པ་ནས། ཁ་

ཊྭཱཾ་ག་དཀར་པོ་འཛིན་པ། ནམ་མཁར་གནས་པའི་དེ་བཞིན་གཤེགས་པ་རྣམས་དང་ལྷན་ཅིག་ཏུ་

གསོལ་བ་ནི། སེམས་ཅན་ཀུན་གྱི་སེམས་ཆེན་པོ། །རང་བཞིན་དག་ཅིང་དྲི་མ་མེད། །ཀུན་བཟང་

1  ཞོལ། ཤོག ༡༡ ན ༤། གཙང་། ཤོག ༩ ན ༡ ཀུ་རུ་ཀུ་རུ་སྭཱཧཱ།

ཐུགས་མཆོག་ཁ་ལོ་བསྒྱུར། །དཀྱིལ་འཁོར་དམ་པ་བཤད་དུ་གསོལ། །ཞེས་དབྱངས་དང་བཅས་

པའམ་མེད་ཀྱང་རུང་སྟེ་ལན་གསུམ་གསོལ་བ་བཏབ་ནས། རྐང་པ་གཡོན་སྔོན་དུ་འགྲོ་བའི་གཞི་

བཅའ་དང༌། པུས་མོ་གཡས་ས་ལ་བཙུགས་ཏེ། གུ་རུ་ཨི་དཾ་མཎྜལ་སོགས་ཀྱིས་དབུལ། དེ་ནས་ལྷོ་

པས། ཚིགས་བཅད་སྔ་མས་ཞབས་བསིལ་དང༌། ཊ་སྡེ་ཐུང་རིང་ལས་སྐྱེས་པའི། །ཞེས་པ་གཅིག་

གིས་མཆོད། གང་ཞིག་སེམས་ཅན་ཀུན་གྱི་སྒྲས། །རྫུ་འཕྲུལ་བདག་ཉིད་རབ་གསལ་བྱེད། །སེམས་

ཅན་བསམ་པའི་དབང་གིས་འདིར། །ལོངས་སྤྱོད་རྫོགས་སྐུ་ལ་ཕྱག་འཚལ། །ཞེས་བསྟོད། གསུང་

རྡོ་རྗེ་དབྱེར་མི་ཕྱེད་པའི་ཞེས་སྦྱར་ནས་ནང་མཆོད་དབུལ། མཎྜལ་སྔར་ལྟར་ཕུལ། 

རང་ཉིད་རིན་འབྱུང་དམར་པོ་ཞེས་པ་ནས། རིན་པོ་ཆེ་ཆ་དགུ་པ་འཛིན་པ། ནམ་མཁར་

གནས་པའི་དེ་བཞིན་གཤེགས་པ་རྣམས་དང༌། ལྷན་ཅིག་ཏུ་གསོལ་བ་ནི། ཞི་བའི་ཆོས་ནི་མཆོག་

ལས་བྱུང༌། །ཡེ་ཤེས་སྤྱོད་པ་རྣམ་སྦྱོང་1མཛད། །ཀུན་ཏུ་བཟང་པོ་གསུང་གི་མཆོག །དཀྱིལ་འཁོར་

དམ་པ་བཤད་དུ་གསོལ། །ཞེས་ལན་གསུམ་གསོལ་བ་བཏབ་ནས་མཎྜལ་སྔར་ལྟར་དབུལ། དེ་

ནས་བྱང་པས། བསང་གཏོར་དང། པ་སྡེ་ཐུང་རིང་ལས་སྐྱེས་པའི་ཞེས་པ་གཅིག་གིས་མཆོད། 

རྣམ་པ་ཀུན་གྱི་མཆོག་ལྡན་པའི། །སྐུ་ནི་མོས་པ་སྣ་ཚོགས་པ། །རང་རང་བསམ་པས་སེམས་ཅན་

གྱིས། །མཐོང་བ་སྤྲུལ་སྐུ་ལ་ཕྱག་འཚལ། །ཞེས་བསྟོད། སྐུ་རྡོ་རྗེ་དབྱེར་མི་ཕྱེད་པའི་ཞེས་སྦྱར་

ནས། ནང་མཆོད་དང་མཎྜལ་ཕུལ་ལ། རང་ཉིད་འོད་དཔག་མེད་དཀར་པོ་ཞེས་པ་ནས། བགྲང་

ཕྲེང་འཛིན་པ། ནམ་མཁར་གནས་པའི་དེ་བཞིན་གཤེགས་པ་རྣམས་དང་ལྷན་ཅིག་ཏུ་གསོལ་བ་

ནི། མཚན་ཉིད་ཐམས་ཅད་ཡང་དག་རྫོགས། །མཚན་ཉིད་མིན་པ་རྣམ་པར་སྤངས། །ཀུན་ཏུ་བཟང་

པོ་སྐུ་ཡི་མཆོག །དཀྱིལ་འཁོར་དམ་པ་བཤད་དུ་གསོལ། །ཞེས་ལན་གསུམ་གསོལ་བ་བཏབ་

ནས་མཎྜལ་སྔར་ལྟར་དབུལ། དེ་ནས་ནུབ་པས། ཞབས་བསིལ་དང༌། ཏ་སྡེ་རིང་ཐུང་ལས་སྐྱེས་

པའི་ཞེས་དང༌། པ་སྡེ་རིང་ཐུང་ལས་སྐྱེས་པའི། །ཞེས་པ་ཚིགས་བཅད་རེ་རེས་མཆོད། སྟོང་ཉིད་

སྙིང་རྗེ་དབྱེར་མེད་ཅིང༌། །ཆགས་དང་ཆགས་བྲལ་རྣམ་པར་སྤངས། །ཤེས་རབ་མ་ཡིན་ཐབས་

ཀྱང་མིན། །ངོ་བོ་ཉིད་སྐུ་ལ་ཕྱག་འཚལ། །ཞེས་བསྟོད། ཡེ་ཤེས་རྡོ་རྗེ་དབྱེར་མི་ཕྱེད་པའི་ཞེས་

1  ཞོལ། ཤོག ༡༢ ན ༣ རྣམ་སྤྱོད་མཛད།།

སྦྱར་ཏེ། ནང་མཆོད་དང་མཎྜལ་དབུལ། རང་ཉིད་རྣམ་སྣང་སེར་པོ་ཞེས་པ་ནས། སྒྲ་དང་བཅས་

པའི་དྲིལ་བུ་འཛིན་པ། ནམ་མཁར་གནས་པའི་དེ་བཞིན་གཤེགས་པ་རྣམས་དང་ལྷན་ཅིག་ཏུ་

གསོལ་བ་ནི། དེ་བཞིན་གཤེགས་པ་ཀུན་ཞི་བ། །དེ་བཞིན་གཤེགས་པ་ཀུན་གྱི་གནས། །ཆོས་

ཀུན་བདག་མེད་པ་ཡི་མཆོག །དཀྱིལ་འཁོར་དམ་པ་བཤད་དུ་གསོལ། །ཞེས་ལན་གསུམ་གསོལ་

བ་བཏབ་ནས་སྔར་ལྟར་མཎྜལ་དབུལ། རྒྱས་པར་སྤྲོ་ན་མཆོད་པ་རྣམས་ལ་དབྱངས་དང༌། བསྟོད་

པ་རྣམས་ལ་ལངས་ཏེ་དབྱངས་དང་བཅས་པས། ཚིག་རྐང་དང་པོ་ལ་དྲིལ་སྟབས། གཉིས་པ་ལ་

གཡོན་སྔོན་འགྲོའ་ིགཞི་བཅས་གཡས་བརྐྱང་དང་ལག་པ་པད་ཀོར་འཁྱུད་སྟངས། རྐང་པ་གསུམ་

པ་དང་པོ་འདྲ་བཞི་པ་གཡས་སྔོན་འགྲོའ་ིགཞི་བཅས་གཡོན་བརྐྱང་དང་པད་ཀོར་འཁྱུད་སྟངས། 

གསོལ་གདབ་ཐེབས་དང་པོ་ལ་དབྱངས་ཆེན་དང་དྲིལ་སྟབས། ལན་རྗེས་མ་གཉིས་ལ་དབྱངས་

ཆུང་དང་པད་ཀོར། ལུས་གཡས་གཅུ། གཡོན་གཅུའི་འགྱིང་དང་བཅས་ཏེ་བྱེད་པ་ཕྱག་ལེན་ཡིན་

ལ། སྒོའ་ིསློབ་དཔོན་མ་ཚང་ན་གཅིག་གིས་ཕྱོགས་ཐམས་ཅད་དུ་སོང་ལ་བྱ་ཞིང༌། གཅིག་ཀྱང་

མེད་ན་བསམས་ནས་བྱའོ།།

གཉིས་པ་ནི། དེ་ནས་མཆོད་པ་བཤམས་པ་སོགས་བསྡུས་ཏེ། རྡོ་རྗེ་དང་དྲིལ་བུ་འཛིན་

པའི་ལག་པ་གཉིས་རྡོ་རྗེ་ཁུ་ཚུར་བཅངས་པའི་མཛུབ་མོ་གཉིས་རྩེ་སྤྲད་པ་འོག་ཏུ་ཕྱོགས་ནས་

སྤྱི་བོར་ཁྱེར་ཏེ། ཧཱུཾ་བཛྲ་ཨུ་ཏིཥྛ་བསྒོམས་པའི་དཀྱིལ་འཁོར་སྟེང་གི་ནམ་མཁའ་ལ་བཞུགས་

པར་གྱུར། དེ་ནས་ལངས་ཏེ་མཉམ་པའི་རྐང་སྟབས་བྱས་པའི་ཐལ་མོ་སྤྱི་བོར་སྦྱར་ནས། ཨོཾ་པྲ་

ན་མ་མི་སརྦ་ཏ་ཐཱ་ག་ཏཱ་ན། ཞེས་བརྗོད་དེ་ཕྱོགས་བཅུའི་སངས་རྒྱས་ཐམས་ཅད་ལ་ཡིད་ཀྱིས་

ཕྱག་བྱའོ། །དེ་ནས། སེམས་ཅན་རྣམས་སུ་བསྡུ་བ་ཡིས། །བསྡུས་པའི་སེམས་ཅན་ཇི་སྙེད་

པ། །སྒོང་སྐྱེས་མངལ་ནས་སྐྱེས་པའམ། །དྲོད་གཤེར་ལས་སྐྱེས་རྫུས་སྐྱེས་སམ། །གཟུགས་ཅན་

རྣམས་དང་གཟུགས་མེད་དང༌། །འདུ་ཤེས་ཅན་ནམ་འདུ་ཤེས་མེད། །མེད་པ་མ་ཡིན་པ་རྣམས་

བསམ། །ང་ཡིས་སེམས་ཅན་དེ་རྣམས་ཀུན། །ཕྱག་རྒྱ་ཆེན་པོའ་ིགོ་འཕང་ལ། །རིང་པོར་མ་ཐོགས་དགོད་

པར་བྱ། །ཞེས་སེམས་བསྐྱེད་དོ།།

གསུམ་པ་ནི། དེ་ནས་སེམས་ཅན་མ་རིག་པའི་མུན་པས་བསྒྲིབས་ཤིང་བདུད་ཀྱི་དབང་

དུ་སོང་བ་རྣམས་ཀྱི་བདུད་བསལ་བའི་ཕྱིར་དུ་རང་ཉིད་གཙོ་བོ་ལས་ཕྱེ་1བའི་ཁྲོ་བོའ་ིདབང་པོ་

རྡོ་རྗེ་ཤ གས་སུ་གྱུར་པའི་མིག་གཡས་པ་མ་ལས་ཉི་མ། གཡོན་པ་ཊ་ལས་ཟླ་བ། མིག་འབྲས་ཧཱུཾ་

ལས་དུས་མཐའི་མེ་ལྟར་འབར་བས། བདུད་དང་བགེགས་ཐམས་ཅད་ཚར་བཅད་པར་གྱུར། ཧཱུཾ་

ཞེས་བརྗོད་དེ། རྡོ་རྗེ་དྲིལ་བུ་སྙིང་ཁར་བསྣོལ་ནས། ཁྲོ་བོའ་ིལྟ་བས་ཕྱོགས་ཐམས་ཅད་དུ་བལྟས་

ཏེ། ང་ནི་རང་ཉིད་རྡོ་རྗེ་ཅན། །ང་ནི་རྡོ་རྗེ་ཤ གས་ཉིད་དོ། །ང་ནི་སངས་རྒྱས་རྒྱལ་པོ་ཆེ། །ང་ནི་

སྟོབས་ཆེན་རྡོ་རྗེ་ཅན། །རྣལ་འབྱོར་དབང་ཕྱུག་རྒྱལ་པོ་ང༌། །ང་ནི་ཕྱག་ན་རྡོ་རྗེ་བརྟན། །ཞེས་

བརྗོད་དེ་ང་རྒྱལ་གཟུང་ངོ༌། །བཞི་པ་ནི། རྡོ་རྗེ་གསོར། དྲིལ་བུ་གསིལ་ཞིང་འགྱིང་བ་དང་བཅས་

པས་པད་སྐོར་ཆེན་པོ་བྱས་ཏེ། རང་ཉིད་ཀྱི་རྐང་མཐིལ་གཉིས་སུ་ཧཱུཾ་ཧཱུཾ་ལས་རྡོ་རྗེ་འབར་བ་

རེ་རེ། ཞེས་བརྗོད་ཅིང་བསམས་ཏེ་དབང་ལྡན་དུ་སོང་ནས། དཀྱིལ་འཁོར་གྱི་ས་ལ་ལན་ཅིག་

བསྐོར་བ་བྱས་ཏེ། དབང་ལྡན་ནས་ཁ་ནང་དུ་ཕྱོགས་ཏེ། ལྷ་དང་ལྷ་མིན་གསང་བ་པ། །ལུས་

སྲུལ་ལ་སོགས་གང་ཅིའང་རུང༌། །ལུས་ངག་སེམས་ལ་གནས་པ་ཡི། །བགེགས་ཀྱི་ཚོགས་

ཀུན་ཡང་དག་ཉོན། །ང་ནི་དཔལ་ལྡན་རྡོ་རྗེ་ཤ གས། །བཀའ་ཡི་འཁོར་ལོ་སྦྱོར་བ་པོ། །རྡོ་རྗེ་

འབར་བའི་གཟུགས་ཀྱིས་ནི། །ལུས་གསུམ་ལས་སྐྱེས་དགས་བྱ་སྟེ། །གལ་ཏེ་ཁ་ཅིག་བདག་

ལས་འདའ། །འདིར་ནི་འཇིག་འགྱུར་གཞན་དུ་མིན། །ཞེས་ལན་གསུམ་གྱིས་བཀའ་བསྒོས་ནས། 

ཡུངས་ཀར་གྱིས་བྲབ་ཅིང་གུ་གུལ་གྱིས་བདུག །རོལ་མོའ་ིསྒྲ་དང་བཅས་པའི་ཚམ་ངམ་གྱིས་

བགེགས་བསྐྲད་དེ། ཁྲོ་བོའ་ིཚོགས་དཔག་ཏུ་མེད་པ་ཕྱོགས་བཅུར་འཕྲོས་པས་བགེགས་ཐམས་

ཅད་ཚར་བཅད་ཅིང་དཀྱིལ་འཁོར་གྱི་སའི་འོག་གཞི་ཐམས་ཅད་ཀྱང་ཧཱུཾ་ལས་རྡོ་རྗེའི་རང་བཞིན་དུ་ 

གྱུར། ཞེས་བསམ་པར་བྱའོ།།

དེ་ནས་བདག་དང་སློབ་མ་རྣམས་ཀྱི་རྐང་པའི་མཐིལ་གཉིས་སུ་ཧཱུཾ་ཧཱུཾ་ལས་རྡོ་རྗེ་འབར་བ་

རེ་རེ། ཞེས་བརྗོད་ཅིང་བསམས་ནས་སློབ་མ་དང་ལྷན་ཅིག་རྡོ་རྗེའི་རྐང་སྟབས་ཀྱིས་བསྐོར་བའི་

ཚེ། དཀྱིལ་འཁོར་གྱི་སྒོ་བཞིའི་ས་གཞིའི་ཐད་དུ་ཁ་སྦྱོར་བཞི་བཞི་སྟེ་བཅུ་དྲུག་བྱས་ནས། དེ་ནས་

རྐང་མཐིལ་གཉིས་ལ་རྡོ་རྗེ་རྩེ་ལྔ་པའི་ཕྱག་རྒྱས་རེག་སྟེ། རྐང་མཐིལ་གཉིས་སུ་ཧཱུཾ་ཧཱུཾ་ལས་རྡོ་རྗེ་

1  ཞོལ། ཤོག ༡༣ ན ༥། གཙང་། ཤོག ༡༠ བ ༡ བྱེ་བའི་

རྩེ་ལྔ་པ་རེ་རེ། ཞེས་བསམས་ནས་དབུས་སུ་གཡས་བརྐྱང་གཡོན་བརྐྱང་མཉམ་པའི་རྐང་སྟབས་

གསུམ། དེ་བཞིན་དུ་རལ་གྲིའི་ཕྱག་རྒྱས་རེག་ཅིང༌། རྐང་མཐིལ་གཉིས་སུ་ཡཾ་ཡཱཿལས་རལ་གྲི་

ནག་པོ་རེ་རེ། ཞེས་བསམས་ནས། ཤར་དུ་ཟླུམ་པོའ་ིསྟབས་དང༌། རིན་པོ་ཆེའི་ཕྱག་རྒྱས་རེག་

ནས། རྐང་མཐིལ་གཉིས་སུ་རཾ་རཱཿལས་རིན་པོ་ཆེ་དམར་པོ་རེ་རེ། ཞེས་བསམ་ཞིང༌། ལྷོ་རུ་རོལ་

པའི་སྟབས་དང་འཁོར་ལོའ་ིཕྱག་རྒྱས་རེག་ཅིང༌། རྐང་མཐིལ་གཉིས་སུ་ལཾ་ལཱཿལས་འཁོར་ལོ་

སེར་པོ་རེ་རེ། ཞེས་བསམས་ནས། ནུབ་ཏུ་རྡོ་རྗེའི་གདན་ནམ་ས་གའི་སྟབས་དང༌། པདྨའི་ཕྱག་

རྒྱས་རེག་ལ། རྐང་མཐིལ་གཉིས་སུ་ཝཾ་ཝཱཿལས་པདྨ་དཀར་པོ་རེ་རེ། ཞེས་བསམས་ནས། བྱང་

དུ་པདྨའི་གདན་དང༌། དེ་ནས་ས་བྱིན་གྱིས་བརླབས་པའི་སླད་དུ་ཏྭཎྜ་པའི་སྟབས་ཀྱིས་བཅག་ཅིང་

བསྐོར་བར་བྱ་སྟེ། ཏྭ་ཎ་ཌ་པའི་སྟབས་ཞེས་པ་ལ་འགྱུར་མངས་སུ་གར་གྱི་སྟབས་ཞེས་འབྱུང་ངོ༌།།

རྒྱུད་འགྲེལ་དུ་གསུངས་པའི་རྐང་སྟབས། འདི་དག་ལ་མི་ཤེས་པའམ། མི་སྤྲོ་ན་མ་བྱས་

ཀྱང་རུང་བའི་དམིགས་བསལ་མ་གསུངས་ལ། དཀྱིལ་ཆོག་རྡོ་རྗེ་ཕྲེང་བ་ནས་གསུངས་པའི་རྐང་

སྟབས་སོགས་ལ་གཞུང་དེར་དམིགས་བསལ་དེ་ལྟར་གསུངས་ཤིང༌། ཤེས་ཤིང་སྤྲོ་ན། དཀྱིལ་

ཆོག་དེར་གསུངས་པའི་རྐང་སྟབས་རྣམས་ཀྱང་དེར་འབྱུང་བའི་དཀྱིལ་འཁོར་རྣམས་ཀྱི་ཐུན་མོང་

བ་ཡིན་པས། བཀའ་བསྒོ་མན་ཆད་ཕྲེང་གར་1ལྟར་བྱས་ཏེ། རྩ་བའི་སྟང་སྟབས་ཀྱི་སྐབས་སུ་

བཤད་མ་ཐག་པ་འདི་དག་བྱ་ཞིང༌། ལྷག་མ་ཕྲེང་བ་ལྟར་བྱའོ། །དེ་ནས་རྐང་པ་བདུན་ཅུ་རྩ་གཉིས་

པའི་མཇུག་གི་སརྦ་བཛྲ་ཌཱ་ཀི་ནཱི་ས་ཧི་ཏཿམན་ཆད་དབྱངས་དང་བཅས་ཏེ། རྡོ་རྗེ་རྩེ་གསུམ་པའི་

འགྲོས་ཀྱིས་བསྐོར་བའི་ཕྱག་ལེན་ཡོད་དོ། །མདོར་བསྡུས་པ་བྱེད་ན་རྩ་བའི་རྐང་སྟབས་བདུན་

ཡན་ཆད་ཙམ་ཞིག་བྱའོ། །དེ་ནས་གནྡྷཾ་ནས། ཀུ་རུ་ཀུ་རུ་སྭཱཧཱའི་བར་གྱིས་ལེགས་པར་སྦྱངས་པའི་

སའི་གཞི་དེ་ཉིད་ལ་མཆོད་པར་བྱ་སྟེ། སའི་ཆོ་ག་རྫོགས་པར་བསྟན་ཟིན་ཏོ།།

གཉིས་པ་སྟ་གོན་གྱི་ཆོ་ག་ལ་གཉིས། ཆོ་གའི་རྣམ་གཞག་དང༌། ཆོ་ག་དངོས་སོ། །དང་

པོ་ནི། ཁ་ཅིག་ས་ཆོག་མ་གཏོགས་འདིར་སའི་ལྷ་མོ་ལྷག་གནས་མི་བྱེད་པ་ནི། ས་ལྷག་པར་

གནས་པའི་ཆོ་གའོ། །ཞེས་རྒྱུད་འགྲེལ་ལས་དངོས་སུ་གསུངས་པ་དང་འགལ་ལ། ཁ་ཅིག་ཐིག་

1  ཞོལ། ཤོག ༡༤ ན ༦ མན་ཆད་ཕྲེང་བ་ལྟར་

བཏབ་ཟིན་པའི་རྗེས་སུ་སློབ་མ་སྟ་གོན་བྱས་ནས། དེ་ཚར་ནས་མལ་སྟན་ལྷག་གནས་བྱེད་པ་ནི། 

རྒྱུད་འགྲེལ་ལས་མལ་སྟན་ལྷག་གནས་བྱས་ནས་མཚན་མ་བརྟགས་ཏེ། ངན་ན་བཟློག་ཅིང་བཟང་

ན་ཐིག་གདབ་པར་བཤད་པ་དང་འགལ་ལོ། །རྒྱུད་དང་འགྲེལ་པ་གཉིས་1ཀ་རུ། ལས་ཐིག་དང་ཡེ་

ཐིག་སོ་སོར་འདེབས་པའི་རྣམ་དབྱེ་གསལ་བར་མ་གསུངས་ཤིང༌། ཡེ་ཐིག་ཚོན་ལྔ་2ལྔ་པ་སོགས་

ཀྱི་རྣམ་གཞག་ཟུར་ཙམ་ཡང་མ་གསུངས་པས། བླ་མ་ཁ་ཅིག་རྒྱུད་འདིའི་ལུགས་ལ་ཡེ་ཐིག་མེད་

པར་སྨྲའོ། །ཁ་ཅིག་རྒྱུད་གཞན་ནས་གསུངས་པས་འདིར་ཁ་འགེངས་པར་འདོད་ལ། ཁ་ཅིག་རྒྱུད་

འགྲེལ་ལས་མི་གསལ་ཞིང༌། ཐིག་སྐུད་ཀྱང་གཉིས་མེད་པར་བཤད་ནའང་སཱ་དྷུ་པཱུ་ཏྲས་ཡེ་ཐིག་

དང་དེའི་བྱིན་རླབས་དང་3རྒྱུད་སྡེ་གཞན་དང་ཕལ་ཆེར་མཐུན་པར་མཛད་པ་ལྟར་འདིར་བྱེད་ན་དེ་

བཞིན་བྱའོ། །ཞེས་གསུང་ངོ༌།།

འོན་ཀྱང་ཐོག་མར་ཡེ་ཐིག་བཏབ་ནས་ལས་ཐིག་རྗེས་སུ་འདེབས་པ་ནི་ཆེས་མི་འཐད་

པའི་རྒྱུ་མཚན་རྡོ་རྗེ་འཆང་ཆེན་པོའ་ིལམ་གྱི་རིམ་པ་ལ་སོགས་པར་གསུངས་པ་ལས་ཤེས་པར་

བྱ་ཞིང༌། ཡེ་ཐིག་བསྒྲུབས་པ་ན་ནམ་མཁར་བཞུགས་པའི་དེ་བཞིན་གཤེགས་པ་ལྔའི་ཐུགས་ཀ་

ནས། ཨོཾ་ཨཱཿཧཱུཾ་ཧོཿཧིཿ4རྣམས་ལས་གྲུབ་པའི་ཡེ་ཤེས་ཀྱི་ཐིག་སྤྱན་དྲངས་ནས་ལག་པའི་ཐིག་སྐུད་

སོ་སོ་ལ་བསྟིམ་པ་དང་ཨོཾ་ཨཱཿཨ་མི་ཏཱ་བྷ་ཝ་བཛྲ་སཱུ་ཏྲཾ་མེ་ལ་སོགས་པ་གཞུང་གཞན་ནས་འབྱུང་

བའི་སྔགས་ཀྱིས་གསོལ་བ་འདེབས་པ་ནི་ནོར་བ་ཆེན་པོ་སྟེ་འདིར་རྒྱུད་འགྲེལ་ལས། རྡུལ་ཚོན་ལ་

སངས་རྒྱས་རྣམས་རོ་མཉམ་པར་བསྒོམ་པར་བྱ་ཞིང་རྡུལ་ཚོན་གྱི་རྣམ་པས་བཀོད་དེ། ཐིག་སྐུད་

ལ་ཡང་ལྷ་མོ་བསྒོམ་པར་བྱ་ཞིང་ཐིག་སྐུད་ཀྱི་རྣམ་པས་སོ་ཞེས་པ་ངེས་པའོ།5།ཞེས་གསུངས་པ་

ལྟར། རྒྱུད་འདིའི་ལུགས་ཀྱིས་ཐིག་སྐུད་ཡུམ་ལྔར་བསྐྱེད་ཅིང༌། ཡུམ་ལྔས་བྱིན་གྱིས་བརླབས་ཏེ། 

ཐིག་བཏབ་པའི་སྟེང་དུ་ཚོན་བཀྱེ་བ་ན། ཐིག་ཚོན་ཐབས་ཤེས་རབ་སྦྱོར་བར་འགྱུར་བ་ཡིན་པ་མ་

1  ཞོལ། ཤོག ༡༤ བ ༤། གཙང་། ཤོག ༡༡ བ ༢ གཉི་ག་རུ། གཙང་ཞོལ་གཉིས་སུ་གཉི་ག་གསལ།

2  ཞོལ། ཤོག ༡༤ བ ༥། གཙང་། ཤོག ༡༡ བ ༣ ཚོན་སྣ་ལྔ་པ་

3  ཞོལ། ཤོག ༡༤ བ ༦། གཙང་། ཤོག ༡༡ བ ༤ བྱིན་རླབས་རྒྱུད་སྡེ་

4  ཞོལ། ཤོག ༡༥ ན ༢། གཙང་། ཤོག ༡༡ བ ༥ ཧཱུཾ་ཧོཿཧཾཿརྣམས

5  བཀའ་འགྱུར། དཔེ་བསྡུར་མ། དེབ། ༩༩ ཤོག ༦༤༦ ཕྲེང་། ༦

གོ་བས། སངས་རྒྱས་ལྔ་ལ་གསོལ་བ་འདེབས་ཤིང་དེའི་ཐུགས་ཀ་ནས་སངས་རྒྱས་ལྔའི་ས་བོན་

ལས་སྐྱེས་པའི་ཐིག་སྐུད་སྤྱན་དྲངས་ནས་བསྟིམ་པའི་ཕྱིར་རོ། །ཡེ་ཐིག་ཀྱང་དང་པོར་ཡུམ་ལྔར་

བསྐྱེད་དོ། །སྙམ་ན། དམ་ཚིག་པ་ཡུམ་ལྔར་བསྐྱེད་པ་ལ། ཡེ་ཤེས་པ་ཡབ་ལྔ་བཀུག་ནས་བཅུག་

པའི་ཕྱིར་དེ་བས་ཀྱང་ཆེས་ནོར་བའོ།།

དེས་ན་རྒྱུད་གཞན་གྱི་ལུགས་ཀྱིས་ལས་ཐིག་དཀྱིལ་འཁོར་དེའི་ལས་ཐམས་ཅད་པ་གང་

ཡིན་དུ་བསྐྱེད་ནས་སྒྲུབ་པ་ཡིན་ཀྱང༌། འདིར་ལས་ཐམས་ཅད་པ་ཟུར་བ་མེད་ཅིང་བཤད་མ་ཐག་

པ་ལྟར་ལས་ཐིག་ཀྱང་ཡུམ་ལྔར་བསྐྱེད་ནས་སྒྲུབ་ཅིང་དེ་ལ་སྔོན་དུ་དྲི་དང༌། མེ་ཏོག་ལ་སོགས་

པས་མཆོད་པ་དང༌། ཐིག་བཏབ་ཟིན་ནས་མཆོད་གཏོར་སོགས་འབུལ་བ་ཡིན་ཏེ། རྒྱུད་འགྲེལ་

ལས། དཀྱིལ་འཁོར་ལ་དགོས་པའི་ཐིག་རྣམས་ཡང་དག་པར་བསྲུངས་ཏེ། ལྷག་མ་ཐམས་ཅད་

དབྱི་བར་བྱའོ། །སྒོ་ཐམས་ཅད་ཡང་དག་པར་སྦྱངས་ཏེ། སླར་ཡང་དྲི་དང་མེ་ཏོག་ལ་སོགས་པ་

དང་གཏོར་མ་བྱིན་ནས།1 ཞེས་གསུངས་ཤིང༌། དེ་ལས་ཐིག་གི་དབང་དུ་མ་མཛད་ན་ལྷག་མ་

དབྱི་བར་གསུངས་པ་མི་འཐད་ལ། ཐིག་སྐུད་ལྷའི་ངོ་བོར་མ་བསྒྲུབས་ན་གཏོར་མ་འབུལ་བ་མི་

འཐད་པའི་ཕྱིར་རོ། །དེ་ཡང་རྒྱུད་གཞན་གྱི་ལུགས་ལ་ལས་ཐིག་ཁ་མ་བསྒྱུར་བའི་དཀར་པོར་

ཕལ་ཆེར་ལ་ངེས་ཀྱང༌། འདིར་ནི་ལས་ཐིག་ཀྱང་ལས་སོ་སོ་དང་མཐུན་པའི་ཚོན་གྱིས་ཁ་བསྒྱུར་

བར་བཞེད་དེ། རྒྱུད་འགྲེལ་ལས། དེ་ནས་ཞི་བ་ལ་སོགས་པའི་ལས་ཀྱི་དགོས་པས། ཤྲཱི་ཁཎྜ་

དང༌། སཱ་ལི་བཏགས་པ་དང༌། ཁྲག་དང་དུག་དང་རོ་བསྲེགས་པའི་སོལ་བ་དང༌། གུར་ཀུམ་དང། 

ཙནྡན་དམར་པོ་དང༌། ཡུང་བ་དང༌། བ་བླའི་ཆུ་ཡིས་སྦངས་ཏེ། སློབ་དཔོན་གྱིས་ཁུ་ཚུར་གཡོན་

པ་དང༌། སློབ་མ་ནུབ་དུ་མངོན་པར་ཕྱོགས་པའི་ཁུ་ཚུར་གཡས་པས་ཐིག་སྐུད་བཟུང་ནས་2ཞེས་

གསུངས་ཤིང༌། ཐིག་དེས་བཏབ་པའི་ལྷག་མ་མི་དགོས་པ་རྣམས་དབྱི་བར་གསུངས་པའི་ཕྱིར་

དང༌། ཡེ་ཐིག་གི་ལྷག་མ་དབྱི་རྒྱུ་མེད་པའི་ཕྱིར་རོ། །དེས་ན་རྒྱུད་དང་འགྲེལ་པ་ལས་གསུངས་

པའི་ཐིག་བྱིན་རླབས་དང༌། འདེབས་པའི་སྔགས་དང་འདུག་སྟངས། ཡོངས་འཇོམས་སྤོང་བ་དང་། 

1  བཀའ་འགྱུར། དཔེ་བསྡུར་མ། དེབ། ༩༩ ཤོག ༦༦༦ ཕྲེང་། ༡༥

2  བཀའ་འགྱུར། དཔེ་བསྡུར་མ། དེབ། ༩༩ ཤོག ༦༦༥ ཕྲེང་། ༡༧

མཆོད་གཏོར་སོགས་ནི་ཡེ་ཐིག་ལས་ཐིག་གཉིས་ཀའི་ཐུན་མོང་བ་ཡིན་པས། ཁ་དོག་ལྔ་པའི་ཡེ་

ཐིག་ཀྱང་བསྒྲུབ་ལུགས་སོགས་ཕལ་ཆེ་བ་ལས་ཐིག་དང་མཐུན་པར་བྱས་ཏེ། ཡེ་ཐིག་འདེབས་པ་ 

ཁ་བསྐངས་ན་ལེགས་སོ།།

དེའི་ཕྱིར་རྫས་ལྔ་ལྷག་གནས་ཀྱི་ཚེ་ལྷག་གནས་བྱེད་པའི་ཐིག་སྐུད་ནི་ལས་ཐིག་ཡིན་གྱི། 

ཡེ་ཐིག་མ་ཡིན་ཏེ། དེ་ལྟར་ལྷག་གནས་བྱས་པའི་ཐིག་སྐུད་དེས་རྨི་ལམ་སོགས་བརྟགས་པའི་རྗེས་

སུ་ཐིག་འདེབས་པ་ཡིན་པའི་ཕྱིར་དང༌། དེ་ཡང་ལས་ཐིག་འདེབས་པ་ཡིན་པའི་ཕྱིར་རོ། །ཡོངས་

འཇོམས་ནི་ནུབ་བྱང་ནས་ཤར་ལྷོར་བཏབ་པའི་ཟུར་ཐིག་ལས། སློབ་དཔོན་གྱིས་འདས་ཏེ་ཤར་

དང༌། བྱང་གི་ཕྱོགས་སུ་ཕྱིན་ནས་ཐིག་བཏབ་ན་ཡོངས་སུ་འཇོམས་ཤིང་སློབ་མས་དེ་ལས་

འགོངས་ཏེ། ལྷོའམ་ནུབ་ཏུ་གནས་ན་ཡོངས་སུ་འཇོམས་པའི་གནོད་པ་ཆེན་པོར་འགྱུར་བས་སྤང་

དགོས་ཏེ། ཚུལ་འདི་ནི་རྒྱུད་དང་འགྲེལ་པ་ནས་ཤིན་ཏུ་གསལ་བར་ཡང་ཡང་གསུངས་པས། སཱ་དྷུ་

པཱུ་ཏྲས་དཀྱིལ་ཆོག་དང་ཤོང་བ་སོགས་ཁ་ཅིག་རྒྱུད་གཞན་ནས་གསུངས་པའི་སྐོར་ཐིག་ལྟར་བྱེད་

པ་ནི་ལུགས་འདི་ལས་དངོས་སུ་བརྒལ་བའི་ནོར་བའོ། །ལྷ་སྟ་གོན་གྱི་རྣམ་གཞག་གསལ་བར་མ་

གསུངས་ཀྱང༌། རྒྱུད་གཞན་ནས་གསུངས་པ་ལྟར། དུས་ཞབས་པ་དང༌། སཱ་དྷུ་པཱུ་ཏྲ་གཉིས་ཀས་ཁ་

འགེངས་ཤིང༌། བླ་མ་སྔ་མ་ཕལ་ཆེ་བ་ཡང་དེ་ལྟར་བཞེད་པ་ལེགས་སོ།།

འོན་ཀྱང་མཁས་པ་ཁ་ཅིག །རྫས་ལྔ་ལྷག་གནས་ཀྱི་རྗེས་སུ་ལྷ་ལྷག་གནས་བྱེད་པ་མི་

འཐད་དེ། རྒྱུད་ལས། སེམས་ཅན་རྣམས་ནི་ཐར་པའི་སླད་དུ་ཆེ། །བདག་ཀྱང་གཙོ་བོའ་ིདཀྱིལ་

འཁོར་དག་ནི་བཞེངས་པར་བགྱིད།1 ཅེས་ལྷ་ལྷག་གནས་གསུངས་པའི་རྗེས་ལ་རྫས་ལྔ་ལྷག་

གནས་བྱ་བར་གསུངས་པའི་ཕྱིར། ཞེས་སྨྲ་བ་ནི། རང་ཉིད་ཀྱིས་རྫས་ལྔ་ལྷག་གནས་དང༌། སློབ་

མ་སྟ་གོན་གྱི་རྗེས་སུ་ལས་ཐིག་འདེབས་པར་སྨྲས་པ་དང་འགལ་ཏེ། ལྷ་ལྷག་གནས་ཀྱི་ཚོམ་བུ་

ནི་རྡུལ་ཚོན་གྱི་ལྷ་མཚན་གང་དུ་འོང་བའི་གནས་དེ་དང་དེར་འགོད་དགོས་ལ། ཐིག་མ་བཏབ་

པར་ཚོམ་བུ་བཀོད་ན་དེ་འདྲའི་ལྷ་གནས་ངེས་པ་རྟོགས་པའི་གནས་མེད་པའི་ཕྱིར་རོ། །ཚིག་རྐང་

གཅིག་པོ་དེ་ནི་སྟ་གོན་གྱི་ལྷ་ལ་གསོལ་བ་འདེབས་པ་མ་ཡིན་གྱི། སློབ་མས་ཐོག་མར་གསོལ་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༡༤༧ ཕྲེང་། ༢༡

བ་བཏབ་ནས་བསྲུང་བ་བྱས་པའི་རྗེས་སུ་སངས་རྒྱས་བྱང་སེམས་རྣམས་ལ། སློབ་མ་འདི་དག་

ཐར་པའི་སླད་དུ་དཀྱིལ་འཁོར་བཞེངས་པའི་བྱ་བ་མཐར་ཕྱིར་པར་མ་གྱུར་གྱི་བར་དུ་བར་ཆད་མི་

འབྱུང་བར་སློབ་མ་ལ་བྱིན་གྱིས་བརླབ་ཏུ་གསོལ། ཞེས་གསོལ་བ་འདེབས་པ་ཡིན་པར་འབྲེལ་ 

པ་ཉིད་ལས་ཤིན་ཏུ་གསལ་ལོ།།

ལས་ཐིག་གི་ཐིག་སྐུད་ནི། གཞོན་ནུ་མ་མ་ཉམས་པས་བཀལ་བའི་སྐུད་པ་རྩ་གསུམ་དག་

པས་གསུམ་བསྒྲིལ་ཕྲ་མོ་དུ་མ་སླར་ཡང་བསྡོམས་ནས་གསུམ་བསྒྲིལ་བྱས་པས་སློབ་དཔོན་གྱི་

མཐེ་བོང་གི་ནས་ཀྱི་ཚད་རིང་བ་དཀྱིལ་འཁོར་གྱི་རྩ་ཐིག་ཉིས་ལྟབ་སློབ་དཔོན་གྱི་ཁྲུ་བརྒྱད་པ་སྟེ། 

དེ་ལྟར་ན་དཀྱིལ་འཁོར་ནི་ཁྲུ་སྟོང་ལ་སོགས་པའི་བར་དུའང་བྱ་བར་གསུངས་པས། ཚངས་ཐིག་

ཁྲུ་བརྒྱད་པ་དུ་མ་མཐུད་ནས་བྱ་དགོས་སམ་སྙམ་པའི་དོགས་པ་བཅད་པའི་ཕྱིར་དུ། འགྲེལ་ཆེན་

ལས། སློབ་དཔོན་གྱི་ཁྲུ་ཡིས་ཐིག་སྐུད་གཅིག་བྱའོ།1།ཞེས་ཚངས་ཐིག་གི་ཐིག་སྐུད་དུ་མས་ལས་

ཐིག་གདབ་ཏུ་མི་རུང་བར་གསུངས་ཀྱི། ལས་ཐིག་དང་ཡེ་ཐིག་སོ་སོ་བ་གཉིས་བྱར་མི་རུང་བར་

སྟོན་པ་མ་ཡིན་ཞིང༌། ཁྲུ་སྟོང་པ་སོགས་ཀྱི་དཀྱིལ་འཁོར་ལ་ཐིག་སྐུད་ཁྲུ་བརྒྱད་པ་གཅིག་པོ་དེས་

ཡང་དང་ཡང་དུ་མཐུད་ནས་ཐིག་གདབ་པར་གསུངས་ཏེ། འགྲེལ་ཆེན་ལས། དེ་ཡིས་ཁྲུ་སྟོང་གི་

མཐར་ཐུག་པའི་དཀྱིལ་འཁོར་ལ་ཐིག་གདབ་པར་བྱ་སྟེ། སྙིང་པོའ་ིའཁོར་ལོའ་ིརྩིབས་རྣམས་ལས་

ཡང་དང་ཡང་དུ་ཐིག་གི་གནས་སུ་ཐིག་བཏབ་པས་སོ།2།ཞེས་གསུངས་པ་ལྟར་རོ།།

བུམ་པ་རྣམས་ཀྱི་རྒྱུ་ནི་སློབ་མ་དབང་བསྐུར་བ་ལ། ནོར་བུ་གསེར་རམ། ཡང་ན་ཞི་བ་ལ་

ཤེལ། རྒྱས་པ་ལ་དངུལ། དེ་དག་མེད་ན་ས་ལས་བྱས་པ་ནག་པོ་དང་རྩ་བ་མེད་པ། སཱ་ལི་བཏགས་

པ་དང་ཙནྡན་གྱིས་བྱུགས་ཏེ་དཀར་པོར་བྱས་པའོ། །ཚད་ནི་རྒྱར་སོར་བཅུ་དྲུག །དཔངས་སུ་སོར་

ཉི་ཤ ། མགྲིན་པར་སོར་དྲུག །ཁའི་མཐའ་ནས་མཐའ་ལ་སོར་བརྒྱད་ཀྱི་སུམ་གཉིས་དབུས་སུ་

བུག་པར་ཡོད་པ། མཆུ་སོར་གཉིས་ཐུར་དུ་འཕྱང་བ་སྟེ། དེ་དག་སློབ་དབོན་གྱི་མཐེབ་སོར་གྱིས་

སོ། །གྲངས་ནི་རྒྱུད་འདིར་ལྔ་ལས་ཉུང་བ་མ་བཤད་ཅིང༌། བཅུའམ་བརྒྱ་སྟོང་ལ་སོགས་པ་ཐམས་

1  བསྟན་འགྱུར། དཔེ་བསྡུར་མ། དེབ། ༦ ཤོག ༩༡༡ ཕྲེང་། ༤

2  བསྟན་འགྱུར། དཔེ་བསྡུར་མ། དེབ། ༦ ཤོག ༩༡༢ ཕྲེང་། ༦

ཅད་ལ་ཡང་རྣམ་རྒྱལ་ཆེན་པོ་དུང་ཆོས་ལྷག་པའོ། །མཚན་མ་ནི་རྒྱལ་བའི་བུམ་པ་ལ་པད་དཀར་

དང་ཉི་གདན་གྱི་སྟེང་དུ་རྡོ་རྗེ་ལྗང་ཀུ། རྣམ་རྒྱལ་ལའང་གདན་དེ་ལྟ་བུའི་སྟེང་དུ་རྡོ་རྗེ་སྔོན་པོ་རྩེ་

གསུམ་པ་ཕྱོགས་བཞིའི་བུམ་པ་ལ་པདྨ་དཀར་པོ་དང༌། ཉི་མའི་སྟེང་དུ་ཤར་གྱི་ལ་རལ་གྲི་ནག་པོ། 

ལྷོའ་ིལ་རིན་པོ་ཆེ་དམར་པོ། ནུབ་ཀྱི་ལ་འཁོར་ལོ་སེར་པོ། བྱང་གི་ལ་པདྨ་དམར་1པོ། མཚམས་

བཞིར་པདྨ་དམར་པོ་དང༌། ཟླ་བའི་སྟེང་དུ་མེར་རལ་གྲི། བདེན་བྲལ་དུ་པདྨ་དམར་པོ། རླུང་དུ་

འཁོར་ལོ་སེར་པོ། དབང་ལྡན་དུ་ཨུཏྤལ་དཀར་པོ་བྲིའོ། །ཡལ་འདབ་དང་བཅས་པའི་ཤིང་གིས་ཁ་

བརྒྱན། ཕྱོགས་ཀྱི་མདོག་ཅན་གྱི་རས་ཟུང་གིས་མགུལ་པ་དཀྲི། ཨོཾ་བཛྲ་ཤཻ་ཁ་ར་རུ་ཏྲ་མ་ཊ་དི་ཤཱཾ་

བནྡྷ་ཧཱུཾ། ཞེས་ལན་བདུན་བདུན་བཟླས་པའི་སྐུད་པ་དཀར་པོ་བདུན་བདུན་གྱིས་བཅིངས་པ་རྣམས་

ཀྱི་ནང་རྫས་ལ། སྨན་ལྔ་ནི། ཀཎྜ་ཀཱ་རི་ཆ་གཅིག །ཤིང་མངར་ཆ་གཉིས། རྨ་བྱའི་གཙུག་ཕུད་ཆ་

གསུམ། བྲི་ཧ་ཏཱི་ཆ་བཞི། བྷྲིང་ག་རཱ་ཛ་ཆ་ལྔའོ། །ཆའི་རིམ་པ་དེ་བཞིན་དུ། དྲི་ལྔ་ནི། གླ་རྩི། ཛཱ་ཏི། 

གུར་གུམ། མུ་ར། རུ་རྟའོ། །འབྲུ་ལྔ་ནི། གྲོ། ཏིལ་དཀར་པོ། །ཁྲེ། སྲན་མ་མུད་ག །སྲན་མའོ། །རིན་

ཆེན་ལྔ་ནི། དཀར་ཕྲ་མེན། མུ་མེན། བྱུ་རུ། མུ་ཏིག །ཤཱུ་ལ་མ་ཎིའོ།།

ལྕགས་ལྔ་ནི། ཁབ་ལེན། ལྕགས། ཟངས། དངུལ། གསེར་རྣམས་སོ། །དེ་དག་ལས་ཆ་

གཅིག་པ་རྣམས་རྣམ་རྒྱལ། ཆ་གཉིས་པ་རྣམས་ཤར་དང་ཤར་ལྷོ། གསུམ་པ་རྣམས་ལྷོ་དང་ལྷོ་

ནུབ། བཞི་པ་རྣམས་བྱང་དང་བྱང་ཤར། ལྔ་པ་རྣམས་ནུབ་དང་ནུབ་བྱང་གི་བུམ་པར་གཞུག་ཅིང༌། 

རྫས་ཐམས་ཅད་ཆ་རྫོགས་པ་ཐུམ་བུར་བྱས་ཏེ། རྣམ་རྒྱལ་ཆེན་པོ་དུང་ཆོས་སུ་གཞུག་ལ། ཁ་ཅིག་

བུམ་པ་རྣམས་སུ་ལྷ་བསྐྱེད་པ་མི་འཐད་དེ། རྒྱུད་དང་འགྲེལ་པ་ལས་བསྐྱེད་པར་མ་གསུངས་པའི་

ཕྱིར་རོ། །ཞེས་སྨྲ་བ་ལ་ནི། མི་བསྐྱེད་པའང་མི་འཐད་དེ། དེ་ལས་མི་བསྐྱེད་པར་ཡང་མ་བཤད་

པའི་ཕྱིར་རོ། །ཞེས་བརྗོད་ན་ཅི་ཞིག་སྨྲ། བསྐྱེད་པར་དངོས་སུ་མ་བཤད་པ་དང་མི་བསྐྱེད་པར་

བཤད་པ་དོན་མི་གཅིག་ཅིང༌། བསྐྱེད་པར་དོན་གྱིས་གསུངས་པ་ནི། རྒྱུད་འགྲེལ་ཉིད་ལས་ལེགས་

པར་ཤེས་ཏེ། འདིར་མངས་པར་འགྱུར་བས་མ་བྲིས་ལ། བུམ་པའི་ཁར་རྡོ་རྗེ་བཟུང་ནས་ཆུ་བྲན་པ་

སོགས་ནི་ལག་ལེན་ནོར་པ་ཆེན་པོ་སྟེ། ཕྱོགས་གཞན་དུ་བཀག་ཟིན་ཏོ།།

1  ཞོལ། ཤོག ༡༧ ན ༦། གཙང་། ཤོག ༡༣ བ ༡ པདྨ་དཀར་པོ།



དུས་ཀྱི་འཁོར་ལོའ་ིདཀྱིལ་འཁོར་གྱི་ཆོ་ག 453

གཉིས་པ་ཆོ་ག་དངོས་ལ་དྲུག །སའི་ལྷ་མོ་ལྷག་པར་གནས་པ། རྫས་ལྔ་ལྷག་པར་གནས་

པ། སློབ་མ་ལྷག་པར་གནས་པའི་ཆོ་ག །མལ་སྟན་ལྷག་གནས་བྱས་ཏེ་མཚན་མ་ངན་ན་བཟློག་

པ། ཐིག་གདབ་ཅིང་སྒོ་ཕྱེ་སྟེ་ཐིག་སྐུད་མཆོད་ནས་གཤེགས་སུ་གསོལ་བ། ལྷ་ལྷག་གནས་བྱས་

ཏེ་གསོལ་བ་བཏབ་ནས་དཀྱིལ་འཁོར་བཏེག་པའོ། །དང་པོ་ནི། དཀྱིལ་འཁོར་གྱི་སའི་དབུས་སུ་

དྲིའི་ཐིག་ལེ་ཚོམ་བུ་མཆོད་པ་བཤམས་པ། སྔར་སའི་ལྷ་མོ་ལ་ས་བསླང་བའི་སྐབས་ཇི་ལྟ་བར་

བྱས་ཤིང། ཚོམ་བུ་བསང་སྦྱངས། སྟོང་པའི་ངང་ལས་དཀྱིལ་འཁོར་གྱི་སའི་དབུས་དང་། རང་

གི་སྙིང་ཁར། ཞེས་པ་ནས། ཇི་ལྟར་འདོད་པ་མཛོད་ཅེས་གནང་བ་བྱིན་ཏེ། དེ་ཉིད་དུ་ཐིམ་ནས་

རྡོ་རྗེའི་ས་གཞིར་གྱུར། ཨོཾ་ཨཱཿལཱཾ་ཧཱུཾ་བཛྲ་བྷཱུ་མི་ཏིཥྛ་མ་ཙ་ལ་ཧུཾ་ཧཱུཾ་ཕཊ། བཛྲ་དྷ་ར་ཨཱཛྙཱ་པ་ཡ་ 

ཏི་སྭཱཧཱ། ཞེས་བརྗོད་དོ།།

གཉིས་པ་ནི། ཐོག་མར་བུམ་པ་རྣམས་གུ་གུལ་གྱིས་བདུག །ཡི་གེ་དྲུག་པ་བཟླས་ཤིང་

ཡུངས་དཀར་གྱིས་བརྡེག །རྟ་གླང་བོང་བུ་སོགས་ཀྱིས་མ་བགྲོད་པའི་ཆུ་གཙང་མ་སྲོག་ཆགས་

མེད་པས་རན་པར་དགང༌། དྲི་བཟང་པོས་ཟླུམ་པོར་བྱུགས་པའི་སྟེང་དུ་གདན་གཙང་མ་བཏིང་བ་

ལ། རྒྱལ་བའི་བུམ་པ་དབུས་ཀྱི་ཤར་དང་། རྣམ་རྒྱལ་དབུས་ཀྱི་ནུབ་ཏུ་བཞག །རྣམ་རྒྱལ་ཆེན་

པོའ་ིདུང་ཆོས་ཀྱི་ནང་དྲི་བཟང་གི་ཆུས་བཀང་བ་ལ་བདུད་རྩི་རིལ་བུ་བཏབ། ནང་མཆོད་བྱིན་གྱིས་

བརླབས་པའང་ཟུར་དུ་ཅུང་ཟད་བླུག་སྟེ། རྒྱལ་བའི་བུམ་པའི་སྟེང་དུ་བཞག་པའི་ཁར་རྡོ་རྗེའི་ལྟེ་བ་

ལ་མེ་ཏོག་གི་ཕྲེང་བ་བཅིངས་པ་བཞག །དེ་དག་གི་མཐའ་སྐོར་ལ་བུམ་པ་གཞན་རྣམས་ཕྱོགས་

མཚམས་བརྒྱད་དུ་རང་རང་གི་གནས་སུ་དགོད། བུམ་པ་རྣམས་ནང་མཆོད་དང་ཡི་གེ་དྲུག་པས་

བསང༌། ཤཱུ་ནྱ་ཏཱས་བུམ་པ་རྣམས་སྟོང་པ་ཉིད་དུ་གྱུར། སྟོང་པའི་ངང་ལས་ཧཾ་ཧཱཿལས་སྟེང་དང་

འོག་གི་བུམ་པ། ཧིཾ་ཧཱིཾ་ལས་ཤར་དང་ཤར་ལྷོའ་ིབུམ་པ། ་ ་ལས་ལྷོ་དང་ལྷོ་ནུབ་ཀྱི་བུམ་པ། ཧུཾ་

ཧཱུཾ་ལས་བྱང་དང་བྱང་ཤར་གྱི་བུམ་པ། ་ ་ལས་ནུབ་དང་ནུབ་བྱང་གི་བུམ་པ་རྣམས་རང་རང་

གི་ཚད་དང༌། ཁ་དོག་དང་དབྱིབས་དང༌། ནང་རྫས་ལ་སོགས་པའི་མཚན་ཉིད་ཐམས་ཅད་དང་

ལྡན་པར་གྱུར། ཨོཾ་ཏཔྟེ་ཏཔྟེ་མཧཱ་ཏཔྟེ་སྭཱཧཱ། ལྷའི་ཆུ་བོ་གངྒཱ་དང་བུམ་པ་རྣམས་ཀྱི་ཆུ་དབྱེར་མི་

ཕྱེད་པར་གྱུར། ཨོཾ་བཛྲ་ཨ་མྲི་ཏ་ཨུ་ད་ཀ་ཧཱུཾ། ཞེས་པ་དང་ཡི་གེ་དྲུག་པ་ལན་བདུན་བདུན་བཟླས་

ཏེ། བུམ་པ་རྣམས་ཀྱི་ཆུ་ཡེ་ཤེས་ཀྱི་བདུད་རྩིར་བྱས་པའི་རྡོ་རྗེའི་རྡུལ་ཕྲ་རབ་ཀྱི་རང་བཞིན་དུ་

གྱུར། རྣམ་རྒྱལ་ཆེན་པོའ་ིདུང་ཆོས་ཀྱི་ནང་དུ་སྐུ་གསུང་ཐུགས་ཀྱི་དཀྱིལ་འཁོར་ཡོངས་སུ་རྫོགས་

པ་གདན་དང་བཅས་པ་དང༌། ཕྱོགས་བཞི་དང་སྟེང་འོག་གི་བུམ་པའི་ནང་དང་མཚན་མའི་གནས་

སུ། ཨོཾ་ལས་པདྨ་དཀར་པོ་དང༌། རཾ་ལས་ཉི་མའི་དཀྱིལ་འཁོར་རེ་རེ། མཚམས་བཞིའི་བུམ་པའི་

ནང་དང་མཚན་མའི་གནས་སུ་ཨོཾ་ལས་པདྨ་དམར་པོ་དང༌། ཨ་ལས་ཟླ་བའི་དཀྱིལ་འཁོར་རེ་རེ། 

རྣམ་རྒྱལ་ཆེན་པོའ་ིགཞལ་ཡས་ཁང་གི་དབུས་སུ་པདྨ་དང་ཟླ་ཉི་སྒྲ་གཅན་དུས་མེའི་གདན་གྱི་སྟེང་

དུ་ཧུཾ་དང༌། རྡོ་རྗེ་ལས་སྐྱེས་པའི་དཔལ་དུས་ཀྱི་འཁོར་ལོ་དྲི་མ་མེད་པའི་འོད་ཟེར་ལྔ་འཕྲོ་བ། ཞེས་

1པ་ནས། རླུང་དུ་ཧོཿལས་དཔག་བསམ་གྱི་ཤིང་སེར་པོ། ཞེས་པའི་བར་སྒྲུབ་ཐབས་ཇི་ལྟ་བ་ལ། 

ལྷ་ལྷག་མ་རྣམས་བསྐྱེད་པའི་ཚིག་སྒྲུབ་ཐབས་ཀྱི་སྤྲོས་ཏེ་ཞེས་པ་རྣམས་བཞག་ཅིང༌། ཨ་དང་རྡོ་

རྗེ་ལས་སྐྱེས་པའི་མི་བསྐྱོད་པ་ལྗང་ཀུ་ལྗང་དམར་དཀར་བའི་ཞལ་གསུམ་ཕྱག་དྲུག་གི་གཡས་པ་

གསུམ་ན་རྡོ་རྗེ། གྲི་གུག །དགྲ་སྟ། གཡོན་པ་གསུམ་ན་རྡོ་རྗེ་དྲིལ་བུ། ཐོད་པ། ཚངས་མགོ་འཛིན་

པ་ལ། ཤེར་ཕྱིན་མས་འཁྱུད་པ་གཙོ་བོའ་ིལུས་ལ་དབྱེར་མེད་དུ་ཞུགས། ཨཱཿདང་རྡོ་རྗེ་ལས་སྐྱེས་

པའི་རྡོ་རྗེ་དབྱིངས་ཀྱི་དབང་ཕྱུག་མ་ལྗང་ཀུ། ཞེས་པ་ནས། ཚངས་མགོ་འཛིན་པ། ཞེས་པའི་

བར་གོང་ལྟར་ལ། རྡོ་རྗེ་སེམས་དཔས་འཁྱུད་པ་སྣ་ཚོགས་ཡུམ་ལ་དབྱེར་མེད་དུ་ཞུགས། སླར་

ཡང་རྡོ་རྗེ་སེམས་དཔའ་ལ་རྡོ་རྗེ་དབྱིངས་ཀྱི་དབང་ཕྱུག་མས་འཁྱུད་པ་གཙོ་བོ་ལ་ཞུགས་ཤིང༌། 

ཤེར་ཕྱིན་མ་ལ་མི་བསྐྱོད་པས་འཁྱུད་པ་སྣ་ཚོགས་ཡུམ་ལ་དབྱེར་མེད་དུ་ཞུགས་པར་གྱུར། ཨི་

ཨཱི་དང་རལ་གྲི་ལས་སྐྱེས་པའི་དོན་གྲུབ་དང་སྒྲོལ་མ་ནག་མོ། །ཞེས་པ་ནས། འཁྱུད་པ་བདེ་

གཤེགས་འཕར་མའི་ཤར་དང་ཤར་ལྷོའ་ིགདན་ལ་འཁོད་ཅེས་པ་ནས། དེའི་ཕྱིར་འདོད་མ་རྣམས་

སེར་མོ་གྲི་གུག་དང་ཐོད་པ་འཛིན་པ་རྣམས་འཁོད་པར་གྱུར། ཞེས་པའི་བར། བདེ་ཆེན་ཡུམ་

གྱི་པདྨ་ནས། །ས་བོན་ཕྱག་མཚན་ལས་སྤྲོས་ཏེ། །ཞེས་པ་བཞག་པའི་ལྷག་མ་ཐམས་ཅད་སྒྲུབ་ 

ཐབས་ཇི་ལྟ་བ་བཞིན་བྱའོ།།

དེ་ནས་ཤར་དང་ཤར་ལྷོའ་ིབུམ་པའི་ནང་དང་མཚན་མའི་གནས་སུ་ཨི་ཨཱི་དང་རལ་གྲི་

1  ཞོལ། ཤོག ༡༩ ན ༡། གཙང་། ཤོག ༡༤ བ ༢ ཞེས་པ་ནས།

ལས་སྐྱེས་པའི་དོན་གྲུབ་དང་སྒྲོལ་མ་ནག་མོ། ཞེས་པ་ནས། སྤྱན་མ་དང་རྣམ་སྣང་གིས་འཁྱུད་

པ། ཞེས་པའི་བར་དང༌། དེ་བཞིན་དུ་སྦྱར་ཏེ། ལྷོ་དང་ལྷོ་ནུབ་ཀྱི་བུམ་པའི་ནང་དང་མཚན་མའི་

གནས་སུ་རྀ་རཱྀ་དང༌། རིན་པོ་ཆེ་ལས་སྐྱེས་པའི་རིན་འབྱུང་དང༌། གོས་དཀར་མོ་དམར་མོ། ཞེས་

པ་ནས། རིམ་པ་བཞིན་མཱ་མ་ཀཱི་དང་འོད་དཔག་མེད་ཀྱིས་འཁྱུད་པ། ཞེས་དང༌། བྱང་དང་བྱང་

ཤར་གྱི་བུམ་པའི་ནང་དང་མཚན་མའི་གནས་སུ་ཨུ་ཨཱུ་དང་པདྨ་ལས་སྐྱེས་པའི་འོད་དཔག་མེད་

དང༌། མཱ་མ་ཀཱི་དཀར་མོ། ཞེས་པ་ནས། རིམ་པ་བཞིན་གོས་དཀར་མོ་དང་རིན་འབྱུང་གིས་འཁྱུད་

པ། ཞེས་དང༌། ནུབ་དང་ནུབ་བྱང་གི་བུམ་པའི་ནང་དང་མཚན་མའི་གནས་སུ་ལྀ་ལཱྀ་དང༌། འཁོར་

ལོ་ལས་སྐྱེས་པའི་རྣམ་སྣང་དང་སྤྱན་མ་སེར་མོ། །ཞེས་པ་ནས། རིམ་པ་བཞིན་སྒྲོལ་མ་དང་དོན་

གྲུབ་ཀྱིས་འཁྱུད་པ། ཞེས་པའི་བར་གྱི་ཚིག་ལྷག་མ་ཐམས་ཅད་སྒྲུབ་ཐབས་ལྟར་དང༌། རྒྱལ་བའི་

བུམ་པའི་ནང་དང་མཚན་མའི་གནས་སུ་ཨ་དང་རྡོ་རྗེ་ལས་སྐྱེས་པའི་མི་བསྐྱོད་པ་ལྗང་ཀུ། ཞེས་

པ་ནས། ཚངས་མགོ་འཛིན་པ་ཤེར་ཕྱིན་མ་སྔོན་མོ་རྡོར་སེམས་ལྟ་བུས་འཁྱུད་པ། རྣམ་རྒྱལ་གྱི་

བུམ་པའི་ནང་དང་མཚན་མའི་གནས་སུ་ཨཾ་དང་རྡོ་རྗེ་ལས་སྐྱེས་པའི་རྡོར་སེམས་སྔོན་པོ་ཞེས་པ་

ནས། ཚངས་མགོ་འཛིན་པ་ལ་རྡོ་རྗེ་དབྱིངས་ཀྱི་དབང་ཕྱུག་མ་ལྗང་ཀུ་མི་བསྐྱོད་པ་ལྟ་བུས་འཁྱུད་

པ། རང་ཉིད་དུས་ཀྱི་འཁོར་ལོར་གསལ་བའི་ཐུགས་ཀར་ཨཱ་ལི་ལས་ཟླ་བ། ཀཱ་ལི་ལས་ཉི་མ། ཧཱུཾ་

ཡིག་དང་བཅས་པ་ལས་སྐྱེས་པའི་དུས་ཀྱི་འཁོར་ལོ་ཤེས་རབ་མ་དང་བཅས་པའི་ཡབ་ཀྱི་ཐུགས་

ཀའི་པདྨ་དང་ཟླ་བ་སྦྱར་བ་དང༌། ཤེས་རབ་ཀྱི་ཐུགས་ཀའི་པདྨ་དང་ཉི་མ་སྦྱར་བ་ལས་རྡོ་རྗེ་དྲི་མ་

མེད་པའི་འོད་ཟེར་གྱི་ལྕཌ་ཀྱུ་འཕྲོས་པས། བསྒོམས་པ་དང་འདྲ་བའི་ཡེ་ཤེས་པ་རྣམས་སྦྱན་དྲངས། 

ལྕགས་ཀྱུའི་ཕྱག་རྒྱ་དང༌། བཛྲ་བྷཻ་ར་ཝ་ཨཱ་ཀརྵ་ཡ་ཛཿ གནྡྷཾ་སོགས་ཀྱིས་མཆོད། ཨོཾ་པྲཛྙཱནྟ་ཀ་ཧཱུཾ་

སོགས་ཕྱག་རྒྱ་དང་བཅས་ནས། གཙོ་བོ་ཡབ་ཡུམ་དམ་ཚིག་པ་ལ་གཙོ་བོ་ཡབ་ཡུམ་ཡེ་ཤེས་པ་

རོ་མཉམ། ཞེས་པ་ནས། ཉི་ཟླ་དམ་ཚིག་པ་ལ་ཉི་ཟླ་ཡེ་ཤེས་པ་རོ་མཉམ། ཞེས་པའི་བར་དང༌། 

བུམ་པ་དང་མཚན་མའི་ལྷ་དམ་ཚིག་པ་ལ། བུམ་པ་དང་མཚན་མའི་ལྷ་ཡེ་ཤེས་པ་རོ་མཉམ་པར་

གྱུར། རང་གི་སྙིང་ཁའི་ཧཱུཾ་གི་འོད་ཟེར་གྱིས་དབང་གི་ལྷ་ཕྱོགས་བཅུའི་རྒྱལ་བ་ཡབ་ཡུམ་ཐམས་

ཅད་སྤྱན་དྲངས། གནྡྷཾ་སོགས་ཀྱིས་མཆོད། དབང་གི་ལྷ་རྣམས་ཀྱིས་འདི་དག་ལ་མངོན་པར་

དབང་བསྐུར་དུ་གསོལ། ཞེས་གསོལ་བ་བཏབ་པས། ཨོཾ་ཨཱ་ཨཱི་སོགས་ནས། སྭཱཧཱ། ཞེས་ཡུམ་

ལྔས་བདུད་རྩིའི་ཆུས་དབང་བསྐུར། གཙོ་བོ་དང་རྡོ་རྗེ་སེམས་དཔའ་དང༌། མཆུ་དང་། དབོའ་ིཟླ་

བའི་ཚེས་ཀྱི་ལྷ་རྣམས་ལ་མི་བསྐྱོད་པ་དང༌། ཞེས་པ་ནས། བྱང་ཆུབ་མཆོག་ལ་སོགས་པའི་ཕྱག་

རྒྱ་ཅན་གྱིས་རྒྱས་བཏབ་པར་གྱུར། ཞེས་པའི་བར་སྒྲུབ་ཐབས་བཞིན་ནོ།།

གཙོ་བོའ་ིགཙུག་ཏོར་དུ་ཐིག་ལེ་ལ་ཨ་ལས་མི་བསྐྱོད་པ། ཞེས་པ་ནས་རྡོ་རྗེ་ནོར་བུའི་

རྩེ་མོར་ཨ། ཞེས་པའི་བར་ཀྱང་སྒྲུབ་ཐབས་ལྟར་བྱས་ཏེ། གཙོ་བོའ་ིདཔྲལ་བར་ཨ་ལས་ཟླ་བའི་

དཀྱིལ་འཁོར་གྱི་སྟེང་དུ་ཨོཾ་ལས་འཁོར་ལོ་དཀར་པོ་རྩིབས་བརྒྱད་པ་ཡོངས་སུ་གྱུར་པ་ལས་སྐུ་

རྡོ་རྗེ་དཀར་པོ། མགྲིན་པར་རཾ་ལས་ཉི་མའི་དཀྱིལ་འཁོར་གྱི་སྟེང་དུ་ཨཿལས་པདྨ་དམར་པོ་འདབ་

མ་བརྒྱད་པ་ཡོངས་སུ་གྱུར་པ་ལས་གསུང་རྡོ་རྗེ་དམར་པོ། ཐུགས་ཀར་ཐིག་ལེ་ལས་སྒྲ་གཅན་གྱི་

དཀྱིལ་འཁོར་སྔོན་པོའ་ིསྟེང་དུ། ཧུཾ་ལས་རྡོ་རྗེ་རྩེ་ལྔ་པ་ནག་པོ་ཡོངས་སུ་གྱུར་པ་ལས། ཐུགས་རྡོ་རྗེ་

ནག་པོ་ཤེས་རབ་ཀྱི་ལྟེ་བར་ཧོཿགསང་བར་སྭཱ། གཙུག་ཏོར་ལ་ཧཱ། ཞེས་རྒྱས་བཏབ་དང༌། སྐུ་གསུང་ 

ཐུགས་ཀྱི་བྱིན་རླབས་བྱ། 

དེ་ནས་ཆུ་བཞི་ལྷ་མོ་བཅུ་གཉིས་དང་བཅས་པས་མཆོད། འདུད་ཉི་ཤ ས་བསྟོད། ན་མཿའི་

མཆོད་པས་ནང་མཆོད་དབུལ། གཟུངས་ཐག་ནས་བཟུང་སྟེ་གཙོ་བོའ་ིསྙིང་པོ་བརྒྱ་རྩ་བརྒྱད་དང༌། 

གཞན་སྒྲུབ་ཐབས་སུ་ལྷ་གང་ལ་བཟླས་པ་བྱེད་པའི་རྣམ་དབྱེ་བཤད་པ་རྣམས་ཀྱི་བཟླས་སྔགས་

ཉེར་གཅིག་རེའམ་བདུན་རེ་བཟླས། མཐར་ཡི་གེ་བརྒྱ་པ་བཟླས། དེ་ནས་མཆོད་པ་བསང་སྦྱང་བྱིན་

རླབས་བྱས་ནས། ཨོཾ་ཨཱཿཧཱུཾ་ཧོཿཁམས་གསུམ་དབང་ཕྱུག་ནི། ཞེས་སོགས་དང༌། ཙ་སྡེ་ཐུང་རིང་

ལས་སྐྱེས་པའི། །ཞེས་སོགས་ཀྱི་ཚིགས་བཅད་དང་བཅས་པས་ཆུ་བཞི་ལྷ་མོ་བཅུ་གཉིས་ཀྱིས་

མཆོད་ནས། ཡི་གེ་དྲུག་པ་བཟླས་ཤིང་མེ་ཏོག་གཏོར། བུམ་པའི་ལྷ་རྣམས་ཆགས་པ་ཆེན་པོའ་ི

མེས་ཞུ་བ་ལས་བྱུང་བའི་བྱང་ཆུབ་ཀྱི་སེམས་ཀྱི་ངོ་བོར་བུམ་པའི་ཆུ་དང་རོ་གཅིག་ཏུ་གྱུར། མཚན་

མའི་ལྷ་རྣམས་ཀྱང་ཞུ་ནས་ལྷ་རང་རང་གི་ཕྱག་མཚན་གྱི་རྣམ་པར་གནས་པར་གྱུར། གཞལ་ཡས་

ཁང་ཞུ་ནས་རྣམ་རྒྱལ་ཆེན་པོའ་ིདུང་གི་རྣམ་པར་གྱུར། དེ་ནས་བུམ་པ་རྣམས་སྤོས་དང་རོལ་མོའ་ི

སྒྲ་དང་བཅས་པས་སྤྱན་དྲངས་ཏེ། དཀྱིལ་འཁོར་གྱི་སའི་དབུས་སུ་བུམ་གདན་བཏིང་བ་ལ་སྔར་

ལྟར་ཕྱོགས་མཚམས་མ་འཆོལ་བར་སློབ་དཔོན་རང་ཉིད་ཀྱི་རྡོ་རྗེ་དྲིལ་བུ་འཛིན་པའི་ལག་པས་

དགོད་ཅིང༌། ཨོཾ་ཧཾ་ཧཱཾ་ཧིཾ་ཧྲཱིཾ་ཧྲཱྀཾ་ཧྲཱྀཾ་ཧུཾ་ཧཱུཾ་ཧླྀཾ་ཧླྀཾ། བཛྲ་པདྨ་ཨ་མྲི་ཏ་གྷ་ཊ་སུ་བི་ཤ དྡྷ་དྷརྨ་དྷཱ་ཏུ་སྭ་བྷ་

ཝ་སརྦ་དྷརྨཱ་ན། སུ་བི་ཤ དྡྷ་དྷརྨ་དྷཱ་ཏུ་སྭ་བྷཱ་ཝཾ་ཀུ་རུ་ཀུ་རུ་སྭཱཧཱ། ཞེས་བཟླས་པར་བྱའོ།།

དེ་ནས་བུམ་པ་རྣམས་ཀྱི་མདུན་དུ་གནས་ཏེ། ལྷ་མོ་བཅུ་གཉིས་ཀྱི་སྔགས་དང་ཕྱག་རྒྱ་

ཙམ་གྱིས་མཆོད། གཏོར་མ་བསང་སྦྱངས་བྱིན་གྱིས་བརླབས་ནས། ཨོཾ་བཛྲ་སཏྭ། ཨཀྴོ་བྷྱ་ཨ་

མོ་གྷ་སིདྡྷ། རཏྣ་སམྦྷ་ཝ། ཨ་མི་ཏཱ་བྷ་ཝ། བཻ་རོ་ཙ་ན། པྲཛྙཱ་པཱ་ར་མི་ཏཱ། ལོ་ཙྪནཱི། མཱ་མ་ཀཱི། པཎྜ་

རཱ། ཏཱ་ར་བཛྲ་ངྙ་ཏྭཱི་ཤྭ་རི་ས་པ་རི་ཝཱ་ར་བྷྱ། ཨི་དཾ། བ་ལིཾ་སོགས་ཀྱི་གཏོར་སྔགས་རྫོགས་པ་ལན་

གསུམ་གྱིས་གཏོར་མ་ཕུལ། ཇི་སྲིད་དཀྱིལ་འཁོར་གྱི་བྱ་བ་མ་རྫོགས་ཀྱི་བར་དེ་སྲིད་དུ་བགེགས་

རྣམ་པར་བཟློག་པའི་འཕྲིན་ལས་མཛོད་ཅིག །ཅེས་བརྗོད་ནས་བུམ་པ་རྣམས་ལ་རེག་སྟེ། འདུད་

ཉི་ཤ ས་བསྟོད་ཅིང་དྲིལ་བུ་དཀྲོལ་བར་བྱའོ། །བླ་མ་དག་གི་ཕྱག་ལེན་ལ་བུམ་པ་ལ་རེག་པའི་དོན་

དུ་བུམ་པ་རྣམས་ཀྱི་ཁ་ལ་གཟུངས་ཐག་བཀྲམ་པའི་སྣེ་མོ་ནས་བཟུང་སྟེ་བསྟོད་པ་མཛད་དོ།།

དེ་ནས་ལས་ཐིག་སྔར་བཤད་པའི་མཚན་ཉིད་དང་ལྡན་པ་ཙནྡན་དཀར་པོ་དང་འབྲས་སྭ་

ལུ་སོགས་བཏགས་པའི་ཁུ་བས་བྱུགས་ཏེ། སྣོད་གཙང་མར་བཀོད་ནས། ཡི་གེ་དྲུག་པ་དང་ནང་

མཆོད་ཀྱིས་བསང་སྦྱངས། སྟོང་པའི་ངང་ལས་ཨཱཾ་ཨཱིཾ་རཱྀཾ་ཨཱུ་ལཱྀཾ་རིང་པོ་རྣམས་ཡོངས་སུ་གྱུར་པ་

ལས། རྡོ་རྗེ་དབྱིངས་ཀྱི་དབང་ཕྱུག་མ་ལ་སོགས་པ་ཡུམ་ལྔའི་ངོ་བོར་གྱུར་པའི་རྡོ་རྗེའི་ཐིག་སྐུད་

དུ་གྱུར། རང་ཉིད་དུས་ཀྱི་འཁོར་ལོར་གསལ་བའི་ཐུགས་ཀར་ཨཱ་ལི་ལས་ཟླ་བ། ཀཱ་ལི་ལས་ཉི་མ་

ཧཱུཾ་ཡིག་དང་བཅས་པ་ལས་སྐྱེས་པའི་དུས་ཀྱི་འཁོར་ལོ་ཤེས་རབ་མ་དང་བཅས་པའི་ཤེས་རབ་ཀྱི་

ཐུགས་ཀའི་པདྨ་དང་། ཉི་མ་སྦྱར་བ་ལས་རྡོ་རྗེ་དྲི་མ་མེད་པའི་འོད་ཟེར་གྱི་ལྕགས་ཀྱུ་འཕྲོས་པས། 

ཡུམ་ལྔ་རྣམས་སྤྱན་དྲངས་ཏེ། ཐིག་སྐུད་ཀྱི་རྣམ་པར་1ནས་རྡོ་རྗེའི་སྲད་བུ་དང་རོ་མཉམ་དུ་གྱུར། 

ཛཿཧཱུཾ་བཾ་ཧོཿཧི། ཨོཾ་ཨཱཾ་ཨིཾ་རཱྀཾ་ཨཱུཾ་ལཱྀཾ་བཛྲ་སཱུ་ཏྲ་སརྦ་དྷརྨཻ་ཀ་སྭ་བྷཱ་ཝ། སརྦ་དྷརྨཱ་ན་ཨེ་ཀ་ཨཱ་ཀཱ་ར་སྭ་

བྷཱ་ཝཱན་ཀུ་རུ་ཀུ་རུ་སྭཱཧཱ། ཞེས་བརྗོད་ཅིང་རྒྱལ་བའི་བུམ་པ་དང་ཤར་གྱི་བུམ་པའི་བར་དུ་བཞག་

ནས། གནྡྷཾ་སོགས་ལྷ་མོ་བཅུ་གཉིས་ཀྱིས་མཆོད་དོ།།

1  ཞོལ། ཤོག ༢༡ བ ༣། གཙང་། ཤོག ༡༦ ན ༧ རྣམ་པར་གྱུར་ནས་

དེ་ནས་འབྱོར་པ་དང་རྗེས་སུ་མཐུན་པའི་ཚོན་རབ་མར་གད་སོགས། འབྲིང་གསེར་

སོགས། ཐ་མ་འབྲུའམ་སའི་ཁམས་ལས་བྱུང་བ་ལེགས་པར་ཁ་བསྒྱུར་བའི་ཚོན་སྣ་ལྔ་ལ། ཡེ་

ཤེས་ལེའུ་ནས་གསུངས་པ་ལྟར་མི་རུས་དང༌། བདུད་རྩི་ལྔའི་ཕྱེ་མ་ཡང་བསྲེས་ཏེ། ཨཾ་ཨིཾ་རྀཾ་ཨུཾ་

ལཾྀ་ཐུང་ངུ་རྣམས་ཚོན་སོ་སོ་ལ་བྲིས་ནས་སྣོད་གཙང་མ་བཀོད་དེ་ཕྱོགས་བཞི་དང་དབུས་སུ་རང་

གི་མདུན་དུ་བཞག་པ་སྔར་ལྟར་བསང་སྦྱངས། སྟོང་པའི་ངང་ལས་ཨཾ་ཨིཾ་རཾྀ་ཨུཾ་ལྀཾ། ཐུང་ངུ་རྣམས་

ཡོངས་སུ་གྱུར་པ་ལས་མི་བསྐྱོད་པ་ལ་སོགས་པ་དེ་བཞིན་གཤེགས་པ་ལྔའི་ངོ་བོར་གྱུར་པའི་རྡོ་

རྗེའི་རྡུལ་ཚོན་དྲི་མ་མེད་པར་གྱུར། རང་ཉིད་དུས་ཀྱི་འཁོར་ལོར་གསལ་བའི་ཐུགས་ཀར་ཨཱ་ལི་

ལས་ཟླ་བ། ཀཱ་ལི་ལས་ཉི་མ། ཧཱུཾ་ཡིག་དང་བཅས་པ་ལས་སྐྱེས་པའི་དུས་ཀྱི་འཁོར་ལོ་ཤེས་རབ་མ་

དང་བཅས་པའི་ཡབ་ཀྱི་ཐུགས་ཀའི་པདྨ་དང༌། ཟླ་བ་སྦྱར་བ་ལས་རྡོ་རྗེ་དྲི་མ་མེད་པའི་འོད་ཟེར་གྱི་

ལྕགས་ཀྱུ་འཕྲོས་པས་རྒྱལ་བ་ལྔ་རྣམས་སྤྱན་དྲངས་ཏེ། རྡུལ་ཚོན་གྱི་རྣམ་པར་གྱུར་ནས། རྡོ་རྗེའི་

རྡུན་ཚོན་རྣམས་དང་རོ་མཉམ་དུ་གྱུར། ཛཿཧཱུཾ་བཾ་ཧོཿཧི། ཨོཾ་ཨཾ་ཨཾི་རཾྀ་ཨུཾ་ལཾྀ་སུ་བི་ཤ དྡྷ་པཉྩ་སྐན་དྷ་

སྭ་བྷཱ་པཉྩ་སྐན་དྷཱ་སུ་བི་ཤ དྡྷ་དྷརྨཱ་ན་ཀུ་རུ་ཀུ་རུ་སྭཱཧཱ། ཞེས་བརྗོད་ཅིང༌། སྤྱན་དྲངས་ཏེ་རྒྱལ་བ་དང་

ནུབ་ཀྱི་བུམ་པའི་བར་དུ་ཕྱོགས་བཞི་དང༌། དབུས་སུ་རྡུལ་ཚོན་ལྔ་མ་འཆོལ་བར་དགོད། ལྷ་མོ་

བཅུ་གཉིས་ཀྱིས་མཆོད་དོ།།

དེ་ནས་མཚན་ཉིད་དང་ལྡན་པའི་རྡོ་རྗེ་བསང་སྦྱངས། སྟོང་པའི་ངང་ལས་ཧཱུཾ་དང་རྡོ་རྗེ་

ལས་སྐྱེས་པའི་དུས་ཀྱི་འཁོར་ལོ་ཞལ་གཅིག་ཕྱག་གཉིས་པར་གྱུར། རང་ཉིད་དུས་ཀྱི་འཁོར་ལོར་

གསལ་བའི་ཞེས་སོགས་རྡུལ་ཚོན་གྱི་སྐབས་ལྟར་སྦྱར་ནས། འོད་ཟེར་གྱི་ལྕགས་ཀྱུ་འཕྲོས་པས། 

བསྒོམས་པ་དང་འདྲ་བའི་དུས་ཀྱི་འཁོར་ལོ་ཡེ་ཤེས་པ་སྤྱན་དྲངས། ཛཿཧཱུཾ་བཾ་ཧོཿཧི། དམ་ཚིག་པ་

དང་རོ་མཉམ་དུ་གྱུར། ཡུམ་རྣམས་ཀྱིས་ཨཱ་ཨཱི་རཱ་ྀཨཱུ་ལཱ་ྀཔཉྩ་དྷཱ་ཏུ་བི་ཤོ་དྷ་ནེ་སྭཱཧཱ། ཞེས་བདུད་རྩིའི་

ཆུས་དབང་བསྐུར། མི་བསྐྱོད་པས་དབུ་བརྒྱན་བ་ཞུ་བ་ལས་བྱུང་བའི་རྡོ་རྗེར་གྱུར། ཨོཾ་ཧཱུཾ་ཀྲོ་དྷ་

བཛྲཾ་སརྦ་སཏྭ་ཀ་རུ་ཎ་ཨཱཏྨ་ཀ་སརྦ་དྷརྨཻ་ཀ་སུ་ཁ་སྭ་བྷཱ་ཝ་སརྦ་དྷརྨཱ་ན་བཛྲ་སུ་ཁ་སྭ་བྷཱ་ཝཱན་ཀུ་རུ་

ཀུ་རུ་སྭཱཧཱ། ཞེས་བརྗོད་དེ་རྒྱལ་བ་དང་ལྷོའ་ིབུམ་པའི་བར་དུ་རྡོ་རྗེ་མགོ་མཇུག་མ་ལྡོག་པར་ཞུགས་

སུ་བཅུག་ནས་ལྷ་མོ་བཅུ་གཉིས་ཀྱིས་མཆོད་དོ།།

དེ་ནས་མཚན་ཉིད་དང་ལྡན་པའི་དྲིལ་བུ་བསང་སྦྱངས། སྟོང་པའི་ངང་ལས་ཧོཿདང་གྲི་

གུག་ལས་སྐྱེས་པའི་སྣ་ཚོགས་ཡུམ་ཞལ་གཅིག་ཕྱག་གཉིས་མར་གྱུར། རང་ཉིད་དུས་ཀྱི་འཁོར་

ལོར་གསལ་བའི་ཞེས་སོགས་ཐིག་སྐུད་ལྟར་བྱས་ནས། འོད་ཟེར་གྱི་ལྕགས་ཀྱུ་འཕྲོས་པས་

བསྒོམས་པ་དང་འདྲ་བའི་སྣ་ཚོགས་ཡུམ་ཡེ་ཤེས་པ་སྤྱན་དྲངས། ཛཿཧཱུཾ་བཾ་ཧོཿཧི། དམ་ཚིག་པ་

དང་རོ་མཉམ་དུ་གྱུར། ཡུམ་རྣམས་ཀྱིས་ཞེས་པ་ནས་དབང་བསྐུར། རྡོ་རྗེ་སེམས་དཔས་དབུ་

བརྒྱན་པ་ཞུ་བ་ལས་བྱུང་བའི་དྲིལ་བུར་གྱུར། ཨོཾ་ཧོཿབཛྲ་གྷཎ་ཊེ་སརྦ་དྷརྨཻ་ཀ་པྲ་ཛྙཱ་དྷ་ནི་སྭ་བྷཱ་ཝ་

སརྦ་ཨཱ་ཀཱ་རེ་སརྦ་དྷརྨཱ་པྲ་བྷོ་དྷ་ནི། སརྦ་དྷརྨཱ་ན་ནིཿསྭ་བྷཱ་ཝེ་ན་པྲ་བྷོ་དྷ་ཡ་པྲ་བྷོ་དྷ་ཡ་སྭཱཧཱ། ཞེས་

བརྗོད་དེ། རྒྱལ་བ་དང་བྱང་གི་བུམ་པའི་བར་དུ་དྲིལ་བུ་དྲིལ་བུའི་ཞལ་རྒྱལ་བའི་བུམ་པ་ལ་བསྟན་

ནས་བཞུགས་སུ་བཅུག་སྟེ། ལྷ་མོ་བཅུ་གཉིས་ཀྱིས་མཆོད་དོ།།

གསུམ་པ་ལ་དྲུག །ཀུན་སློང་བཅོས་ཤིང་ནང་དབང་བསྐུར་བ། གསོལ་བ་བཏབ་ཅིང་

འཛིན་དུ་གཞུག་པ། སྡོམ་པ་བཟུང་ཞིང་བྱིན་གྱིས་བརླབས་པ། སོ་ཤིང་དོར་ཞིང་ཁྱོར་ཆུ་སོགས་

སྦྱིན་པ། རིགས་དྲུག་དགོད་ཅིང་རྡོར་སེམས་བསྐུལ་བ། ཆོས་བཤད་པས་སྤྲོ་བ་བསྐྱེད་དེ་རྨི་ལམ་

བརྟག་པར་གདམས་པའོ། །དང་པོ་ནི། སྟ་གོན་གྱི་རྫས་རྣམས་མི་མཐོང་བར་ཡོལ་བས་བཅད་པའི་

ཕྱི་རོལ་ཏུ། ལེགས་པར་བརྟགས་ཤིང་མཚན་ཉིད་དང་ལྡན་པའི་སློབ་མ་ཉི་ཤ ་རྩ་ལྔ་མན་ཆད་ཟུང་

དུ་མ་གྱུར་ཞིག་ཁྲུས་བྱས་ཏེ། མཎྜལ་ཕུལ་ནས་པུས་མོ་བཙུགས་ཤིང་མེ་ཏོག་དང་བཅས་པའི་ཐལ་

མོ་སྙིང་ཁར་སྦྱར་ཏེ་མདུན་དུ་འཁོད་པ་ལ། ལ་ལ་གསང་སྔགས་སྒྲུབ་དོན་གཉེར། །འདི་ན་དཀྱིལ་

འཁོར་འཇུག་པར་བྱེད། །བསོད་ནམས་འདོད་པས་དེ་ལས་གཞན། །གཞན་དག་འཇིག་རྟེན་གཞན་

དོན་གཉེར། །འཇིག་རྟེན་ཕ་རོལ་དོན་གཉེར་བའི། །དད་པ་མང་དུ་བྱེད་པ་ཡི། །བློ་ལྡན་དཀྱིལ་

འཁོར་འཇུག་བྱ་ཡི། །ཚེ་འདིའི་འབྲས་བུ་འདོད་མི་བྱ། །ཚེ་འདི་འདོད་པར་གྱུར་པ་ལ། །འཇིག་

རྟེན་ཕ་རོལ་དོན་མི་འགྱུར། །འཇིག་རྟེན་ཕ་རོལ་དོན་གཉེར་སྐྱེས། །འཇིག་རྟེན་འདི་ཡི་འབྲས་བུ་

རྒྱས། །ཞེས་ཀུན་སློང་གསུམ་གྱི་རབ་འཇིག་རྟེན་ལས་ཕ་རོལ་མི་གནས་པའི་མྱ་ངན་ལས་འདས་

པ་དོན་དུ་གཉེར་བའི་བློས་དཀྱིལ་འཁོར་དུ་འཇུག་དགོས་པའི་བསམ་པ་བསྐྱེད་པའི་ཆེད་དུ་ཚིག་དེ་

དག་གི་དོན་ལེགས་པར་བརྡ་སྤྲད་པར་བྱའོ།།

དེ་ནས་རང་ཉིད་དུས་ཀྱི་འཁོར་ལོ་ཡབ་ཡུམ་དུ་གསལ་བའི་ཐུགས་ཀའི་འོད་ཟེར་གྱིས་

སློབ་མ་རྣམས་རེ་རེ་ནས་དྲངས། རང་གི་ཞལ་དུ་ཞུགས། ཡུམ་གྱི་པདྨར་ཞུ་བ་ཧཱུཾ་དང་རྡོ་རྗེ་ལས་

སྐྱེས་པའི་དུས་ཀྱི་འཁོར་ལོ་ཞལ་གཅིག་ཕྱག་གཉིས་པར་བསྐྱེད་པ་ལ། རང་གི་སྙིང་ཁའི་ས་བོན་

གྱི་འོད་ཟེར་གྱིས་དེ་བཞིན་གཤེགས་པ་ཐམས་ཅད་སྤྱན་དྲངས་ཏེ། རང་གི་ཞལ་ནས་ཞུགས། 

ཐུགས་ཀར་རྗེས་སུ་ཆགས་པའི་མེས་ཞུ་བའི་བྱང་ཆུབ་ཀྱི་སེམས་རྡོ་རྗེའི་ལམ་ནས་བྱུང་བས། 

སློབ་མ་ཤེས་རབ་ཀྱི་པདྨར་གནས་པ་རྣམས་ལ་དབང་བསྐུར། ཡུམ་གྱི་པདྨ་ནས་ཕྱུང་སྟེ་རང་རང་

གི་གནས་སུ་བཞག་པར་བསྒོམ་པར་བྱའོ།།

གཉིས་པ་ནི། སློབ་མས། སྐྱེ་རྒ་འཆི་བ་ན་ཀྲ་ཡི། །ཆུ་སྲིན་ལ་སོགས་འཇིགས་བཅས་

པ། །སྲིད་པའི་མཚོ་ལས་སྒྲོལ་བ་ཅིག །བདག་གི་སྟོན་པ་དགའ་ཆེན་ཁྱོད། །བྱང་ཆུབ་ཆེན་པོའ་ི

ཚུལ་བརྟན་པ། །མགོན་པོ་ཆེན་པོ་བདག་འཚལ་ལོ། །དམ་ཚིག་དེ་ཉིད་བདག་ལ་སྩོལ། །བྱང་

ཆུབ་སེམས་ཀྱང་བདག་ལ་སྩོལ། །སངས་རྒྱས་ཆོས་དང་དགེ་འདུན་ཏེ། །སྐྱབས་གསུམ་དག་ཀྱང་

བདག་ལ་སྩོལ། །ཐར་པ་ཆེན་པོའ་ིགྲོང་མཆོག་ཏུ། །མགོན་པོས་བདག་ནི་གཞུག་ཏུ་གསོལ། །ཞེས་

ལན་གསུམ་གྱིས་གསོལ་བ་གདབ། བླ་མས་སློབ་མ་གཅིག་གཙོ་བོར་བྱས་ཏེ། བུ་ཚུར་ཤོག་ཅིག་

ཐེག་ཆེན་པོ། །གསང་སྔགས་སྤྱོད་ཚུལ་ཆོ་ག་ནི། །ཁྱོད་ལ་ཡང་དག་བསྟན་པར་བྱ། །ཁྱོད་ནི་

ཚུལ་ཆེན་སྣོད་ཡིན་གྱིས། །སྐུ་གསུང་ཐུགས་ཀྱི་རྡོ་རྗེ་ཅན། །དུས་གསུམ་འབྱུང་བའི་སངས་རྒྱས་

རྣམས། །རྡོ་རྗེ་སྔགས་ཀྱི་མཐུ་ཡིས་ནི། །ཡེ་ཤེས་མཉམ་མེད་ཡང་དག་བརྙེས། །གསང་སྔགས་

སྦྱོར་བ་མཉམ་ཉིད་ལ། །གང་གིས་ཤཱཀྱ་སེང་གེ་སོགས། །མཆོག་རྣམས་ཀྱིས་ནི་བདུད་ཀྱི་སྡེ། །མི་

བཟད་ཆེན་པོ་སྟོབས་ཆེན་བཅོམ། །འཇིག་རྟེན་རྗེས་འཇུག་རྟོགས་ནས་ནི། །འཁོར་ལོ་བསྐོར་ནས་

མྱ་ངན་འདས། །དེ་བས་ཀུན་མཁྱེན་ཐོབ་བྱའི་ཕྱིར། །བུ་ཡིས་བློ་གྲོས་འདི་གྱིས་ཤིག །ཅེས་པའི་

དོན་བཤད་དེ། སྔར་སྔགས་ལ་མོས་པ་སྐྱེས་པ་དེ་མི་འགྱུར་བའི་བརྟན་པར་བྱའོ།།

གསུམ་པ་ནི། བླ་མས་ཐེག་པ་ཆེན་པོའ་ིསྡོམ་པ་ཐུན་མོང་བ་དང༌། ཐུན་མོང་མ་ཡིན་པ་

གཉིས་རིམ་པ་བཞིན་ཇི་ལྟར་འཛིན་པའི་བསམ་པ་དང༌། སྡོམ་བཟུང་གི་དོན་སློབ་མ་ལ་ལེགས་

པར་བརྡ་སྤྲད་ཅིང༌། ཞིབ་ཏུ་གོ་བར་བྱས་ཏེ། སློབ་མས་ལན་གསུམ་གསུམ་རྗེས་སུ་བཟླས་པས། 

དཀོན་མཆོག་གསུམ་ལ་བདག་སྐྱབས་མཆི། །སྡིག་པ་ཐམས་ཅད་སོ་སོར་བཤགས། །འགྲོ་བའི་

དགེ་ལ་རྗེས་ཡི་རང༌། །སངས་རྒྱས་བྱང་ཆུབ་ཡིད་ཀྱིས་བཟུང༌། །ཞེས་པས་ཐུན་མོང་གི་སྡོམ་པ་

བཟུང༌། དེ་ནས། འཁོར་ལོ་ཕྱིར་མི་ལྡོག་པའི་དབང༌། །དམ་པ་བདག་ལ་སྩལ་ནས་ནི། །མགོན་

པོ་འཁོར་ལོ་ལྷ་དག་གི །དེ་ཉིད་སློབ་དཔོན་འཕྲིན་ལས་དང༌། །སངས་རྒྱས་ཀུན་གྱི་དམ་ཚིག་

དང༌། །སྡོམ་པ་གསང་མཆོག་བཤད་དུ་གསོལ། །སེམས་ཅན་ཀུན་གྱི་དོན་སྒྲུབ་ཕྱིར། །རྟག་ཏུ་

བདག་ནི་སློབ་དཔོན་བགྱིད། །ཅེས་ལན་གསུམ་གྱིས་ཐུན་མོང་མ་ཡིན་པའི་སྡོམ་པའི་དོན་དུ་

གསོལ་བ་བཏབ་ནས། སངས་རྒྱས་དང་བྱང་ཆུབ་སེམས་དཔའ་ཐམས་ཅད་བདག་ལ་དགོངས་

སུ་གསོལ། །བདག་མིང་འདི་ཞེས་བགྱི་བ་དུས་འདི་ནས་བཟུང་སྟེ། ཇི་སྲིད་བྱང་ཆུབ་སྙིང་པོ་ལ་

མཆིས་ཀྱི་བར་དུ། ཇི་ལྟར་དུས་གསུམ་མགོན་པོ་རྣམས། །བྱང་ཆུབ་ཏུ་ནི་ངེས་མཛད་པའི། །བྱང་

ཆུབ་སེམས་ནི་བླ་ན་མེད། །དམ་པ་བདག་གིས་བསྐྱེད་པར་བགྱི། །ཚུལ་ཁྲིམས་ཀྱི་ནི་བསླབ་པ་

དང༌། །དགེ་བའི་ཆོས་ནི་སྡུད་པ་དང༌། །སེམས་ཅན་དོན་བྱེད་ཚུལ་ཁྲིམས་གསུམ། །སོ་སོར་བརྟན་

པོར་བཟུང་བར་བགྱི། །འདོད་པའི་རྡོ་རྗེ་ལ་ནི་རྡོ་རྗེ་དྲིལ་བུ་ཕྱག་རྒྱ་བླ་མ་དག་ཀྱང་སྤྱི་བོས་བཟུང་

བར་བགྱི། །རིན་ཆེན་ལ་ནི་སྦྱིན་པ་སྦྱིན་བགྱི་འཁོར་ལོ་འདི་ལ་རྒྱལ་བ་མཆོག་གི་དམ་ཚིག་བསྐྱང་

བར་བགྱི། །རལ་གྲི་ལ་ནི་མཆོད་པ་བགྱི་སྟེ་གསལ་བར་ཆུ་སྐྱེས་རིགས་ལ་སྡོམ་པ་དག་ནི་བསྐྱེད་

པར་བགྱི། །སེམས་ཅན་རྣམས་ནི་ཐར་པའི་སླད་དུ་རྒྱལ་བ་བསྐྱེད་མཛད་རིགས་ལ་བྱང་ཆུབ་

དག་གིས་བསྐྱེད་པར་བགྱི། །མ་བསྒྲལ་བ་རྣམས་བསྒྲལ་བར་བགྱི། །མ་གྲོལ་བ་རྣམས་གྲོལ་བར་

བགྱི། །དབུགས་མ་ཕྱིན་པ་དབུགས་དབྱུང་ཞིང༌། །སེམས་ཅན་མྱ་ངན་འདས་ལ་དགོད། །ཅེས་པ་

ལན་གསུམ་གྱིས་ཐུན་མོང་མ་ཡིན་པ་སྔགས་ཀྱི་སྡོམ་པ་བཟུང་བར་བྱའོ།།

དེ་ནས་སློབ་མའི་དཔྲལ་བར་ཟླ་བ་ལ་ཨཱུ། སྙིང་ཁར་སྒྲ་གཅན་ལ་ཨཱི། གཙུག་ཏོར་དུ་ཐིག་

ལེ་ལ་ཨཱཿ ལྟེ་བར་དུས་མེ་ལ་ལཱྀ། མགྲིན་པར་ཉི་མ་ལ་རཱྀ། གསང་བར་ཡེ་ཤེས་ཀྱི་འཁོར་ལོ་ལ་

ཨཱཿབཀོད་དེ། ཐབས་ཤེས་ཀྱི་སྐུ་གསུང་ཐུགས་རིགས་དྲུག་གི་ལྷ་མོའ་ིངོ་བོར་གྱུར་པ་རྣམས་ཀྱིས་

བསྲུང་བར་བསམ་མོ། །དེ་ནས་སློབ་མའི་སྙིང་ཁར་སྒྲ་གཅན་ལ་ཧཱུཾ་ནག་པོ། མགྲིན་པར་ཉི་མ་ལ་

ཨཱཿདམར་པོ། དཔྲལ་བར་ཟླ་བ་ལ་ཨོཾ་དཀར་པོ་བསམས་ལ། སློབ་དཔོན་གྱིས་ཡི་གེ་གསུམ་ངག་

ཏུ་བརྗོད་དེ། རྡོ་རྗེ་དང་བཅས་པའི་ལག་པའི་སོར་མོས་བླངས་པའི་དྲིའི་ཆུས་གནས་གསུམ་དུ་མས་

རིམ་གྱིས་རེག་པས་བྱིན་གྱིས་བརླབས་ཏེ། ཉེར་སྤྱོད་ལྔས་མཆོད་དོ།།

བཞི་པ་ནི། དེ་ནས་ཨཱ་དུམ་ཝཱ་ར་སོགས་འོ་མ་ཅན་གྱི་ཤིང་ལས་སྐྱེས་པའི་སོ་ཤིང་སོར་

བཅུ་གཉིས་པ། སྲོག་ཆགས་མེད་ཅིང་མ་གས་པའི་དྲང་པོ། པགས་པ་དང་ཤ ན་པ་མ་ཉམས་ཤིང་

རྨ་མེད་པ། དྲི་ཞིམ་པོའ་ིཆུས་བཀྲུས་ཤིང་མགོ་བོར་མེ་ཏོག་གི་ཕྲེང་བ་བཅིངས་ལ། དྲི་ལ་སོགས་

པས་མཆོད་ནས། ཨོཾ་ཨཱཿཧཱུཾ་ཧོཿཧཾ་ཀྵཿབཛྲ་ད་ན་ཏ་ཀཱཥྛ་ཙ་ཏུར་བི་མོ་ཀྵ་མུ་ཁ་བི་ཤ དྡྷ་སྭ་བྷཱ་ཝཾ་

ཀཱ་ཡ་ཝ་ཀྐ་ཅིཏྟཱ་ཛྙཱ་ན་མུ་ཁ་དཱ་ན་ཏཱ་དི་མ་ལཾ་བི་ཤོ་དྷ་ཡ། བི་ཤོ་དྷ་ཡ་སྭཧཱ། ཞེས་བརྗོད་དེ་སློབ་མ་

ཁ་ཤར་དུ་ཕྱོགས་པ་ལ་བྱིན་ལ། ཁྲུ་བཞི་པ། གྲུ་བཞི་པ། བ་བྱུང་ལྔས་བྱུགས་པའི་མཎྜལ་ལ། ཨོཾ་

ཨཱཿཧཱུཾ་ལན་བདུན་བརྗོད་ནས་དོར་བས་སོ་ཤིང་གི་མགོ་གང་དུ་ཕྱོགས་པ་དེ་དང་མཐུན་པའི་ལས་

རབ་འབྱམས་འགྲུབ་པར་ཤེས་པར་བྱའོ། །དེ་ནས་དྲི་ཞིམ་པོའ་ིཆུ་བདུད་རྩི་ལྔ་དང་བཅས་པ་ཁྱོར་

བ་གསུམ། ཨོཾ་ཧྲིཿསུ་བི་ཤ དྡྷ་དྷརྨ་སརྦ་པཱ་པ་ནི་ཙ་ཨ་སྱ་ཤོདྷ་ཡ་སརྦ་བི་ཀ་ལ་བཱ་ན་ཨ་པ་ན་ཡ་ཧཱུཾ། 

ཞེས་བརྗོད་དེ་བླུད་དོ། །དེ་ནས་ཀུ་ཤ་རྩེ་མོ་མ་ཉམས་པ་ཆེ་བ་བསངས་ཏེ། ཧཱུཾ་ལས་སྐྱེས་པ་ཧཱུཾ་དང་

ཡི་གེ་དྲུག་པ་བཟླས་པ་སྟན་གྱི་དོན་དང༌། ཆུང་བ་དེ་ལས་བྱུང་ཞིང་དེ་དང་ཡི་གེ་དྲུག་པ་བཟླས་པ་

སྔས་ཀྱི་དོན་དུ། སློབ་མའི་ལག་པ་གཉིས་ཐལ་མོ་སྦྱར་བའི་བར་དུ། ཨོཾ་བཛྲ་ཏཱིཀྵྣ་བཾ་ཞེས་བརྗོད་དེ་

སྦྱིན་པར་བྱའོ། །དེ་ནས་སློབ་མའི་ལུས་ཚད་དང་མཉམ་པའི་སྐུད་པ་དམར་པོ་སུམ་སྒྲིལ། བསང་

སྦྱངས་ཏེ་ཧཱུཾ་ལས་བྱུང་ཞིང༌། ཧཱུཾ་དང་ཡི་གེ་དྲུག་པ་ལན་བདུན་བཟླས་ཏེ། མདུད་པ་གསུམ་བྱས་པ། 

ཨོཾ་བུདྡྷ་མཻ་ཏྲི་རཀྵ་རཀྵ་རཀྵ་སརྦ་ན་སྭཱཧཱ། ཞེས་བརྗོད་པས་སློབ་མའི་དཔུང་པ་ལ་བཅིང་ངོ་། །དེ་

དག་གི་དགོས་པ་ནི་གཞན་དུ་བཤད་པ་དང་འདྲའོ།།

ལྔ་པ་ནི། སློབ་མའི་དཔྲལ་བར་ཨོཾ། མགྲིན་པར་ཨཱཿ སྙིང་ཁར་ཧཱུཾ། ལྟེ་བར་ཧོཿ གཙུག་ཏོར་

དུ་ཧཾ། གསང་བར་ཀྵཿབཀོད་དེ། ཨོཾ་ཨ་ཨཱ་ཨཾ་ཨཱཿབཛྲ་སཏྭ་མ་ཧཱ་སུ་ཁ་བཛྲ་ཀཱ་ལ་ཙ་ཀྲ་ཤི་ཥྱ་སྱ་

ཨབྷི་མུ་ཁོ་བྷ་ཝ་སན་ཏུ་ཥྚོ་བྷ་ཝ། བ་ར་དོ་བྷ་ཝ་ཀཱ་ཡ་ཝཱ་ཀ་ཙིཏྟ་ཨཱ་དྷིཥྛ་ནཾ་ཀུ་རུ་ཀུ་རུ་སྭཱཧཱ། ཞེས་

བརྗོད་པས་རྡོ་རྗེ་སེམས་དཔའ་བསྐུལ་བས་སློབ་མའི་སྐུ་གསུང་ཐུགས་བྱིན་གྱིས་བརླབས་ནས། 

མཆོག་སྩོལ་བར་བསམ་མོ།།

དྲུག་པ་ནི། དེ་ནས་མངལ་དུ་མངལ་ན་གནས་པའི་སྡུག་བསྔལ་བཙའ་བའི་དུས་དང་བྱིས་

པའི་དངོས་པོ་ལ་ཡང་སྡུག་བསྔལ་ཏེ། །གཞོན་ནུ་དང་ནི་ལང་ཚོ་དག་ལ་བུད་མེད་ནོར་དང་འབྱོར་

ཉམས་ཉོན་མོངས་སྡུག་བསྔལ་ཆེན་པོས་གང༌། །རྒན་པོ་ཉིད་ལ་འཆི་བའི་སྡུག་བསྔལ་སླར་ཡང་

འགྲོ་བ་དྲུག་ཏུ་འཇིགས་སྟེར་ངུ་འབོད་ལ་སོགས་ཏེ། །སྒྱུ་མས་རྨོངས་པར་བྱས་པའི་མཐའ་དག་

འགྲོ་བ་འདི་ནི་སྡུག་བསྔལ་དག་ལས་སྡུག་བསྔལ་འཛིན་པར་བྱེད། །འཁོར་བར་མི་ཉིད་དུ་ནི་འགྱུར་

བ་དག་ཀྱང་འགའ་ཞིག་ཏུ་སྟེ་ཆོས་ཀྱི་བློ་ནི་རེས་འགའ་ན། །དེ་བས་སངས་རྒྱས་ལ་ནི་རྗེས་ཆགས་

དགེ་བའི་དབང་གིས་འགྱུར་ཞིང་དང་པོའ་ིཐེག་པར་རབ་ཏུ་འཇུག །དེ་བས་དཔལ་ལྡན་རྡོ་རྗེ་ཐེག་པ་

བསྒོམ་པ་ལ་ནི་བློ་གྲོས་མ་ལུས་བརྒྱ་ལམ་དག་ན་འཇུག །དེ་ལས་སངས་རྒྱས་ཉིད་འདོད་མཆོག་

གི་བདེ་བའི་གོ་འཕང་དག་ལ་འཇུག་པ་ཨེ་མ་ཤིན་ཏུ་དཀའ། །ཞེས་པ་དང༌། འཇིག་རྟེན་དུ་ནི་ཀུན་

མཁྱེན་རྣམས། །ཨུ་དུམ་ཝཱ་རའི་མེ་ཏོག་བཞིན། །བརྒྱ་ལམ་ན་ནི་རེས་འགའ་ཞིག །འབྱུང་འགྱུར་

ཡང་ནི་མི་འབྱུང་ངོ༌། །གསང་སྔགས་སྤྱོད་པའི་ཚུལ་འབྱུང་བ། །དེ་བས་ཀྱང་ནི་དཀོན་པ་སྟེ། །གང་

གིས་སེམས་ཅན་མཉམ་མེད་དོན། །མྱ་ངན་མི་འདའ་འབྱེད་པར་ནུས། །བསྐལ་པ་བྱེ་བ་དུ་མ་

རུ། །སྔོན་དུ་སྡིག་པ་བྱས་པ་ཡང༌། །དཀྱིལ་འཁོར་འདི་འདྲ་མཐོང་མ་ཐག །དེ་དག་ཐམས་ཅད་ཟད་

འགྱུར་ན། །གྲགས་པ་མཐའ་ཡས་སྔགས་སྤྱོད་པའི། །ཚུལ་ལ་གནས་ན་སྨོས་ཅི་དགོས། །སྐྱོབ་

བའི་གསང་སྔགས་བཟླས་ན་ནི། །གོ་འཕང་བླ་ན་མེད་པར་འགྲུབ། །གང་གིས་སྤྱོད་པའི་མཆོག་

འདི་ལ། །བློ་གྲོས་ཤིན་ཏུ་མི་གཡོ་ན། །སྡུག་བསྔལ་ཐམས་ཅད་འབྱུང་བ་ཡི། །ངན་འགྲོ་དེ་ཡིས་

གཅོད་པར་འགྱུར། །བདག་ཉིད་ཆེན་པོ་ཁྱེད་རྣམས་ཀྱིས། །རྙེད་པ་མཉམ་མེད་དེ་རིང་རྙེད། །གང་

ཕྱིར་རྒྱལ་བ་སྲས་བཅས་པས། །བསྟན་པ་འདི་ལ་ཁྱེད་རྣམས་ཀུན། །ཡོངས་སུ་བཟུང་སྟེ་སྐྱེ་གཞིན་

པར། །བདག་ཉིད་ཆེན་པོ་ཁྱེད་གནས་ཏེ། །དེ་ཡིས་ཁྱེད་རྣམས་ཐེག་ཆེན་དུ། །སད་ནི་རབ་ཏུ་སྐྱེ་

བར་འགྱུར། །ཐེག་པ་ཆེན་པོ་ཆེར་འབྱུང་བའི། །ལམ་མཆོག་འདི་ནི་དཔལ་དང་ལྡན། །ཁྱེད་རྣམས་

དེར་ནི་དོར་བས་ན། །རང་བྱུང་སྐལ་བ་ཆེན་པོ་པ། །འཇིག་རྟེན་ཐམས་ཅད་མཁྱེན་པ་ཡི། །དེ་

བཞིན་གཤེགས་པ་རྣམས་སུ་འགྱུར། །ཞེས་པའི་དོན་བཤད་པས་སྤྲོ་བ་བསྐྱེད་དེ། ཡི་གེ་དྲུག་པ་

བཟླས་པའི་དོན་དུ་བྱིན་ལ། བླ་མའམ་དཀྱིལ་འཁོར་གྱི་ཕྱོགས་སུ་མགོ་བསྟན་ནས་ཉལ་ཏེ། ཐོ་

རངས་ནམ་གྱི་བཞི་ཆ་ལ་རྨི་ལམ་མཐོང་བ་གང་ཡིན་པ་དེ་ཁོ་བོ་ལ་ནང་པར་སྔ་དྲོ་སྨྲོས་ཤིག །ཅེས་

བསྒོས་ནས་སློབ་མ་རང་གི་གནས་སུ་བཏང་ངོ༌།།

བཞི་པ་ནི། དེ་ལྟར་རྫས་ལྔ་དཀྱིལ་འཁོར་གྱི་སྒོ་བཞི་ཕྱོགས་གང་དུ་འོང་བའི་ཆ་ཤེས་ནས་

ཕྱོགས་མ་འཆོལ་བར་བཀོད་པ་དེའི་ལྷོ་ཕྱོགས་སུ་སློབ་དཔོན་གྱིས། ཨོཾ་ཧོཿབཛྲ་ཀ་མ་ལ་ད་ལ་

གརྦེ་ཤ་ེ་བཛྲ་སུ་ཁ་མ་ཧཱ་ནི་དྲཱཾ་ཀ་རོ་མི་ཡ་ཐཱ་ཏ་ཐཱ་ག་ཏེ་ན་ཀྲི་ཏཱ་ཧཿཧཿསྭཱཧཱ། ཞེས་བཟླས་པས་མལ་

སྟན་ལྷག་པར་གནས་པར་བྱས་ཏེ། མགོ་ནུབ་ཏུ་དང༌། རྐང་པ་ཤར་དུ་ཕྱོགས་པས་མཚན་མ་བརྟག་

པའི་སླད་དུ་སློབ་དཔོན་ཉལ་བར་བྱའོ། །དེ་ལ་བསྒོམས་པའམ་རྨི་ལམ་གྱི་སྟོབས་ཀྱིས་མཚན་

མ་དགེ་བའམ་འབྲིང་མཐོང་བར་གྱུར་ན་ཐིག་གདབ་པ་ལ་འཇུག་པར་བྱ་ཞིང༌། མཚན་མ་ངན་པ་

སློབ་དཔོན་ནམ་སློབ་མས་རྨི་ལམ་སོགས་སུ་མཐོང་ན་དེའི་ཚེ་སློབ་དཔོན་གྱིས་མལ་སྟན་སྤངས་

ཏེ་དཀྱིལ་འཁོར་གྱི་ཤར་གྱི་སར་འདུག་ལ། བསྲུང་བའི་འཁོར་ལོ་བསྒོམ་པ་སོགས་མཚན་མ་ངན་

པ་བཟློག་པའི་རྣལ་འབྱོར་དང༌། བཟླས་པ་དང་གཏོར་མ་སོགས་བྱ་སྟེ། མཚན་མ་ཇི་ལྟ་བུ་དང༌། 

སེལ་བའི་ཐབས་དེ་དག་ཇི་ལྟར་བྱ་བ་རྒྱས་པར་རྒྱུད་འགྲེལ་ཉིད་ལས་ཤེས་པར་བྱ་ཞིང༌། འདིར་ཡི་

གེ་མངས་པར་འགྱུར་བས་མ་བྲིས་སོ། །དེ་ལྟར་ཡང་དང་ཡང་དུ་མལ་སྟན་ལ་ཉལ་ཅིང༌། ཇི་སྲིད་

དགེ་བའི་མཚན་མ་མཐོང་གི་བར་དུ་བརྟགས་ཏེ། དེ་ནས་མལ་སྟན་སྤངས་ཏེ་སླར་ཡང་མཁའ་འགྲོ་

མ་རྣམས་ལ་གཏོར་མ་སྦྱིན་པར་བྱའོ།།

ལྔ་པ་ནི། དེ་ནས་དཀྱིལ་འཁོར་གྱི་ས་གཞི་ལ་རྫས་ལྔ་སོ་སོར་བཀོད་པ་དག་བསྡུས་

ཏེ། ཡི་གེ་དྲུག་པ་བཟླ་ཞིང༌། དཀྱིལ་འཁོར་གྱི་ས་གཞི་ལ་དྲིའི་ཆུས་གཡས་སྐོར་དུ་གཏོར་1ནས། 

སྔར་ལྷག་གནས་བྱས་པའི་ཐིག་སྐུད་སློབ་དཔོན་རྡོ་རྗེ་དྲིལ་བུ་འཛིན་པས་གཙོ་བོའ་ིང་རྒྱལ་ལ་

གནས་ཏེ། དཀྱིལ་འཁོར་གྱི་ནུབ་ནས་ཁ་ཤར་དུ་ཕྱོགས་པའི་ཁུ་ཚུར་གཡོན་པས་ལྟེ་བའི་ཐད་དུ་

བཟུང་སྟེ། སློབ་མ་སྐད་ཅིག་གིས་རྡོ་རྗེ་ཤ གས་སུ་གྱུར་པར་བསམས་ལ་རྡོར་དྲིལ་འཛིན་པའི་ཁུ་

ཚུར་གཡོན་དུ་གཏད་ནས་ལྟེ་བའི་ཐད་དུ་དྲངས་ནས་འཛིན་པ་དང་མཉམ་དུ། ཨོཾ་ཨཱཿཧཱུཾ་ཀཱ་ཡ་ཝཱ་

ཀ་ཙིཏྟ་ཏཻ་ཀ་བྷཱུ་ཏཱཿསརྦ་དྷརྨཱ་ཨེ་ཀཱ་ཀཱ་རེ་ཎ་བཛྲ་སཏྭ་ཧཾ་བྷུ་མི་སཱུ་ཏྲ་ཡཱ་མི་ཧཱུཾ་ཨཱཿཕཊ། ཅེས་བརྗོད་

1  ཞོལ། ཤོག ༢༦ བ ༢ གཡས་སྐོར་དུ་བཏོར་ནས་

པར་བྱའོ། །དེ་ནས་དཔོན་སློབ་གཉིས་ཀའི་ལག་པ་ས་ལ་མཉམ་དུ་ཕབ་སྟེ། སློབ་དཔོན་གྱི་རྐང་པ་

གཡོན་པ་སྐྱིལ་ཀྲུང་ཕྱེད་པ་དང་གཡས་པ་ས་ལ་བཞག་ཅིང༌། སློབ་མའི་སྡོད་ལུགས་དེ་ལས་ལྡོག་

པས་ཤར་ནུབ་ཀྱི་ཚངས་ཐིག་གདབ་པར་བྱ་ཞིང༌། ཨོཾ་བཛྲ་སཱུ་ཏྲཻ་ཀཱ་ཀཱ་ར་སྭ་རུ་པེ་ཎ་ཛཿཛཿཛཿསརྦ་

དྷརྨ་ན་སཱུ་ཏྲ་ཡ་ཨོཾ་ཨཱཿཧཱུཾ་ཧོཿཧཾཀྵཿཕཊ། ཅེས་བཟླས་པར་བྱའོ། །དེ་ནས་སློབ་དཔོན་ནུབ་དང་ལྷོ་

ལས་ཕར་མི་འདའ་ཞིང༌། སློབ་མ་ཤར་དང་བྱང་ལས་ཚུར་མི་འདའ་བས་ཡོངས་འཇོམས་སྤངས་

ཏེ། ལྷོ་བྱང་གི་ཚངས་ཐིག་གདབ། དེ་ནས་སློབ་དཔོན་རླུང་ལ་ཉེ་བར་གནས་པས་ཟུར་ཐིག་དང་

པོ་དང༌། དེ་ནས་བདེན་བྲལ་དུ་གནས་པས་ཟུར་ཐིག་གཉིས་པ་དང། སློབ་དཔོན་ནུབ་ཏུ་གནས་

པས་ལྷོའ་ིརྩ་ཐིག་དང༌། དེར་གནས་པས་བྱང་གི་རྩ་ཐིག་དང༌། སློབ་དཔོན་ལྷོར་གནས་པས་ནུབ་

ཀྱི་རྩ་ཐིག་དང༌། ཡང་ལྷོར་གནས་པས་ཤར་གྱི་རྩ་ཐིག་གདབ་སྟེ། ཐིག་དེ་དག་དང་ལྷག་མ་གཞན་

ཐམས་ཅད་ལའང་དཔོན་སློབ་གཉིས་ཀྱི་སྡོད་ས་དང་འདུག་སྟངས་དང༌། སྔགས་བརྗོད་པ་སྔར་

ཇི་ལྟ་བ་བཞིན་དུ་བྱ་ཞིང༌། ཐིག་ཕྲན་ལྷག་མ་ཐམས་ཅད་འདེབས་པའི་ཕྱོགས་ཀྱི་གོ་རིམ་ཀྱང་ 

རྩ་ཐིག་བཞི་ཇི་ལྟ་བར་བྱའོ།།

ཐིག་རྣམས་ཇི་ལྟར་འདེབས་པ་ནི་ཁོ་བོས་ཐིག་གདབ་པའི་ཡི་གེ་ལོགས་སུ་བྲིས་ཟིན་པ་

ཉིད་ལས་ཤེས་པར་བྱ་ལ། ཕྱི་ནང་གི་སྐོར་ཐིག་རྣམས་བྱེད་པའི་ཚེ་དབུས་སུ་ཕུར་བུ་འདེབས་པའི་

སྔགས་ཀྱིས་བཏབ་པའམ་བཏབ་པར་མོས་པ་ལ་ཐིག་སྐུད་བཏགས་ཏེ་བྱའོ། །ཞེས་བླ་མ་ཁ་ཅིག་

འཆད་དོ། །དེ་ལྟར་ཐིག་ཐེབས་ནས་ལེགས་པར་བརྟགས་ཏེ། མི་དགོས་པའི་ཐིག་རྣམས་དབྱི་བ་

བྱས་ནས་དཀྱིལ་འཁོར་གྱི་དབུས་སུ་སོང་ནས། རང་ཉིད་རྡོ་རྗེ་ཤ གས་སུ་གསལ་བའི་མིག་གཉིས་

ཧཱི་ཧཱི་ལས་ཉི་མ་དང་ཟླ་བ་འོད་ཟེར་སེར་པོ་ཅན་དུ་གྱུར་པར་བསམས་ལ། ལག་པ་གཉིས་རྡོར་དྲིལ་

འཛིན་པའི་ཁུ་ཚུར་ཁ་གྱེན་དུ་བསྟན་ཏེ། དཀུ་གཉིས་སུ་བཞག་ཅིང་གཡས་བརྐྱང་བྱས་ཏེ། ཧཱི་ཧཱི་

ཞེས་བརྗོད་ཅིང་གཡས་གཡོན་དུ་འགྱིང་བ་རེ་བྱས་ལ། ཤར་སྒོ་གསུམ་གྱི་ཚངས་ཐིག་གི་གཡས་

གཡོན་གྱི་རྩ་ཐིག་གི་ཟུར་དང༌། རེག་པའི་ཐིག་རྣམས་དྲི་བཟང་གིས་དབྱི་ཞིང༌། དེ་ནས་རིམ་པ་

བཞིན་ལྷོ་བྱང་ནུབ་ཀྱི་སྒོ་གསུམ་གསུམ་ཡང་དེ་ལྟར་བྱས་ཏེ་དབྱིའོ། །དེ་ནས་བཏབ་ཟིན་པའི་ཐིག་

དེ་ཉིད་ལ། གནྡྷཾ་ལ་སོགས་པས་མཆོད་ཅིང༌། ཐིག་སྐུད་སྣོད་གཙང་མར་བཀོད་པ་ལ་ཡང་ལྷ་མོ་

བཅུ་གཉིས་ཀྱིས་མཆོད། ཡུམ་ལྔའི་མཚན་སྔགས་སྦྲེལ་བའི་མཐར་ན་མཿཞེས་ནང་མཆོད་དབུལ། 

གཏོར་མ་བསང་སྦྱངས་བྱིན་གྱིས་བརླབས་ནས། ཨོཾ་ལོ་ཙ་ནེ། པཎྜ་རཱ་མཱ་མ་ཀཱི་ཏཱ་རཱ། བཛྲ་དྷཱ་ཏྭཱི་

ཤྭ་རཱིས་པ་རི་ཝཱ་ར་བྷྱ་ཨི་དཾ་བ་ལིཾ་སོགས་ཀྱི་གཏོར་སྔགས་རྫོགས་པ་ལན་ཅིག་གིས་གཏོར་མ་

དབུལ། པད་སྐོར་དང་བཅས་ཏེ་ཨོཾ་ཨཱཿཧཱུཾ་བཛྲ་མུཿཐིག་སྐུད་ཀྱི་ཡེ་ཤེས་པ་རང་བཞིན་གྱི་གནས་སུ་

གཤེགས་པར་གྱུར། ཞེས་གཤེགས་སུ་གསོལ་ནས་ཐིག་སྐུད་མི་འགོམ་པའི་སར་བཞག་གོ།

དྲུག་པ་ནི། བླ་མ་དག་སློབ་དཔོན་རང་ཉིད་ཆས་གོས་དང༌། རུས་རྒྱན་དང་བཅས་ནས་

དྲིའི་ཐིག་ལེ་འགོད་ཅིང༌། སློབ་མ་གཞན་གྱིས་ཚོམ་བུ་འགོད་པའི་ཕྱག་ལེན་ཡོད་མོད་ཀྱི་ངེས་

གཟུང་དུ་མི་དགོས་སོ། །དེ་ལ་གཙོ་བོ་ཡབ་ཡུམ་རྡོར་སེམས་ཡབ་ཡུམ་མི་བསྐྱོད་པ་ཡབ་ཡུམ་གྱི་

མཚན་སྔགས་མཆོད་ཕྲེང་དུ་བཤད་པ་དག་བརྗོད་ནས། གཙོ་བོའ་ིགནས་སུ་དྲིའི་ཐིག་ལེ་གྲུ་བཞི་

པ་བྱ། དེ་བཞིན་དུ་ལྷ་རང་རང་གི་མཚན་སྔགས་བརྗོད་ཅིང༌། ཇི་ལྟར་བསྐྱེད་པའི་རིམ་པ་ལྟར་ལྷ་

དེ་དང་དེའི་གནས་སུ་དྲིའི་ཐིག་ལེ་བྱེད་པ་ལ། བདེར་གཤེགས་འཕར་མའི་ཕྱོགས་བཞིའི་དེ་བཞིན་

གཤེགས་པ་བཞིའི་གནས་སུ་གྲུ་བཞི་དང༌། གཞན་ཐམས་ཅད་དུ་ཟླུམ་པོ་བྱའོ། །དེ་ལྟར་དྲིའི་

ཐིག་ལེ་བཀོད་པའི་གནས་སུ་དྲི་བཟང་གིས་སྦགས་པའི་མེ་ཏོག་གི་ཚོམ་བུ་ཡང་གོ་རིམ་དེ་ཇི་ལྟ་ 

བ་བཞིན་དུ་དགོད་པར་བྱའོ།།

བོད་ཀྱི་བླ་མ་དག་གི་ཕྱག་ལེན་ལ། སྔོན་དུ་གཞལ་ཡས་ཁང་བསྐྱེད་ནས། དེ་ནས་ལྷ་རེ་

རེ་ནས་དྲིའི་ཐིག་ལེ་དང་ཚོམ་བུ་དགོད་པ་དང་དུས་མཉམ་དུ་བསྐྱེད་ནས་ཚོམ་བུ་བཀོད་ཚར་བ་

དང་ལྷ་བསྐྱེད་ཚར་བ་དུས་མཉམ་དུ་བྱེད་མོད་ཀྱི། བདག་གི་རྗེ་ཐམས་ཅད་མཁྱེན་པ་ནི་དེ་འདྲ་མི་

འཐད་པར་བཞེད་དེ། རྒྱུ་མཚན་ལོགས་སུ་ཤེས་པར་བྱའོ། །དེ་ལྟར་ཚོམ་བུ་བཀོད་ཟིན་པའི་མཐར་

སྟ་གོན་གྱི་མཆོད་པ་གྲུ་བཞིར་བཤམས་པའི་ཕྱག་ལེན་བྱེད་ཀྱང༌། རྡུལ་ཚོན་གྱི་དཀྱིལ་འཁོར་གྱི་

མཐར་འགོད་པ་དང་མི་མཐུན་པ་དགོས་པའི་ཤེས་བྱེད་ཅི་ཡང་མེད་པས་དེ་ལྟར་བྱས་པས་ཆོག་

གོ་ཞེས་གསུང་ངོ་། །དེ་ནས་སློབ་དཔོན་ཤར་སྒོ་ལ་ཕྱོགས་པས་འཁོད་དེ། ཡི་གེ་དྲུག་པ་དང་ནང་

མཆོད་ཀྱིས་དཀྱིལ་འཁོར་བསང་སྦྱངས་ནས། དངོས་པོ་མེད་པ་སྒོམ་པ་མེད། །ཅེས་པ་ནས། འོད་

ཟེར་འབར་བས་བསྐོར་བར་གྱུར། །ཞེས་བའི་བར་སྒྲུབ་ཐབས་ཇི་ལྟ་བ་བཞིན་གྱི་རྟེན་བསྐྱེད་ལ། 

གཞལ་ཡས་ཁང་གི་དབུས་སུ་ཞེས་པ་ནས། དེའི་ཕྱིར་འདོད་མ་རྣམས་སེར་མོ་གྲི་གུག་དང་ཐོད་

པ་འཛིན་པ་རྣམས་འཁོད་པར་གྱུར། ཞེས་པའི་བར་བུམ་པ་ལྷག་གནས་ཀྱི་སྐབས་ཇི་ལྟ་བ་བཞིན་

བྱས་ལ། ཡང་ན་བླ་མ་དག་གི་ཕྱག་ལེན་ལྟར་ས་བོན་དང་ཕྱག་མཚན་མེད་པར་དཀྲོང་བསྐྱེད་ཙམ་

བྱེད་པའང་རུང་ལ། སཱ་དྷུ་པཱུ་ཏྲས་དྲིའི་ཐིག་ལེའི་སྟེང་དུ་དམ་ཚིག་པ་མི་བསྐྱེད་པར་ཡེ་ཤེས་པའི་

དཀྱིལ་འཁོར་སྤྱན་དྲངས་ནས་མཆོད་དེ་གསོལ་བ་འདེབས་པ་ཙམ་བྱེད་པ་དང༌། དུས་ཞབས་པས། 

ཚོམ་བུ་ཉེར་ལྔ་བྱས་པའི་སྟེང་དུ་རང་གི་སྙིང་ཁ་ནས་དཀྱིལ་འཁོར་སྤྲོས་ཏེ་འགོད་པར་བཤད་དོ།།

དེ་ནས་རང་ཉིད་དུས་ཀྱི་འཁོར་ལོར་གསལ་བའི་ཞེས་སོགས་བུམ་པ་ལྷག་གནས་ཀྱི་

སྐབས་དང་འདྲ་བར་སྦྱར་ནས། འོད་ཟེར་གྱི་ལྕགས་ཀྱུ་འཕྲོས་པས་བསྒོམས་པའི་དཀྱིལ་འཁོར་

ནམ་མཁར་བཏེག་པ་སྤྱན་དྲངས། བཛྲ་བྷཻ་ར་ཝ་ཨཱ་ཀརྵ་ཡ་ཛཿ ཞེས་པ་ནས། ཉི་ཟླ་དམ་ཚིག་པ་ལ་

ཉི་ཟླ་ཡེ་ཤེས་པ་རོ་མཉམ། ཞེས་པའི་བར་དང༌། རང་གི་སྙིང་ཁའི་ཧཱུཾ་གི་འོད་ཟེར་གྱིས་དབང་གི་

ལྷ་ཞེས་པ་ནས། གཙུག་ཏོར་ལ་ཧ། ཞེས་པའི་བར་ཐམས་ཅད་ཀྱང་བུམ་པ་ལྷག་གནས་ཀྱི་སྐབས་

ལྟར་རོ། །དེ་ནས་མཆོད་པ་བསང་སྦྱངས་བྱིན་གྱིས་བརླབས་ནས་ན་མཿའི་མཆོད་པའི་བར་མཆོད་

ཕྲེང་ལྟར་རྒྱས་པར་འབུལ་བ་ཕྱག་ལེན་ནོ།།

དེ་ནས་བཟླས་པ་ཅུང་ཟད་རེ་བྱེད་པའམ་མ་བྱས་ཀྱང་རུང་ལ། དེ་ནས་གཏོར་མ་བསང་

སྦྱང་བྱིན་གྱིས་བརླབས་ཏེ། ཨོཾ་ཨཱཿཧཱུཾ་ཧོཿ ་ཤྲཱི་ཀཱ་ལ་ཙཀྲ་མཎྜལ་ས་པ་རི་ཝཱ་ར་བྷྱཿཨི་དཾ་བ་ལིཾ་

སོགས་གཏོར་སྔགས་རྫོགས་པས་དཀྱིལ་འཁོར་པ་ལ་གཏོར་མ་དབུལ། ཨོཾ་ཨཱཿནས། ས་པ་ར་

ཝཱ་ར་བྷྱཿན་མཿཞེས་ནང་མཆོད་ཀྱང་ཕུལ་ནས། ལག་པ་གཡས་རྡོ་རྗེ་དང་བཅས་པའི་སྤོས་ཐོགས་

ཤིང༌། གཡོན་དྲིལ་བུ་འཛིན་པས་པུས་མོ་བཙུགས་ཏེ། བདག་ཉིད་ཀྱི་ལྕེ་ཧཱུཾ་ལས་སྐྱེས་པའི་རྡོ་རྗེ་རྩེ་

གཅིག་པ་ཧཱུཾ་གིས་མཚན་པར་གྱུར། བཅོམ་ལྡན་དུས་ཀྱི་འཁོར་ལོ་མཆོག །རིག་པའི་རྒྱལ་པོ་ཕྱག་

འཚལ་ལོ། །མགོན་པོ་ཐུགས་རྗེའི་བདག་ཉིད་ཅན། །དཀྱིལ་འཁོར་དག་ནི་འབྲི་བར་འཚལ། །སློབ་

མ་རྣམས་ལ་བརྩེ་ཕྱིར་དང༌། །ཁྱེད་རྣམས་ལ་ནི་མཆོད་ཕྱིར་ཡང༌། །དེ་ལ་བདག་གུས་བཅོམ་ལྡན་

འདས། །བཀའ་དྲིན་དག་ནི་མཛད་པར་འོས། །བདག་ལ་དགོངས་མཛོད་སངས་རྒྱས་ནི། །འགྲོ་

བའི་འཁོར་ལོ་བྱ་དོན་སྩོལ། །བྱང་ཆུབ་སེམས་དཔའ་འབྲས་གནས་དང༌། །གང་གཞན་སྔགས་

ཀྱི་ལྷ་རྣམས་དང༌། །ལྷ་དང་འཇིག་རྟེན་སྐྱོང་རྣམས་དང༌། །འབྱུང་པོ་བྱང་ཆུབ་བསྟན་གནས་

དང༌། །སེམས་ཅན་བསྟན་ལ་མངོན་དགའ་དང༌། །གང་སུ་རྡོ་རྗེའི་སྤྱན་མངའ་རྣམས། །བདག་ནི་

རྡོ་རྗེ་ཆེ་གེ་མོ། །དུས་འཁོར་འབྱུང་བའི་དཀྱིལ་འཁོར་ནི། །ཉེར་མཁོ་ཇི་ལྟར་ནུས་པ་ལས། །འགྲོ་

བ་སྦྱང་སླད་བྲི་བར་བགྱི། །དེ་ཕྱིར་སློབ་མར་བཅས་བདག་ལ། །རྗེས་སུ་བརྩེ་བར་ཉེར་བཟུང་

ནས། །དཀྱིལ་འཁོར་དང་བཅས་ཐམས་ཅད་ནི། །ཉེ་བར་གནས་པར་མཛད་པར་འོས། །ཞེས་ལན་

གསུམ་གསོལ་བ་བཏབ་པས་རིག་པ་འཛིན་པ་ཅི་དགའ་བར་བྱོས་ཤིག །ཅེས་གནང་བ་བྱིན་པར་

གྱུར། སྔར་གྱི་ཕྱག་རྒྱ་དང་བཅས་ཏེ། ཧཱུཾ་བཛྲ་ཨུ་ཏིཥྛ། སྟ་གོན་གྱི་དཀྱིལ་འཁོར་སྟེང་གི་ནམ་མཁའ་

ལ་བཞུགས་པར་གྱུར། དེ་ལྟར་ན་ལྷག་པར་གནས་པའི་ཆོ་ག་མ་ལུས་པར་བརྗོད་ཟིན་ཏོ།། །།

གསུམ་པ་དངོས་གཞིའི་ཆོ་ག་ལ་གསུམ། ཡེ་ཐིག་གདབ་ཅིང་ཚོན་དགྱེ་བ། བུམ་པ་དགོད་

ཅིང་དཀྱིལ་འཁོར་བརྒྱན་པ། བསྒྲུབས་ཤིང་དཀྱིལ་འཁོར་མཆོད་ནས་དབང་བསྐུར་བའོ། །དང་པོ་

ལ་གཉིས། ཡེ་ཐིག་གདབ་པ་དང༌ཚོན་དགྱེ་བའོ། །དང་པོ་ནི། དེ་ལྟར་ལྷག་གནས་བྱས་པའི་ཕྱི་དེ་

ཉིན་སྔ་དྲོ་རང་ཉིད་གཙོ་བོ་རྐྱང་པ་ཙམ་གྱི་རྣལ་འབྱོར་བསྒོམས་ནས། སྟ་གོན་གྱི་ཚོམ་བུ་རྣམས་

མཐའ་ནས་རིམ་པ་བཞིན་བསྡུས་ཤིང་དཀྱིལ་འཁོར་གྱི་ས་གཞིའི་མཐའ་ལ་བྱི་དོར་བྱས་དྲི་བཟང་

གིས་བྱུག །རྡོར་དྲིལ་འཛིན་པའི་སློབ་དཔོན་དཀྱིལ་འཁོར་གྱི་ནུབ་དང༌། སློབ་མ་ཤར་དུ་འགྲེང་

བས། ནམ་མཁའ་ལ་བཞུགས་པའི་དཀྱིལ་འཁོར་མངོན་སུམ་དུ་གསལ་བར་གྱུར་པར་བསྒོམས་

ཏེ། ལྷ་མོ་བཅུ་གཉིས་ཀྱིས་མཆོད། ཐིག་སྐུད་གཙང་ཞིང་ཚད་སྔར་དང་མཚུངས་པ་ཁ་ལེགས་

པར་བསྒྱུར་བའི་ལྗང་ནག་དམར་དཀར་སེར་བ་རྣམས་སློབ་དཔོན་གྱི་ལག་པ་གཡོན་པའི་མཛུབ་

མོའ་ིརྩ་བ་ནས་རྩེ་མོའ་ིབར་ལ་རིམ་པ་བཞིན་བཀོད་ནས་ལྟེ་བའི་ཐད་དུ་བཟུང་སྟེ། སློབ་མ་རྣམས་

རྡོ་རྗེ་ཤ གས་སུ་གསལ་བར་གྱུར་པའི་ལག་པ་གཡོན་དུ་སྔར་གྱི་སྔགས་བརྗོད་ཅིང༌། བཏད་ནས་

བརྐྱངས་ཏེ་སློབ་མ་རྣམས་ཀྱིའང་ལྟེ་བའི་ཐད་དུ་བཟུང་ནས། ཐིག་སྐུད་ཡི་གེ་དྲུག་པ་དང་ནང་

མཆོད་ཀྱིས་བསང་སྦྱངས། སྟོང་པའི་ངང་ལས་ཐིག་སྐུད་ལྗང་ཀུ་ཨཱཾ་ལས་རྡོ་རྗེ་དབྱིངས་ཀྱི་དབང་

ཕྱུག་མ་ནག་པོ། ཨཱི་ལས་སྒྲོལ་མ། དམར་པོ་རཱཾ་ལས་གོས་དཀར་མོ། དཀར་པོ་ཨཱུཾ་ལས་མཱ་མ་ཀཱི། 

སེར་པོ་ལཱྀཾ་ལས་སྤྱན་མའི་ངོ་བོར་གྱུར། ནམ་མཁར་བཞུགས་སུ་གསོལ་བའི་ཡུམ་ལྔའི་ཐུགས་ཀར་

ཨཱིཾ་ཨཱྀཾ་རཱཾ་ཨཱུཾ་ལཱྀཾ་རྣམས་ལས་གྲུབ་པའི་ཡེ་ཤེས་ཀྱི་ཐིག་སྐུད་འོད་ཟེར་ལྔའི་རང་བཞིན་ཅན་རྣམས་

གནས་པར་གྱུར། རང་ཉིད་དུས་ཀྱི་འཁོར་ལོར་གསལ་བའི། ཞེས་སོགས་སྔར་ཐིག་སྐུད་ལྷག་

གནས་ཀྱི་སྐབས་བཞིན་དུ་སྦྱར་ཏེ། འོད་ཟེར་གྱི་ལྕགས་ཀྱུ་འཕྲོས་པས་ཡེ་ཤེས་ཀྱི་ཐིག་རང་རང་

གི་མདོག་ཅན་གྱི་ས་བོན་གྱི་ཡི་གེའི་གཟུགས་ཡུམ་ལྔའི་ཐུགས་ཀ་ནས་བཏང་བ་རྣམས་ལག་པའི་

རྗེ། སྐུའི་རྟ་བབས་ཀྱི་རྩིག་མ་དང་པོའ་ིལྷ་གནས་དབུས་མ་ལ་ཤར་དུ་ཆོས་འཁོར་ནག་པོ། གཡས་

གཡོན་དུ་རི་དྭགས་ཕོ་མོ་སོགས་ཀྱང་མངོན་རྟོགས་ལྟར་བྲི་ཞིང༌། རྟ་བབས་ཀྱི་སྣམ་བུ་ལས་འཕྱང་

བའི་དྲིལ་བུ་དང་མེ་ལོང་དང་བ་དན་རྣམས་དཀར་པོའ།ོ །སྐུའི་ཁ་ཁྱེར་གྱི་སྟེང་རྟ་བབས་ཀྱི་ཀ་བའི་

འོག་གི་འབྱུང་བའི་དཀྱིལ་འཁོར་རྣམས་དང༌། སྐུའི་རྟ་བབས་ཀྱི་བུམ་པའི་ཕྱིར་ཤར་དུ་སྟེང་དང༌། 

ནུབ་ཏུ་འོག་གི་ཤིང་རྟ་དང་། སྒོ་བཞིའི་ཤིང་རྟ་དང༌། མེ་རླུང་མཚམས་ཀྱི་དུར་ཁྲོད་ཀྱི་ཕྱོགས་

མཚམས་ཀྱི་འཁོར་ལོ་རྣམས་སོར་ཕྱེད་བཅུ་གཉིས་ཀྱི་ཚད་དོ།།

སའི་ཁོར་ཡུག་སེར་པོ་ལ་དབང་ལྡན་དུ་ཟླ་བ་ཉ་བ་འཆར་བ་དཀར་པོ་དང༌། བདེན་བྲལ་

དུ་ཉི་མ་དམར་པོ་ནུབ་བཞིན་པ། ཆུའི་ཁོར་ཡུག་དཀར་པོ། མེའི་ཁོར་ཡུག་དམར་པོ། རླུང་གི་ཁོར་

ཡུག་ནག་པོ། ནམ་མཁའི་ཁོར་ཡུག་ལྗང་ཀུ་དེའི་གཡས་གཡོན་དུ་ཆ་ཕྲན་གསུམ་གསུམ་དོར་བའི་

དབུས་ཀྱི་ཆ་ཕྲན་དྲུག་ལ་རྡོ་རྗེའི་ཕྲེང་བ། དེའི་ཕྱིར་འོད་ཟེར་ཕྲེང་བ་ཁ་དོག་ལྔ་དང་ལྡན་པའོ། །སྐུའི་

མདའ་ཡབ་དང་སའི་ཁོར་ཡུག་གི་བར་གྱི་ས་གཞི་ལ་པདྨ་བུམ་སོགས་མཆོད་རྫས་སྣ་ཚོགས་པ་

མཛེས་པ་དག་དགོད་པར་བྱའོ། །དེའི་ཚེ་རྡུལ་ཚོན་རླུང་གིས་ཁྱེར་ན་བླ་མ་ལ་འཇིགས་པ་འབྱུང་

ཞིང་རྒྱལ་པོ་འཇིག་གོ །གཞན་ཡང་རེ་ཁཱ་སྦོམས་པས་ནད་འབྱུང༌། ངན་པས་ལོངས་སྤྱོད་ཉམས། 

ཆད་པས་འཆི། འཁྱོག་པོས་རྒྱལ་པོ་དང་བཅས་པའི་གྲོང་ཁྱེར་བསྐྱོད། མཚན་མ་དང་ཉི་ཟླའི་གདན་

ཆད་ན་དངོས་གྲུབ་མེད། རྡུལ་ཚོན་འདྲེས་ན་རིགས་བརྒྱུད་ཆད་པར་གསུངས་པས་བག་དང་ལྡན་

པས་དགྱེ་བར་བྱ་ཞིང༌། མཚན་མ་ངན་ན་མལ་སྟན་ལྷག་གནས་ཀྱི་སྐབས་སུ་གསུངས་པའི་ཐབས་

ཀྱིས་བཟློག་པར་བྱའོ། །དེ་ལ་རང་རང་གི་དཀྱིལ་འཁོར་གྱི་དྲུག་ཅུ་རྩ་བརྒྱད་ལྷག་པའི་བདུན་

བརྒྱའི་ཆ་ཤས་ལ་ནས་སུ་བྱས་པའི་རང་རང་གི་དཀྱིལ་འཁོར་ལ་ནག་པོ་ནས་ཀྱི་རྐང་པ་གཅིག་གི་

དཔངས། དམར་པོ་གཉིས། དཀར་པོ་གསུམ། སེར་པོ་བཞི། སེར་པོའ་ིསུམ་འགྱུར་རྩིག་པ། རེ་

ཁཱ་གཞན་རྣམས་ཉིས་འགྱུར་པདྨའི་གདན་གྱི་སྣམ་བུ་དང༌། ཉི་ཟླ་དང༌། པདྨའི་རེ་ཁཱ་རྣམས་ཉིས་

འགྱུར། དོ་ཤལ་ཕྱེད་པའི་མཐའི་ས་སྟོང་དང་ས་ཆུ་མེ་རླུང་དང་རྡོ་རྗེ་ཕྲེང་བའི་གཞི་རྣམས་ནས་

གཅིག །རྡོ་རྗེ་འཕྲེང་བའི་ཟླུམ་སྐོར་གཉིས་ལ་སྐུའི་དཀྱིལ་འཁོར་གྱི་རྭ་བའི་ཚད། དེ་ནི་ཁམས་ཀྱི་

ཡོན་ཏན་གྱི་དབྱེ་བས་རྡུལ་ཚོན་གྱི་དཔངས་ཡིན་ལ། རྡུལ་མུན་སྙིང་སྟོབས་ཀྱི་ཡོན་ཏན་གསུམ་ཆ་

མཉམ་པའི་རྣམ་དག་གི་དབང་དུ་བྱས་ན་རྩིག་པ་མ་གཏོགས་པ་ཐམས་ཅད་དཔངས་ཚད་མཉམ་ལ། 

རྩིག་པ་ནི་དེའི་སུམ་འགྱུར་དུ་གསུངས་སོ།།

གཉིས་པ་ནི། ལྷའི་ས་བོན་དང༌། དེ་གྱུར་པའི་ཕྱག་མཚན་ཕྲ་མོ་དང༌། དེ་གྱུར་པའི་ལྷའི་

གཟུགས་རགས་པ་གསུམ་ལས། རགས་པ་ནི་གསང་བའི་རྒྱུད་འདིར་འཇིག་རྟེན་གྱི་སྨོད་པ་སྤང་

བའི་དོན་དུ་མི་བྲི་བར་རྒྱུད་འགྲེལ་ལས་གསུངས་སོ། །ས་བོན་ནི་མངོན་རྟོགས་སུ་ལྷ་བསྐྱེད་པའི་

ས་བོན་བཤད་པ་དེ་དང་དེ་ལྷ་སོ་སོའ་ིསྐུ་མདོག་དང་མཐུན་པར་བྲི་བ་ཡིན་ལ། ཕྱག་མཚན་ཡང་

ཕལ་ཆེར་དེ་ལྟར་བྲི་བར་བྱ་ཞིང༌། འོན་ཀྱང་རྒྱུད་འགྲེལ་དུ། སྒྲོལ་མ་དང་མཱ་མ་ཀཱི་ལ་ཨུཏྤལ་ནག་

དཀར་དང༌། ཐུགས་ཀྱི་ལྷོ་སྒོར་དབྱུག་པ། ནུབ་སྒོར་ཐོ་བ་བྲི་བར་གསུངས་ཤིང༌། རྡོ་རྗེ་མ་སོགས་

ལའང་གདམ་ང་གཞན་གསུངས་སོ། །ཐུགས་ཀྱི་ཤར་ནུབ་ཀྱི་ཁྲོ་བོའ་ིམཚན་མའི་ཕྱི་རོལ་ཏུ་བུམ་

པ་ལྗང་ཀུ་དང༌། སྔོན་པོ་དང༌། སྐུའི་རྟ་བབས་ཀྱི་ཀ་བའི་འོག་གི་ཀླུའི་མཚན་མ་རྣམས་ཀྱི་ཤར་

གྱི་གཡས་ཀྱི་གཡས་དང༌། ནུབ་ཀྱི་གཡོན་གྱི་གཡོན་དུ་བུམ་པ་ལྗང་ཀུ་དང་སྔོན་པོ། ཤར་གྱི་རྟ་

བབས་ཀྱི་ཕྱིར་མཁའ་ལྡིང་དང༌། ནུབ་ཀྱི་རྟ་བབས་ཀྱི་ཕྱིར་སེང་གེས་དྲངས་པའི་ཤིང་རྟའི་སྟེང་དུ་

རིམ་པ་བཞིན་རྡོ་རྗེ་ལྗང་ཀུ་དང་རྩེ་གསུམ་སྔོན་པོ། དུར་ཁྲོད་ཀྱི་ཤར་ནུབ་ཀྱི་འཁོར་ལོའ་ིཕྱི་རིམ་

དུ་སྟེང་འོག་གི་འཁོར་ལོ་བྲིས་པ་ལ་གྲི་གུག་ལྗང་ཀུ་དང་སྔོན་པོ་རྣམས་དགོད་པར་བྱ་སྟེ། ལྷག་མ་

དག་གི་དགོད་པའི་གནས་ཀྱང་སྒྲུབ་ཐབས་བཞིན་ནོ།།

གསུམ་པ་ནི། སྐུའི་རྩིག་པ་ཡན་ཆད་ལ་རྒྱལ་བས་གསལ་བར་མ་གསུངས་པའི་ཚོན་གྱི་

མཚན་མ་མཛེས་པའི་དོན་དུ་བྲིས་པ་ཐམས་ཅད་བདུད་ཀྱི་མཚན་མར་འགྱུར་བར་གསུངས་པས་

པ་ཊ་དང་མེ་ཏོག་སོགས་ལྷག་པོ་མི་བྱ་ལ། སྐུའི་མདའ་ཡབ་ཐལ་བའི་ས་གཞི་ལ་ཇི་ལྟར་མཛེས་

པའི་པདྨ་བུམ་སོགས་སྣ་ཚོགས་བྲི་བར་གསུངས་པ་ལྟར་བྱའོ། །དེ་ནས་ཧཱུཾ་དང་ཡི་གེ་དྲུག་པ་

བཟླས་ཤིང་དྲི་བཟང་གི་ཆུས་དཀྱིལ་འཁོར་གྱི་མཐའ་སྐོར་རྣམས་བྱུག །ཚོན་ལྷག་མ་རྣམས་ལ་ལྷ་

མོ་བཅུ་གཉིས་ཀྱིས་མཆོད་ནས། ཨོཾ་ཨཱཿཧཱུཾ་བཛྲ་མུཿཚོན་གྱི་ཡེ་ཤེས་པ་ནམ་མཁར་བཞུགས་པའི་

དེ་བཞིན་གཤེགས་པ་ལྔའི་ཐུགས་ཀར་གཤེགས་པར་གྱུར། ཞེས་གཤེགས་སུ་གསོལ་ནས། ཚོན་

ལྷག་མ་གནས་ཇི་ལྟ་བར་བཞག་པར་བྱའོ། །གཉིས་པ་བུམ་པ་དགོད་ཅིང་དཀྱིལ་འཁོར་བརྒྱན་པ་

ནི། བརྟུལ་ཞུགས་ཉེར་ལྔ་དང་ལྡན་ཞིང་རྩ་ལྟུང་བཅུ་བཞི་དང་བྲལ་བ། རང་གིས་མངོན་པར་དབང་

བསྐུར་ཞིང་རྗེས་སུ་གནང་བ་བྱིན་པ། ལག་ན་རྡོ་རྗེ་དྲིལ་བུ་ཐོགས་པའི་སློབ་དཔོན་བཞི་སྒོ་བཞིར་

དགོད། ཡང་བརྟུལ་ཞུགས་ཉེར་ལྔ་དང་ལྡན་ཞིང་རྩ་ལྟུང་དང་བྲལ་བའི་བུམ་འཛིན་གྱི་རྣལ་འབྱོར་མ་

བཞི་མཚམས་བཞིར་དགོད། ལས་ཐམས་ཅད་ལ་མཁས་ཤིང་དེ་ཉིད་བཅུ་ཤེས་པའི་སློབ་མ་ཞིག་

སྦྱིན་སྲེག་ལ་སོགས་པའི་ལས་ཀྱི་རྡོ་རྗེ་ཅན་དུ་བྱ། དེ་དག་རང་གིས་དབང་བསྐུར་བ་མེད་ནའང་

རང་གིས་སྤྱི་དང་ཁྱད་པར་གྱི་སྡོམ་པ་བཟུང་བ་དང༌། སློབ་མ་ལྷག་གནས་ཙམ་བྱས་པ་དགོས་

སོ། །ལས་ཀྱི་རྡོ་རྗེ་དེ་ལྟ་བུ་མེད་ན་སློབ་དཔོན་རང་གིས་སྦྱིན་སྲེག་ལ་སོགས་པ་བྱའོ།།

དེ་ནས་སྔར་ལྷག་གནས་བྱས་པའི་བུམ་པ་གནས་དབེན་པར་བཀོད་པ་རྣམས་སྤོས་དང་

རོལ་མོས་སྣ་དྲངས་ནས་སྤྱན་དྲངས་ཏེ། ཕྱོགས་ཀྱི་བུམ་པ་བཞི་སྒོ་བཞིའི་ཐད་ཀྱི་དཀྱིལ་འཁོར་གྱི་

མཐའ་དང༌། ཤར་གྱི་བུམ་པའི་ཕྱི་རོལ་ཏུ་རྒྱལ་བའི་བུམ་པ་དང༌། དེའི་སྟེང་དུ་རྣམ་རྒྱལ་ཆེན་པོ་

དུང་དང༌། ནུབ་ཀྱི་བུམ་པའི་ཕྱི་རོལ་ཏུ་རྣམ་རྒྱལ་དང༌། བུམ་པ་བཅུ་ཡོད་ན་མཚམས་ཀྱི་བཞི་ཡང་

མཚམས་བཞིར་དགོད་པར་བྱ་ལ། ཕྱོགས་བཞིར་མདོ་བཞི་ཀློག་པ་དག་བཞག་ཅིང༌། གཞན་ཡང་ག་

བུར་དང་ཨ་ཀ་རུ་ལ་སོགས་པའི་སྤོས་སྣ་ཚོགས་པ་དང༌། གོས་དང༌། རྒྱལ་མཚན་དང༌། བ་དན་དང༌། 

རྔ་ཡབ་དང༌། གདུགས་དང༌། བླ་བྲེ་དང༌། དོ་ཤལ་ལ་སོགས་པའི་མཆོད་པའི་ཡོ་བྱད་ཐམས་ཅད་གཙོ་

བོའ་ིསྔགས་དང༌། ཨོཾ་བཛྲ་སྥ་ར་ཎ་ཁཾ། ཞེས་བརྗོད་ཅིང་རིམ་པ་བཞིན་དགྲམ། དཀྱིལ་འཁོར་གྱི་ཟུར་

བཞིར་ཤེལ་གྱི་བུམ་པ་སྐུད་པ་དཀར་པོས་དཀྲིས་པའི་གང་བུམ་ཡང་བཞག་པར་བྱའོ།།

གསུམ་པ་སྒྲུབ་ཅིང་མཆོད་ནས་དབང་བསྐུར་བ་ལ་གསུམ། དཀྱིལ་འཁོར་རབ་ཏུ་

གནས་པ། དཀྱིལ་འཁོར་མཆོད་པ། དབང་བསྐུར་བའི་ཆོ་གའོ། །དང་པོ་ནི། རྒྱུད་སྡེ་གཞན་ནས་

བདག་མདུན་ཐ་མི་དད་དུ་སྒྲུབ་པའི་ཚུལ་གསུངས་པ་མང་ལ། འདིར་འགྲེལ་པར་དཀྱིལ་འཁོར་

རབ་ཏུ་གནས་པ་ཇི་ལྟར་བྱ་བ་རྒྱས་པར་མ་གསུངས་ཀྱང༌། བདག་མདུན་ཐ་དད་དུ་སྒྲུབ་པའི་

ལུགས་སུ་གསལ་བར་མཁས་པ་དག་བཞེད་པ་འགྲེལ་པའི་དགོངས་པ་དང་མཐུན་པས་དེ་ལྟར་ 

སྒྲུབ་པའི་ཚུལ་བརྗོད་པར་བྱའོ།།

དེ་ལྟར་དཀྱིལ་འཁོར་བརྒྱན་པ་སོགས་ལེགས་པར་བྱས་ནས་སློབ་དཔོན་དཀྱིལ་འཁོར་

གྱི་ཤར་སྒོ་ལ་ཕྱོགས་པར་འདུག་སྟེ་ས་ཆོག་གི་སྐབས་སུ་བཤད་པ་ལྟར་རྡོ་རྗེ་དྲིལ་བུ་བཟུང་ཞིང་

སྒྲུབ་ཐབས་ཕྲ་ཐིག་དང་བཅས་པ་རྫོགས་པར་བསྒོམས་ཏེ། དཀྱིལ་འཁོར་ཉེར་བསྡུ་བྱས་ནས་རང་

ཉིད་གཙོ་བོ་ཡབ་ཡུམ་མཉམ་པར་སྦྱོར་བ་ཙམ་གྱི་ང་རྒྱལ་ལ་གནས་པས་དཀྱིལ་འཁོར་རབ་ཏུ་

གནས་པར་བྱ་སྟེ། དེ་ཡང་ཡི་གེ་དྲུག་པ་དང་ནང་མཆོད་ཀྱིས་རྡུལ་ཚོན་གྱི་དཀྱིལ་འཁོར་བསངས་

ནས། དངོས་པོ་མེད་པ་སྒོམ་པ་མེད། །ཅེས་པ་ནས། རྡོ་རྗེ་ཕྲེང་བ་ནག་པོས་བསྐོར་བའི་དབུས་

སུ་སཾ་ཝཾ་ཥཾ་ཤཾ་ཾ་ལས་སྐྱེས་པའི་རྩ་བ་དང་སྡོང་བུ་དང་འདབ་མ་དང་གེ་སར་དང་ལྟེ་བ་ལྔ་དང་ལྡན་

པའི་གཙོ་བོའ་ིཔདྨ་ལྗང་ཀུ་འདབ་མ་བརྒྱད་པའི་ལྟེ་བར་ཨཾ་ལས་ཟླ་བ། ཨཱཿལས་ཉི་མ། ཨ་ལས་སྒྲ་

གཅན་དང་དུས་མེའི་དཀྱིལ་འཁོར། བདེར་གཤེགས་འཕར་མའི་ཤར་གྱི་ལེའུ་ཚེ་དང་ཤར་སྒོར། 

ཙ་ཚ་ཛ་ཛྷ་ཉ། ལྷོའ་ིལེའུ་ཚེ་དང་ལྷོ་སྒོར་ཊ་ཋ་ཌ་དྷ་ཎ། བྱང་གི་ལེའུ་ཚེ་དང་བྱང་སྒོར་པ་ཕ་བ་བྷ་མ། 

ནུབ་ཀྱི་ལེའུ་ཚེ་དང་ནུབ་སྒོར་ཏ་ཐ་ད་དྷ་ན། བདེར་གཤེགས་འཕར་མའི་མེ་མཚམས་སུ་ཙཱ་ཚཱ་ཛཱ་

ཛྷ་ཉཱ། བདེན་བྲལ་དུ་ཊ་ཱཋཱ་ཌཱ་ཌྷཱ་ཎཱ། དབང་ལྡན་དུ་པཱ་ཕཱ་བྷ་བྷཱ་མཱ། རླུང་དུ་ཏཱ་ཐཱ་དཱ་དྷཱ་ནཱ། ཐུགས་ཀྱི་

ལྷ་སྣམ་གྱི་སྟེང་ལྷོ་དང་ནུབ་ཀྱི་སྒོའ་ིགཡོན་དུ་ཀཾ་ཁཾ་གཾ་གྷཾ་ངཾ་དང༌། ཀཿཁཿགཿགྷཿངཿ། ཤར་སྒོའ་ི

གཡས་དང་མེ་མཚམས་སུ་ཙཾ་ཚཾ་ཛཾ་ཛྷཾ་ཉཾ་དང༌། ཙཿཚཿཛཿཛྷཿཉཿ ལྷོ་སྒོའ་ིགཡས་དང་བདེན་བྲལ་

དུ་ཊཾ་ཋཾ་ཌཾ་ཌྷཾ་ཎཾ་དང༌། ཊཿཋཿཌཿཌྷཿཎཿ བྱང་སྒོའ་ིགཡས་དང་དབང་ལྡན་དུ་པཾ་ཕཾ་བཾ་བྷཾ་མཾ་དང། 

པཿཕཿབཿབྷཿམཿ ནུབ་སྒོའ་ིགཡས་དང་རླུང་དུ་ཏཾ་ཐཾ་དཾ་དྷཾ་ནཾ་དང༌། ཏཿཐཿདཿདྷཿནཿ། ཤར་སྒོ་དང་

བྱང་སྒོའ་ིགཡོན་དུ་སཾ་ཝཾ་ཥཾ་ཤཾ་ཾ་དང་། སཿཝཿཥཿཤཿཿསྟེ་ཡི་གེ་ལྔ་ལྔ་ལས་སྐྱེས་པའི་རྩ་བ་དང་

སྡོང་བུ་དང་འདབ་མ་དང་གེ་སར་དང་ལྟེ་བ་ལྔ་ལྔ་དང་ལྡན་པའི་པདྨ་རྣམས་ཏེ། དེ་ཡང་གཤེགས་

པ་རྣམས་དང་སེམས་དཔའ་རྣམས་དང༌། ལྷོ་དང་ནུབ་ཀྱི་ཁྲོ་བོའ་ིགདན་གྱི་པདྨ་རྣམས་དཀར་པོ་

འདབ་མ་བརྒྱད་པའི་ལྟེ་བར་རཾ་ལས་ཉི་མའི་དཀྱིལ་འཁོར་གཤེགས་མ་རྣམས་དང༌། སེམས་མ་

རྣམས་དང༌། ཤར་དང་བྱང་གི་ཁྲོ་བོའ་ིགདན་གྱི་པདྨ་རྣམས་དམར་པོ་འདབ་མ་བརྒྱད་པའི་ལྟེ་བར་

ཨ་ལས་ཟླ་བའི་དཀྱིལ་འཁོར། 

གསུང་གི་དཀྱིལ་འཁོར་གྱི་ལྷ་སྣམ་གྱི་སྟེང་གི་ལྷའི་གནས་རྣམས་སུ་ཞེས་པ་ནས། དེའི་ཕྱི་

རོལ་ཏུ་འོད་ཟེར་འབར་བས་བསྐོར་བར་གྱུར། ཞེས་པའི་བར་སྒྲུབ་ཐབས་བཞིན་དུ་བྱས་པས་རྟེན་

བསྐྱེད་ནས། དབུས་ཀྱི་གདན་གྱི་སྟེང་དུ་ཧཱུཾ་དང་རྡོ་རྗེ་ལས་སྐྱེས་པའི་དཔལ་དུས་ཀྱི་འཁོར་ལོ་ཞེས་

པ་ནས། དེའི་ཕྱིར་འདོད་མ་རྣམས་སེར་མོ་གྲི་གུག་དང་ཐོད་པ་འཛིན་པ་རྣམས་འཁོད་པར་གྱུར། 

ཞེས་པའི་བར་བུམ་པ་ལྷག་གནས་ཀྱི་སྐབས་ཇི་ལྟ་བ་བཞིན་དུ་བྱས་པས་བརྟེན་པ་ལྷ་དམ་ཚིག་

པ་རྣམས་བསྐྱེད་པར་བྱ་ཞིང༌། དེའི་ཚེ་བྲིས་པའི་ས་བོན་ནམ་མཚན་མ་ཡོངས་སུ་གྱུར་པ་ལས་ 

ལྷ་རྣམས་སྐྱེས་པར་སྒོམ་མོ།།

དེ་ནས་སྟ་གོན་གྱི་དཀྱིལ་འཁོར་ནམ་མཁའ་ལ་བཞུགས་པ་སྤྱན་དྲངས། གནྡྷཾ་སོགས་

ཀྱིས་མཆོད། ཨོཾ་བཛྲ་བྷཻ་ར་ཝ་ཨཱ་ཀརྵ་ཡཛཿ ཞེས་པ་ནས། བིགྷྣཱན་ཏ་ཀ་ཧི། ཞེས་པའི་བར་ཕྱག་

རྒྱ་དང་བཅས་པས་གཙོ་བོ་ཡབ་ཡུམ་དམ་ཚིག་པ་ལ། ཞེས་པ་ནས། ཉི་ཟླ་ཡེ་ཤེས་པ་རོ་མཉམ་

པར་གྱུར། རང་གི་སྙིང་ཁར་ཧཱུཾ་དང་རྡོ་རྗེ་ལས་སྐྱེས་པའི་རྡོ་རྗེ་ཤ གས་ཞེས་པ་ནས། མདུན་གྱི་

ནམ་མཁའ་ལ་སྤྱན་དྲངས། ཞེས་པའི་བར་དང༌། ལྷ་མོ་བཅུ་གཉིས་ཀྱིས་མཆོད་པ་དང༌། བིགྷྣཱན་

ཏ་ཀ་ཧི། ཞེས་པའི་བར་རྣམས་སྒྲུབ་ཐབས་བཞིན་བྱས་ནས། ཡེ་ཤེས་པའི་དཀྱིལ་འཁོར་རང་གི་

སྤྱི་བོ་ནས་ཞུགས། སྐུའི་དབྱིབས་བརྒྱུད། ཐུགས་ཀར་རྗེས་སུ་ཆགས་པའི་མེས་ཞུ། རྡོ་རྗེའི་ལམ་

ནས་ཡུམ་གྱི་པདྨར་ཞུགས་པའི་བྱང་ཆུབ་ཀྱི་སེམས་ཀྱི་ཐིག་ལེ་ཡོངས་སུ་གྱུར་པ་ལས། བདེ་བ་

ཆེན་པོའ་ིརང་བཞིན་གྱི་ཡེ་ཤེས་ཀྱི་དཀྱིལ་འཁོར་རྟེན་དང་བརྟེན་པར་བཅས་པ་ཡོངས་སུ་རྫོགས་

པར་གྱུར། བཛྲ་བྷཻ་ར་ཝ་ཨཱ་ཀརྵ་ཡ་ཛཿརྡོ་རྗེ་ཤ གས་ཀྱིས་ཡེ་ཤེས་ཀྱི་དཀྱིལ་འཁོར་ཡུམ་གྱི་པདྨ་

ནས་ཕྱིར་དྲངས། རྡོ་རྗེ་ཤ གས་རང་གི་སྙིང་ཁར་ཐིམ། པྲཛྙཱན་ཏ་ཀ་ཧཱུཾ། ཡ་མཱན་ཏ་ཀ་བཾ། པད་

མན་1ཏ་ཀ་ཧོཿ བིགྷྣཱན་ཏ་ཀ་ཧི། གཙོ་བོ་ཡབ་ཡུམ་དམ་ཚིག་པ་ལ་ཞེས་པ་ནས། ཉི་ཟླ་ཡེ་ཤེས་པ་

རོ་མཉམ་པར་གྱུར། དེ་ནས་དབང་བསྐུར་རྒྱས་གདབ་སྐུ་གསུང་ཐུགས་བྱིན་རླབས་རྣམས། ལྷ་ 

ལྷག་གནས་ཇི་ལྟ་བ་བཞིན་བྱའོ།།

1  ཞོལ། ཤོག ༣༤ བ ༢། གཙང་། ཤོག ༢༥ བ ༧ པད་མཱན་ཏ་ཀ་ཧེཿ།

གཉིས་པ་མཆོད་པའི་ཆོ་ག་ནི་མཆོད་པ་བཤམས་པ་དང་བསང་སྦྱང་བྱིན་གྱིས་བརླབ་པ་

དང༌། ནང་དུ་གཏོར་མ་འབུལ་བའི་བར་གྱི་མཆོད་པ་ཐམས་ཅད་མཆོད་ཕྲེང་ཇི་ལྟ་བ་བཞིན་དུ་བྱ་

སྟེ། ཕྲེང་སྔགས་བཟླས་པ་ལ་བརྩོན་པའི་སྒྲུབ་པ་པོ་གཅིག་དཀྱིལ་འཁོར་བསྲུང་བའི་ཕྱིར་ནང་དུ་

བཞག་སྟེ། སློབ་དཔོན་འཁོར་དང་བཅས་པ་དཀྱིལ་འཁོར་གྱི་ཁང་པའི་ཕྱི་རོལ་ཏུ་ཕྱིན་ནས། དང་

པོ་སྲུང་མ་དྲུག་ཅུ། གཉིས་པ་རྡོ་རྗེ་མཁའ་འགྲོ་མ་རྣམས། གསུམ་པ་ཞིང་སྐྱོང་ལ་འབུལ་བའི་གཏོར་

མ་ཤ་ལ་སོགས་པས་བརྒྱན་པ་ཆེན་པོ་གསུམ་མཆོད་པ་དང་བཅས་པ་བཤམས་པའི་མཆོད་པ་

རྣམས་བསང་སྦྱང་བྱིན་གྱིས་བརླབ། དེ་ནས་གཏོར་མ་ཆང་ཆུ་ནང་མཆོད་ཀྱིས་རིམ་པ་བཞིན་

བྲན་པ་རྣམས་བསང་སྦྱང་བྱིན་རླབས་དང༌། རང་གི་ལག་པའི་ཕྱག་རྒྱ་རྣམས་ལ་གནས་པའི་ཞེས་

པ་ནས། འོད་ཀྱི་སྦུ་གུ་ཅན་རྣམས་སུ་གྱུར། ཞེས་པའི་བར་གྱིས་གཙོ་བོ་དང་། ཞེས་པ་བོར་བའི་

ཚིག་ལྷག་མ་ཐམས་ཅད་སྒྲུབ་ཐབས་ཀྱི་སྐབས་སུ་ཇི་ལྟ་བར་སྦྱར་ཏེ། ཨོཾ་ཨཱཿཧཱུཾ་ཧོཿཨུཥྞཱིཥ། ཞེས་

པ་མན་ཆད་གཏོར་སྔགས་དང་བཅས་པ་སྡེ་དྲུག་ཀ་རྫོགས་པར་བརྗོད་དེ་ཕུལ། ཨུཥྞཱིཥ་ནས་ག་རུ་

ཌ། མུ་ཁེ་བྷྱཿན་མཿཞེས་མཚན་སྔགས་ཐམས་ཅད་དཀྱུས་གཅིག་ཏུ་སྦྲེལ་ནས་ནང་མཆོད་དབུལ། 

སངས་རྒྱས་ཡབ་ཡུམ་སྲས་བཅས་གཡོག་འཁོར་དང༌། །གྲོགས་བཅས་གཉེན་རྣམས་དག་གིས་

བསྐོར་བའི་ཚོགས་པ་ནི། །ལྷ་དང་ལྷ་མོ་དག་གིས་མཉེས་པར་བྱེད་རྣམས་དང༌། །མཆོག་གི་རྡོ་རྗེ་

སེམས་དཔའ་དག་ནི་གཤེགས་སུ་གསོལ། །ཞེས་བརྗོད་ལ་དེ་བཞིན་གཤེགས་པ་ཡབ་ཡུམ་སྲས་

དང་བཙུན་མོར་བཅས་པ་རྣམས་སྤྱན་དྲངས། རང་གི་ལུས་ཀྱི་ཕུང་པོ་ཁམས་དང་སྐྱེ་མཆེད་རྣམས་

ལ་དབྱེར་མེད་དུ་ཐིམ་པར་བསམ་མོ།།

དེ་ནས། ཨོཾ་ཧ་ཧཱ་ཧི་ཧཱི། བཛྲ་བྷཻ་ར་ཝ། ཨཱ་ཀརྵ་ཡ་ཨཱ་ཀརྵ་ཡ། པྲ་བེ་ཤ་ཡ་པྲ་པེ་ཤ་ཡ། བནྡྷ་

ཡ་བནྡྷ་ཡ། ཏེ་ཥཡ་ཏོ་ཥ་ཡ། ཛཿཧཱུཾ་བཾ་ཧོཿབཛྲ་ཌཱ་ཀི་ནཱི་ནཱཾ་ཧྲཾ་ད་ཡ་ཧུཾ་ཧཱུཾ་ཕྲེཾ་ཕྲེཾ་ཕཊ། ཅེས་བརྗོད་

ཅིང་རྡོ་རྗེ་མཁའ་འགྲོ་མ་རྣམས་སྦྱན་དྲངས། ཨོཾ་བཛྲ་ཌཱ་ཀི་ནི་ས་པ་རི་ཝཱ་རེ་བྷྱཿཨི་དཾ་བ་ལིཾ་སོགས་

ཀྱིས་གཏོར་མ་དབུལ། བཛྲ་ཌཱ་ཀི་ནཱི་ས་པ་རི་ཝཱ་ར་བྷྱཿན་མཿཞེས་ནང་མཆོད་དབུལ། ཞིང་སྐྱོང་

སྤྱན་དྲངས་པ་དང་དེ་ལ་གཏོར་མ་ནང་མཆོད་འབུལ་བ་སྔར་ཞིང་སྐྱོང་ལ་ས་བསླང་བའི་སྐབས་

ལྟར་བྱས་ནས་དྲིལ་བུ་དཀྲོལ་ཞིང༌། གཙུག་ཏོར་གནོད་མཛེས་ངེས་གནོད་མཛེས། །བགེགས་

མཐར་བྱེད་དང་དབྱུག་པ་སྔོ། །ཤེས་རབ་མཐར་བྱེད་འདོད་པའི་རྒྱལ། །པདྨ་མཐར་བྱེད་མི་གཡོ་

བ། །གཤིན་རྗེ་མཐར་བྱེད་སྟོབས་ཆེན་རྣམས། །ནམ་མཁའ་རླུང་དང་མེ་དང་ཆུ། །ས་ཡི་ཟད་པར་

གྲུབ་པ་རྣམས། །ཚངས་པ་ཁྱབ་འཇུག་བདེན་བྲལ་རླུང༌། །གཤིན་རྗེ་མེ་དང་རྒྱ་མཚོ་དང༌། །དབང་

ཕྱུག་དབང་པོ་གནོད་སྦྱིན་རྣམས། །སྒྲ་གཅན་དུས་མེ་ཟླ་ཉི་མ། །ལྷག་པ་བཀྲ་ཤིས་ཁུ་བ་དང༌། །ཕུར་

བུ་མཇུག་རིངས་དལ་འགྲོ་རྣམས། །རྒྱལ་བ་རྣམ་རྒྱལ་པད་སྟོབས་རྒྱུ། །ནོར་རྒྱས་དུང་སྐྱོང་རིགས་

ལྡན་དང༌། །མཐའ་ཡས་འཇོག་པོ་བདེ་ཆེན་རྣམས། །རོ་ལངས་རྣམ་པར་འགྱུར་ཞལ་ཁྱི། །བྱ་རོག་

ཕག་དང་བྱ་རྒོད་སྟག །འུག་པ་ཅེ་སྤྱང་ཁྱུང་གདོང་རྣམས། །འཁོར་དང་བཅས་ལ་གཏོར་མ་དྲི། །མེ་

ཏོག་བདུག་པ་སྒྲོན་མེ་དང༌། །མ་ཉམས་པ་ནི་བདག་འབུལ་གྱི། །འཁོར་བཅས་དེ་རྣམས་ཀྱང་བྱོན་

ལ། །མྱུར་དུ་གཏོར་མ་འདི་བཟུང་མཛོད། །གསོལ་བར་མཛོད་ཅིག་བཏུང་བར་མཛོད། །ཛཿཧཱུཾ་བཾ་

ཧོཿཡང་དག་ཚིམ། །སེམས་ཅན་ཐམས་ཅད་ཞི་བ་དང༌། །རྒྱས་དང་བསྲུང་དང་བསྐྱབ་པ་དང༌། །སྦ་

བར་མཛོད་ཅིག་ཧཱུཾ་ཧཱུཾ་ཕཊ། །རྡོ་རྗེ་འཆང་གིས་བཀའ་བསྒོས་མཛོད། །སྭཱཧཱ། དགྲ་དང་སེང་གེ་

གླང་ཆེན་དབང་པོ་མེ་དང་ལྟོ་འགྲོའ་ིབདག་དང་ཆོམ་རྐུན་ཞགས་པས་འཆིང། །ཆུ་གཏེར་འཁྲུག་

དང་ཤ་ཟ་འཆི་བའི་འཇིགས་བྱེད་ནད་དང་དབང་པོའ་ིཉེ་བར་འཚེ་བ་དང༌། །དབུལ་དང་བུད་མེད་

དང་བྲལ་མི་བདག་འཁྲུགས་པའི་འཇིགས་དང་རྡོ་རྗེ་ལྟུང་དང་ནོར་ཉམས་རྣམས། །གང་ཞིག་རྣལ་

འབྱོར་མ་རྣམས་ཞབས་ནི་གསལ་བར་དྲན་བྱེད་དེ་ལ་རབ་ཏུ་ཉམས་པར་མཛད་ལ་འདུད། །ཨོཾ་

ཨཱཿཧཱུཾ་ཧོཿ ཡུལ་བདག་གྲོང་བདག་གནས་བདག་རྣམས། །བྱོན་ཞིག་བྱོན་ཞིག་མྱུར་བ་རུ། །བཟུང་

ཞིག་བཟུང་ཞིག་གཏོར་མ་འདི། །གསོལ་ཞིང་འཐུངས་ཏེ་ཚིམས་པ་རུ། །བྱས་ནས་སེམས་ཅན་

ཐམས་ཅད་ལ། །ཞི་བའི་སེམས་སུ་བྱས་ནས་ནི། །རང་གི་གནས་སུ་བྱོན་པར་མཛོད། །གང་

དག་བཅོམ་ལྡན་འདས་ལྷན་ཅིག །འོངས་པའི་ཕྱོགས་ཀྱི་བདག་པོ་རྣམས། །གང་ཡང་རྗེས་འབྲང་

བཅས་པ་འདིར། །གནས་པ་དེ་དག་ཐམས་ཅད་རྣམས། །བདག་ནི་རྗེས་སུ་བཟུང་བའི་ཕྱིར། །ཇི་

ལྟར་རིགས་པར་གྱུར་པ་ཡི། །དྲི་དང་མེ་ཏོག་སོགས་གཏོར་མ། །སོ་སོར་བཞེས་ཏེ་སེམས་ཅན་

ལ། །བྱམས་པའི་སེམས་ལྡན་སློབ་མ་རྣམས། །བགེགས་མེད་པར་ནི་མཛད་དུ་གསོལ། །སྲུང་

མ་རྣམས་དང་རྡོ་རྗེ་མཁའ་འགྲོ་མ་རྣམས་དང་ཞིང་སྐྱོང་རང་རང་གི་གནས་སུ་གཤེགས། །གང་

དག་དཀྱིལ་འཁོར་ལྟ་བ་ལ་མི་དབང་བ་གནོད་པ་དང༌། གདུག་པའི་བསམ་པ་འཆང་བའི་འབྱུང་

པོ་ཐམས་ཅད་ཕྱོགས་འདིར་མ་གནས་པར་གཞན་དུ་སོང་ཞིག་ཅེས་བརྗོད་དེ་མཆོད་པ་རྣམས་

མས་རིམ་གྱིས་བསྡུས་པ་གཏོར་མ་ལ་བླུག་ནས་རོལ་མོའ་ིསྒྲ་དང་བཅས་པས་དོར་ཏེ་ཡི་གེ་དྲུག་

པ་དང་བསྲེག་སྔགས་བཟླས་སོ།།

དེ་ནས་རང་དང་སློབ་མ་རྣམས་ཀྱི་གནས་དྲུག་ཏུ་རིགས་དྲུག་བཀོད་པས་བསྲུང་

ཞིང༌། །ལག་པ་གཡོན་རྡོ་རྗེ་ཁུ་ཚུར་ཁ་གྱེན་དུ་བསྟན་པའི་ནང་དུ་ཆུ་གཙང་མ་བླུག་པ་གཡས་

ཀྱི་གུང་མོ་དང་སྲིན་ལག་གིས་བླངས་ཏེ་ལག་པ་གཉིས་པུས་མོའ་ིནང་དུ་འོང་བ་བྱས་ནས་སྨྲ་བ་

བཅད་དེ་ཙོག་བུར་འདུག་པའི་ཁ་ལ་ལན་གཉིས་སམ་གསུམ་དུ་བྱབས་ནས་ཁ་རྣ་མིག་སྣ་ཁ་ལག་

ལྟེ་མགོའ་ིརིམ་པས་གནས་དེ་དག་ཏུ་རེག་ཅིང༌། སླར་ཡང་ཧུབ་གསུམ་འཐུངས་ཏེ་མཆུ་ལ་འཕྱི་

བར་བྱའོ། །དེ་ལྟར་ཉེ་རེག་བྱས་ནས། སློབ་དཔོན་གྱིས་རྟིང་མནན་ཏེ་རྐང་པ་བཅུ་དྲུག་པ་འདས་

པས་ནང་དུ་འོངས་ནས། རང་ཉིད་སྐད་ཅིག་གིས་རྡོ་རྗེ་ཤ གས་སུ་གསལ་བ་གཡས་བརྐྱང་གིས་

བཞུགས་པ། །རྡོ་རྗེ་ཤ གས་ཀྱི་འཇུག་པས་དཀྱིལ་འཁོར་གྱི་ནང་དུ་ཐོགས་པ་མེད་པར་ཞུགས་པར་

གྱུར། ཨོཾ་བཛྲ་བེ་ག་ཨ་ཀྲ་མ་ཧཱུཾ། ཞེས་བརྗོད་དེ། སྔར་གྱི་དཀྱིལ་འཁོར་འདེགས་པའི་ཕྱག་རྒྱས་

རྩིག་པའི་འོག་ནས་འཛུལ་ཏེ་ནང་དུ་འོངས་ལྷ་སྣམ་ཀྱི་སྟེང་ནས་བསྐོར་བ་བྱས་པར་མོས་ལ་དངོས་

སུ་དཀྱིལ་འཁོར་གྱི་ཕྱི་རོལ་ནས་ཡི་གེ་བརྒྱ་པ་ཟློས་ཤིང་དྲིལ་བུ་དཀྲོལ་བ་ལ་བརྩོན་པས་བསྐོར་

བ་ལན་གསུམ་བྱས་ཏེ། ཤར་སྒོ་ནས་ཨོཾ་མཆོག་ཏུ་བདེ་བའི་སེམས་ནི་རོལ་པར་ལྡན། །སྒེག་

པའི་ཕྱག་གིས་བཅོམ་ལྡན་འདས་ལ་འཁྲིལ། །ཛཿཧཱུཾ་བཾ་ཧོཿཧི་ཧི་ཧི་ཧི་ཧཱིཿ མགོན་པོ་སྙིམ་པའི་མེ་

ཏོག་བཞེས་སུ་གསོལ། ཞེས་དབྱངས་དང་བཅས་པའམ་མེད་ཀྱང་རུང་སྟེ་གར་བསྐོར་བ་སྔོན་དུ་

འགྲོ་བས་གཙོ་བོའ་ིདབུ་ལ་མེ་ཏོག་ཕུལ་ནས། དཀྱིལ་འཁོར་གྱི་ནུབ་ཏུ་སོང་སྟེ། གཙོ་བོའ་ིང་རྒྱལ་

ལ་གནས་ནས། གཞི་བཅའ་སྔོན་དུ་འགྲོ་བའི་གཡས་བརྐྱང་བྱས་ཏེ། ཧཱུཾ་མཛད་ཀྱི་ཕྱག་རྒྱ་བཅས་

པ་དྲལ་ནས། ཨོཾ་བཛྲ་ཨུཊ་གྷ་ཊ་ས་མ་ཡ་པྲ་བེ་ཤ་ཡ་ཧཱུཾ། ཞེས་བརྗོད་དེ་ཤར་སྒོ་ནང་ནས་ཕྱེ་བར་

བསམ། དེ་བཞིན་དུ་བྱས་ཏེ་བྱང་ནས་ལྷོ་སྒོ་དང༌། དེ་རྗེས་ལྷོ་ནས་བྱང་སྒོ་དང༌། དེ་རྗེས་ཤར་ནས་

ནུབ་སྒོ་ཕྱེ་ལ། སྔར་ཕུལ་བའི་མེ་ཏོག་ཨོཾ་ས་མ་ཡ་པྲ་བེ་ཤ་ཡཱ་མི། ཞེས་བརྗོད་ཅིང་སླར་གར་བྱེས་

པས་བླངས་ཏེ་རང་གི་མགོ་ལ་བཞག་ནས། བདག་དང་སེམས་ཅན་ཐམས་ཅད་ལ་དངོས་གྲུབ་

ཐམས་ཅད་ཀྱི་བཀའ་དྲིན་མཛོད་ཅིག །ཅེས་གསོལ་བ་བཏབ་སྟེ་རང་གི་གདན་ལ་འཁོད་པར་བྱའོ།།

གསུམ་པ་དབང་བསྐུར་བའི་ཆོ་ག་ལ་གཉིས། དཀྱིལ་འཁོར་དུ་གཞུག་པ་དང༌། ཞུགས་

པ་ལ་དབང་བསྐུར་བའོ། །དང་པོ་ནི། འདིར་དཀྱིལ་འཁོར་དུ་འཇུག་པ་དང་དབང་བདུན་གྱི་ཆོ་ག་

ནི་གཙོ་བོར་བདག་གི་དབང་དུ་བྱས་ཏེ་བརྗོད་པར་བྱ་ཞིང༌། སློབ་མ་དབང་བསྐུར་བའི་ཐུན་མོང་

མ་ཡིན་པའི་བྱ་བ་དག་ནི་དམིགས་ཀྱིས་བསལ་ཏེ་བསྟན་པར་བྱ་སྟེ། སློབ་མ་དབང་བསྐུར་བ་མ་

ཡིན་པར་བདག་ཉིད་སྡོམ་པ་གསོ་བ་སོགས་ཀྱི་ཆེད་དུ་བདག་འཇུག་བྱེད་པ་དོན་དུ་གཉེར་བའི་བློ་

དམན་པ་དག་ལའང་ཕན་གདགས་པར་བྱ་བའི་ཕྱིར་རོ། །དབང་གོང་མ་དག་ནི་བདག་འཇུག་ལ་མི་

དགོས་པས། གཙོ་བོར་སློབ་མ་དབང་བསྐུར་བའི་ཆོ་གའི་དབང་དུ་བྱས་ཏེ་བརྗོད་པར་བྱའོ།།

དེ་ལྟར་ན་འདི་ལ་གཉིས། གདོང་གཡོགས་དང་བཅས་ཏེ་འཇུག་པ་དང༌། དཀྱིལ་འཁོར་

མཐོང་བའི་བདག་ཉིད་ཅན་དུ་འཇུག་པའོ། །དང་པོ་ལ་གཉིས། ཡོལ་བའི་ཕྱི་རོལ་ཏུ་འཇུག་པ་

དང༌། ནང་དུ་འཇུག་པའོ། །དང་པོ་ནི། དཀྱིལ་འཁོར་གྱི་གཙོ་བོ་དང་བླ་མ་ཐ་མི་དད་པས་བླ་མའི་

བྱ་བ་རྣམས་མཛད་ཅིང༌། བདག་ཉིད་ཀྱིས་སློབ་མའི་བྱ་བ་བྱེད་པར་མོས་ཏེ་ཁྲུས་བྱས་དཀྱིལ་

འཁོར་གྱི་ཤར་སྒོའ་ིཐད་དུ་གནས་པས་ཕྱག་འཚལ་ཏེ། གསེར་གྱི་མཎྜལ་ཕུལ་ལ། ཐལ་མོ་སྦྱར་ཏེ། 

ཨོཾ་པྲ་བེ་ཤ་ཡ་བྷ་ག་ཝཱན་མཧཱ་སུ་ཁ་མོཀྵ་སུ་རཾ་སརྦ་སིདྡྷི་སུ་ཁ་པྲ་དཾ་པ་ར་མ་སུ་ཁ་ཨུཏྟ་མ་སིདྡྷྱ་

ཛཿཧཱུཾ་བཾ་ཧོཿ བྲ་སིདྡྷྱ་སྭཱ། ཞེས་པའམ། ཡང་ན་དེ་ཉིད་བོད་སྐད་དུ་བསྒྱུར་བ། དངོས་གྲུབ་ཀུན་གྱི་

བདེ་བ་ཉམས་དགའ་བ། །ཐར་པའི་གྲོང་དུ་བཅོམ་ལྡན་བདེ་ཆེན་འཇུག །མཆོག་ཏུ་བདེ་བ་དམ་

པའི་དངོས་གྲུབ་ཀྱི། །ཛཿཧཱུཾ་བཾ་ཧོཿརབ་ཏུ་གྲུབ་པས་མཛོད། །ཅེས་ལན་གསུམ་དང༌། སྐྱེ་རྒ་འཆི་

བ་ན་ཀྲ་ཡི། །ནས། མགོན་པོས་བདག་ནི་གཞུག་ཏུ་གསོལ། །ཞེས་ལན་གསུམ་གྱིས་གསོལ་བ་

གདབ། ཨོཾ་སརྦ་ཏ་ཐཱ་ག་ཏ་ཨ་ནུ་ཏྟ་ར་བོ་དྷི་ཨ་ལཾ་ཀཱ་ར་ཝསྟྲ་པཱུ་ཛ་མེ་གྷ་ས་མུ་ཏྲ་སྥ་ར་ཎ་ས་མ་ཡ་

ཤྲཱི་ཡེ་ཧཱུཾ། ཨོཾ་བཛྲ་རཀྵ་ཧཾ། ཨོཾ་བཛྲ་ཨུཥྞི་ཥ་ཧཱུཾ་ཕཊ། ཅེས་པ་གསུམ་གྱིས་རིམ་པ་བཞིན། གོས་

སྣ་ཚོགས་པའི་སྨད་གཡོགས། སེར་པོའ་ིསྟོད་གཡོགས། དམར་པོའ་ིགཙུག་ཏོར་རྣམས་ཡི་གེ་

དྲུག་གིས་བསྔགས་པ་བྱིན་ནས་ཆས་སུ་གཞུག །ཨོཾ་དྭཱ་ད་ཤ་ཨཾ་གནི་རོ་དྷ་ཀཱ་རི་ཎི་ཧཱུཾ་ཕཊ། ཅེས་

པས་གོས་དམར་སེར་རམ། ལས་མཐུན་གྱི་ཁ་དོག་ཅན་གྱི་གོས་ཀྱིས་མིག་དར་བཅིངས། ཨཱ་

ཁཾ་བཱི་ར་ཧཱུཾ་གིས་མེ་ཏེག་གི་ཕྲེང་བ་བཟུང༌། དེ་ནས་སློབ་མ་དབང་བསྐུར་བའི་ཚེ་སྔར་ལྟར་སོ་ 

ཤིང་དང་ཁྱོར་ཆུ་སྦྱིན་པར་བྱ། 

དེ་ནས་ཡི་གེ་དྲུག་པ་བརྗོད་ཅིང་རྣམ་རྒྱལ་ཆེན་པོའ་ིདུང་གི་ཆུས་བསངས་ཏེ་རང་ཉིད་

སྐད་ཅིག་གིས་དུས་ཀྱི་འཁོར་ལོ་སྐུ་མདོག་སྔོན་པོ་རྡོ་རྗེ་དང་དྲིལ་བུ་འཛིན་པས་སྣ་ཚོགས་ཡུམ་

སྐུ་མདོག་སྔོན་མོ་གྲི་གུག་དང་ཐོད་པ་འཛིན་པ་ལ་འཁྱུད་པ་གཡས་བརྐྱང་གིས་བཞུགས་པར་

གྱུར། དེའི་སྙིང་ཁར་སྒྲ་ཅན་གྱི་དཀྱིལ་འཁོར་ལ་ཧཱུཾ་ནག་པོ། མགྲིན་པར་ཉི་མའི་དཀྱིལ་འཁོར་ལ་

ཨཱཿདམར་པོ། དཔྲལ་བར་ཟླ་བའི་དཀྱིལ་འཁོར་ལ་ཨོཾ་དཀར་པོ། ཡི་གེ་གསུམ་གྱི་འོད་ཟེར་གྱིས་

ལུས་འོད་གསལ་བར་བྱས། ཀྱེ་ཁྱོད་སུ་ཡིན་ཅི་ལ་དགའ། །ཞེས་བླ་མས་འདྲི་བ་ལ། སྐལ་བཟང་

བདག་བདེ་བ་ཆེན་པོ་ལའོ། །ཞེས་ལན་བཏབ་པས། རིགས་དང་མོས་པ་ཤེས་པར་བྱ། །སྲིད་

པའི་འཇིགས་པ་འཕྲོག་བྱེད་པ། །སྲིད་པའི་སྐྱོན་གྱིས་གོས་མི་འགྱུར། །ཕུན་སུམ་ཚོགས་པ་ཀུན་

གྱི་བདག །ཁྱོད་ཀྱི་ཞབས་ལ་སྐྱབས་སུ་མཆི། །ཟད་མེད་འཁོར་བའི་འཇིགས་པ་ལས། །བདག་

གི་སྐྱབས་ནི་གཞན་མ་མཆིས། །དེ་བས་སྙིང་རྗེ་ཆེ་མཛད་ནས། །དེ་རིང་བདག་ལ་བཀའ་དྲིན་

མཛོད། །དེ་རིང་ཉིད་ནས་མི་བཟད་འཁོར་བས་འཇིགས་པ་བདག་ནི་རྒྱལ་བ་རྣམས་ལ་སྐྱབས་སུ་

ལྷག་པར་མཆི། །ཁྱེད་ཀྱི་ཞབས་ཀྱི་ཆུ་སྐྱེས་ངེས་པར་སྲིད་པའི་འཇིགས་འཕྲོག་དག་ལའང་ལུས་

ངག་སེམས་ནི་དག་པས་སོ། །ཞེས་གསོལ་བ་བཏབ་ནས་སྔར་སློབ་མ་སྟ་གོན་གྱི་སྐབས་ལྟར་

སྡོམ་པ་གཉིས་བཟུང་བར་བྱ་ཞིང༌། 

དེ་ནས། འཚེ་དང་མི་བདེན་གཞན་གྱི་བུད་མེད་སྤང་བྱ་གཞན་གྱི་ནོར་དང་ཆང་གི་ལྟུང་

བ་དེ་བཞིན་ཉིད། །འཁོར་བར་རྡོ་རྗེའི་ཞགས་པ་དག་སྟེ་རང་གི་དགེ་བ་འཇོམས་བྱེད་སྡིག་པ་ལྔ་

པོ་འདི་དག་གོ །གང་ཞིག་གང་གི་དུས་སུ་བྱུང་བ་ལྷ་དང་མི་ཡི་བླ་མ་དེ་ཡི་མཚན་གྱིས་རབ་སྦྱིན་

བྱ། །སྣ་ཚོགས་གཙོ་བོའ་ིབཀའ་འདི་སྲིད་པའི་འཇིགས་པ་འཇོམས་པ་དག་སྟེ་ཁྱོད་ཀྱིས་ཀྱང་

ནི་བསྐྱང་བར་བྱ། །ཆོ་ལོ་ཁ་ན་མ་ཐོ་བཅས་པའི་ཟས་དང་ཚིག་ངན་སློག་དང་འབྱུང་པོ་ལྷ་མིན་

དབང་པོའ་ིཆོས། །བ་གླང་བྱིས་པ་བུད་མེད་སྐྱེས་པ་རྣམས་དང་ལྷ་མིའི་བླ་མ་གསོད་པ་ལྔ་ནི་མི་

བྱའོ། །གྲོགས་པོ་རྗེ་བོ་རྣམས་དང་ལྷ་དང་མི་ཡི་བླ་མ་དགེ་འདུན་ཡིད་བརྟན་རྣམས་ལ་འཁུ་བ་

ཡང༌། །དབང་པོ་རྣམས་ནི་ཆགས་པ་དག་དང་དེ་ལྟར་སྲིད་པའི་བདག་པོ་དག་གི་བརྟུལ་ཞུགས་

ཉི་ཤ ་ལྔ། །ཞེས་བླ་མས་གསུངས་པ་ལ། སྲིད་པའི་འཇིགས་པ་འཇོམས་མཛད་པའི། །བརྟུལ་

ཞུགས་ཉི་ཤ ་རྩ་ལྔ་པོ། །སྣ་ཚོགས་གཙོ་བོའ་ིགསུང་ཇི་བཞིན། །བདག་གིས་རྟག་ཏུ་བསྐྱང་བར་

བགྱི། །ཞེས་ལན་གསུམ་གྱིས་ཁས་བླང་བར་བྱའོ།།

སེམས་ཅན་ཐམས་ཅད་ཀྱི་དོན་དུ་སངས་རྒྱས་ཐོབ་པར་བྱའོ་སྙམ་པའི་སྨོན་པའི་སེམས་

ཀུན་རྫོབ་པ་དེ་ཉིད་སྙིང་ཁར་ཟླ་བའི་དཀྱིལ་འཁོར་ཡོངས་སུ་རྫོགས་པའི་རྣམ་པར་གྱུར། ཆོས་

ཐམས་ཅད་རང་བཞིན་མེད་པའི་སྟོང་པ་ཉིད་དང་རང་གི་སེམས་རོ་གཅིག་ཏུ་གྱུར་པའི་དོན་དམ་

པ་བྱང་ཆུབ་ཀྱི་སེམས་ཟླ་བའི་སྟེང་དུ་རྡོ་རྗེ་དཀར་པོ་རྩེ་ལྔ་པའི་རྣམ་པར་གྱུར། ཨོཾ་སརྦ་ཡོ་ག་ཙིཏྟ་

ཨུད་པ་ད་ཡཱ་མི། ཞེས་བརྗོད་ནས་ཐམས་ཅད་རྣལ་འབྱོར་དུ་སེམས་བསྐྱེད། བླ་མས་མེ་ཏོག་དང་

བཅས་པའི་རྡོ་རྗེ་སྙིང་ཁར་བཟུང་སྟེ། ཨོཾ་སུ་ར་ཏེ་ས་མ་ཡ་སྟྭཾ་ཧོཿསིདྡྷྱ་བཛྲ་ཡ་ཐཱ་སུ་ཁཾ། ཞེས་བརྟན་

པར་བྱས། རྡོ་རྗེ་མགོ་བོར་བཞག་སྟེ། དེང་ཁྱོད་དེ་བཞིན་གཤེགས་པ་ཐམས་ཅད་ཀྱིས་བྱིན་གྱིས་

རློབ་པར་འགྱུར་གྱིས། ཁྱོད་ཀྱིས་ཀྱང་དེ་བཞིན་གཤེགས་པ་ཐམས་ཅད་ཀྱི་མཆོག་ཏུ་གསང་བའི་

དཀྱིལ་འཁོར་འདི་དཀྱིལ་འཁོར་དུ་མ་ཞུགས་པ་རྣམས་ལ་སྨྲ་བར་མི་བྱ་ཞིང་མ་དད་པ་རྣམས་ལ་

ཡང་མ་ཡིན་ནོ། །ཞེས་བརྗོད་དོ།།

གཉིས་པ་ལ་གསུམ། ནང་དུ་གཞུག་ཅིང་བསྐོར་ནས་ཕྱག་བྱ་བ། དམ་ལ་བཞག་པ། ཡེ་

ཤེས་ཕབ་ནས་བདེན་པ་བརྗོད་པའོ། །དང་པོ་ནི། དེ་ནས་དངོས་སུ་བླ་མའི་ཕྱག་གི་རྡོ་རྗེ་ལ་འཇུས་

ཤིང་སྒོམ་དོན་ལ་ཤར་སྒོའ་ིཁྲོ་བོས། ཨོཾ་བིགྷྣཱན་ཏ་ཀྲིདྷ་ཧཱུཾ་ཞེས་ཤར་སྒོ་ནས་ནང་དུ་ཁྲིད་པར་མོས་

ལ། དཀྱིལ་འཁོར་གྱི་ནང་དུ་སླེབ་སྙམ་པའི་བསམ་པས་ཨཱཿཁཾ་བཱི་ར་ཧཱུཾ་ཞེས་བརྗོད་དེ་དངོས་སུ་

ཡོལ་བའི་ནང་དུ་གཞུག་གོ །དེ་ནས། མ་ཧཱ་ར་ཏ་སུ་དྲི་ཌྷ་སུ་ཏི་ཥོ། སུ་སུ་ཥོ། བཛྲ་སཏྭ། ཨཱདྱ་

སིདྱ་མཱཾ། ཞེས་བརྗོད་ཅིང་དཀྱིལ་འཁོར་ལ་བསྐོར་བ་གསུམ་བྱས་པའམ་བྱས་པར་བསྒོམ། དེ་ནས་

རང་ཉིད་སྐད་ཅིག་གིས་མི་བསྐྱོད་པར་གྱུར། ཨོཾ་སརྦ་ཏ་ཐཱ་ག་ཏ། པཱུ་ཛ་ཨུ་པ་སྠ་ནཱ་ཡ། ཨཱཏྨཱ་ནཾ་

ནིརྱ་ཏ་ཡཱ་མི། སརྦ་ཏ་ཐཱ་ག་ཏ་བཛྲ་སཏྭ་ཨ་དྷི་ཏིཥྛ་སྭ་མཱཾ་ཧཱུཾ། དེ་བཞིན་གཤེགས་པ་ཐམས་ཅད་ལ་

མཆོད་པ་དང་བསྙེན་བཀུར་བའི་ཕྱིར་བདག་འབུལ་བས་དེ་བཞིན་གཤེགས་པ་ཐམས་ཅད་ཀྱི་ངོ་

བོ་རྡོ་རྗེ་སེམས་དཔས་བདག་ལ་བྱིན་གྱིས་བརླབ་ཏུ་གསོལ། ཞེས་ཤར་སྒོ་ནས་གསོལ་བ་བཏབ་

པས་དེ་བཞིན་གཤེགས་པ་ཐམས་ཅད་ལ་མཆོད་པ་དང་བསྙེན་བཀུར་བའི་ནུས་པ་ཅན་དུ་བྱིན་

གྱིས་བརླབས་པར་གྱུར། རང་ཉིད་དོན་གྲུབ་ཏུ་གྱུར། ཨོཾ་སརྦ་ཏ་ཐཱ་ག་ཏ་པཱུ་ཛ་ཀརྨ་ཎེ་ཨཱཏྨཱ་ནཾ་ནིརྱཱ་

ཏ་ཡཱ་མི་སརྦ་ཏ་ཐཱ་ག་ཏ་བཛྲ་ཀརྨ་ཀུ་རུ་མཱཾ། དེ་བཞིན་གཤེགས་པ་ཐམས་ཅད་ལ་མཆོད་པའི་ལས་

ཀྱི་ཕྱིར་བདག་འབུལ་བས་དེ་བཞིན་གཤེགས་པ་ཐམས་ཅད་ཀྱིས་བདག་ལ་རྡོ་རྗེའི་ལས་མཛད་དུ་

གསོལ། ཞེས་ཤར་སྒོ་ནས་གསོལ་བ་བཏབ་པས་དེ་བཞིན་གཤེགས་པ་ཐམས་ཅད་ལ་མཆོད་པ་

དང་འཕྲིན་ལས་ཕུན་ཚོགས་ཀྱི་ནུས་པ་ཅན་དུ་བྱིན་གྱིས་བརླབས་པར་གྱུར། རང་ཉིད་རིན་འབྱུང་

དུ་གྱུར། ཨོཾ་སརྦ་ཏ་ཐཱ་ག་ཏ་པཱུ་ཛ་ཨ་བྷི་ཥེ་ཀ་ཏ་ཡ་ཨཱཏྨ་ནཾ་ནིརྱཱ་ཏ་ཡཱ་མི་སརྦ་ཏ་ཐཱ་ག་ཏ་བཛྲ་རཏྣ་

ཨ་བྷི་ཥི་ཉྩ་མི། དེ་བཞིན་གཤེགས་པ་ཐམས་ཅད་ལ་མཆོད་པ་དང་དབང་བསྐུར་བའི་ཕྱིར་བདག་

འབུལ་བས་དེ་བཞིན་གཤེགས་པ་ཐམས་ཅད་ཀྱིས་བདག་ལ་རྡོ་རྗེ་རིན་ཆེན་གྱིས་དབང་བསྐུར་

དུ་གསོལ། ཞེས་ལྷོ་སྒོ་ནས་གསོལ་བ་བཏབ་པས་དེ་བཞིན་གཤེགས་པ་ཐམས་ཅད་ལ་མཆོད་

པ་དང་དབང་བསྐུར་བའི་ནུས་པ་ཅན་དུ་བྱིན་གྱིས་བརླབས་པར་གྱུར། རང་ཉིད་འོད་དཔག་མེད་

དུ་གྱུར། ཨོཾ་སརྦ་ཏ་ཐཱ་ག་ཏ་པཱུ་ཛ་པྲ་བར་ཏ་ནཱ་ཡ་ཨཱཏྨཱ་ནཾ་ནིརྱ་ཏ་ཡཱ་མི་སརྦ་ཏ་ཐཱ་ག་ཏ་བཛྲ་དྷརྨ་

པྲ་བར་ཏ་ཡ་མཱཾ། དེ་བཞིན་གཤེགས་པ་ཐམས་ཅད་ལ་མཆོད་པ་རབ་ཏུ་བསྐོར་བའི་ཕྱིར་བདག་

འབུལ་བས་དེ་བཞིན་གཤེགས་པ་ཐམས་ཅད་ཀྱིས་བདག་ལ་རྡོ་རྗེའི་ཆོས་བསྐོར་དུ་གསོལ། ཞེས་

བྱང་སྒོ་ནས་གསོལ་བ་བཏབ་པས་དེ་བཞིན་གཤེགས་པ་ཐམས་ཅད་ལ་མཆོད་པ་དང་ཆོས་ཀྱི་

འཁོར་ལོ་བསྐོར་བའི་ནུས་པ་ཅན་དུ་བྱིན་གྱིས་བརླབས་པར་གྱུར། རང་ཉིད་རྣམ་སྣང་དུ་གྱུར། ཨོཾ་

སརྦ་བུདྡྷ་པཱུ་ཛ་ཨུ་པསྠ་ནཱ་ཡ་ཨཱཏྨཱ་ནཾ་ནི་རྱཱ་ཏ་ཨཱ་མི་སརྦ་ཏ་ཐཱ་ག་ཏ་བཛྲ་བཻ་རོ་ཙ་ན་ཨ་དྷི་ཏིཥྛ་མཱཾ། 

དེ་བཞིན་གཤེགས་པ་ཐམས་ཅད་ལ་མཆོད་པ་དང་བསྙེན་བཀུར་བའི་ཕྱིར་བདག་འབུལ་བས་དེ་

བཞིན་གཤེགས་པ་ཐམས་ཅད་ཀྱི་ངོ་བོ་རྣམ་པར་སྣང་མཛད་ཀྱིས་བདག་ལ་བྱིན་གྱིས་བརླབ་ཏུ་

གསོལ། ཞེས་ནུབ་སྒོ་ནས་གསོལ་བ་བཏབ་པས་དེ་བཞིན་གཤེགས་པ་ཐམས་ཅད་ལ་མཆོད་པ་

དང་བསྙེན་བཀུར་བའི་ནུས་པ་ཅན་དུ་བྱིན་གྱིས་བརླབས་པར་གྱུར། འདི་དག་གི་ཚེ་སློབ་མ་ལ་

དབང་བསྐུར་བ་ཡིན་ན་དངོས་སུ་སྒོ་བཞིའི་ཐད་ནས་རིམ་པ་བཞིན། རྡོ་རྗེ་ཐལ་མོ་བརྐྱང་ནས་

ལུས་ཐམས་ཅད་ས་ལ་ཕབ་པའི་ཕྱག་དང༌། རྡོ་རྗེ་ཐལ་མོ་སྙིང་ཁར་སྦྱར་ནས་སྤྱི་བོ་ས་ལ་རེག་པའི་

ཕྱག་གཉིས་ཤར་དང༌། རྡོ་རྗེ་ཐལ་མོ་སྙིང་ཁར་བཞག་སྟེ་དཔྲལ་བ་ས་ལ་རེག་པའི་ཕྱག་ལྷོ་དང། རྡོ་

རྗེ་ཐལ་མོ་དཔྲལ་བར་སྦྱར་བས་ཁ་ས་ལ་རེག་པའི་ཕྱག་བྱང་དང༌། རྡོ་རྗེ་ཐལ་མོ་བརྐྱང་ནས་ལུས་

ཐམས་ཅད་ས་ལ་ཕབ་པའི་ཕྱག་ནུབ་སྒོར་བྱའོ། །དེ་ནས་ཡང༌། ཨོཾ་གུ་རུ་ཙ་ར་ཎ་པཱུ་ཛ་ཨུ་པ་སྠཱ་ནཱ་

ཡ་ཨཱཏྨ་ནཾ་ནི་རྱཱཏ་ཡཱ་མི། སརྦ་སཏྭ་པ་རི་ཏྲ་ཎཱ་ཡ། ཨཱཏྨ་ནཾ་ནིརྱཱ་ཏ་ཡཱ་མི། ཞེས་བླ་མའི་ཞབས་ལ་ 

ཤར་སྒོར་འདུག་སྟེ་ཕྱག་བྱའོ།།

གཉིས་པ་ནི། མགོ་བོར་རྡོ་རྗེ་བཞག་ལ་དྲིལ་བུ་དཀྲོལ་ཞིང༌། དེང་ཁྱོད་དེ་བཞིན་གཤེགས་

པ་ཐམས་ཅད་ཀྱི་རིགས་སུ་ཞུགས་ཀྱིས། དེས་ན་ངས་ཁྱོད་ལ་རྡོ་རྗེ་ཡེ་ཤེས་བསྐྱེད་པར་བྱ་སྟེ། 

ཡེ་ཤེས་གང་གིས་ཁྱོད་དེ་བཞིན་གཤེགས་པ་ཐམས་ཅད་ཀྱི་དངོས་གྲུབ་རྣམས་ཀྱང་འཐོབ་པར་

འགྱུར་ན། དངོས་གྲུབ་གཞན་རྣམས་ལྟ་སྨོས་ཀྱང་ཅི་དགོས། ཁྱོད་ཀྱིས་ཀྱང་འདི་དཀྱིལ་འཁོར་མ་

མཐོང་བ་རྣམས་ཀྱི་མདུན་དུ་སྨྲ་བར་མི་བྱ་སྟེ་ཁྱོད་དམ་ཚིག་ཉམས་པར་གྱུར་ཏ་རེ། ཞེས་བརྗོད་

ཅིང་ཡང་ན་རྡོ་རྗེ་མགོ་བོར་བཞག་ནས། འདི་ནི་ཁྱོད་ཀྱི་དམ་ཚིག་གི་རྡོ་རྗེ་སྟེ། གལ་ཏེ་ཚུལ་འདི་

སུ་ཡང་རུང་བ་ལ་སྨྲས་ན་འདིས་ཁྱོད་ཀྱི་མགོ་བོ་འགེམས་པར་འགྱུར་རོ། །ཞེས་དང་། རྡོ་རྗེ་སྙིང་

ཁར་བཞག་སྟེ། ཨོཾ་དེ་རིང་རྡོ་རྗེ་སེམས་དཔའ་རང༌། །ཁྱོད་ཀྱི་སྙིང་ལ་ཡང་དག་ཞུགས། །གལ་ཏེ་

ཚུལ་འདི་སྨྲས་ན་ནི། །དེ་མ་ཐག་ཏུ་བྲལ་ཏེ་གཤེགས། །ཞེས་གསུམ་གྱིས་རིམ་པ་བཞིན་ཕན་ཡོན་

དང༌། ཉེས་དམིགས་དང༌། དེ་གཉིས་ཀའི་སྒོ་ནས་དམ་ལ་བཞག་པ་སྟེ། མ་སྨིན་མི་ལ་གསང་བ་

སྒྲོག་པའི་རྩ་ལྟུང་ལ་ཁྱད་པར་དུ་དམ་བཞག་མཛད་པའོ། །དེ་ནས་རྣམ་རྒྱལ་ཆེན་པོའ་ིདུང་ཆོས་

ཀྱི་ཆུ་མཐེ་བོང་དང་མིང་མེད་ཀྱིས་བླངས་ཏེ། དེའི་ཁར་ཆུ་སྦྱིན་ཞིང༌། འདི་ནི་ཁྱོད་ཀྱི་དམྱལ་བའི་

ཆུ། །དམ་ཚིག་འདས་ན་སྲེག་པར་བྱེད། །དམ་ཚིག་བསྲུངས་ན་དངོས་གྲུབ་སྟེར། །རྡོ་རྗེ་བདུད་

རྩིའི་ཆུ་འཐུངས་ཤིག །ཨོཾ་བཛྲ་ཨུ་ད་ཀ་ཋཿཞེས་བརྗོད་དེ་མནའ་ཆུ་བླུད་ཅིང་དམ་ཚིག་བསྲུངས་

མ་བསྲུངས་ཀྱི་ཕན་ཡོན་དང་ཉེས་དམིགས་གཉིས་ཀའི་སྒོ་ནས་དམ་ལ་བཞག་སྟེ། རྩ་བ་དང་ཡན་

ལག་གི་དམ་ཚིག་སྤྱིའི་རྣམ་1བཞག་གོ །དེ་ནས་བླ་མས་རང་ངམ་སློབ་མའི་ལག་པ་གཡས་པ་

ནས་བཟུང་སྟེ། དེང་ཕྱིན་ཆད་ཁྱོད་ཀྱི་ཕྱག་ན་རྡོ་རྗེ་ང་ཡིན་གྱིས་ངས་འདི་བྱོས་ཤིག་ཅེས་བྱ་བ་

འདི་ཁྱོད་ཀྱིས་བྱ་དགོས་སོ། །ཁྱོད་ཀྱིས་ང་ལ་བརྙས་པར་མ་བྱེད་ཅིག །བྱས་ན་ཁྱོད་ཡ་ང་བ་མ་

སྤངས་པར་འཆི་བའི་དུས་བྱས་ནས་དམྱལ་བར་ལྟུང་བར་གྱུར་ཏ་རེ། ཞེས་རྩ་ལྟུང་དང་པོ་ལ་ཁྱད་ 

པར་དུ་དམ་བཞག་མཛད་པའོ།།

གསུམ་པ་ནི། དེ་ནས་དེ་བཞིན་གཤེགས་པ་ཐམས་ཅད་ཀྱིས་བྱིན་གྱིས་རློབས་

ཤིག །དཔལ་དུས་ཀྱི་འཁོར་ལོ་བདག་ལ་དབབ་པར་མཛད་དུ་གསོལ། ཞེས་གསོལ་བ་གདབ། 

རྣམ་རྒྱལ་ཆེན་པོའ་ིདུང་གི་ཆུ་དང་ཡི་གེ་དྲུག་པས་བསང༌། ཤཱུ་ནྱ་ཏས་སྟོང་པར་གྱུར། སྟོང་པའི་

ངང་ལས་རང་ཉིད་ཧཱུཾ་དང་རྡོ་རྗེ་ལས་སྐྱེས་པའི་རྡོ་རྗེ་ཤ གས་ཞེས་པ་ནས། མགོ་བོ་དང་ཐོད་པའི་

ཕྲེང་བ་འཕྱང་བ། ཀླུའི་རྒྱན་དང་ཕྱག་མཚན་ཐམས་ཅད་ཡོངས་སུ་རྫོགས་པར་གྱུར། སློབ་མ་

དབང་བསྐུར་བའི་ཚེ་དེ་དག་རེ་རེ་ནས་བརྡ་སྤྲད་དོ། །དེའི་ལྟེ་བར་ལཾ་ལས་སའི་དཀྱིལ་འཁོར་གྲུ་

བཞི་པ་སེར་པོ་འཁོར་ལོས་མཚན་པ་ལ་དུས་མེའི་སྟེང་དུ་ཧོཿསེར་པོ། སྙིང་ཁར་ཡཾ་ལས་རླུང་གི་

དཀྱིལ་འཁོར་ནག་པོ་གཞུའི་དབྱིབས་ཅན་གཡོ་བའི་བ་དན་གཉིས་ཀྱིས་མཚན་པ་ལ་སྒྲ་གཅན་

གྱི་སྟེང་དུ་ཧཱུཾ་ནག་པོ། མགྲིན་པར་རཾ་ལས་མེའི་དཀྱིལ་འཁོར་དམར་པོ་གྲུ་གསུམ་རིན་པོ་ཆེས་

མཚན་པ་ལ་ཉི་མའི་སྟེང་དུ་ཨཱཿདམར་པོ། དཔྲལ་བར་བཾ་ལས་ཆུའི་དཀྱིལ་འཁོར་དཀར་པོ་ཟླུམ་པོ་

བུམ་པས་མཚན་པ་ལ་ཟླ་བའི་དཀྱིལ་འཁོར་གྱི་སྟེང་དུ་ཨོཾ་དཀར་པོ། ཡི་གེ་བཞིའི་འོད་ཟེར་དང་

བླ་མ་དང་གཙོ་བོ་ཐ་མི་དད་པའི་ཐུགས་ཀའི་ཧཱུཾ་གི་འོད་ཟེར་གྱིས་རྡོ་རྗེ་བཞི་སྤྱན་དྲངས་པ་ཡི་གེ་

བཞི་ལ་ཐིམ། རྐང་པའི་འོག་ཏུ་ཡཾ་ལས་རླུང་གི་དཀྱིལ་འཁོར་གྱིས་སྦར་བའི་རཾ་ལས་མེའི་དཀྱིལ་

འཁོར་དམར་པོ་གྲུ་གསུམ་རཾ་གྱིས་མཚན་པའི་སྟེང་དུ་རྐང་མཐིལ་གཉིས་སུ་ཛྷཻ་དམར་པོ་འོད་ཟེར་

འཕྲོ་བ་དང་བཅས་པར་གྱུར། བླ་མ་དང༌གཙོ་བོ་ཐ་མི་དད་པའི་ཐུགས་ཀའི་འོད་ཟེར་ཕོག་པས་རླུང་

གཡོས་ཏེ་མེ་སྦར་བས་ཛྷེའི་འོད་ཟེར་རྐང་པའི་བུ་ག་ནས་ཞུགས་པའི་འོད་ཟེར་གྱིས་ཡི་གེ་བཞི་

བསྐྱོད་པའི་འོད་ཟེར་འཕྲོས་པས་ལུས་ཐམས་ཅད་གང༌། བླ་མ་དང་གཙོ་བོ་ཐ་མི་དད་པའི་ཐུགས་

1  ཞོལ། ཤོག ༤༠ ན ༤། གཙང་། ཤོག ༣༠ ན ༤ སྤྱིའི་དམ་བཞག་གོ།

ཀའི་ཧཱུཾ་གིས་འོད་ཟེར་གྱིས་སངས་རྒྱས་ཐམས་ཅད་བཅོམ་ལྡན་འདས་དུས་ཀྱི་འཁོར་ལོ་དང་ཁྲོ་

བོའ་ིདབང་པོའ་ིརྣམ་པར་སྤྱན་དྲངས་པ་ནམ་མཁའི་ཁམས་གང་བ་ཐམས་ཅད་རང་གི་ལུས་ཀྱི་ནང་

དུ་ཞུགས་པར་གྱུར། ཨོཾ་ཨཿར་ར་ར་ར། ལ་ལ་ལ་ལ། བཛྲ་ཨ་བེ་ཤ་ཡ་ཧཱུཾ། ཞེས་ང་རོ་དྲག་པོས་

བརྗོད་ཅིང་དྲིལ་བུ་དཀྲོལ་ཏེ། ཤ་ལྔ་བདུད་རྩི་ལྔའི་སྤོས་དང་གུ་གུལ་གྱིས་བདུག་པར་བྱའོ། །སློབ་

དཔོན་གྱིས་སྔོན་དུ་སྔགས་འདི་ལ་བཟླས་པ་བྱེ་བ་དང་དེའི་བཅུ་ཆའི་སྦྱིན་སྲེག་བྱས་ན་དྲན་པ་ཙམ་ 

གྱིས་འབེབས་པར་གསུངས་སོ།།

དེ་ནས། ཨོཾ་ཨཱཿཧཱུཾ་གིས་བསྔགས་པའི་མེ་ཏོག་མགོ་བོར་སྦྱིན་པར་བྱ་སྟེ། ཕེབས་པའི་རྣམ་

འགྱུར་མ་ཞི་བ་ཡང་དེ་ཉིད་ཀྱིས་ཞི་བར་བྱེད་དོ། །ཕེབས་པའི་མཚན་མ་རྣམས་ནི་རྒྱས་པར་རྒྱུད་

འགྲེལ་ལས་ཤེས་པར་བྱ་ལ། འབེབས་པའི་ཚེ་སློབ་མ་འོད་དཔག་མེད་དུ་བསྐྱེད་པ་འགོག་པ་དང༌། 

ཕེབས་པ་ལ་འདྲི་བའི་ཚེ། མགོན་པོ་རྡོ་རྗེ་ཆོས་ཆེན་པོ། །སྣང་བ་མཐའ་ཡས་བདེ་བ་ཆེ། །ཞེས་བོས་

ནས་འདྲི་བར་འདོད་པ་ནི་ཁས་བླངས་དངོས་སུ་འགལ་བའོ། །དེས་ན་རང་གི་དཔྲལ་བར་ཨོཾ། སྙིང་

ཁར་ཧཱུཾ། གཙུག་ཏོར་དུ་ཧཾ། ལྟེ་བར་ཧོཿ མགྲིན་པར་ཨཱཿ གསང་བར་ཀྵཿསྟེ་ཐབས་དང་ཤེས་རབ་

ཀྱིས་རིགས་དྲུག་གིས་བསྲུང་བར་བྱའོ། །དེ་ནས་སློབ་མ་དབང་བསྐུར་བ་ན་དེ་ཉིད་དཀྱིལ་འཁོར་

གྱི་སྟེང་གི་ནམ་མཁའ་ལ་བལྟར་བཅུག་སྟེ། ཁྱེད་ཀྱི་མིག་ལམ་ན་ཇི་ལྟར་སྣང་ཞེས་དྲིས་ནས་ནམ་

མཁའི་ཁ་དོག་ཇི་ལྟར་སྣང་བའི་དབྱེ་བས་ལས་སོ་སོ་འགྲུབ་པ་གོ་བར་བྱའོ། །དེ་ནས་སློབ་མའི་

མཐེ་བོང་གཉིས་ལས་ཀྱི་རྡོ་རྗེའི་ལག་པ་གཡས་རྡོ་རྗེ་དང་བཅས་པས་བཟུང་ལ། རྡོ་རྗེའི་གར་བྱ་

ཞིང་ཡི་གེ་དྲུག་པ་བཟླས་པས་དཀྱིལ་འཁོར་ལ་བསྐོར་བ་གསུམ་བྱས་ཏེ། སློབ་དཔོན་གྱིས་དཀྱིལ་

འཁོར་གྱི་ཤར་སྒོ་ནས་དྲིལ་བུ་དཀྲོལ་ཞིང༌། ཡང་དག་པ་ཡི་དཀྱིལ་འཁོར་འདིར། །བདག་གི་སློབ་

མ་བཅུག་པ་འདིའི། །ལྷ་རྣམས་རིགས་ཀྱི་རིམ་པ་ནི། །བསོད་ནམས་ཇི་ལྟ་དེ་ལྟར་ཤོག །འདི་ཡི་

དངོས་གྲུབ་ཇི་ལྟར་འགྱུར། །རིགས་ནི་གང་གི་སྣོད་དུ་འགྱུར། །བསོད་ནམས་མཐུ་ཡང་ཅི་འདྲ་

བ། །དེ་འདྲ་དཀྱིལ་འཁོར་དུ་གྱུར་ཅིག །ཅེས་བདེན་པའི་བྱིན་རླབས་བྱའོ།།

གཉིས་པ་ནི། སྔར་བྱིན་པའི་མེ་ཏོག་གི་ཕྲེང་བའི་ནང་ནས་ཡང་ཞིང་མ་རྙིང་པའི་མེ་ཏོག་

གཅིག་ཕྱུང་སྟེ་ཏྲཱཾ་གྱིས་བསྔགས་ནས་རིན་པོ་ཆེའི་མེ་ཏོག་ཏུ་མོས་ཏེ། སློབ་མ་ཐལ་མོ་སྦྱར་བའི་

བར་དུ་བྱིན་ལ། དཀྱིལ་འཁོར་གྱི་གཙོ་བོའ་ིདབུ་ལ་ཕོག་པར་མོས་ནས། དངོས་སུ་རྒྱལ་བའི་བུམ་

པའི་ཁའི་སྟེང་དུ་མཚན་མ་ལྔ་བྱས་པ་ལ་དོར་དུ་གཞུག་ཅིང༌། ཨོཾ་སརྦ་ཏ་ཐཱ་ག་ཏ་ཀུ་ལ་བི་ཤོ་དྷ་

ན་སྭཱཧཱ། ཞེས་བརྗོད་པར་བྱའོ། །བདག་འཇུག་ལ་ནི་སྔགས་བརྗོད་ནས་དོར་བར་མོས་པས་ཆོག་

གི་དངོས་སུ་མཚན་མ་ལ་དོར་མི་དགོས་ལ། མཚན་མ་གང་ལ་མེ་ཏོག་ཕོག་པས་སློབ་མའི་ལྷའི་

རིགས་ངོ་ཤེས་པར་བྱའོ། །དེ་ནས་མེ་ཏོག་དེ་སྔར་གྱི་མེ་ཏོག་ཕྲེང་བ་དང་ལྷན་ཅིག་བཅིངས་ནས་

རང་ངམ་སློབ་མའི་མགོ་ལ་བཅིངས། ཨོཾ་པྲ་ཏི་གྲིཧྞ་སྟྭཾ་ཨི་མཾ་ས་ཏྭ་མཧཱ་བ་ལ་ཞེས་བརྗོད་དེ། དེ་

ནི་སེམས་དཔའ་སྟོབས་པོ་ཆེ་ཞེས་མེ་ཏོག་ཕོག་པའི་ལྷ་ལ་བོས་ནས་སློབ་མ་འདི་བྱང་ཆུབ་མ་

ཐོབ་ཀྱི་བར་དུ་རྗེས་སུ་ཟུངས་ཤིག །ཅེས་ལྷ་ལ་སློབ་མ་གཏད་པས་དེའི་བར་དུ་ལྷ་དེས་རྗེས་སུ་ 

འཛིན་པའི་ཐབས་ཟབ་མོའ།ོ།

དེ་ནས་མེ་ཏོག་མགོ་ལ་བཅིངས་པའི་རྗེས་སམ་མེ་ཏོག་འདོར་བ་དང་དུས་མཉམ་པ་གང་

ཡང་རུང་བར། དུས་ཀྱི་འཁོར་ལོ་དེང་ཁྱོད་ཀྱི། །མིག་འབྱེད་པར་ནི་བརྩོན་པར་མཛད། །ཕྱེ་བས་

ཐམས་ཅད་མཐོང་འགྱུར་ཏེ། །རྡོ་རྗེའི་མིག་ནི་བླ་ན་མེད། །ཨོཾ་དེ་བྱིན་ཏྲཱ་ཡཎྚུད་ཨཿགྷ་ཊཱ་ཡ་སྭཱཧཱ། 

ཞེས་བརྗོད་ཅིང་མིག་དར་ཕྱེ་ནས། ད་ནི་དད་པའི་ཤ གས་ཀྱིས་སུ། །དཀྱིལ་འཁོར་འདི་དེ་ཉིད་ལ་

ལྟོས། །ཁྱོད་ནི་སངས་རྒྱས་རིགས་སུ་སྐྱེས། །ཕྱག་རྒྱ་སྔགས་ཀྱིས་བྱིན་གྱིས་བརླབས། །དངོས་

གྲུབ་ཀུན་ནི་ཕུན་སུམ་ཚོགས། །དམ་ཚིག་མཆོག་ཏུ་ཁྱོད་འགྱུར་གྱིས། །རྡོ་རྗེ་པདྨ་རྩེར་རོལ་

པས། །གསང་སྔགས་རྣམས་ལ་སྒྲུབ་པ་གྱིས། །ཧེ་བཛྲ་པ་ཤྱ། ཞེས་བླ་མས་གསུངས་པར་བསམ་

ཞིང་བརྗོད་ནས། རང་ཉིད་ཀྱིས་དཀྱིལ་འཁོར་མ་ལུས་པ་མངོན་སུམ་དུ་མཐོང་བར་བསམས་ལ། 

དད་པ་དྲག་པོ་བསྐྱེད་ཅིང༌། སློབ་མ་དབང་བསྐུར་བའི་ཚེ་ལྷ་རེ་རེ་ནས་བརྡ་སྤྲད་པར་བྱ་སྟེ་སྒྲུབ་

ཐབས་ལྟར་རོ། །དེ་ནས། ཨོཾ་རྡོ་རྗེའི་དཀྱིལ་འཁོར་དཀྱིལ་འཁོར་ཆེན་པོར་བདག་ཞུགས་སོ། །རྣལ་

འབྱོར་དཀྱིལ་འཁོར་དཀྱིལ་འཁོར་ཆེན་པོ་བདག་གིས་མཐོང༌། གསང་བའི་དཀྱིལ་འཁོར་དཀྱིལ་

འཁོར་ཆེན་པོར་བདག་དབང་བསྐུར། ས་མ་ཡ་ཧོཿཧོཿཧོཿཞེས་དམ་ཚིག་བརྗོད་དོ།།

གཉིས་པ་ལ་གསུམ། བྱིས་པ་ལྟར་འཇུག་པའི་དབང་བདུན་བསྐུར་བ་དང་། དབང་གོང་མ་

བསྐུར་བ་དང༌། རྡོ་རྗེ་སློབ་དཔོན་བདག་པོའ་ིདབང་བསྐུར་བའོ། །དང་པོ་ལ་གསུམ། དབང་བདུན་

གྱི་ཆོ་ག་དང༌། ཐོབ་པའི་དུས་གོ་བ་དང༌། རྩ་ལྟུང་སྤོང་བར་གདམས་པའོ། །དང་པོ་ལ་གཉིས། ཐུན་

མོང་དུ་གསོལ་བ་གདབ་ཅིང་མི་ཤེས་པ་སྦྱང་བ་དང༌། དབང་བདུན་སོ་སོར་སྦྱིན་པའོ། །དང་པོ་ནི། 

མཎྜལ་ཕུལ་ནས་པུས་མོ་གཡས་པའི་ལྷ་ང་ས་ལ་བཙུགས་ཏེ། སྙིམ་པ་མེ་ཏོག་དང་བཅས་པའི་ཐལ་

མོ་སྙིང་ཁར་སྦྱར་ནས། བྱང་ཆུབ་རྡོ་རྗེ་སངས་རྒྱས་ལ། །མཆོག་སྦྱིན་ཇི་ལྟར་སྩལ་བ་ལྟར། །བདག་

ཀྱང་རབ་ཏུ་བསྒྲལ་བའི་ཕྱིར། །ནམ་མཁའི་རྡོ་རྗེ་དེང་བདག་སྩོལ། །ཞེས་ལན་གསུམ་གྱིས་གསོལ་

བ་གདབ། བདག་འཇུག་གི་ཚེ་བསྒོམས་པའི་ལས་ཀྱི་རྡོ་རྗེས་དངོས་སུ་བྱ་ཞིང༌། སློབ་མ་དབང་

བསྐུར་བའི་ཚེ་བླ་མས་བྱ་སྟེ། ཡི་གེ་དྲུག་པ་ལན་བདུན་བཟླས་པའི་ཡུངས་ཀར་ལག་པ་གཉིས་ཀྱི་

ཁུ་ཚུར་གྱིས་བཟུང་ནས་རེ་རེ་ནས་གཡོན་སྐོར་དུ་ལན་གཉིས། ཨོཾ་སརྦ་པཱ་པཱཾ་ད་ཧ་ན་བཛྲཱ་ཡ་བཛྲ་

ས་ཏྭ་སྱ་སརྦ་པཱ་བཾ་ད་ཧ་ན་སྭཱཧཱ། ཞེས་བརྗོད་ཅིང་བྱབས་ལ་ཡུངས་ཀར་མེར་དོར་རོ། །དེ་བཞིན་

དུ་གཡས་སུ་བསྐོར་བ་གཉིས་ཀྱང་བྱའོ། །དེ་ནས་ཁུ་ཚུར་གྱིས་ཆུ་བཟུང་ནས་ཀྱང་དེ་བཞིན་དུ་

བྱའོ། །དེ་ནས་ཁམ་ཕོར་དཀར་པོ་བཞི་དང༌། རྩྭ་དུར་བའི་མྱུ་གུ་དང་བཅས་པའི་བ་གཅིའི་ཆང་བུ་

བཞི་དང༌། ཟན་ཆངས་བཞི་དང༌། སེང་རས་ཀྱི་ཚལ་བ་བཞིས་ཀྱང་གཡོན་དང་གཡས་སུ་བསྐོར་

བ་སྔར་བཞིན་བྱ་སྟེ། འོན་ཀྱང་ཁམ་ཕོར་མན་ཆད་རྣམས་མེར་མི་དོར་རོ། །དེ་ནས་ཉེ་རེག་བྱས་

ལ་གཙོ་བོའ་ིསྔགས་བརྗོད་ཅིང་ཐུགས་ཀར་དྲི་དང༌། དབུ་ལ་མེ་ཏོག་དང༌། མདུན་དུ་མཆོད་ཡོན་

དབུལ་བ་བྱས་ནས། མར་མེས་ཡོངས་སུ་བསྐོར་ཏེ་ཡི་གེ་དྲུག་པ་ལན་བདུན་བཟླས་པའི་མར་དང་

བཅས་པའི་སྤོས་དཀར་གྱིས་བདུག་པར་བྱའོ།།

གཉིས་པ་ལ་བདུན་ལས། དང་པོ་ཆུའི་དབང་ནི། བླ་མའི་ཕྱག་གཡས་པ་རྡོ་རྗེ་དང་བཅས་

པས་བདག་གི་ལག་པ་གཡོན་པ་ནས་ཁྲིད་དེ། དཀྱིལ་འཁོར་ལ་མདུན་གྱིས་བལྟས་ཏེ་གཡས་སྐོར་

དུ་སོང་ནས་བྱང་གི་སྒོར་སྐུའི་ཞལ་ལ་མངོན་དུ་ཕྱོགས་པས་དབང་སྟེགས་ལ་གནས་པར་གྱུར། 

བླ་མ་དང་དུས་ཀྱི་འཁོར་ལོ་སྐུ་རྡོ་རྗེ་དབྱེར་མི་ཕྱེད་པ་ལ་ལུས་དག་བྱེད་ཀྱི་དབང་ཞུ་བའི་ཡོན་ཏུ་

མཎྜལ་འབུལ་བར་བགྱིའོ། ཞེས་སྦྱར་ཏེ་མཎྜལ་ཕུལ། ཨོཾ་ཧཾ་ཧཱུཾ་སོགས་ལན་གསུམ་གྱིས་གསོལ་བ་

གདབ། ཡི་གེ་དྲུག་པ་དང་དུང་གི་ཆུས་བསངས། བླ་མ་དང་གཙོ་བོ་ཐ་མི་དད་པའི་ཐུགས་ཀའི་ཧཱུཾ་

གི་འོད་ཟེར་གྱིས་རང་ཉིད་དྲངས། ཞལ་དུ་ཞུགས། སྐུའི་དབྱིབས་བརྒྱུད། རྡོ་རྗེའི་ལམ་ནས་ཡུམ་

གྱི་པདྨར་ཞུ་བའི་ཐིག་ལེ་སྟོང་པ་ཉིད་དུ་གྱུར། སྟོང་པའི་ངང་ལས་ཨོཾ་དང་པདྨ་ལས་སྐྱེས་པའི་སྐུ་རྡོ་

རྗེ་དཀར་པོ་དཀར་ནག་དམར་བའི་ཞལ་གསུམ། ཕྱག་དྲུག་གི་གཡས་པ་གསུམ་ན་ཐོ་བ། མདུང༌། 

རྩེ་གསུམ། གཡོན་པ་གསུམ་ན་པད་དཀར་འདབ་བརྒྱ་པ། འཁོར་ལོ་བགྲང་ཕྲེང་འཛིན་པ་ལ་གོས་

དཀར་མོས་འཁྱུད་པར་གྱུར། བླ་མ་དང་གཙོ་བོ་ཐ་མི་དད་པའི་ཐུགས་ཀའི་ཧཱུཾ་གི་འོད་ཟེར་གྱིས་

བསྒོམས་པ་དང་འདྲ་བའི་ཡེ་ཤེས་པ་སྤྱན་དྲངས། ཛཿཧཱུཾ་བཾ་ཧོཿཧི། རོ་མཉམ་དུ་གྱུར། བླ་མ་དང་

གཙོ་བོ་ཐ་མི་དད་པའི་ཐུགས་ཀའི་ཧཱུཾ་གི་འོད་ཟེར་གྱིས་ཕྱོགས་བཅུའི་རྒྱལ་བ་ཡབ་ཡུམ་སྲས་དང་

བཙུན་མོར་བཅས་པ་ཐམས་ཅད་སྤྱན་དྲངས། བཛྲ་བྷཻ་ར་ཝ་ཨཱ་ཀརྵ་ཡ་ཛཿགནྡྷཾ་ལ་སོགས་པས་

མཆོད། རྡོ་རྗེ་ཅན་གྱི་སངས་རྒྱས་ལ། །འགྲོ་བ་སྐྱོབ་པའི་ཆེད་དུ་དབང༌། །ཡོན་ཏན་འབྱུང་གནས་

ཇི་ལྟར་སྩལ། །དེ་ལྟར་འདི་ལའང་སྩལ་དུ་གསོལ། །ཞེས་གསོལ་བ་བཏབ་པས་རྒྱལ་བ་ཡབ་ཡུམ་

ལ་སོགས་པ་ཐམས་ཅད་སྙོམས་པར་ཞུགས། ཆགས་པ་ཆེན་པོའ་ིམེས་ཞུ་བླ་མ་དང་གཙོ་བོ་ཐ་མི་

དད་པའི་གཙུག་ཏོར་ནས་ཞུགས་རྡོ་རྗེའི་ལམ་ནས་བྱུང་བའི་བྱང་ཆུབ་ཀྱི་སེམས་ཀྱིས་རང་ཉིད་སྐུ་

རྡོ་རྗེར་བྱས་པ་ལ་དབང་བསྐུར། ཡུམ་གྱི་པདྨ་ནས་ཕྱུང་སྟེ་དབང་སྟེགས་ལ་འཁོད་པར་གྱུར། དེ་

ནས། ཨོཾ་པྲཛྙཱ་པཱ་ར་མི་ཏ་ཧུཾ་ཧཱུཾ་ཕཊ། བརྗོད་པས་སྟེང་འོག་གི་བུམ་པའི་ཆུ་དང༌། 

དེ་བཞིན་དུ་ལོ་ཙ་ནི་སོགས་ཀྱིས་ནུབ་དང་ནུབ་བྱང༌། ཨོཾ་མཱ་མ་ཀཱི་སོགས་ཀྱིས་བྱང་

དང་བྱང་ཤར། ཨོཾ་པཎྜ་ར་སོགས་ཀྱིས་ལྷོ་དང་ལྷོ་ནུབ། ཨོཾ་ཏཱ་རེ་སོགས་ཀྱིས་ཤར་དང་ཤར་ལྷོའ་ི

བུམ་ཆུ་རྣམས་ཉུང་ཟད་རེ་བླངས་ཏེ་བསྡུས་ནས་རྣམ་རྒྱལ་ཆེན་པོའ་ིདུང་ཆོས་སུ་བསྲེས་པ་མདུན་

དུ་བཞག་སྟེ། རང་དང་བུམ་ཆུ་ཡི་གེ་དྲུག་པས་བསངས། ཤཱུ་ནྱ་ཏཱས་རང་གི་ལུས་ཀྱི་ཁམས་ལྔ་

དང་བུམ་ཆུ་སྟོང་པ་ཉིད་དུ་གྱུར། སྟོང་པའི་ངང་ལས་ལུས་ཀྱི་ནམ་མཁའི་ཁམས་དང་དུང་ཆོས་

ཀྱི་ཆུ་དང་འདྲེས་པའི་སྟེང་འོག་གི་བུམ་ཆུ་ཨཱ་དང་རྡོ་རྗེ་ལས་སྐྱེས་པའི་རྡོ་རྗེ་དབྱིངས་ཀྱི་དབང་

ཕྱུག་མ་ལྗ་ཀུ་ཞེས་པ་ནས། ཚངས་མགོ་འཛིན་པ་ལ་རྡོ་རྗེ་སེམས་དཔས་འཁྱུད་པ། ལུས་ཀྱི་རླུང་

གི་ཁམས་དང༌། དུང་ཆོས་ཀྱི་ཆུ་དང་འདྲེས་པའི་ཤར་དང་ཤར་ལྷའི་བུམ་ཆུ་ཨཱི་དང་རལ་གྲི་ལས་

སྐྱེས་པའི་སྒྲོལ་མ་ནག་མོ། ཞེས་པ་ནས། ཁ་ཊྭཱཾ་ག་དཀར་པོ་འཛིན་པ་ལ་རྣམ་སྣང་གིས་འཁྱུད་པ། 

ལུས་ཀྱི་མེའི་ཁམས་དང༌། དུང་ཆོས་ཀྱི་ཆུ་དང་འདྲེས་པའི་ལྷོ་དང་ལྷོ་ནུབ་ཀྱི་བུམ་ཆུ་རཱི་དང་རིན་

པོ་ཆེ་ལས་སྐྱེས་པའི་གོས་དཀར་མོ་དམར་མོ། ཞེས་པ་ནས། རིན་པོ་ཆེ་ཆ་དགུ་པ་འཛིན་པ་ལ་

འོད་དཔག་མེད་ཀྱིས་འཁྱུད་པ། ལུས་ཀྱི་ཆུའི་ཁམས་དང༌། དུང་ཆོས་ཀྱི་ཆུ་དང་འདྲེས་པའི་བྱང་

དང་བྱང་ཤར་གྱི་བུམ་ཆུ་ཨཱུ་དང་པདྨ་ལས་སྐྱེས་པའི་མཱ་མ་ཀཱི་དཀར་མོ་ཞེས་པ་ནས། བགྲང་ཕྲེང་

འཛིན་པ་ལ་རིན་འབྱུང་གིས་འཁྱུད་པ། ལུས་ཀྱི་སའི་ཁམས་དང༌། དུང་ཆོས་ཀྱི་ཆུ་དང་འདྲེས་པའི་

ནུབ་དང་ནུབ་བྱང་གི་བུམ་ཆུ་ལཱཾ་དང་འཁོར་ལོ་ལས་སྐྱེས་པའི་སྤྱན་མ་སེར་མོ། ཞེས་པ་ནས། སྒྲ་

དང་བཅས་པའི་དྲིལ་བུ་འཛིན་པ་ལ་དོན་གྲུབ་ཀྱིས་འཁྱུད་པ། དེ་རྣམས་ཀྱི་དཔྲལ་བར་ཨོཾ། མགྲིན་

པར་ཨཱཿ ཐུགས་ཀར་ཧཱུཾ། ལྟེ་བར་ཧོཿ ཐུགས་ཀའི་ཧཱུཾ་ལས་འོད་འཕྲོས་བསྒོམས་པ་དང་འདྲ་བའི་

ཡེ་ཤེས་པ་སྤྱན་དྲངས། ཛཿཧཱུཾ་བཾ་ཧོ་ཧི། རང་རང་གི་དམ་ཚིག་པ་དང་རོ་མཉམ་པར་གྱུར། ཨོཾ་ཨཱ་

ཨཱི་རྀ་ཨཱུ་ལཱྀ་པཉྩ་དྷ་ཏུ་བི་ཤོ་དྷ་ནི་སྭཱཧཱ། ཞེས་ཡུམ་རྣམས་ཀྱིས་དབང་རྫས་ཀྱི་ལྷ་ལ་དབང་བསྐུར། 

རིམ་པ་བཞིན་མི་བསྐྱོད་པ། དོན་གྲུབ། རིན་འབྱུང༌། འོད་དཔག་མེད། རྣམ་སྣང་རྣམས་ཀྱིས་རྒྱས་

བཏབ་པར་གྱུར། གནྡྷ  ཾ྄་སོགས་ཀྱིས་མཆོད། ཡབ་ཡུམ་རྣམས་སྙོམས་པར་ཞུགས་པའི་ཆགས་པ་

ཆེན་པོའ་ིམེས་བྱང་ཆུབ་ཀྱི་སེམས་སུ་ཞུ་བའི་བུམ་པའི་ཆུར་གྱུར། བླ་མ་དང་གཙོ་བོ་ཐ་མི་དད་པའི་

ཐུགས་ཀའི་ཧཱུཾ་གི་འོད་ཟེར་གྱིས་དབང་གི་ལྷ་རྒྱལ་བ་ཡབ་ཡུམ་སྲས་དང་བཙུན་མོར་བཅས་པ་ནམ་

མཁའི་ཁམས་གང་བ་སྤྱན་དྲངས། བཛྲ་བྷཻ་ར་ཝ་ཨཱ་ཀརྵ་ཡ་ཛཿགནྡྷཾ་ལ་སོགས་པས་མཆོད། རྡོ་རྗེ་

ཅན་གྱི་སངས་རྒྱས་ལ། །སོགས་ཀྱིས་གསོལ་བ་གདབ། ནམ་མཁའི་རྒྱལ་བ་ཡབ་ཡུམ་རྣམས་

ཀྱིས་དབང་བསྐུར་བའི་དགོངས་པ་མཛད། སེམས་དཔའ་རྣམས་ཀྱིས་ཤིས་པ་བརྗོད། གཟུགས་

རྡོ་རྗེ་མ་ལ་སོགས་པས་མཆོད་ཅིང་མེ་ཏོག་ལ་སོགས་པའི་ཆར་འབེབས། ཁྲོ་བོ་དང་ཁྲོ་མོ་རྣམས་

ཀྱིས་བགེགས་བསྐྲད༌། བསྒྲུབ་པའི་དཀྱིལ་འཁོར་གྱི་ནང་ན་བཞུགས་པའི་ཡུམ་རྣམས་ཀྱིས་ཕྱག་

གིས་ཅུང་ཟད་ཡོ་བར་བཟུང་བའི་བུམ་པ་དཀར་པོ་བྱང་ཆུབ་ཀྱི་སེམས་ཀྱི་བདུད་རྩིས་གང་བ་

རྣམས་ཀྱིས་དབང་བསྐུར་བར་གྱུར། 

དབང་འོག་མ་རྣམས་ལ། ཡུམ་རྣམས་ཀྱིས། ཞེས་སོགས་ཀྱི་དོད་ལ། སངས་རྒྱས་

ལྔས་ཅོད་པན་བཟུང་སྟེ། ཞེས་དང༌། ནུས་མ་བཅུས་དར་དཔྱངས་བཟུང་སྟེ། ཞེས་དང༌། གཙོ་

བོ་ཡབ་ཡུམ་གྱིས་རྡོ་རྗེ་དང་དྲིལ་བུ་བཟུང་སྟེ། ཞེས་དང༌། སེམས་དཔའ་སེམས་མ་རྣམས་ཀྱིས་

མཐེ་བོའ་ིརྡོ་རྗེ་བཟུང་སྟེ། ཞེས་དང༌། ཁྲོ་བོ་ཁྲོ་མོ་རྣམས་ཀྱིས་གདུ་བུ་བཟང་སྟེ། ཞེས་དང། རྡོ་

རྗེ་སེམས་དཔའ་དང་ཤེར་ཕྱིན་མས་ཕྱག་མཚན་རྣམས་བཟུང་སྟེ་དབང་བསྐུར་བར་གྱུར། ཞེས་

སྦྱར་ནས་བྱ། ལས་ཀྱི་རྡོ་རྗེས་བུམ་པ་བཏེགས་ཅིང༌། བཀྲ་ཤིས་གང་ཞིག་སེམས་ཅན་ཀུན་གྱི་

སྙིང་ལ་གནས། །ཐམས་ཅད་བདག་ཉིད་རིགས་ཀུན་གྱི་ནི་བདག་པོ་མཆོག །སེམས་ཅན་མ་ལུས་

སྐྱེད་བྱེད་བདེ་བ་ཆེན་པོ་སྟེ། །དེས་ནི་དེང་ཁྱོད་དབང་བསྐུར་མཆོག་ལ་བཀྲ་ཤིས་ཤོག །ཕུན་

སུམ་ཚོགས་པ་མངའ་བ་གསེར་གྱི་རི་བོ་འདྲ། །འཇིག་རྟེན་གསུམ་གྱི་མགོན་པོ་དྲི་མ་གསུམ་

སྤངས་པ། །སངས་རྒྱས་པདྨའི་འདབ་མ་རྒྱས་འདྲའི་ཞལ་མངའ་བ། །དེས་ནི་དེ་རིང་ཁྱེད་ལ་ཞི་

བྱེད་བཀྲ་ཤིས་ཤོག །དེ་ཡིས་ཉེ་བར་བསྟན་པའི་མཆོག་རབ་མི་གཡོ་བ། །འཇིག་རྟེན་གསུམ་ན་

གྲགས་ཤིང་ལྷ་དང་མི་ཡིས་མཆོད། །ཆོས་ཀྱི་དམ་པ་སྐྱེ་དགུ་རྣམས་ལ་ཞི་བྱེད་པ། །དེས་ནི་དེ་

རིང་ཁྱེད་ལ་ཞི་བྱེད་བཀྲ་ཤིས་ཤོག །དགེ་བདུན་དམ་པ་ཆོས་ལྡན་ཐོས་པའི་བཀྲ་ཤིས་ཕྱུག །མི་

དང་ལྷ་དང་ལྷ་མ་ཡིན་གྱིས་མཆོད་པའི་གནས། །ཚོགས་ཀྱི་མཆོག་རབ་ངོ་ཚ་ཤེས་དང་དཔལ་

གྱི་གཞི། །དེས་ནི་དེ་རིང་ཁྱེད་ལ་ཞི་བྱེད་བཀྲ་ཤིས་ཤོག །ཅེས་པའི་བདག་འཇུག་གི་ཚེ་རང་དང་

སློབ་མ་དབང་བསྐུར་བའི་ཚེ་སློབ་མ་ལ་མེ་ཏོག་གི་ཆར་དབབ་ཅིང་ཤིས་བརྗོད་བྱའི། བུམ་པ་ལ་ 

བྱེད་པ་ནི་ནོར་པ་ཆེན་པོའ།ོ།

དེ་ནས་སློབ་དཔོན་གཡས་བརྐྱང་གིས་གནས་ནས། དབང་བསྐུར་རྡོ་རྗེ་ཆེན་པོ་

ནི། །ཁམས་གསུམ་པ་ཡིས་ཕྱག་བྱས་པ། །སངས་རྒྱས་ཀུན་གྱི་གསང་གསུམ་གྱི། །གནས་

ལས་བྱུང་བ་སྦྱིན་པར་བྱ། །ཨོཾ་ཨཱ་ཨཱི་རཱྀ་ཨཱུ་ལཱྀ་པཉྩ་དྷ་ཏུ་བི་ཤོ་དྷ་ནི་སྭཱཧཱ། ཞེས་བརྗོད་དེ་གཙུག་

ཏོར། ཕྲག་པ། དཔུང་པའི་ཚིགས། བརླ་དང༌། དཔྱིའི་ཚིགས་གཡས་གཡོན་ཏེ་གནས་ལྔར་དུང་

ཆོས་རེག་ཅིང་ཆུས་ཀྱང་གཏོར་ནས་ཅུང་ཟད་འཐུང་བ་དང༌། ཁྲུས་ཀྱང་བྱས་ཏེ་དབང་བསྐུར་བར་

བྱའོ། །དེ་ལྟར་གཏོར་བ་དང་བཀྲུས་པས་སྡུག་བསྔལ་དང་དྲི་མ་དག །འཐུངས་པས་བདེ་བ་ཆེན་པོ་

མྱོང༌། ལུས་ཀྱི་ཁམས་ལྔ་ཡུམ་ལྔར་གྱུར། དེའི་འོད་ཟེར་གྱིས་དཀྱིལ་འཁོར་གྱི་ཡུམ་ལྔ་ལས་མར་

མེ་གཅིག་ལས་གཉིས་ཆད་ཀྱི་ཚུལ་དུ་སྤྱན་དྲངས་པའི་ཡུམ་ལྔ་རང་གི་ལུས་ཀྱི་ཡུམ་ལྔ་ལ་ཐིམ་

ཞིང༌། དབང་གི་ལྷ་ཐམས་ཅད་ཀྱང་བཀུག་སྟེ་རང་གི་ཁམས་ལྔ་ཡུམ་ལྔར་གསལ་བ་ལ་ཐིམ་པར་

གྱུར། གནྡྷཾ་ལ་སོགས་པས་མཆོད། དེ་ནས་བྱིས་པ་སྐྱེས་མ་ཐག་པ་མ་ཡིས་འཁྲུད་པ་དང་ཆོས་

མཐུན་ཞིང༌། ཁམས་ལྔའི་དྲི་མ་འཁྲུད། ཡུམ་ལྔ་ལ་བརྟེན་པའི་དངོས་གྲུབ་དང་འཕྲིན་ལས་སྒྲུབ་པ་

ལ་དབང༌། ཡུམ་ལྔའི་ས་བོན་རྒྱུད་ལ་འཇོག །འབྲས་བུ་ས་དང་པོ་འཐོབ་པའི་ནུས་པ་ཅན་དུ་བྱས་

སོ། །ཞེས་དབང་དོན་དང་དག་པ་བརྗོད་པར་བྱའོ།།

གཉིས་པ་ཅོད་པན་གྱི་དབང་ནི། ཡང་ཕུང་པོ་ལྔའི་དྲི་མ་དག་བྱེད་ཅོད་པན་གྱི་དབང་ཞུ་བའི་

ཡོན་དུ། ཞེས་སྦྱར་ནས་མཎྜལ་ཕུལ། ཨོཾ་ཨཾ་ཨིཾ་སོགས་གསུམ་གྱིས་གསོལ་བ་གདབ། འདིར་སླར་

ཡང་ནང་དབང་མི་དགོས་པས། རང་དང་ཅོད་པན་གྱི་ཡི་གེ་དྲུག་པ་དང་དུང་ཆུས་བསངས། ཤཱུནྱ་

ཏཱས་རང་གི་ཕུང་པོ་ལྔ་དང་དབང་རྫས་ཅོད་པན་སྟོང་པ་ཉིད་དུ་གྱུར། སྟོང་པའི་ངང་ལས། རང་གི་

རྣམ་ཤེས་ཀྱི་ཕུང་པོ་དང་ཅོད་པན་ལྗང་ཀུ་ཨ་དང་རྡོ་རྗེ་ལས་སྐྱེས་པའི་མི་བསྐྱོད་པ་ལྗང་ཀུ་ཞེས་པ་

ནས། ཚངས་མགོ་འཛིན་པ་ལ་ཤེར་ཕྱིན་མས་འཁྱུད་པ། རང་གི་འདུ་བྱེད་ཀྱི་ཕུང་པོ་དང༌། ཅོད་པན་

ནག་པོ་ཨི་དང་རལ་གྲི་ལས་སྐྱེས་པའི་དོན་གྲུབ་ནག་པོ། ཞེས་པ་ནས། ཁ་ཊྭཾ་ག་དཀར་པོ་འཛིན་པ་

ལ་སྤྱན་མས་འཁྱུད་པ། རང་གི་ཚོར་བའི་ཕུང་པོ་དང་ཅོད་པན་དམར་པོ་ར་ྀདང་རིན་པོ་ཆེ་ལས་སྐྱེས་

པའི་རིན་འབྱུང་དམར་པོ། ཞེས་པ་ནས། རིན་པོ་ཆེ་ཆ་དགུ་པ་འཛིན་པ་ལ་མཱ་མ་ཀཱིས་འཁྱུད་པ། རང་

གི་འདུ་ཤེས་ཀྱི་ཕུང་པོ་དང་ཅོད་པན་དཀར་པོ་ཨུ་དང་པདྨ་ལས་སྐྱེས་པའི་འདོ་དཔག་མེད་དཀར་པོ། 

ཞེས་པ་ནས། བགྲང་ཕྲེང་འཛིན་པ་ལ་གོས་དཀར་མོས་འཁྱུད་པ། རང་གི་གཟུགས་ཀྱི་ཕུང་པོ་དང་

ཅོད་པན་སེར་པོ་ལ་ྀདང་འཁོར་ལོ་ལས་སྐྱེས་པའི་རྣམ་སྣང་སེར་པོ་ཞེས་པ་ནས། སྒྲ་དང་བཅས་པའི་

དྲིལ་བུ་འཛིན་པ་ལ་སྒྲོལ་མས་འཁྱུད་པ། དེ་རྣམས་ཀྱི་དཔྲལ་བར་ཨོཾ། ཞེས་པ་ནས། དབང་བསྐུར། 

ཞེས་པའི་བར་སྔར་བཞིན་རིམ་པ་བཞིན་རྡོ་རྗེ་སེམས་དཔའ། དོན་གྲུབ། རིན་འབྱུང༌། འོད་དཔག་

མེད། རྣམ་སྣང་གིས་རྒྱས་བཏབ། གནྡྷཾ་ལ་སོགས་པས་མཆོད། ཡབ་ཡུམ་རྣམས་སྙོམས་པར་ཞུགས་

པའི་ཆགས་པ་ཆེན་པོའ་ིམེས་ཞུ་བ་ལས་བྱུང་བའི་དབང་རྫས་ཅོད་པན་དུ་གྱུར། བླ་མ་དང་གཙོ་བོ་ཐ་

མི་དད་པའི་ཞེས་པ་ནས། དབང་བསྐུར་བར་གྱུར། ཞེས་པའི་བར་སྔར་ལྟར་ལ། ཨོཾ་ཨཱ་ཨི་རྀ་ཨུ་ལྀ་

པཉྩ་ཏ་ཐཱ་ག་ཏ་པ་རི་ཤ དྡྷ་སྭཱཧཱ། ཞེས་བརྗོད་ཅིང་ཅོད་པན་གནས་ལྔར་གཏུགས་ཏེ་མགོ་ལ་བསྐོན། 

ཡང་དུང་ཆོས་ཀྱི་ཆུས་ཀྱང་དབང་བསྐུར་ནས། སྔར་གྱི་ཆུ་དབང་གི་སྔགས་བརྗོད། 

དེ་ལྟར་དབང་བསྐུར་བས། རང་གི་ཕུང་པོ་ལྔ་སངས་རྒྱས་ལྔར་གྱུར། དེའི་འོད་ཟེར་གྱིས་

དཀྱིལ་འཁོར་གྱི་སངས་རྒྱས་ལྔ་ལས་མར་མེ་གཅིག་ལས་གཉིས་ཆད་ཀྱི་ཚུལ་དུ་སྤྱན་དྲངས་པའི་

སངས་རྒྱས་ལྔ་རང་གི་ལུས་ཀྱི་སངས་རྒྱས་ལྔ་ལ་ཐིམ་ཞིང་དབང་གི་ལྷ་རྣམས་ཀྱང་བཀུག་སྟེ་རང་

གི་ཕུང་པོ་ལྔ་སངས་རྒྱས་ལྔར་གསལ་བ་ལ་ཐིམ་པར་གྱུར། གནྡྷཾ་ལ་སོགས་པས་མཆོད། དེ་ནི་

བྱིས་པའི་གཙུག་ཕུད་བཞག་པ་དང་ཆོས་མཐུན། ཕུང་པོ་ལྔའི་དྲི་མ་འཁྲུད། སངས་རྒྱས་ལྔའི་སྒོ་

ནས་དངོས་གྲུབ་སྒྲུབ་པ་ལ་དབང༌། སངས་རྒྱས་ལྔའི་ས་བོན་རྒྱུད་ལ་བཞག །འབྲས་བུ་ས་གཉིས་

པ་ཐོབ་པའི་ནུས་པ་ཅན་དུ་བྱས་སོ། །ཞེས་དབང་དོན་དང་དག་པ་བརྗོད་དོ། །དེ་ལྟར་བྱང་ཕྱོགས་

སྐུའི་ཞལ་གྱི་ས་ལ་དབང་གཉིས་ཀྱིས་མངལ་དུ་ཐོག་མར་ཁམས་དང་ཕུང་པོ་གྲུབ་པ་བཞིན། རང་

གི་ལུས་ཀྱི་ཆ་མ་དག་པའི་ཕུང་ཁམས་རྣམས་སྦྱངས་ནས་གཤེགས་པ་དང་གཤེགས་མའི་ངོ་བོ་

སྒྲིབ་བྲལ་དུ་བྱེད་པའི་ནུས་པ་འཇོག་པའི་ཕྱིར་ལུས་ཀྱི་དྲི་མ་འཁྲུད་ཅིང༌། སྐུ་རྡོ་རྗེའི་ས་བོན་འཇོག་

པ་དང༌། སྐུ་རྡོ་རྗེའི་དངོས་གྲུབ་སྒྲུབ་པ་ལ་དབང་བར་བྱས་སོ། །ཞེས་དབང་གཉིས་ཀྱི་ཐུན་མོང་གི་

དག་པ་བརྗོད་པར་བྱའོ།།

གསུམ་པ་དར་དཔྱངས་ཀྱི་དབང་ནི། སླར་ཡང་གཡས་སྐོར་གྱིས་ལྷོ་སྒོར་ཁྲིད་དེ་གསུང་

གི་ཞལ་ལ་མངོན་དུ་ཕྱོགས་པས་དབང་སྟེགས་ལ་འཁོད། བླ་མ་དང་དུས་ཀྱི་འཁོར་ལོ་གསུང་རྡོ་རྗེ་

དབྱེར་མི་ཕྱེད་པ་ལ་རླུང་བཅུའི་དྲི་མ་དག་བྱེད་དར་དཔྱངས་ཀྱི་དབང་ཞུ་བའི་ཡོན་དུ། ཞེས་སྦྱར་

ནས་མཎྜལ་ཕུལ། ཨོཾ་ཨ་ཨཱ་ཨཾ་ཨཱཿསོགས་ལན་གསུམ་གྱིས་གསོལ་བ་གདབ། ཡི་གེ་དྲུག་པ་དང་

དུང་ཆུས་བསངས། བླ་མ་དང་གཙོ་བོ་ཐ་མི་དད་པའི་ཐུགས་ཀའི་ཧཱུཾ་གི་འོད་ཟེར་གྱིས་རང་ཉིད་

དྲངས། ཞེས་པ་ནས། སྟོང་པའི་ངང་ལས་ཨཱཿདང་རིན་པོ་ཆེ་ལས་སྐྱེས་པའི་གསུང་རྡོ་རྗེ་དམར་

པོ་དམར་དཀར་ནག་པའི་ཞལ་གསུམ། ཕྱག་དྲུག་གི་གཡས་པ་གསུམ་ན་མེ་མདའ། རྡོ་རྗེ་ལྕགས་

ཀྱུ། སྒྲ་དང་བཅས་པའི་ཌཱ་མ་རུ། གཡོན་པ་གསུམ་ན། གཞུ་རྡོ་རྗེ་ཞགས་པ། རིན་པོ་ཆེ་ཆ་དགུ་པ་

འཛིན་པ་ལ་མཱ་མ་ཀཱིས་འཁྱུད་པར་གྱུར། བླ་མ་དང་ཞེས་པ་ནས། རང་ཉིད་གསུང་རྡོ་རྗེར་བྱས་པ་

ལ་དབང་བསྐུར། ཡུམ་གྱི་པདྨ་ནས་ཕྱུང་སྟེ་དབང་སྟེགས་ལ་འཁོད་པར་གྱུར། ཞེས་པའི་སྔར་1གྱི་

1  ཞོལ། ཤོག ༤༦ ན ༤། གཙང་། ཤོག ༣༤ བ ༧ ཞེས་པའི་བར་གྱི་

ཚིག་ལྷག་མ་རྣམས་སྔར་ཇི་ལྟ་བ་བཞིན་ནོ། །དེ་ནས་རང་དང་དར་དཔྱངས་བསང་སྦྱངས། རང་གི་

རླུང་བཅུ་དང་དར་དཔྱངས་སྟོང་པ་ཉིད་དུ་གྱུར། སྟོང་པའི་ངང་ལས་རང་གི་རླུང་མཉམ་གནས་དང་

རུས་སྦལ་དང་དར་དཔྱངས་ནག་པོ་གཉིས། ཨ་ཧ་དང་སྤོས་སྣོད་དང་རྔ་ཡབ་ནག་པོ་ལས་སྐྱེས་

པའི་ནག་མོ་འདར་མ་ནག་མོ་ནག་དམར་སེར་དང་དཀར་བའི་ཞལ་བཞི། ཕྱག་བརྒྱད་ཀྱི་གཡས་

ན་སྤོས་དང༌། ཙནྡན་གུར་ཀུམ། ག་བུར་གླ་རྩི་སྦྱར་བའི་སྣོད། གཡོན་ན་དྲིལ་བུ་པདྨ། ལྷ་ཤིང་གི་

མེ་ཏོག་མེ་ཏོག་སྣ་ཚོགས་ཀྱི་ཕྲེང་བ་འཛིན་པ་དང༌། དུ་བ་མ་ནག་མོ་ནག་དམར་སེར་དང་དཀར་

བའི་ཞལ་བཞི། ཕྱག་བརྒྱད་ན་རྔ་ཡབ་ནག་པོ་བརྒྱད་འཛིན་པར་གྱུར། རང་གི་རླུང་གྱེན་རྒྱུ་དང༌། 

རྩངས་པ་དང༌། དར་དཔྱངས་དམར་པོ་གཉིས། ཨ་ཧཿདང་མར་མེ་དང་རྔ་ཡབ་དམར་པོ་ལས་སྐྱེས་

པའི་དམར་པོ་འབར་མ། ཞེས་སོགས་དང༌། སྨིག་རྒྱུ་མ་དམར་མོ། ཞེས་པ་ནས། རྔ་ཡབ་དམར་པོ་

བརྒྱད་འཛིན་པར་གྱུར། རང་གི་རླུང་ཁྱབ་བྱེད་དང་ལྷས་བྱིན་དང༌། དར་དཔྱངས་དཀར་པོ་གཉིས། 

ཨཾ་ཧཾ་དང་ལྷ་བཤོས་དང་རྔ་ཡབ་དཀར་པོ་ལས་སྐྱེས་པའི་དཀར་མོ་འབར་མ། ཞེས་སོགས་དང༌། 

མཁའ་སྣང་མ་ཞེས་པ་ནས། རྔ་ཡབ་དཀར་པོ་བརྒྱད་འཛིན་པར་གྱུར། རང་གི་རླུང་ཀླུ་

དང་ནོར་ལས་རྒྱལ་དང༌། དར་དཔྱངས་སེར་པོ་གཉིས། ཨཱ་ཧཱ་དང་དུང་ཆོས་དང་རྔ་ཡབ་སེར་པོ་

ལས་སྐྱེས་པའི་སེར་མོ་འབར་མ། ཞེས་སོགས་དང༌། མར་མེ་མ། ཞེས་པ་ནས། རྔ་ཡབ་སེར་པོ་

བརྒྱད་འཛིན་པར་གྱུར། རང་གི་རླུང་སྲོག་འཛིན་དང་དར་དཔྱངས་ལྗང་ཁུ་ཧོཿདང་རྡོ་རྗེ་ལས་སྐྱེས་

པའི་རྡོ་རྗེ་དབྱིངས་ཀྱི་དབང་ཕྱུག་མ་ལྗང་ཁུ། ཞེས་པ་ནས། ཚངས་མགོ་འཛིན་པ། རང་གི་རླུང་

ཐུར་སེལ་དང་དར་དཔྱངས་སྔོན་པོ་ཕྲེཾ་དང་གྲི་གུག་ལས་སྐྱེས་པའི་སྣ་ཚོགས་ཡུམ་སྔོན་མོ། ཞེས་

པ་ནས། ཚངས་མགོ་འཛིན་པ། དེ་རྣམས་ཀྱི་དཔྲལ་བར་ཨོཾ། ཞེས་པ་ནས་དབང་བསྐུར། རྡོ་རྗེ་

སེམས་དཔས་རྒྱས་བཏབ་པར་གྱུར། གནྡྷཾ་ལ་སོགས་པས་མཆོད། ནུས་མ་བཅུ་ཞུ་བ་ལས་བྱུང་

བའི་དབང་རྫས་དར་དཔྱངས་སུ་གྱུར། བླ་མ་དང་གཙོ་བོ་ཐ་མི་དད་པའི་ཞེས་པ་ནས། དབང་བསྐུར་

བར་གྱུར། ཨོཾ་ཨ་ཨཱ་སོགས་བརྗོད་ཅིང༌། དར་དཔྱངས་སྐྱེ་བའི་གནས་ལྔར་གཏུགས་ཏེ་འཔྲལ་བར་

བཅིང༌། ཆུ་དབང་གི་སྔགས་དང་དུང་ཆོས་གནས་ལྔར་བཞག་པས་ཀྱང་དབང་བསྐུར་ཏེ། དེ་ལྟར་

དབང་བསྐུར་བས་རང་གི་རླུང་བཅུ་ནུས་མ་བཅུར་གྱུར། དེའི་འོད་ཟེར་གྱིས་ཞེས་པ་ནས། གནྡྷཾ་

སོགས་ཀྱིས་མཆོད་པའི་བར་སངས་རྒྱས་ལྔའི་གནས་སུ་ནུས་མ་བཅུ་གཞུག་པ་མ་གཏོགས་སྔར་

བཞིན་ནོ། །དེ་ནི་བྱིས་པའི་རྣ་བ་འབུགས་ཤིང་རྒྱན་འདོགས་པ་དང་ཆོས་མཐུན། རླུང་བཅུའི་དྲི་མ་

འཁྲུད་ཅིང་ལས་རུང་དུ་བྱས། ནུས་མ་བཅུའི་སྒོ་ནས་དངོས་གྲུབ་སྒྲུབ་པ་ལ་དབང༌། ཕ་རོལ་ཏུ་ཕྱིན་

པ་བཅུའི་ནུས་པ་འཇོག་ཅིང༌། འབྲས་བུ་ས་གསུམ་པ་འཐོབ་པའི་ནུས་པ་ཅན་དུ་བྱས་སོ། །ཞེས་

དབང་དོན་དང་དག་པ་བརྗོད་དོ།།

བཞི་པ་རྡོ་རྗེ་དྲིལ་བུའི་དབང་ནི། སླར་ཡང་རྩ་གཉིས་དག་བྱེད་རྡོ་རྗེ་དང་དྲིལ་བུའི་དབང་

གི་དོན་དུ། ཞེས་སྦྱར་ནས་མཎྜལ་ཕུལ། ཨོཾ་ཧཱུཾ་ཧོཿབིཛྙཱ་ན། ཞེས་སོགས་ལན་གསུམ་གྱིས་གསོལ་

བ་གདབ། རང་དང་རྡོར་དྲིལ་བསང་སྦྱངས། སྟོང་པའི་ངང་ལས་རང་གི་རྩ་རོ་མ་དང་དབང་རྫས་རྡོ་

རྗེ་ཧཱུཾ་དང་རྡོ་རྗེ་ལས་སྐྱེས་པའི་དུས་ཀྱི་འཁོར་ལོ་སྐུ་མདོག་སྔོན་པོ་ཞལ་གཅིག་ཕྱག་གཉིས་ཀྱིས་

རྡོ་རྗེ་དང་དྲིལ་བུ་འཛིན་པ་ལ་སྣ་ཚོགས་ཡུམ་གྲི་གུག་དང་ཐོད་པ་འཛིན་པས་འཁྱུད་པ། རང་གི་རྩ་

རྐྱང་མ་དང་དྲིལ་བུ་ཕྲེཾ་དང་གྲི་གུག་ལས་སྐྱེས་པའི་སྣ་ཚོགས་ཡུམ་སེར་མོ་ཞལ་གཅིག་ཕྱག་གཉིས་

ཀྱིས་གྲི་གུག་དང་ཐོད་པ་འཛིན་པ་ལ་དུས་ཀྱི་འཁོར་ལོས་འཁྱུད་པ། དེ་གཉིས་ཀྱི་དཔྲལ་བར་ཨོཾ། 

ཞེས་པ་ནས། དབང་བསྐུར། ཡབ་ལ་མི་བསྐྱོད་པ་དང༌། ཡུམ་ལ་རྡོར་སེམས་ཀྱིས་རྒྱས་བཏབ། 

གནྡྷཾ་ལ་སོགས་པས་མཆོད། ཡབ་ཡུམ་སྙོམས་པར་ཞུགས་པའི་ཆགས་པ་ཆེན་པོའ་ིམེས་ཞུ་བ་

ལས་བྱུང་བའི་དབང་རྫས་རྡོ་རྗེ་དང་དྲིལ་བུར་གྱུར། བླ་མ་དང་གཙོ་བོ་ཐ་མི་དད་པའི་ཞེས་པ་ནས་

དབང་བསྐུར་བར་གྱུར། ཨོཾ་ཧཱུཾ་ཧོཿསཱུརྱ་ཞེས་སོགས་བརྗོད་ཅིང། རྡོར་དྲིལ་གནས་ལྔར་བཏུགས་ཏེ་

སྤྱི་བོར་བཞག་ནས་ལག་ཏུ་བྱིན་པ་སྙིང་ཁར་འཁྱུད་པའི་ཚུལ་བྱ། སྔར་ལྟར་ཆུས་ཀྱང་དབང་བསྐུར། 

དེ་ལྟར་དབང་བསྐུར་བས་རང་གི་རྩ་རོ་རྐྱང་གཉིས་གཙོ་བོ་ཡབ་ཡུམ་དུ་གྱུར། དེའི་འོད་ཟེར་གྱིས་

ཞེས་པ་ནས། གནྡྷཾ་སོགས་ཀྱིས་མཆོད་པའི་བར་སངས་རྒྱས་ལྔའི་གནས་སུ་གཙོ་བོ་ཡབ་ཡུམ་

དང་། ཕུང་པོ་ལྔའི་གནས་སུ་རང་གི་རྩ་གཉིས་ཞེས་གཞུག་པ་མ་གཏོགས་ཅོད་པན་ལྟར་རོ།།

དེ་ནི་བྱིས་པ་རྒོད་པ་དང་སྨྲ་བར་བྱེད་པ་དང་ཆོས་མཐུན། རྩ་རོ་རྐྱང་གཉིས་ཀྱི་དྲི་མ་

འཁྲུད་ཅིང་། རྩ་1རོ་རྐྱང་གཉིས་དབུ་མར་སྡོམ་པའི་ནུས་པ་བཞག་ཐུགས་མི་འགྱུར་བའི་བདེ་

1  ཞོལ། ཤོག ༤༧ བ ༢། གཙང་། ཤོག ༣༥ བ ༧ འཁྲུད་ཅིང་། རོ་རྐྱང་

བ་ཆེན་པོ་དང་གསུང་རྣམ་པ་ཐམས་ཅད་པའི་ས་བོན་འཇོག་ཅིང་གཙོ་བོ་ཡབ་ཡུམ་གྱི་དངོས་

གྲུབ་སྒྲུབ་པ་ལ་དབང་བར་བྱས། ཉི་ཟླ་གཅིག་ཏུ་དག་ཅིང་ས་བཞི་པ་འཐོབ་པའི་ནུས་པ་ཅན་དུ་

བྱས་སོ། །དེ་ལྟར་ལྷོ་སྒོར་གསུང་གི་ས་གཞི་ལ་དབང་གཉིས་ཀྱིས་མངལ་དུ་རླུང་དང་རྩ་གྲུབ་པ་

བཞིན་དུ་ངག་གི་རྩ་བ་རླུང་གི་དྲི་མ་འཁྲུད། གསུང་རྡོ་རྗེའི་བྱ་བ་ལ་དབང་། གསུང་རྡོ་རྗེའི་ས་བོན་

འཇོག་ཅིང༌། གསུང་རྡོ་རྗེའི་དངོས་གྲུབ་སྒྲུབ་པ་ལ་དབང་བར་བྱས་སོ། །ཞེས་དབང་གཉིས་ཀྱི་ 

ཐུན་མོང་གི་དག་པ་བརྗོད་དོ།།

ལྔ་པ་བརྟུལ་ཞུགས་ཀྱི་དབང་ནི། སླར་ཡང་གཡས་སྐོར་གྱིས་ཤར་སྒོར་ཁྲིད་དེ་ཐུགས་ཀྱི་

ཞལ་ལ་མངོན་དུ་ཕྱོགས་པས་དབང་སྟེགས་ལ་འཁོད། བླ་མ་དང་དུས་ཀྱི་འཁོར་ལོ་ཐུགས་རྡོ་རྗེ་

དབྱེར་མི་ཕྱེད་པ་ལ་དབང་པོ་ལྔ་དང་ཡུལ་གྱི་དྲི་མ་དག་བྱེད་བརྟུལ་ཞུགས་ཀྱི་དབང་ཞུ་བའི་དོན་དུ་

ཞེས་སྦྱར་ཏེ་མཎྜལ་ཕུལ། ཨེ་ཨཻ་སོགས་ལན་གསུམ་གྱིས་གསོལ་བ་གདབ། སྔར་ལྟར་བསངས། 

སྐུ་དང་གསུང་རྡོ་རྗེའི་དོད་ལ། ཧཱུཾ་དང་རྡོ་རྗེ་ལས་སྐྱེས་པའི་ཐུགས་རྡོ་རྗེ་དོན་གྲུབ་ལྟ་བུ་ཡབ་ཡུམ་

དུ་བསྐྱེད་པ་དང༌། རང་ཉིད་ཐུགས་རྡོ་རྗེར་བྱས་པ་ལ་དབང་བསྐུར། ཞེས་བརྗེ་བ་མ་གཏོགས་ཚིག་

ལྷག་མ་ཐམས་ཅད་སྔར་ལྟར་སྦྱར་ཏེ་ནང་དབང་བྱ། རང་དང་མཐེ་བོའ་ིརྡོ་རྗེ་བསང་སྦྱངས། སྟོང་

པའི་ངང་ལས་རང་གི་རྣ་བའི་དབང་པོ་དང༌། ཡུལ་ཆོས་ཁམས་དང་མཐེ་བོའ་ིརྡོ་རྗེ་རྣམས་ཨ་ཨཱ་

དང་རྡོ་རྗེ་ལས་སྐྱེས་པའི་ཕྱག་ན་རྡོ་རྗེ་དང་ཆོས་དབྱིངས་རྡོ་རྗེ་མ་ལྗང་ཁུ། ཞེས་པ་ནས། རིམ་པ་

བཞིན། སྒྲ་རྡོ་རྗེ་མ་དང་ཀུན་བཟང་གིས་འཁྱུད་པ། རང་གི་སྣའི་དབང་པོ་དང༌། ཡུལ་རེག་བྱ་དང་

མཐེ་བོའ་ིརྡོ་རྗེ་རྣམས་ཨེ་ཨཻ་དང་རལ་གྲི་ལས་སྐྱེས་པའི་ནམ་མཁའི་སྙིང་པོ་དང་རེག་བྱ་རྡོ་རྗེ་མ་

ནག་མོ་ཞེས་སོགས་དང་། རང་གི་མིག་གི་དབང་པོ་དང་ཡུལ་རོ་དང་མཐེ་བོའ་ིརྡོ་རྗེ་རྣམས་ཨར་

ཨཱར་དང་རིན་པོ་ཆེ་ལས་སྐྱེས་པའི་སའི་སྙིང་པོ་དང་རོ་རྡོ་རྗེ་མ་དམར་མོ། ཞེས་སོགས་དང༌། 

རང་གི་ལྕེའི་དབང་པོ་དང་ཡུལ་གཟུགས་དང་མཐེ་བོའ་ིརྡོ་རྗེ་རྣམས་ཨོ་ཨཽ་དང་པདྨ་ལས་སྐྱེས་པའི་

འཇིག་རྟེན་དབང་ཕྱུག་དང་གཟུགས་རྡོ་རྗེ་མ་དཀར་མོ། ཞེས་སོགས་དང༌། རང་གི་ལུས་ཀྱི་དབང་

པོ་དང་ཡུལ་དྲི་དང་མཐེ་བོའ་ིརྡོ་རྗེ་རྣམས་ཨལ་ཨཱལ་དང་འཁོར་ལོ་ལས་སྐྱེས་པའི་སྒྲིབ་སེལ་དང༌། 

དྲི་རྡོ་རྗེ་མ་སེར་མོ། ཞེས་སོགས་དང༌། རང་གི་ཡིད་ཀྱི་དབང་པོ་དང་ཡུལ་སྒྲ་དང་མཐེ་བོའ་ིརྡོ་རྗེ་

རྣམས་ཨཾ་ཨཱཿདང་རྡོ་རྗེ་ལས་སྐྱེས་པའི་ཀུན་བཟང་དང་སྒྲ་རྡོ་རྗེ་མ་སྔོན་མོ། ཞེས་པ་ནས། རིམ་པ་

བཞིན་ཆོས་དབྱིངས་རྡོ་རྗེ་མ་དང་ཕྱག་རྡོར་གྱིས་འཁྱུད་པ། ཞེས་པའི་བར་གྱི་ཞལ་དང་ཕྱག་མཚན་

ཡུམ་གྱིས་འཁྱུད་པ་རྣམས་མངོན་རྟོགས་ཇི་ལྟ་བའོ།།

དེ་རྣམས་ཀྱི་དཔྲལ་བར་ཨོཾ་ཞེས་པ་ནས། དབང་བསྐུར། ནག་པོ་རྣམས་ལ་དོན་གྲུབ། 

དམར་པོ་རྣམས་ལ་རིན་འབྱུང༌། དཀར་པོ་རྣམས་ལ་འོད་དཔག་མེད། སེར་པོ་རྣམས་ལ་རྣམ་

སྣང༌། ལྗང་ཁུ་རྣམས་ལ་རྡོར་སེམས། སྔོན་པོ་རྣམས་ལ་མི་བསྐྱོད་པས་རྒྱས་བཏབ་པར་གྱུར། 

གནྡྷཾ་ལ་སོགས་པས་མཆོད། ཡབ་ཡུམ་རྣམས་སྙོམས་པར་ཞུགས་པའི་ཆགས་པ་ཆེན་པོའ་ིམེས་

ཞུ་བ་ལས་བྱུང་བའི་དབང་རྫས་མཐེ་བོའ་ིརྡོ་རྗེར་གྱུར། དེ་ཡང་སྒོམ་དོན་ལ་མཐེ་བོའ་ིརྡོ་རྗེ་ཞུ་ནས་

ཡི་གེ་རྣམས་སུ་གྱུར་བའི་ཡི་གེ་གཉིས་གཉིས་ལས་ལྷ་གཉིས་གཉིས་སྐྱེས་པར་སྒོམ་པ་ཡིན་གྱི། 

མཐེ་བོའ་ིརྡོ་རྗེ་ལྷ་གཅིག་ཏུ་གྱུར་པ་ཞུ་ནས་ཡང་ལྷ་གཞན་གཅིག་ཏུ་གྱུར་པ་སོགས་སུ་སྒོམ་པ་མ་

ཡིན་ལ། འོག་ཏུ་གདུ་བུ་ལའང་དེ་ལྟར་ཤེས་པར་བྱའོ། །བླ་མ་དང་གཙོ་བོ་ཐ་མི་དད་པའི་ཞེས་པ་

ནས། དབང་བསྐུར་བར་གྱུར། ཞེས་པའི་བར་སྔར་ལྟར་ལ། ཨོཾ་ཨ་ཨཱ་ཨེ་ཨཻ་ཞེས་སོགས་བརྗོད་

ཅིང༌གནས་ལྔར་གཏུགས་ནས། འདི་ནི་སངས་རྒྱས་ཐམས་ཅད་དེ། །རྡོ་རྗེ་སེམས་དཔའི་ཕྱག་ན་

གནས། །ཕྱག་ན་རྡོ་རྗེའི་བརྟུལ་ཞུགས་བརྟན། །ཁྱོད་ཀྱིས་ཀྱང་ནི་རྟག་ཏུ་བཅང༌། །ཞེས་བརྗོད་དེ་

མཐེ་བོའ་ིརྡོ་རྗེ་སྦྱིན། རྣ་བ་ལ་སོགས་པ་ལ་མེ་ཏོག་བཀོད་དེ། སྔར་ལྟར་ཆུ་དབང་བསྐུར། དེ་ལྟར་

དབང་བསྐུར་བས་རང་རྒྱུད་ཀྱི་དབང་པོ་དང་ཡུལ་རྣམས་སེམས་དཔའ་དང་སེམས་མར་གྱུར། དེའི་

འོད་ཟེར་གྱིས་ཞེས་པ་ནས། གནྡྷཾ་ལ་སོགས་པས་མཆོད་པའི་བར། ནུས་མ་བཅུ་ཞེས་སོགས་ཀྱི་

གནས་སུ། སེམས་དཔའ་དང་སེམས་མ། ཞེས་པ་དང༌། རང་གི་རླུང་བཅུའི་གནས་སུ། རང་རྒྱུད་ཀྱི་

དབང་པོ་དང་ཡུལ་རྣམས། ཞེས་གཞུག་པ་མ་གཏོགས་སྔར་ལྟར་རོ། །དེ་ནི་བྱིས་པ་འདོད་ཡོན་ལྔ་

ལ་ལོངས་སྤྱོད་པ་དང་ཆོས་མཐུན། དབང་པོ་དང་ཡུལ་གྱི་དྲི་མ་འཁྲུད། སེམས་དཔའ་སེམས་མའི་

དངོས་གྲུབ་སྒྲུབ་ཅིང༌། རང་བཞིན་ཤེས་པའི་སྒོ་ནས་འདོད་ཡོན་ལྔ་ལ་ལོངས་སྤྱོད་པ་ལ་དབང༌། 

རྡོ་རྗེའི་སྐྱེ་མཆེད་འགྲུབ་པ་དང༌། འབྲས་བུ་ས་ལྔ་པ་འཐོབ་པའི་ནུས་པ་ཅན་དུ་བྱས་སོ། །ཞེས་ 

དབང་དོན་དང་དག་པ་བརྗོད་དོ།།

དྲུག་པ་མིང་གི་དབང་ནི། ལས་དབང་བྱ་བ་དང་བཅས་པ་དག་བྱེད་མིང་གི་དབང་ཞུ་བའི་

དོན་དུ་ཞེས་སྦྱར་ནས་མཎྜལ་ཕུལ། ཨོཾ་ཧ་ཧཱ་ཡ་ཡཱ། ཞེས་སོགས་ཀྱིས་ལན་གསུམ་གསོལ་བ་

འདབ། རང་དང་གདུ་བུ་བསང་སྦྱངས། སྟོང་པའི་ངང་ལས་རང་གི་དྲི་ཆུའི་དབང་པོ་དང༌། བྱ་བ་ཁུ་

བ་འཕོ་བ་དང༌། དབང་རྫས་གདུ་བུ་ཧ་ཧཱ་དང་རྡོ་རྗེ་ལས་སྐྱེས་པའི་གཙུག་ཏོར་ཅན་དང་དྲག་སྤྱན་

མ་གཉིས་ལྗང་ཁུ་ལྗང་དམར་དཀར་བའི་ཞལ་གསུམ་ཕྱག་དྲུག་གི་གཡས་པ་གསུམ་ན་རྡོ་རྗེ། གྲི་

གུག །དགྲ་སྟ། གཡོན་པ་གསུམ་ན་རྡོ་རྗེ་དྲིལ་བུ། ཐོད་པ། ཚངས་མགོ་འཛིན་པ་ལ་རིམ་པ་བཞིན་

ཤིན་ཏུ་སྔོན་མོ་དང་གནོད་མཛེས་སྔོན་པོས་འཁྱུད་པ། རང་གི་ཁའི་དབང་པོ་དང༌། བྱ་བ་བཤང་

བ་འདོར་བ་དང༌། དབང་རྫས་གདུ་བུ་རྣམས་ཡ་ཡཱ་དང་རལ་གྲི་ལས་སྐྱེས་པའི་བགེགས་མཐར་

བྱེད་དང་རབ་བརྩོན་མ་ནག་མོ། ཞེས་པ་ནས། ཁ་ཊྭཱཾ་ག་དཀར་པོ་འཛིན་པ་ལ་རེངས་བྱེད་མ་དང་། 

གཤིན་རྗེ་མཐར་བྱེད་སེར་པོས་འཁྱུད་པ། རང་གི་ལག་པའི་དབང་པོ་དང་བྱ་བ་འགྲོ་བ་དང་དབང་

རྫས་གདུ་བུ་རྣམས་ར་རཱ་དང་རིན་པོ་ཆེ་ལས་སྐྱེས་པའི་ཤེས་རབ་མཐར་བྱེད་དང་རྨུགས་བྱེད་མ་

གཉིས་དམར་མོ། ཞེས་པ་ནས། རིན་པོ་ཆེ་ཆ་དགུ་པ་འཛིན་པ་ལ་ཁེངས་བྱེད་མ་དང་པདྨ་མཐར་

བྱེད་དཀར་པོས་འཁྱུད་པ། རང་གི་རྐང་པའི་དབང་པོ་དང༌། བྱ་བ་ལེན་པ་དང༌། དབང་རྫས་གདུ་

བུ་རྣམས་ཝ་ཝཱ་དང་པདྨ་ལས་སྐྱེས་པའི་པདྨ་མཐར་བྱེད་དང་ཁེངས་བྱེད་མ་དཀར་མོ། །ཞེས་པ་

ནས་བགྲང་ཕྲེང་འཛིན་པ་ལ་རྨུགས་བྱེད་མ་དང་ཤེས་རབ་མཐར་བྱེད་དམར་པོས་འཁྱུད་པ། རང་

གི་བཤང་བའི་དབང་པོ་དང༌། བྱ་བ་བརྗོད་པ་དང༌། དབང་རྫས་གདུ་བུ་རྣམས་ལ་ལཱ་དང་འཁོར་ལོ་

ལས་སྐྱེས་པའི་གཤིན་རྗེ་མཐར་བྱེད་དང༌། རེངས་བྱེད་མ་སེར་མོ་ཞེས་པ་ནས། སྒྲ་དང་བཅས་པའི་

དྲིལ་བུ་འཛིན་པ་ལ་རབ་བརྩོན་མ་དང་བགེགས་མཐར་བྱེད་ནག་པོས་འཁྱུད་པ། རང་གི་མཆོག་གི་

དབང་པོ་དང་བྱ་བ་དྲི་ཆུ་འཛག་པ་དང་དབང་རྫས་གདུ་བུ་རྣམས་ཧཾ་ཧཱཿདང་རྡོ་རྗེ་ལས་སྐྱེས་པའི་

གནོད་མཛེས་དང་ཤིན་ཏུ་སྔོན་མོ་སྔོན་པོ། ཞེས་པ་ནས། ཚངས་མགོ་འཛིན་པ་ལ་དྲག་ཅན་མ་དང་

གཙུག་ཏོར་ཅན་ལྗང་ཁུས་འཁྱུད་པ། འདིར་ཁྲོ་བོ་ཁྲོ་མོ་ཡབ་ཡུམ་ཐམས་ཅད་ཀྱི་སྐུ་མདོག་ཞལ་

ཕྱག་རིགས་དྲུག་ལྟར་བྱེད་པས་སྐབས་གཞན་དང་མི་འདྲའོ།།

དེ་རྣམས་ཀྱི་དཔྲལ་བར་ཨོཾ། ཞེས་པ་ནས། དབང་བསྐུར། རིམ་པ་བཞིན་རྡོ་རྗེ་སེམས་

དཔའ། དོན་གྲུབ། རིན་འབྱུང༌། འོད་དཔག་མེད། རྣམ་སྣང༌། མི་བསྐྱོད་པས་རྒྱས་བཏབ་པར་

གྱུར། གནྡྷཾ་ལ་སོགས་པས་མཆོད། ཡབ་ཡུམ་རྣམས་སྙོམས་པར་ཞུགས་པའི་ཆགས་པ་ཆེན་

པོའ་ིམེས་ཞུ་བ་ལས་བྱུང་བའི་དབང་རྫས་གདུ་བུར་གྱུར། བླ་མ་དང་གཙོ་བོ་ཐ་མི་དད་པའི་ཞེས་

པ་ནས། དབང་བསྐུར་བར་གྱུར། ཞེས་པའི་བར་སྔར་བཞིན། ཨོཾ་ཧ་ཧཱ་སོགས་བརྗོད་ལ་རིན་པོ་

ཆེའམ་མེ་ཏོག་ལ་སོགས་པའི་གདུ་བུ་གནས་ལྔར་གཏུགས་ཏེ། རྐང་ལག་ལ་གདུ་བུའི་གནས་

སུ་བཅིང༌། སྔར་ལྟར་ཆུ་དབང་བསྐུར། བླ་མ་དེ་བཞིན་གཤེགས་པའི་སྤྱོད་ལམ་གྱི་ཚུལ་དུ་བྱས་

ནས། ཁུ་ཚུར་གཡོན་པས་ཆོས་གོས་ཀྱི་གྲ་སྙིང་ཁར་བཟུང་ཞིང། གཡས་མི་འཇིགས་པ་སྦྱིན་པའི་

ཕྱག་རྒྱ་བྱས་ཏེ། སྲིད་པའི་ངན་འགྲོ་ལས་བཏོན་ཏེ། །སྲིད་པ་ཤིན་ཏུ་ཞི་བའི་ཕྱིར། །རྡོ་རྗེ་སེམས་

དཔའ་དེ་བཞིན་གཤེགས། །བདག་གིས་ཁྱོད་འདིར་ལུང་བསྟན་ཏོ། །ཀྱཻ་ཆེ་གེ་མོ་རྡོ་རྗེ་ཏ་ཐཱ་ག་

ཏ་སིདྡྷི་ས་མ་ཡ་སྟྭཾ་བྷཱུར་བྷཱུ་ཝ་སྭཿཞེས་བརྗོད་ཅིང་མེ་ཏོག་གང་ལ་ཕོག་པའི་རིགས་དང་རྗེས་སུ་ 

མཐུན་པའི་མིང་གདགས་སོ།།

དེ་ལྟར་དབང་བསྐུར་ཏེ་ལུང་བསྟན་པས་རང་གི་ལས་དབང་བྱ་བ་དང་བཅས་པ་ཁྲོ་བོ་དང་

ཁྲོ་མོར་གྱུར། དེའི་འོད་ཟེར་གྱིས་ཞེས་པ་ནས། གནྡྷཾ་ལ་སོགས་པས་མཆོད་པའི་བར། སེམས་

དཔའ་སེམས་མའི་གནས་སུ་ཁྲོ་བོ་ཁྲོ་མོ་དང༌། དབང་ཡུལ་གྱི་གནས་སུ་རང་གི་ལས་དབང་བྱ་

བ་དང་བཅས་པ་ཞེས་གཞུག་པ་མ་གཏོགས་གོང་མ་ལྟར་རོ། །དེ་ནི་བྱིས་པ་ལ་མིང་འདོགས་པ་

དང་ཆོས་མཐུན། ལས་དབང་བྱ་བ་དང་བཅས་པའི་དྲི་མ་འཁྲུད། ཁྲོ་བོ་ཁྲོ་མོའ་ིདངོས་གྲུབ་སྒྲུབ་

པ་ལ་དབང༌། ཚད་མེད་པ་བཞིས་བདུད་བཞི་འཇོམས་པ་དང༌། འབྲས་བུ་ས་དྲུག་པ་འཐོབ་པའི་

ནུས་པ་ཅན་དུ་བྱས་སོ། །དེ་ལྟར་ཤར་ཕྱོགས་ཐུགས་ཀྱི་ཞལ་གྱི་ས་གཞི་ལ་དབང་གཉིས་ཀྱིས་

མངལ་དུ་ལས་དབང་བྱ་བ་དང་བཅས་པ་འགྲུབ་པ་བཞིན་དུ། དབང་པོ་ཡུལ་ལ་འཇུག་པ་དང་

ལས་དབང་བྱ་བ་ལ་འཇུག་པར་བྱེད་པའི་སེམས་ཀྱི་དྲི་མ་འཁྲུད། ཐུགས་ཀྱི་རྡོ་རྗེའི་ནུས་པ་འཇོག་

པ་དང༌། ཐུགས་རྡོ་རྗེའི་དངོས་གྲུབ་སྒྲུབ་པ་ལ་དབང་བར་བྱས་སོ། །ཞེས་དབང་དོན་དང་ཐུན་ 

མོང་གི་དག་པ་བརྗོད་དོ།།

བདུན་པ་རྗེས་གནང་འདོགས་བཅས་སྦྱིན་པ་ལ། རྗེས་གནང་དངོས། དེའི་འདོགས་གཉིས་

སོ། །དང་པོ་ནི། སླར་ཡང་གཡས་སྐོར་གྱིས་ནུབ་སྒོར་ཁྲིད་དེ། ཡེ་ཤེས་ཀྱི་ཞལ་ལ་མངོན་དུ་

ཕྱོགས་པས་དབང་སྟེགས་ལ་འཁོད། ཡེ་ཤེས་དག་བྱེད་རྗེས་གནང་ཞུ་བའི་དོན་དུ་ཞེས་སྦྱར་ནས་

མཎྜལ་ཕུལ། ཨོཾ་ཨེ་ཝཾ་པདྨ་སོགས་ལན་གསུམ་གྱིས་གསོལ་བ་གདབ། རང་ཉིད་བསངས། བླ་མ་

དང་གཙོ་བོ་ཐ་མི་དད་པའི་ཞེས་པ་ནས། ཧོཿདང་འཁོར་ལོ་ལས་སྐྱེས་པའི་ཡེ་ཤེས་རྡོ་རྗེ་སེར་པོ། 

ཞེས་སོགས་རྣམ་སྣང་ཡབ་ཡུམ་ལྷར་བསྐྱེད་པ་དང༌། རང་ཉིད་ཡེ་ཤེས་རྡོ་རྗེར་བྱས་པ་ལ་དབང་

བསྐུར། ཞེས་བརྗེ་བ་མ་གཏོགས་གཞན་སྔར་ལྟར་ནང་དབང་བྱ། རང་དང་ཕྱག་མཚན་རྣམས་

བསངས་སྦྱངས། སྟོང་པའི་ངང་ལས་རང་གི་ཡེ་ཤེས་ཀྱི་ཕུང་པོ་དང༌། རྣམ་ཤེས་ཀྱི་ཁམས་དང༌། 

དབང་རྫས་ཕྱག་མཚན་རྣམས་ཧཾ་ཀྵཿདང་རྡོ་རྗེ་ལས་སྐྱེས་པའི་རྡོ་རྗེ་སེམས་དཔའ་དང་ཤེར་ཕྱིན་

མ་སྔོན་མོ། ཞེས་པ་ནས། ཚངས་མགོ་འཛིན་པ་ལ་རྡོ་རྗེ་དབྱིངས་ཀྱི་དབང་ཕྱུག་མ་དང་མི་བསྐྱོད་

པས་འཁྱུད་པ། དེ་རྣམས་ཀྱིས་དཔྲལ་བར་ཨོཾ། ཞེས་པ་ནས། དབང་བསྐུར་མི་བསྐྱོད་པས་རྒྱས་

བཏབ་པར་གྱུར། གནྡྷཾ་ལ་སོགས་པས་མཆོད། ཡབ་ཡུམ་རྣམས་སྙོམས་པར་ཞུགས་པའི་ཆགས་པ་

ཆེན་པོའ་ིམེས་ཞུ་བ་ལས་བྱུང་བའི་དབང་རྫས་ཕྱག་མཚན་རྣམས་སུ་གྱུར། བླ་མ་དང་གཙོ་བོ་ཐ་མི་

དད་པའི་ཞེས་པ་ནས། དབང་བསྐུར་བར་འགྱུར། འཇིག་རྟེན་ཀུན་ལ་ཐམས་ཅད་དུ། །སེམས་ཅན་

ཀུན་ལ་ཕན་པའི་ཕྱིར། །ཇི་ལྟར་སྣ་ཚོགས་འདུལ་འགྱུར་བའི། །ཆོས་ཀྱི་འཁོར་ལོ་རབ་ཏུ་བསྐོར། 

ཨོཾ་ཧཾ་ཀྵཿདྷརྨ་ཙཀྲ་པྲ་བར་ཏ་ཀ་སྭཱཧཱ། ཞེས་བརྗོད་དེ་ཕྱག་མཚན་ལྔ་ག་བསྡོམས་པ་གནས་ལྔར་

གཏུགས་ནས་1བསྐུར་ཏེ། ཚིགས་བཅད་ཀྱི་ཆོས་ཀྱི་ཞེས་པའི་གནས་སུ། རྡོ་རྗེའི། རལ་གྲིའི། རིན་

ཆེན། པདྨའི། འཁོར་ལོའ།ི ཞེས་རིམ་བཞིན་སྦྱར་ཞིང༌། སྔགས་ཀྱི་དྷརྨའི་གནས་སུ། བཛྲ། ཁཌ་

ག །རཏྣ། པདྨ། ཙཀྲ། ཞེས་སྦྱར་ནས། ཕྱག་མཚན་རྡོ་རྗེ་ལ་སོགས་པ་ལྔ་རིམ་པ་བཞིན་སློབ་མ་ལ་

ལག་ཏུ་སྦྱིན་ལ། སྔར་ལྟར་ཆུ་དབང་བསྐུར། དེ་ལྟར་དབང་བསྐུར་བས་རང་གི་ཡེ་ཤེས་ཀྱི་ཕུང་པོ་

དང༌། རྣམ་ཤེས་ཀྱི་ཁམས་རྡོ་རྗེ་སེམས་དཔའ་ཡབ་ཡུམ་དུ་གྱུར། དེའི་འོད་ཟེར་གྱིས་ཞེས་པ་ནས། 

གནྡྷཾ་ལ་སོགས་ཀྱིས་མཆོད་པའི་བར་གྱི་འདོན་པ་བསྒྱུར་བ་མ་གཏོགས་སྔར་ལྟར་བྱའོ།།

དེ་ནས་བྷྲཱུཾ་ལས་བྱུང་བའི་འཁོར་ལོ། ཨོཾ་བཛྲ་ཧེ་ཏུ་མཾ། ཞེས་བརྗོད་དེ་མདུན་ནམ་སྟན་དུ་

1  ཞོལ། ཤོག ༥༠ བ ༤ གཏུགས་ནས་དབང་བསྐུར་ཏེ།



དུས་ཀྱི་འཁོར་ལོའ་ིདཀྱིལ་འཁོར་གྱི་ཆོ་ག 500

བྱིན། དབྱངས་ཐ་མ་ཨཿལས་བྱུང་བའི་དུང༌། ཨོཾ་བཛྲ་བྷཱ་ཥརཾ། ཞེས་བརྗོད་དེ། ལག་པ་གཡས་

སུ་སྦྱིན། དབྱངས་དང་པོ་ཨ་ལས་བྱུང་བའི་པོ་ཏི། ཨ་ཞེས་བརྗོད་དེ་ལག་པ་གཉིས་ཀྱི་དབུས་སུ་

སྦྱིན། དབྱངས་ཐ་མ་ཨཿལས་བྱུང་བའི་དྲིལ་བུ། ཨ་ཞེས་བརྗོད་ཅིང༌གཡོན་དུ་གཏད་དེ་དཀྲོལ་དུ་

བཅུག་ནས། ཐམས་ཅད་ནམ་མཁའི་མཚན་ཉིད་དེ། །ནམ་མཁའ་ལ་ཡང་མཚན་ཉིད་མེད། །ནམ་

མཁའ་མཉམ་པ་ཉིད་སྦྱོར་བས། །ཐམས་ཅད་མཆོག་ནི་མཉམ་ཉིད་གསལ། །དེང་ནས་བརྩམས་ཏེ་

སེམས་བསྐྱེད་པ། །ཙམ་གྱི་ཆོས་དུང་བླ་མེད་པ། །ཀུན་ནས་ཡོངས་སུ་བཀང་ནས་ནི། །ཆོས་ཀྱི་

འཁོར་ལོ་བསྐོར་བར་གྱིས། །འཇིག་རྟེན་ཀུན་ལ་ཐམས་ཅད་དུ། །སེམས་ཅན་ཀུན་ལ་ཕན་པའི་

ཕྱིར། །ཇི་ལྟར་སྣ་ཚོགས་འདུལ་འགྱུར་བའི། །ཆོས་ཀྱི་འཁོར་ལོ་རབ་ཏུ་བསྐོར། །ཤེས་རབ་ཐབས་

ཀྱི་རང་བཞིན་བདག །ཡིད་བཞིན་ནོར་བུ་ལྟར་མཐོ་བ། །སྐྱོ་མེད་དོགས་དང་བྲལ་བ་ཡིས། །ད་ནི་

སེམས་ཅན་དོན་གྱིས་ཤིག །ཅེས་བརྗོད། བླ་མ་ལ་ཕྱག་བྱས་ཏེ། མངའ་བདག་གསུངས་པ་དེ་ལྟར་

བདག་གིས་བགྱི། ཞེས་བརྗོད་དོ།།

གཉིས་པ་ལ་གཉིས། འདོགས་ཀྱི་ཡན་ལག་སྔགས་གཏད་པ་སོགས་བཞི་དང༌། འདོགས་

ཀྱི་གཙོ་བོ་རྡོ་རྗེ་སློབ་དཔོན་གྱི་དབང་སྦྱིན་པའོ། །དང་པོ་ནི། བླ་མས། བཅོམ་ལྡན་བདག་གིས་སྦྱིན་

ལགས་ཀྱིས། །འདི་ལ་ཉེ་བར་མཛད་དུ་གསོལ། །ཞེས་གསོལ་བ་བཏབ་ཅིང༌། སློབ་མས་ཀྱང༌། 

བཅོམ་ལྡན་བདག་གིས་བཟུང་ལགས་ཀྱིས། །བདག་ལ་ཉེ་བར་མཛད་དུ་གསོལ། །ཞེས་བརྗོད་

ལ། བླ་མ་དང་གཙོ་བོ་ཐ་མི་དད་པའི་ཐུགས་ཀ་ནས་སྔགས་ཀྱི་ཕྲེང་བ་བྱུང༌། ཞལ་ནས་འཐོན། 

བདག་གི་ཞལ་དུ་ཞུགས་ཏེ་སྙིང་ཁར་ཧཱུཾ་ཡིག་གི་མཐའ་སྐོར་དུ་གནས་པར་གྱུར། ཞེས་བསམས་

ནས་བདག་འཇུག་གི་ཚེ་བླ་མའི་རྗེས་སུ་བཟླས་པར་མོས་པ་དང༌། སློབ་མ་དབང་བསྐུར་བའི་ཚེ། 

དངོས་སུ་རྗེས་སུ་བཟླས་པའི་སྒོ་ནས། སྙིང་པོ་ཉེ་སྙིང་རྩ་སྔགས་རྣམས་ལན་གསུམ་གསུམ་གདོན་

པར་བྱའོ། །དེ་ནི་བགེགས་ཀྱི་བར་ཆད་མེད་པ་དང༌། ཞི་སོགས་ཀྱི་དངོས་གྲུབ་འགྲུབ་པ་དང༌། 

དོན་དམ་པའི་སྔགས་ཀྱི་དངོས་གྲུབ་ཀྱི་ཞིང་དག་པར་བྱ་བའི་ཕྱིར་སྔགས་ཀྱི་རྗེས་གནང་ངོ༌།།

དེ་ནས་གསེར་དངུལ་གྱི་སྣོད་ནས་མར་དང་སྦྲང་རྩིའི་མིག་སྨན་གསེར་གྱི་ཐུར་མས་

བླངས་ཏེ། མིག་ལ་བྱུག་ཅིང༌། རང་གི་མིག་གཉིས་སུ་པྲཾ་ནག་པོ་རེ་རེ་བསམས་པ་ཐུར་མའི་རྩེ་ལ་



དུས་ཀྱི་འཁོར་ལོའ་ིདཀྱིལ་འཁོར་གྱི་ཆོ་ག 501

བླངས་པར་བསམས་ནས་གསེར་གྱི་མིག་ཐུར་གྱིས་མིག་འབྱེད་པའི་ཚུལ་བྱ་སྟེ། ཨོཾ་བཛྲ་ནེ་ཏ་1ཨ་

པ་2ཧ་ར་པ་ཊཱ་ལཾ་ཧྲིཿ ཇི་ལྟར་མིག་མཁན་རྒྱལ་པོ་ཡིས། །འཇིག་རྟེན་ལིང་ཏོག་བསལ་བ་ལྟར། །བུ་

ཁྱོད་ཀྱིས་ནི་མི་ཤེས་པའི། །རབ་རིབ་རྒྱལ་བ་རྣམས་ཀྱིས་བསལ། །ཨོཾ་དི་བྱ་ནི་ཡ་ན་མུད་གྷ་ཊཱ་ཡ་

མི་སྭཱཧཱ། མ་རིག་པའི་རབ་རིབ་དང་བྲལ་ནས་ཡེ་ཤེས་ཀྱི་སྤྱན་ཕྱེ་བར་གྱུར། ཨཱཿལས་བྱུང་བའི་མེ་

ལོང་དུ་གྱུར་པར་བསམས་ནས་བསྟན་ཏེ། ཆོས་རྣམས་གཟུགས་བརྙན་ལྟ་བུ་སྟེ། །གསལ་ཞིང་དག་

ལ་རྙོག་པ་མེད། །གཟུང་དུ་མེད་ཅིང་བརྗོད་དུ་མེད། རྒྱུ་དང་ལས་ལས་ཡང་དག་འབྱུང༌། །དུས་ཀྱི་

འཁོར་ལོ་དེ་རྣམས་ལ། །གསལ་དག་རྙོག་མེད་མེ་ལོང་བཞིན། །སངས་རྒྱས་ཀུན་བདག་རང་ཉིད་

ནི། །བུ་ཁྱོད་ཀྱི་ནི་སྙིང་ལ་གནས། །རང་བཞིན་མེད་ཅིང་གནས་མེད་པར། །ཆོས་རྣམས་དེ་ལྟར་

ཤེས་ནས་ཁྱོད། །སེམས་ཅན་དོན་ནི་མཉམ་མེད་བྱོས། །སྐྱོབ་པ་རྣམས་ཀྱི་སྲས་སུ་སྐྱེ། །སྤྱིར་

ཆོས་ཐམས་ཅད་མེ་ལོང་ནང་གི་གཟུགས་བརྙན་ལྟ་བུ་དང༌། ཁྱད་པར་དུ་རང་གི་སྙིང་ལ་ཞུགས་

པའི་དུས་ཀྱི་འཁོར་ལོ་མེ་ལོང་ནང་གི་གཟུགས་བརྙན་དང་འདྲ་བར་ཤེས་པར་གྱིས་ཤིག །ཧོཿལས་

སྐྱེས་པའི་མདའ་གཞུ་ཧོཿཞེས་པ་དང་། ཨོཾ་སརྦ་ཏ་ཐཱ་ག་ཏ་ཨ་ནུ་རཱ་ག་ཡ་སྭཱ། ཞེས་བརྗོད་དེ་བྱིན་

པ་རང་ངམ་སློབ་མས་ཨོཾ་སརྦ་ཏ་ཐཱ་ག་ཏ་ཨ་ནུ་རཱ་ག་ཡ་མི། ཞེས་བརྗོད་དེ། བགེགས་ལ་འབེགས་

པའི་བསམ་པས་ཕྱོགས་བཞི་དང་སྟེང་འོག་ཏུ་འཕེན་པའི་སྟངས་བྱའོ།།

གཉིས་པ་ལ་སློབ་དཔོན་གྱི་དབང་དངོས་དང༌། དག་པའི་ཆོས་བསྟན་པའོ། །དང་པོ་ནི། 

རང་དང་རྡོ་རྗེ་དྲིལ་བུ་བསང་སྦྱངས། སྟོང་པའི་ངང་ལས་རང་ཉིད་དང་རྡོ་རྗེ་ཧཱུཾ་དང་རྡོ་རྗེ་ལས་སྐྱེས་

པའི་རྡོ་རྗེ་སེམས་དཔའ་དང་དྲིལ་བུ་ཨཱཿདང་གྲི་གུག་ལས་སྐྱེས་པའི་ཤེར་ཕྱིན་མ་གསུམ་གའང་

སྐུ་མདོག་སྔོན་པོ་སྔོ་དམར་དཀར་བའི་ཞལ་གསུམ་ཕྱག་དྲུག་གི་གཡས་པ་གསུམ་ན་རྡོ་རྗེ། གྲི་

གུག །དགྲ་སྟ། གཡོན་པ་གསུམ་ན་རྡོ་རྗེ་དྲིལ་བུ། ཐོད་པ། ཚངས་མགོ་འཛིན་པ། དེ་རྣམས་ཀྱི་

དཔྲལ་བར་ཨོཾ། མགྲིན་པར་ཨཱཿ ཐུགས་ཀར་ཧཱུཾ། ལྟེ་བར་ཧོཿ ཐུགས་ཀའི་ཧཱུཾ་ལས་འོད་འཕྲོས། 

བསྒོམས་པ་དང་འདྲ་བའི་ཡེ་ཤེས་པ་རྣམས་སྦྱན་དྲངས། ཛཿཧཱུཾ་བཾ་ཧོཿཏཾ། རང་རང་གི་དམ་ཚིག་

1  ཞོལ། ཤོག ༥༡ བ ༣། གཙང་། ཤོག ༣༩ ན ༢ ཏྲ་

2  ཞོལ། ཤོག ༥༡ བ ༣ བ་ཧ་རེ་བ་ཊ་ལཾ་ གཙང་། ཤོག ༣༩ ན ༣ བ་ཧ་ར་བ་ཊ་ལཾ་

པ་རྣམས་དང་རོ་མཉམ་པར་གྱུར། ཡུམ་རྣམས་ཀྱིས་ཨཱ་ཨཱི་ཨཱུ་ལཱྀ་པཉྩ་དྷཱ་ཏུ་བི་ཤོ་དྷ་ནི་སྭཱཧཱ། ཞེས་

བདུད་རྩིའི་ཆུས་དབང་རྫས་ཀྱི་ལྷ་ལ་དབང་བསྐུར། མི་བསྐྱོད་པས་རྒྱས་བཏབ་པ་ཞུ་བ་ལས་བྱུང་

བའི་རྡོ་རྗེ་དང་དྲིལ་བུར་གྱུར། ཐོག་མཐའ་མེད་པའི་སེམས་དཔའ་ནི། །རྡོ་རྗེ་སེམས་དཔའ་དགའ་བ་

ཆེ། །ཀུན་ཏུ་བཟང་པོ་ཀུན་བདག་ཉིད། །རྡོ་རྗེ་སྙེམས་མའི་བདག་པོའ་ིབདག །བཅོམ་ལྡན་འདས་

དཔལ་མཆོག་དང་པོའ་ིསྐྱེས་བུའོ། །ཨོཾ་མཧཱ་བཛྲ་ཧཱུཾ། སྟོང་པ་ཉིད་དང་དབྱེར་མེད་པའི་རྒྱལ་བའི་

ཐུགས་གཉིས་སུ་མེད་པའི་ཡེ་ཤེས་ནི་གསང་བའི་རྡོ་རྗེ་ཡིན་ལ། དེ་དྲན་པའི་དོན་དུ་རྡོ་རྗེ་འཛིན་

པ་རྡོ་རྗེའི་དེ་ཁོ་ན་ཉིད་ཀྱི་སྒོ་ནས་ཟུངས་ཤིག་ཅེས་བརྗོད་དེ་ལག་པ་གཡས་སུ་སྦྱིན། འདི་དེ་

སངས་རྒྱས་ཐམས་ཅད་ཀྱི། །ཤེས་རབ་དབྱངས་ཀྱི་རྗེས་འགྲོར་བཤད། །ཁྱོད་ཀྱིས་ཀྱང་ནི་རྟག་ཏུ་

བཅངས། །བྱང་ཆུབ་མཆོག་ཏུ་རྒྱལ་བ་བཞེད། །ཆོས་ཐམས་ཅད་རང་བཞིན་མེད་པའི་སྒྲ་དྲིལ་བུས་

སྒྲོག་པར་སེམས་པའི་སྒོ་ནས་དྲིལ་བུ་འཁྲོལ་བ་དྲིལ་བུའི་དེ་ཁོ་ན་ཉིད་ཀྱི་སྒོ་ནས་ཟུངས་ཤིག །ཅེས་

བརྗོད་དེ་ལག་པ་གཡོན་དུ་སྦྱིན། དེས་ཀྱང༌། སྲིད་པ་ངོ་བོ་ཉིད་ཀྱིས་དག །ངོ་བོ་ཉིད་ཀྱིས་སྲིད་བྲལ་

བྱས། །རང་བཞིན་དག་པའི་སེམས་ལྡན་པས། །སྲིད་པ་དམ་པ་བྱེད་པར་འགྱུར། །ཞེས་བརྗོད་དེ་

དཀྲོལ་ནས། རང་བདེ་སྟོང་དབྱེར་མེད་ཀྱི་ཡེ་ཤེས་ཀྱི་གཟུང་རྣམ་རྡོ་རྗེ་སེམས་དཔའི་སྐུར་ཤར་བའི་

ལྷ་སྐུ་ཕྱག་རྒྱ་ཆེན་པོར་གསལ་བར་གྱུར། ཞེས་བསམས་ནས་རྡོ་རྗེ་དང་དྲིལ་བུའི་དེ་ཁོ་ན་ཉིད་དྲན་

པས་ཐུགས་ཀར་བསྣོལ་ཏེ་གཟུང་བར་བྱའོ།།

དེ་ནས་སྔར་ལྟར་ཆུ་དབང་བསྐུར། མི་བསྐྱོད་པས་རྒྱས་བཏབ་པར་གྱུར། གནྡྷཾ་ལ་

སོགས་པས་མཆོད་དེ། འདིར་རྒྱུད་ལས། རྒྱལ་བའི་བདག་པོས་རྗེས་གནང་འདོགས་བཅས་

རབ་ཏུ་སྦྱིན།1།ཞེས་གསུངས་པའི་འདོགས་ཀྱི་གཙོ་བོ་ནི་སློབ་དཔོན་གྱི་དབང་ཡིན་ལ། དེ་ཡང་

རྒྱུད་ལས། རྡོ་རྗེ་དྲིལ་བུ་རབ་ཏུ་བྱིན་ནས་རབ་མཆོག་སྙིང་རྗེ་དག་གིས་དག་པའི་ཆོས་ནི་བསྟན་

པར་བྱ།2།ཞེས་རྡོ་རྗེ་དང་དྲིལ་བུའི་དམ་ཚིག་སྦྱིན་པར་དངོས་སུ་གསུངས་པའི་ཤ གས་ཀྱིས་

ཕྱག་རྒྱའི་དམ་ཚིག་སྦྱིན་དགོས་པ་ཡང་ཤེས་ལ། དེའི་ཚུལ་ཡང༌། གཞན་དག་སྐབས་འདིར་

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༡༦༣ ཕྲེང་། ༡༢

2  བཀའ་འགྱུར། དཔེ་བསྡུར་མ། དེབ། ༧༧ ཤོག ༡༦༣ ཕྲེང་། ༡༣

སློབ་མ་རྡོར་སེམས་ཡབ་ཡུམ་འཁྱུད་པའི་རྣམ་པར་བསྒོམས་ནས། ཤེས་རབ་བཅུ་དྲུག་ལོན་པ་

ལ། །ལག་པ་དག་གིས་ཡང་དག་འཁྱུད། །རྡོ་རྗེ་དྲིལ་བུ་མཉམ་སྦྱོར་བ། །སློབ་དཔོན་གྱིས་ནི་དབང་

དུ་འདོད། །ཅེས་ཕྱོགས་གཞན་ལས་གསུངས་པ་དང་མཐུན་པར། ཡེ་ཤེས་ཕྱག་རྒྱར་བྱིན་བརླབས་

ནས། །ཞེས་སོགས་ཀྱི་ཚིག་གིས་ཕྱག་རྒྱའི་དེ་ཉིད་སྟོན་པར་བྱེད་པ་ནི་མི་འཐད་དེ། དེ་ལྟ་ན་ཡེ་

ཤེས་ཀྱི་ཕྱག་རྒྱ་ལ་འཁྱུད་པ་སོགས་སུ་བསྒོམས་པ་ལ་བརྟེན་ནས་སྐྱེས་པའི་བདེ་བའི་ཡེ་ཤེས་ཉིད་

སྐབས་འདིའི་སློབ་དཔོན་གྱི་དབང་དུ་བྱེད་དགོས་ཤིང་དེ་ལྟ་ན་ཡེ་ཤེས་ཀྱི་ཕྱག་རྒྱ་ལ་བརྟེན་ནས་

དབང་གོང་མ་བསྐུར་བའི་བུམ་དབང་དང་ཁྱད་པར་མེད་པར་འགྱུར་བའི་ཕྱིར་རོ།།

དེས་ན་རྒྱུད་དང་འགྲེལ་པ་ལས་མ་གསུངས་བཞིན་དུ་རང་གི་བློ་སྐྱོན་གྱིས་དེ་ལྟར་བཟུང་

ནས། དེ་འདྲ་བའི་རྡོ་རྗེ་སློབ་དཔོན་གྱི་དབང་ཐོབ་ཀྱང་རྣལ་འབྱོར་རྒྱུད་མན་ཆད་ཀྱི་རྒྱུད་འཆད་

པ་སོགས་ལ་དབང་བའི་སློབ་དཔོན་ཙམ་དུ་གསུངས་པའི་ཕྱིར་ན། ཤེས་རབ་བཅུ་དྲུག་ལོན་པ་

ལ། །ཞེས་སོགས་ཀྱིས་བསྟན་པའི་སློབ་དཔོན་གྱི་དབང་ཐོབ་ཀྱང་བླ་མེད་ཀྱི་རྒྱུད་འཆད་པ་སོགས་

ལ་དབང་བའི་སློབ་དཔོན་དུ་མི་རུང་བས། འདུས་པ་ཀྱཻ་རྡོར་བདེ་མཆོག་སོགས་ཕྱོགས་གཞན་གྱི་

དབང་ལ་རྡོ་རྗེ་སློབ་དཔོན་གྱི་དབང་མཚན་ཉིད་པ་མེད་དོ་ཅེས་ཆོས་སྤོང་བའི་ལས་ཀྱི་སྒྲིབ་པ་ཆེས་

ཆེར་ལྕི་བ་དག་འབད་ནས་ལེན་པར་བྱའོ། །དེས་ན་འདིར་ཕྱག་རྒྱའི་དམ་ཚིག་ནི་རིག་མའི་ཕྱག་

རྒྱ་ལ་མི་བྱེད་ཀྱི་ལྷ་སྐུ་ཕྱག་རྒྱ་ཆེན་པོ་ལ་བྱེད་ལ། དེ་ལྟ་ན་ཡང་རྣལ་འབྱོར་རྒྱུད་ཀྱི་ལྷ་སྐུ་ཕྱག་རྒྱ་

ཆེན་པོ་སྟོན་ཚུལ་ལས་ཁྱད་པར་ཆེ་སྟེ། གོང་དུ་བཤད་པ་ལས་ཤེས་པར་ནུས་ཤིང༌། རྒྱས་པར་ 

ལོགས་སུ་བཤད་པར་བྱའོ།།

གཉིས་པ་ནི། ངེས་པར་རྡོ་རྗེའི་རིགས་དག་ལ་ནི་སྲོག་གཅོད་བྱ་སྟེ་རལ་གྲི་ལ་ཡང་བདེན་

པ་མིན་པའི་ཚིག །རིན་ཆེན་ལ་ནི་གཞན་ནོར་དབྲོག་བྱ་མཆོག་གི་པདྨའི་རིགས་ཉིད་ལ་ཡང་

གཞན་གྱི་བུད་མེད་དབྲོག །ཆང་དང་སྒྲོན་མ་སངས་རྒྱས་རྣམས་དང་བཟང་པོའ་ིཡུལ་རྣམས་མཐའ་

དག་འཁོར་ལོ་ལ་ནི་བསྟེན་པར་བྱ། །གདོལ་པ་མོ་སོགས་མཐའ་དག་བུད་མེད་རྣམས་ནི་གྲི་གུག་

ལ་ཡང་ཁ་ལི་པདྨར་སྨད་མི་བྱ། །སེམས་ཅན་དོན་གྱི་སླད་དུ་ནོར་དང་བཅས་པའི་ལུས་འདི་སྦྱིན་

པར་བྱ་སྟེ་ཁྱོད་ཀྱིས་བསྲུང་མི་བྱ། །རིགས་ཀྱི་བུ་ཀྱཻ་སངས་རྒྱས་ཉིད་དུ་འགྱུར་བ་གཞན་དུ་མཐའ་

ཡས་བསྐལ་པས་མིན་པར་རྒྱལ་བས་གསུངས། །ཞེས་དྲང་བ་དང་ངེས་པའི་དོན་གྱི་དམ་ཚིག་

དག་བསྟན་པར་བྱ་ཞིང༌། ཆུ་ནི་ཞེས་པ་ནས། རབ་སྦྱིན་བྱ། ཞེས་པའི་བར་ནི། དེ་ལྟར་ཆུའི་དབང་

ལ་སོགས་པ་བདུན་པོ་དེ་སློབ་དཔོན་གྱིས་སློབ་མ་ལ་རབ་ཏུ་སྦྱིན་པར་བྱ། ཞེས་སྔར་བཤད་པའི་

དོན་བསྡུས་པ་ཡིན་གྱི། དབང་བསྐུར་བའི་ཚེ་སློབ་དཔོན་གྱིས་སློབ་མ་ལ་ཚིག་འདི་བརྗོད་དགོས་

པའི་དོན་མ་ཡིན་ནོ། །དེ་ལྟར་ནུབ་ཕྱོགས་ཀྱི་ཡེ་ཤེས་ཀྱི་ཞལ་གྱི་ས་གཞི་ལ་རྗེས་གནང་གི་དབང་

ནི་བྱིས་པ་ལ་ཕ་ཡིས་ཀློག་ལ་སོགས་པ་སྟེར་བར་བྱེད་པ་དང་ཆོས་མཐུན། བྱིས་པ་སྐྱེས་མ་ཐག་

ཡེ་ཤེས་ཀྱི་རླུང་རྒྱུ་བར་བྱེད་པ་བཞིན་རྗེས་གནང་འདོགས་བཅས་ཀྱི་དབང་གི་ཡེ་ཤེས་ཀྱི་དྲི་མ་

འཁྲུད། རྡོ་རྗེ་སེམས་དཔའི་ས་བོན་འཇོག་པའི་ཕྱིར་ཡེ་ཤེས་ཀྱི་ཁམས་སྦྱོང་བར་བྱེད་ཅིང༌། འབྲས་

བུ་ས་བདུན་པ་ཐོབ་པའི་ནུས་པ་ཅན་དུ་བྱས་སོ།།

དེ་ལྟར་དཀྱིལ་འཁོར་བཞི་ལས་རྡུལ་ཚོན་གྱི་དཀྱིལ་འཁོར་དུ་དབང་བདུན་པོ་ཐམས་ཅད་

ལ་ཆུའི་བྱ་བ་རྗེས་སུ་འགྲོ་བའི་ཕྱིར་ཆུའི་དབང་ཞེས་བཤད་པ་དེ་ཉིད་ཐོབ། སྡིག་པའི་དྲི་མ་འཁྲུད། 

ལམ་བསྐྱེད་པའི་རིམ་པ་སྒོམ་པ་དང་འོག་མིན་གྱི་མཐར་ཐུག་པའི་འཇིག་རྟེན་པའི་དངོས་གྲུབ་སྒྲུབ་

པ་ལ་དབང༌། བསོད་ནམས་ཀྱི་ཚོགས་ཀྱི་ནུས་པ་འཇོག །བསྐྱེད་རིམ་དང་འབྲེལ་བའི་སྤྱོད་པ་དང་

གྲོལ་བ་སྟེར་བར་བྱེད། གསང་སྔགས་ཀྱི་དགེ་བསྙེན་དུ་འགྱུར་ཏེ་མཐོང་བའི་ཆོས་ལ་དཀྱིལ་འཁོར་

གྱི་འཁོར་ལོ་མངོན་དུ་བྱེད་ན་ཚེ་འདིར་ས་བདུན་གྱི་དབང་ཕྱུག་ཏུ་འགྱུར་ཞིང༌། མཐོང་བའི་ཆོས་ལ་

དེ་ལྟར་མི་བྱེད་ཅིང་མི་དགེ་བ་བཅུ་དང་བྲལ་བར་གནས་ན་སྐྱེས་བ་བདུན་གྱིས་ས་བདུན་གྱི་དབང་

ཕྱུག་ཐོབ་པར་བྱེད་དོ། །དེས་དབང་བདུན་གྱི་ཐུན་མོང་གི་དག་པ་བརྗོད་ནས། ཨོཾ་སརྦ་ཏ་ཐཱ་ག་ཏ་

སཔྟ་སོགས་བརྗོད་དེ་ང་རྒྱལ་གཟུང་བར་བྱ་ཞིང༌། དབང་བདུན་གྱི་གསོལ་བཏབ་དང་དབང་བསྐུར་

བའི་སྔགས་དང་ང་རྒྱལ་འཛིན་པའི་སྔགས་ཐམས་ཅད་ནི་སྒྲུབ་ཐབས་སུ་བཤད་པ་ཉིད་དོ།།

གཉིས་པ་ཐོབ་པའི་དུས་གོ་བ་ནི། བདག་འཇུག་ལ་འདི་མི་དགོས་ཤིང༌། སློབ་མ་དབང་

བསྐུར་བའི་ཚེ་བྱ་སྟེ། དེ་ཡང༌། འདིར་ལོ་ཆེ་གེ་མོ་དང༌། རིགས་ལྡན་གྱི་རྒྱལ་པོ་ཆེ་གེ་མོ་ཆོས་སྟོན་

པ་དང༌། ཟླ་བ་དང༌། ཉ་དང༌། གཟའ་དང༌། ཚེས་དང༌། སྐར་མ་དང༌། སྦྱོར་བ་དང༌། བྱེད་པ་ཆེ་གེ་མོ་

རྣམས་ལ། རྡོ་རྗེ་སློབ་དཔོན་ཆེ་གེ་མོ་བདག་གིས་སློབ་མ་ཆེ་གེ་མོ་མཆོག་གི་དང་པོའ་ིསངས་རྒྱས་

ཀྱི་དཀྱིལ་འཁོར་དུ་དབང་བདུན་གྱིས་དབང་བསྐུར་ཏེ། འོག་མིན་གྱི་མཐར་ཐུག་པའི་སྲིད་པ་འཇིག་

རྟེན་པའི་དངོས་གྲུབ་སྒྲུབ་པ་དང༌། སེམས་ཅན་ཐམས་ཅད་ཀྱི་འདྲེན་པ་ཉིད་ཀྱི་བསོད་ནམས་དང༌། 

ཡེ་ཤེས་ཀྱི་འབྲས་བུ་ཐོབ་པའི་སླད་དུ་བདག་གིས་ལུང་བསྟན་ཅིང་རྗེས་སུ་གནང་ངོ༌། །ཞེས་བརྗོད་

པར་བྱ་སྟེ། དབང་གི་རྒན་གཞོན་ཤེས་པའི་དོན་དུའོ།།

གསུམ་པ་རྩ་ལྟུང་སྤང་བར་གདམས་པ་ནི། གལ་ཏེ་གཡོ་སྒྱུའི་དབང་གིས་རྩ་བའི་ལྟུང་བ་

བྱུང་ན་དམྱལ་བར་འགྲོ་སྟེ་འདི་དག་སྡུག་བསྔལ་ལོ། །རྩ་བའི་ལྟུང་བ་རྣམ་པར་དག་པར་འགྱུར་ཏེ་

ཡོན་ཏན་ལྡན་པ་དབང་བདུན་ལ་གནས་དག་གིའོ། །བུམ་པ་གསང་བ་ལ་ནི་གལ་ཏེ་བརྟུལ་ཞུགས་

ངེས་པའི་དབང་གིས་གོང་མ་ལ་ནི་དག་པ་མེད། །རྩ་བའི་ལྟུང་བ་བྱུང་བ་གང་ཞིག་དག་པའི་སླད་

དུ་སླར་ཡང་དཀྱིལ་འཁོར་འདིར་ནི་འཇུག་བྱ་སྟེ། །རྗེས་སུ་གནང་བ་ཐོབ་ནས་སླང་ཡང་ཚོགས་

ཀྱི་འདུས་པར་ཐུ་བོའ་ིམིང་ནི་ཆུང་བ་ཉིད་དུ་འགྱུར། །དཔལ་ལྡན་བླ་མའི་ཐུགས་དཀྲུགས་པ་ལས་

བུ་རྣམས་ཀྱི་ནི་རྩ་བའི་ལྟུང་བ་རི་བོང་འཛིན་པར་འགྱུར། །དེ་ཡི་བཀའ་ལས་འགོངས་པས་གཞན་

དུ་འགྱུར་ཏེ་ངེས་པར་དེ་བཞིན་སྤུན་ལ་ཁྲོས་པས་གསུམ་པའོ། །བྱམས་པ་བཏང་བས་བཞི་པར་

འགྱུར་ཏེ་བྱང་ཆུབ་སེམས་ནི་རབ་ཏུ་ཉམས་པ་ལས་ཀྱང་མདའ་རུ་འགྱུར། །དྲུག་པ་གྲུབ་པའི་མཐའ་

ལ་སྨོད་ངེས་རི་བོ་དག་ཀྱང་མ་སྨིན་མི་ལ་གསང་བ་བྱིན་ལས་སོ། །ཕུང་པོ་ཉོན་མོངས་པ་ལས་ཀླུ་

རུ་འགྱུར་ཏེ་སླར་ཡང་དགུ་པ་དག་པའི་ཆོས་ལ་མ་དད་གང༌། །སྒྱུ་ཡི་བྱམས་པ་དང་ནི་མིང་སོགས་

བྲལ་བ་བདེ་བ་སྟེར་ལ་རྟོག་པ་ཕྱོགས་དང་དྲག་པོའ།ོ །དག་པའི་སེམས་ཅན་དག་ལ་སྐྱོན་བརྗོད་པ་

ལས་ཉི་མ་དམ་ཚིག་ཐོབ་པ་གཏོང་བ་ལས་ཀྱང་གཞན། །བུད་མེད་ཐམས་ཅད་ལ་སྨོད་ངེས་པར་མ་

ནུར་འགྱུར་ཏེ་རྡོ་རྗེའི་ཐེག་པར་གནས་པ་རྣམས་ལའོ། །ཞེས་བརྗོད་དེ་སློབ་མ་ལ་དབང་བསྐུར་བའི་

ཚེ་དེ་དག་གི་དོན་ཞིབ་བར་བཤད་པར་བྱ་ཞིང༌། 

བདག་འཇུག་གི་ཚེ་དེ་ལྟར་སློབ་དཔོན་རང་གི་དམ་ཚིག་དང་སྡོམ་པ་གསོ་བའི་ཆེད་

དུ་དབང་བདུན་བླངས་ཟིན་ནས་བདེན་པའི་བྱིན་རླབས་གཞན་ནས་འབྱུང་བ་ལྟར་བྱ་བ་ནི། 

དབྱངས་དང་བཅས་པའམ་མེད་ཀྱང་རུང་སྟེ། དྲིལ་སྟབས་དང་བཅས་པས། ཨོཾ་ནམ་མཁའ་སྐྱེ་

བ་མཚན་ལྡན་ཕྱིར། །ཐོག་མ་ཐ་མ་མེད་པའི་མཆོག །སེམས་དཔའ་རྡོ་རྗེ་ཆེ་རང་བཞིན། །དུས་

ཀྱི་འཁོར་ལོར་དེང་བདག་བསྒྲུབས། །དངོས་གྲུབ་ཆེན་པོ་ཀུན་གྱི་མཆོག །དབང་ཕྱུག་ཆེན་པོ་

ལྷག་པའི་ལྷ། །རྡོ་རྗེ་འཛིན་པ་ཀུན་གྱི་རྒྱལ། །མི་འགྱུར་མཆོག་ཏུ་བདག་གྲུབ་མཛོད། །ཉེས་པ་

མེད་པ་རྟག་པ་ཁྱོད། །འདོད་ཆགས་ཀུན་གྱི་རྗེས་ཆགས་པ། །བཅོམ་ལྡན་ཆགས་ཆེན་དགའ་

བ་ཆེ། །དེ་ཁོ་ན་ཉིད་བདག་གྲུབ་མཛོད། །ཤིན་ཏུ་རྣམ་དག་ཆོས་ཀྱི་མཆོག །གདོད་ནས་གྲོལ་

བ་དེ་བཞིན་གཤེགས། །ཀུན་ཏུ་བཟང་པོ་ཀུན་བདག་ཉིད། །བྱང་ཆུབ་སེམས་དཔའ་བདག་གྲུབ་

མཛོད། །དངོས་གྲུབ་ཆེན་པོ་ཀུན་གྱི་མཆོག །དབང་ཆེན་མཆོག་གི་ཕྱག་རྒྱ་ཡིས། །རྡོ་རྗེ་ཆེན་

པོ་གསོར་བ་ལས། །རྡོ་རྗེ་སྙེམས་བདག་བདག་གྲུབ་མཛོད། །སེམས་ཅན་ཀུན་གྱི་ཡིད་ཁྱབ་

པ། །སེམས་ཅན་ཀུན་གྱི་སྙིང་ལ་གནས། །སེམས་ཅན་ཀུན་གྱི་ཡབ་ཀྱང་ཡིན། །དམ་ཚིག་མཆོག་

གི་འདོད་པ་མཆོག །ཅེས་དམ་ཚིག་གསུམ་གྱི་གླུ་སྔོན་དུ་བཏང་ནས། བདེན་པ་གང་གིས་ཡེ་ཤེས་

མཆོག །ཤེས་རབ་ཐབས་བདག་དཀྱིལ་འཁོར་གྱི། །བདེན་པ་དེ་ཡིས་མགོན་པོ་ཁྱོད། །འདོད་པ་

བདག་ལ་ཡོངས་རྫོགས་མཛོད། །ཆོས་རྣམས་གཟུགས་བརྙན་ལྟ་བུ་སྟེ། །གསལ་ཞིང་དག་ལ་རྙོག་

པ་མེད། །གཟུང་དུ་མེད་ཅིང་བརྗོད་དུ་མེད། །རྒྱུ་དང་ལས་ལས་ཡང་དག་འབྱུང༌། །དེ་བཞིན་དེ་

ཉིད་ངེས་པར་འབྱུང༌། །བདེན་པ་དེ་ཡིས་དཀྱིལ་འཁོར་ནི། །གཟུགས་བརྙན་གསལ་བར་སློབ་མ་

རྣམས། །ཀུན་གྱིས་དྲི་མེད་མཐོང་བར་ཤོག །ཅེས་པའི་ཚིག་གིས་སོ། །དེ་ནས་རང་གི་ཇི་ལྟར་ཁས་

བླངས་པ་ལྟར། སློ་མ་དབང་བསྐུར་བ་ལ་འཇུག་པར་བྱ་ལ། སློབ་མ་ལ་དབང་གོང་མ་དག་བསྐུར་

ཀྱང་། སློབ་དཔོན་གྱི་བདག་འཇུག་ནི་དབང་བདུན་ཙམ་གྱིས་ཆོག་སྟེ། བདག་འཇུག་གི་དགོས་པ་

དམ་ཚིག་དང་སྡོམ་པ་གསོ་བའི་ཆེད་ཙམ་ཡིན་པའི་ཕྱིར་རོ། །དེ་ནས་རེ་ཤིག་དབང་བདུན་པོ་ཙམ་

གྱིས་ཚིམ་པའི་སློབ་མ་ལ་ནི་ཡོན་བླངས་ཤིང་མཇུག་གི་ཆོ་ག་རྣམས་བྱའོ།།

གཉིས་པ་དབང་གོང་མ་བསྐུར་བ་ལ་གཉིས། ཀུན་རྫོབ་འཇིག་རྟེན་པའི་དབང་གོང་མ་

བཞི་སྦྱིན་པ་དང༌། ངེས་དོན་འཇིག་རྟེན་ལས་འདས་པའི་དབང་གོང་མ་བཞི་སྦྱིན་པའོ། །དང་པོ་ལ་

བཞི། བུམ་པ་དང༌། གསང་བ་དང༌། ཤེས་རབ་ཡེ་ཤེས་དང༌། དབང་བཞི་པའོ། །དང་པོ་ནི། ཤིན་

ཏུ་གཙང་ཞིང་བྱི་དོར་བྱས་པའི་དབེན་པའི་ས་ཕྱོགས་སུ་བདུད་རྩི་ལྔས་ཀྱང་བྱུག་པ་བྱས་ལ། སྐྲག་

པ་དང་འཁྲུལ་བ་ལ་སོགས་པའི་སྐྱོན་དང་བྲལ་ཞིང༌། དམ་ཚིག་དང་སྡོམ་པ་ལ་གནས་པ། དབང་



དུས་ཀྱི་འཁོར་ལོའ་ིདཀྱིལ་འཁོར་གྱི་ཆོ་ག 507

གིས་སྨིན་པར་བྱས་པའི་བུ་མོ་ལོ་བཅུ་གཉིས་མ་ནས་ཉི་ཤ ་མའི་བར་གང་ཡང་རུང་བ་ཅིག་བླ་མ་ལ་

དངོས་སུ་ཕུལ་བའམ། ཕུལ་བར་མོས་ནས། གསེར་གྱི་མཎྜལ་ཕུལ་ཏེ། སྒྲིབ་པ་ཐམས་ཅད་བཅོམ་

པ་ཡི། །དུས་ཀྱི་འཁོར་ལོ་ཁྱོད་ལ་འདུད། །མཆོག་ཏུ་མི་འགྱུར་བདེ་བ་རྫོགས། །ཡེ་ཤེས་སྐུ་ཁྱོད་

ལ་འདུད་དོ། །སྟོང་ཉིད་སྙིང་རྗེ་དབྱེར་མེད་པ། །བྱང་ཆུབ་སེམས་ནི་འགྱུར་མེད་གང༌། །དབང་

བསྐུར་དེ་ཡིས་བདག་ལ་ནི། །མགོན་པོ་ད་ནི་བཀའ་དྲིན་མཛོད། །བུ་དང་ཆུང་མ་སོགས་བཅས་

པ། །བདག་ནི་དུས་ཀུན་ཁྱོད་ཀྱི་འབངས། །ཇི་སྲིད་བྱང་ཆུབ་སྙིང་པོའ་ིབར། །བདག་ལ་སྐྱབས་

གཞན་ཡོད་མ་ཡིན། །ཞེས་པ་ལན་གསུམ་གྱི་རྗེས་སུ། ཨོཾ་ཨོཾ་པྲཛྙོ་པཱ་ཡཽ་ལ་སོགས་པ་ལན་

གསུམགྱིས་གསོལ་བ་གདབ་པར་བྱ་སྟེ། དབང་གོང་མ་རྣམས་ཀྱི་གསོལ་གདབ་དང་ང་རྒྱལ་འཛིན་

པའི་སྔགས་རྣམས་ཀྱང་སྒྲུབ་ཐབས་སུ་བཤད་པ་ཉིད་དོ།།

དེ་ནས་བླ་མ་རང་ཉིད་གཙོ་བོའ་ིང་རྒྱལ་ལ་གནས་པས། སློབ་མ་ཨོཾ་ལས་འཁོར་ལོ་དཀར་

པོ་རྩིབས་བརྒྱད་པ་ཡོངས་སུ་གྱུར་པ་ལས་སྐུ་རྡོ་རྗེ་དཀར་པོ་དཀར་ནག་དམར་བའི་ཞལ་གསུམ་

ཕྱག་དྲུག་གི་གཡས་ན་འཁོར་ལོ། རྡོ་རྗེ། པདྨ། གཡོན་ན་རལ་གྲི། དྲིལ་བུ། ནོར་བུ་འཛིན་པར་གྱུར་

པར་སྒོམ་དུ་བཅུག །རིག་མ་དེ་ཉིད་ཐ་མལ་གྱི་རང་བཞིན་དག་པའི་ལྷ་མོའ་ིགཟུགས་གོས་དཀར་

མོ་ལྟ་བུར་བསྐྱེད་དེ། སློབ་མ་རིག་མ་དེ་ཉིད་དང་ལྷན་ཅིག་སྒེག་པ་དང་ཆགས་པ་དང་བཅས་པས་

དེའི་ནུ་མ་ལ་རེག་ཏུ་གཞུག་ཅིང་རྒོད་པ་དང་ལག་པས་འཁྱུད་པའི་དགའ་བ་ཉམས་སུ་མྱོང་བར་

བྱེད་དུ་བཅུག་ནས། ཆོས་ཐམས་ཅད་རང་བཞིན་གྱིས་གྲུབ་པས་སྟོང་པའི་སྟོང་པ་ཉིད་དང་དེ་ལྟ་

བུའི་བདེ་བ་དབྱེར་མི་ཕྱེད་པར་སྦྱར་བའི་ཡེ་ཤེས་དེ་ཉིད་བུམ་དབང་དུ་ངོ་སྤྲད་པར་བྱ་སྟེ། དེ་ཡང་

རིག་མའི་ལུས་ལ་བརྟེན་ནས་སྐྱེས་པའི་ཕྱིར་ལུས་ཀྱི་དཀྱིལ་འཁོར་དུ་ཐོབ་པའི་དབང་ཞེས་བྱ་ལ། 

ཕྱག་རྒྱའི་དཀར་འཛིན་གྱི་བུམ་པ་ལས་ཐོབ་པའི་ཕྱིར་བུམ་པའི་དབང་ཞེས་བྱ་ཞིང་རྒོད་པའི་འདོད་

ཆགས་དག་པར་བྱེད་པ་དང༌། སློབ་དཔོན་གྱི་དབང་ཞེས་ཀྱང་བྱ་སྟེ། རྒོད་པས་དགའ་བ་ཐོབ་

པ་ནི། །རྒོད་པ་དག་པ་སློབ་དཔོན་ཉིད། །ཅེས་གསུངས་པ་ལྟར་རོ། །ལམ་བསྙེན་པའི་ཡན་ལག་

ཉན་པ་དང་བཤད་པ་དང་སྒོམ་པ་ལ་དབང༌། སྤྲུལ་པའི་སྐུ་སྐུ་རྡོ་རྗེའི་ས་བོན་འཇོག །འབྲས་བུ་ས་

བརྒྱད་པ་ཐོབ་པར་བྱེད། གསང་སྔགས་ཀྱི་དགེ་ཚུལ་ལྟ་བུར་གྱུར་པ་ཡིན་ནོ་ཞེས་བརྡ་སྤྲད། དེ་

ནས་སློབ་མས། ཨོཾ་ཨོཾ་བཛྲ་སཏྭེ་སོགས་བརྗོད་ནས། རྡོ་རྗེ་བུམ་པའི་དབང་ཐོབ་པས་རྡོ་རྗེ་སེམས་

དཔའི་སྲས་ས་བརྒྱད་པ་ཐོབ་པའོ་སྙམ་དུ་ང་རྒྱལ་བྱེད་དུ་གཞུག་གོ།

གཉིས་པ་གསང་དབང་ནི། སློབ་མས་མཎྜལ་ཕུལ་ཏེ། ཚིགས་བཅད་སྔ་མ་དང༌། ཨོཾ་

ཨཱཿཔྲཛྙོ་པཱ་ཡཽ་སོགས་ཀྱིས་གསོལ་བ་ལན་གསུམ་གདབ། མིག་དར་བཅིང། སློབ་མ་ཨཱཿལས་

པདྨ་དམར་པོ་འདབ་མ་བརྒྱད་པ་ཡོངས་སུ་གྱུར་པ་ལས་གསུང་རྡོ་རྗེ་དམར་པོ། དམར་དཀར་

ནག་པའི་ཞལ་གསུམ་ཕྱག་དྲུག་གི་གཡས་ན་པདྨ། རྡོ་རྗེ། འཁོར་ལོ། གཡོན་ན་ནོར་བུ། དྲིལ་བུ། 

རལ་གྲི་འཛིན་པར་བསྐྱེད། སློབ་དཔོན་རང་ཉིད་ཧཱུཾ་དང་རྡོ་རྗེ་ལས་སྐྱེས་པའི་དུས་ཀྱི་འཁོར་ལོ་ཕྲེཾ་

དང་གྲི་གུག་ལས་སྐྱེས་པའི་སྣ་ཚོགས་ཡུམ་དང་འཁྱུད་པ་ཞལ་ཕྱག་རྫོགས་པ་སྒྲུབ་ཐབས་ལྟར་

བསྐྱེད། རང་དང་ཤེས་རབ་ཀྱི་དཔྲལ་བར་ཨོཾ། མགྲིན་པར་ཨཱཿ སྙིང་ཁར་ཧཱུཾ། ལྟེ་བར་ཧོཿ། གསང་

བར་སྭཱ། སྤྱི་བོར་ཧཱ། རང་གི་གསང་གནས་མི་དམིགས་པའི་ངང་ལས་ཧཱུཾ་ལས་བྱུང་བའི་རྡོ་རྗེ་སྔོན་

པོ་རྩེ་མོ་ལྔ་པའི་བུ་ག་ཡི་གེ་ཕཊ་ཀྱིས་བཀག་པ། ཤེས་རབ་ཀྱི་གསང་གནས་མི་དམིགས་པའི་

ངང་ལས་ཨཱཿལས་བྱུང་བའི་པདྨ་དམར་པོ་འདབ་མ་བརྒྱད་པ་བུ་ག་ཡི་གེ་ཕཊ་ཀྱིས་བཀག་པར་

གྱུར་པར་བསམས་ཏེ། ཨོཾ་སརྦ་ཏ་ཐཱ་ག་ཏ་ཨ་ནུ་རཱ་ག་ན་བཛྲ་སྭ་བྷཱ་ཝ་ཨཱཏྨ་ཀོ྅ཧཾ། ཞེས་བརྗོད་དེ་

སྙོམས་པར་ཞུགས་པས་རོ་རྐྱང་གི་རླུང་དབུ་མར་བཀག་སྟེ། སྙིང་ཁར་ཧཱུཾ་གི་འོད་ཟེར་གྱིས་སྤྱན་

དྲངས་པའི་རིགས་ལྔ་ཡབ་ཡུམ་གཙུག་ཏོར་ནས་ཞུགས། སྙིང་ཁར་ཆགས་པ་ཆེན་པོའ་ིམེས་ཞུ་

བའི་བྱང་ཆུབ་ཀྱི་སེམས་ཨ་ཝ་དྷུ་ཏཱིའི་ལམ་ནས་འོངས་ནས་རྡོ་རྗེ་ནོར་བུའི་རྩེ་མོར་བཟུང་སྟེ་ལྷན་

ཅིག་སྐྱེས་པའི་དགའ་བ་མངོན་དུ་བྱས་ཏེ། སླར་རྡོ་རྗེ་ཡུམ་གྱི་པདྨ་ནས་ཕྱུང་ནས། མཐེ་བོང་དང་

མིང་མེད་ཀྱིས་བཙིར་ཏེ་བླངས་པའི་ཁུ་བ་སངས་རྒྱས་ཐམས་ཅད་ཞུ་བ་འདུས་པའི་ངོ་བོར་མོས་

ནས། འདས་པའི་རྡོ་རྗེ་འཆང་སོགས་ཀྱིས། །ཇི་ལྟར་སངས་རྒྱས་སྲས་དབང་བསྐུར། །བྱང་ཆུབ་

སེམས་ནི་བཟང་པོ་ཡིས། །དེ་ལྟར་བུ་ཁྱོད་དབང་བསྐུར་རོ། །ཨོཾ་ཨཱཿཧཱུཾ་ཧོཿཧཾ་ཀྵཿཞེས་བརྗོད་དེ། 

སློབ་མའི་ཁར་སྦྱིན། སླར་ཡང་ཤེས་རབ་ཀྱིས་ཀྱང་རང་གི་པདྨར་གནས་པའི་བྱང་ཆུབ་ཀྱི་སེམས་

ཚིགས་བཅད་དང་སྔགས་དེ་ཉིད་ཀྱིས་སྦྱིན། དེ་གཉིས་རེ་རེའི་མཐར་ཡང་སློབ་མས། ཨཧོཿམཧཱ་སུ་

ཁ་ཞེས་བརྗོད་ནས་བྱང་ཆུབ་ཀྱི་སེམས་ལས་མི་གཡོ་བའི་བསམས་པས་མྱང་བར་བྱ་སྟེ། སྔགས་

དེའི་དོན་ནི། ཀྱེ་མ་བདེ་བ་ཆེན་པོ་ཞེས་བྱ་བའོ།།

དེ་ལྟ་བུའི་བྱང་སེམས་དཀར་དམར་མྱངས་པ་ན་སློབ་མའི་རྒྱུད་ལ་བདེ་བ་སྐྱེ་བར་འགྱུར་

ཏེ། དེ་ཡང་སྤྱིར་ཁམས་དཀར་དམར་མྱངས་པ་ཙམ་ལ་བདེ་བ་སྐྱེ་བས་མ་ཁྱབ་ཀྱང༌། རྡོ་རྗེ་སློབ་

དཔོན་གྱི་ཁམས་དཀར་པོ་དབུ་མའི་ལམ་ནས་ཕབ་སྟེ། རྡོ་རྗེ་ནོར་བུའི་རྩེ་ནས་ཕྱིར་འཕོ་བ་བཀག་

ནས། ལྷན་ཅིག་སྐྱེས་པའི་དགའ་བ་མངོན་དུ་བྱེད་ནུས་པའི་ཁུ་བ་ནི་ཆང་མ་འཛག་1པའི་སྦང་མ་ལྟར་

ནུས་པ་ཆེ་ཞིང༌། རྒྱལ་བ་ཡབ་ཡུམ་རྣམས་ཀྱང་དམིགས་པ་བརྟན་པོས་བཀུག་སྟེ། ཞུ་བ་དང་བསྲེས་

པ་སོགས་ཀྱི་སྟོབས་ཀྱིས་ཁུ་བ་དེ་ཉིད་མྱངས་པ་ན་གཞོན་ནུ་མའི་བདེ་བ་དང་འདྲ་བ་དངོས་སུ་སྐྱེ་

བར་གསུངས་ལ། དེ་ལས་གཞན་པའི་ཁུ་བ་དག་ནི་ཆང་འཛག་2པའི་སྦང་མ་དང་འདྲ་བར་ནུས་པ་

མེད་པས་དེ་ཉིད་མྱངས་ཀྱང་བདེ་བ་བསྐྱེད་པར་མི་ནུས་ཤིང༌། དེའི་ཕྱིར་དངོས་ཀྱི་ཕྱག་རྒྱ་ལ་བརྟེན་

ནས་དབང་བསྐུར་བ་ནི་སློབ་དཔོན་ནུས་པ་འདི་ལྟ་བུ་དང་ལྡན་པ་དགོས་སོ།།

དེའི་འོག་ཏུ་མིག་དར་བཀྲོལ་ནས་རིག་མ་གཅེར་བུར་གནས་པའི་ཆུ་སྐྱེས་རྒྱས་པ་

ལྟར་གཞུག་ཅིང༌། དེ་ལ་བརྟེན་ནས་ཆགས་པའི་རྣམ་པ་ཆེར་གཡོས་ཏེ་ཁམས་ཞུ་བའི་བདེ་བ་

སྐྱེས་པར་གྱུར་པ་ན་དེ་དང་སྔར་ཁམས་དཀར་དམར་མྱངས་པའི་བདེ་བ་སྐྱེས་པ་གཉིས་ཀའི་

ཚེ་ལྟ་ཐོག་ཏུ་བཞག་པའི་བདེ་སྟོང་གི་ཡེ་ཤེས་ནི་གསང་དབང་གི་ངོ་བོ་ཡིན་ལ། དེ་ཡང་རྒྱུད་

ལས། གསང་བདག་ལས་ནི་རི་བོང་འཛིན་པ་མྱང་བ་དང་ནི་བལྟ་བ་དག་གིས་གསང་བའི་དབང་

དུ་གྱུར།3 ཞེས་གསུངས་པ་ལྟར། གསང་བའམ་བྷ་གའི་དཀྱིལ་འཁོར་དུ་རྫས་གསང་བ་མྱངས་པ་

དང་གནས་གསང་བ་བལྟས་པ་ལས་བྱུང་བའི་གསང་བའི་དབང་ཞེས་བཤད་པ་དེ་ཐོབ། ལྟ་བས་

དགའ་བ་ཐོབ་པ་ནི། །ལྟ་བ་གསང་བ་དེ་བཞིན་ནོ། །ཞེས་གསུངས་པ་ལྟར་བལྟས་པས་དགའ་བ་

ཐོབ་པ་ཡོན་ཏན་གསུམ་གྱི་བདག་ཉིད་ཀྱི་འདོད་ཆགས་ཀྱི་དྲི་མ་དག་པར་བྱེད་ཅིང༌། ངག་གི་རྩ་

བ་རླུང་གི་དྲི་མ་འཁྲུད། ལམ་ཉེ་བར་སྒྲུབ་པའི་ཡན་ལག་སྒོམ་པ་ལ་དབང༌། གསུང་རྡོ་རྗེ་ལོངས་

1  ཞོལ། ཤོག ༥༧ ན ༢། གཙང་། ཤོག ༤༣ ན ༥ ཆང་མ་ཟགས་པའི་

2  ཞོལ། ཤོག ༥༧ ན ༣། གཙང་། ཤོག ༤༣ ན ༦ ཆང་ཟགས་པའི་

3  བཀའ་འགྱུར། དཔེ་བསྡུར་མ། དེབ། ༧༧ ཤོག ༡༦༨ ཕྲེང་། ༢༡

སྐུའི་ས་བོན་འཇོག །འབྲས་བུ་ས་དགུ་པ་འཐོབ་པའི་ནུས་པ་ཅན་དུ་བྱས། གསང་སྔགས་ཀྱི་

དགེ་སློང་ལྟ་བུར་གྱུར་པ་ཡིན་ནོ་ཞེས་བརྡ་སྤྲད་དེ། སློབ་མས། ཨོཾ་ཨཱཿབཛྲ་སཏྭེ་སོགས་བརྗོད་

དེ། གསང་དབང་ཐོབ་པས་རྡོ་རྗེ་སེམས་དཔའི་སྲས་རྒྱལ་བུ་གཞོན་ནུ་ས་དགུ་པ་ཐོབ་པའོ་སྙམ་དུ་ 

ང་རྒྱལ་འཛིན་དུ་གཞུག་གོ།

གསུམ་པ་ཤེས་རབ་ཡེ་ཤེས་ཀྱི་དབང་ནི། སློབ་མས་སྔ་མ་ལྟ་བུའི་རིག་མ་དང་མཎྜལ་

ཕུལ་ཏེ། གོང་དུ་བརྗོད་པའི་ཚིགས་སུ་བཅད་པ་དང༌། ཨོཾ་ཧཱུཾ་པྲཛྙོ་པཱ་ཡཽ་ལ་སོགས་པས་ལན་གསུམ་

གསོལ་བ་གདབ། རིག་མ་བསང་སྦྱངས་ནས་སྤྱན་མར་སྒྲུབ་ཐབས་བཞིན་བསྐྱེད་དེ། འདིར་ནི་ཁྱེད་

རྣམས་དཔང་པོ་ཡིན། །བདག་གིས་འདི་ལ་འདི་གཏད་དོ། །ཞེས་རྒྱལ་བ་ཐམས་ཅད་དཔང་པོར་

བྱས་ཏེ། གཟུངས་མ་ཡིད་འོངས་འདི་དེ་ནི། །བསྟེན་བྱར་སངས་རྒྱས་རྣམས་ཀྱིས་བརྟགས། །རྡོ་

རྗེ་རྗེས་ཆགས་སྦྱོར་བ་ཡིས། །བདེ་བ་དམ་པ་མྱང་བར་གྱིས། །ཞེས་བརྗོད་ཅིང་སློབ་མ་ལ་རིག་མ་

བྱིན། ལྷ་མོ་དེས་ཀྱང་ལུས་དྲི་ཞིམ་པོས་བྱུགས། གཅེར་བུར་བྱས་ནས་ཆུ་སྐྱེས་གསལ་བར་སྟོན་

ཅིང༌། ཨེ་མ་བདག་གི་པདྨ་འདི། །བདེ་བ་ཐམས་ཅད་ཡང་དག་ལྡན། །གང་ཞིག་ཆོ་གས་གུས་

བསྟེན་པ། །དེ་ཡི་མདུན་ན་བདག་གནས་སོ། །སངས་རྒྱས་མཉེས་པ་ལ་སོགས་པ། །པདྨར་བྱ་

བ་ཇི་བཞིན་གྱིས། །བདེ་ཆེན་རྒྱལ་པོ་རང་ཉིད་ནི། །འདི་ཉིད་དུ་ནི་རྟག་ཏུ་བཞུགས། །བླུན་པོ་གང་

ཞིག་འདི་སྤོང་བ། །དེ་ལ་མཆོག་གི་དངོས་གྲུབ་མེད། །བྷཉྫ་མོཀྵ་ཧོཿཞེས་གསུངས་ཏེ་སློབ་མའི་

པང་དུ་འཁྱུད་པར་སྒོམ་དུ་བཅུག །སློབ་མ་ཧཱུཾ་ལས་རྡོ་རྗེ་རྩེ་ལྔ་པ་ནག་པོ་ཡོངས་སུ་གྱུར་པ་ལས། 

ཐུགས་རྡོ་རྗེ་ནག་པོ། ནག་དམར་དཀར་བའི་ཞལ་གསུམ་ཕྱག་དྲུག་གི་གཡས་ན་རྡོ་རྗེ། འཁོར་

ལོ། པདྨ། གཡོན་ན་དྲིལ་བུ། རལ་གྲི། ནོར་བུ་འཛིན་པ། འདིར་སློབ་མ་དང་རིག་མའི་འཁོར་ལོ་

དྲུག་ལ་ཡུམ་དྲུག །དབང་པོ་དྲུག་ལ་རིགས་དྲུག་ཨཱ་ལ་སོགས་པའི་ས་བོན་རིང་ཐུང་ལས་བསྐྱེད་པ་

དང༌། འཁོར་ལོ་དྲུག་ལ་ཨོཾ་ཤི་ར་སེ་སྭཱཧཱ། སོགས་ཀྱིས་ཡན་ལག་དྲུག་དང་རྡོ་རྗེ་དྲུག་ཀྱང་འགོད་

པ་སོགས་ནི་རྒྱུད་འགྲེལ་གྱི་དོན་མ་ཡིན་ཞིང་ཤེས་བྱེད་མེད་ལ་མི་དགོས་སོ།།

དེས་ན་སློབ་མ་ཤེས་རབ་དང་བཅས་པའི་དཔྲལ་བར་ཨོཾ་ཞེས་སོགས་ཡི་གེ་དྲུག་འགོད་

པ་དང་གསང་གནས་བྱིན་རླབས་གསང་དབང་གི་སྐབས་སུ་བཤད་པ་ལྟར་བྱས་ནས། རྩ་འཚོལ་

བའི་མན་ངག་བཞིན་དུ་བཙལ་བ་ལས་རྙེད་པའི་རྟགས་བྱུང་བ་ན་མན་ངག་ལྟར་སྙོམས་པར་ཞུགས་

ཏེ། ཨོཾ་ཤཱི་ཤཱི་ཤཱི་ཧ་ཧ་ཧ། ཞེས་པ་དང༌། ཨོཾ་སརྦ་ཏ་ཐཱ་ག་ཏ་སོགས་སྔར་ལྟར་བརྗོད་དེ་ལས་ལ་

གནས་པར་བྱས་པས། རང་དང་སློབ་མའི་ཧཱུཾ་གི་འོད་ཟེར་གྱིས་ཕྱོགས་བཅུའི་རྒྱལ་བ་ཡབ་ཡུམ་

ཐམས་ཅད་སྤྱན་དྲངས་པ་སློབ་མའི་སྤྱི་བོ་ནས་ཞུགས་ཆགས་པ་ཆེན་པོས་མེས་སློབ་མའི་ལུས་ཀྱི་

ཐིག་ལེ་དང་ལྷན་ཅིག་ཏུ་ཞུ་ཞིང་འདྲེས་ཏེ་སྤྱི་བོ་ནས་མགྲིན་པར་འཛགས་པས་དགའ་བ། མགྲིན་

པ་ནས་སྙིང་ཁར་འཛགས་པས་མཆོག་དགའ། སྙིང་ཁ་ནས་ལྟེ་བར་འཛགས་པས་ཁྱད་དགའ། ལྟེ་

བ་ནས་རྡོ་རྗེ་ནོར་བུའི་རྩེ་བར་དུ་འཛགས་པ་ཕྱིར་མ་འཕོས་པ་ལས་ལྷན་ཅིག་སྐྱེས་པའི་དགའ་བ་

མཚོན་པར་བྱས་ཏེ། ཇི་སྲིད་བཟུང་བར་ནུས་ཀྱི་བར་དུ་སྟོང་ཉིད་དང་སྦྱར་བའི་ཡེ་ཤེས་བསྐྱང་བར་

བྱ་ལ། བཟུང་བར་མ་ནུས་པ་དང་དལ་བུས་པདྨའི་ནང་དུ་འཕོས་པ་ནི་ལྕེས་བླང་བའི་སྦྱོར་བ་བྱའོ།།

དེ་ནས་མིག་དར་བཀྲོལ་ཏེ། དེ་ལྟ་བུའི་བདེ་སྟོང་གི་ཡེ་ཤེས་ནི་ཤེས་རབ་ཡེ་ཤེས་ཀྱི་

དབང་གི་ངོ་བོ་ཡིན་ལ། དེ་ཡང་ཀུན་རྫོབ་བྱང་ཆུབ་ཀྱི་སེམས་ཀྱི་དཀྱིལ་འཁོར་དུ་ཤེས་རབ་མ་ལ་

བརྟེན་ནས་ཐོབ་པའི་དབང་ལ་ཤེས་རབ་ཡེ་ཤེས་ཀྱི་དབང་ཞེས་བཤད་པ་དེ་ཐོབ། ལག་བཅངས་

དགའ་བ་ཐོབ་པ་ནི། །ལག་བཅངས་དག་ལས་ཤེས་རབ་ཉིད།1།ཅེས་གསུངས་པ་ལྟར། ལག་

བཅངས་ལས་དགའ་བ་ཐོབ་པ་ཡོན་ཏན་བཞིའི་བདག་ཉིད་ཀྱིས་འདོད་ཆགས་ཀྱི་བག་ཆགས་དག་

པར་བྱེད། བདེ་བ་ཆེན་པོ་ལ་སྒྲིབ་པའི་ཡིད་ཀྱི་དྲི་མ་འཁྲུད། ལམ་སྒྲུབ་པའི་ཡན་ལག་སྒོམ་པ་ལ་

དབང༌། ཐུགས་རྡོ་རྗེ་ཆོས་སྐུའི་ས་བོན་འཇོག །འབྲས་བུ་ས་བཅུ་པ་འཐོབ་པའི་ནུས་པ་ཅན་དུ་

བྱས། གསང་སྔགས་ཀྱི་གནས་བརྟན་རྒན་པོར་གྱུར་པ་ཡིན་ནོ་ཞེས་བརྡ་སྤྲད་དེ། སློབ་མས། ཨོཾ་

ཧཱུཾ་བཛྲ་ས་ཏྭེ་སོགས་བརྗོད་ཅིང༌། ཤེས་རབ་ཡེ་ཤེས་ཀྱི་དབང་བསྐུར་བས་རྡོ་རྗེ་འཆང་གཉིས་པ་ས་

བཅུ་པའི་དབང་ཕྱུག་ཐོབ་པའོ་སྙམ་དུ་ང་རྒྱལ་འཛིན་དུ་གཞུག་གོ།

དེ་ཡང་སྐབས་འདིའི་བུམ་དབང་དང་གསང་དབང་གི་ངོ་བོ་ནི། ཞུ་བ་དེ་ཙམ་ཞིག་ཡིན་

ཀྱང༌། དགའ་བ་བཞིའི་ནང་ནས་འདི་ལྟ་བུ་ཞིག་ཡིན་ནོ་ཞེས་ངོ་སྤྲད་དུ་མེད་ལ། ཤེས་རབ་ཡེ་

ཤེས་ལ་དགའ་བ་བཞིར་ཕྱེ་ནས་བསྟན་དུ་ཡོད་དོ། །དབང་བཞི་པ་ནི། སློབ་མས་མཎྜལ་ཕུལ་ནས། 

1  བསྟན་འགྱུར། དཔེ་བསྡུར་མ། དེབ། ༡ ཤོག ༡༠༠༧ ཕྲེང་། ༡

ཚིགས་བཅད་སྔར་བཤད་པ་དེ་ཉིད་ཀྱིས་ལན་གསུམ་དུ་གསོལ་བ་གདབ། སློབ་མ་ཡེ་ཤེས་རྡོ་རྗེ་

རྣམ་སྣང་ལྟ་བུར་བསྐྱེད་པ་དེ་ཉིད། དབང་གསུམ་པའི་ཚེ་ཕྱག་རྒྱ་དང་སྙོམས་པར་ཞུགས་པས་

ཁམས་རྡོ་རྗེའི་རྩེར་སླེབ་པ་དེ་ཉིད་ཇི་ཙམ་བཟུང་བར་ནུས་ཀྱི་བར་དུ་འཛིན་དུ་བཅུག་ནས། དེའི་

སྐབས་ཀྱི་ལྷན་ཅིག་སྐྱེས་པའི་དགའ་བ་དེ་ཉིད་ཡུལ་སྟོང་པ་ཉིད་དང་སྦྱར་ནས་སྒོམ་དུ་བཅུག་ཅིང༌། 

དེ་འདྲ་བའི་ཡེ་ཤེས་དེ་ཉིད་ནི་ནོར་བུའི་ནང་དུ་ཆུད་པའི་བྱང་ཆུབ་ཀྱི་སེམས་ཀྱི་བདེ་བ་རྟོགས་པས་

བཞི་པའོ། །ཞེས་གསུངས་པ་ལྟར། སྐབས་འདིར་འཇིག་རྟེན་པའམ་དྲང་དོན་གྱི་དབང་བཞི་པར་

གསུངས་སོ། །དེ་འདྲ་བ་དེའང་དོན་དམ་པའི་དབང་བཞི་པ་མ་ཡིན་ཀྱང༌། ཡུལ་ཅན་བདེ་བ་ཆེན་པོ་

དང་ཡུལ་སྟོང་པ་ཉིད་སྦྱར་བའི་ཆ་ནས་དོན་དམ་པའི་དཀྱིལ་འཁོར་དུ་ཐོབ་པ་ཞེས་ཐ་སྙད་བྱ་ཞིང༌། 

གཉིས་གཉིས་སྤྲད་ལས་བདེ་ཐོབ་པ། །གཉིས་གཉིས་འཁྱུད་པ་དེ་བཞིན་ཉིད། །དེ་ལྟར་དབང་ནི་

རྣམ་པ་བཞི།1།ཞེས་གསུངས་པ་ལྟར། གཉིས་གཉིས་འཁྱུད་པའི་འདོད་ཆགས་ཀྱི་བག་ཆགས་

སྦྱོང་ཞིང་ཡེ་ཤེས་ཀྱི་དྲི་མ་འཁྲུད། ལམ་སྒྲུབ་ཆེན་གྱི་ཡན་ལག་སྒོམ་པ་ལ་དབང་ཞིང༌། ཡེ་ཤེས་

རྡོ་རྗེ་དང་ལྷན་ཅིག་སྐྱེས་པའི་སྐུའི་ནུས་པ་འཇོག་ཅེས་བརྡ་སྤྲད་ནས། ས་བཅུ་གཉིས་ཐོབ་པའི་ 

ང་རྒྱལ་འཛིན་དུ་གཞུག་གོ།

གཉིས་པ་ངེས་དོན་འཇིག་རྟེན་ལས་འདས་པའི་དབང་གོང་མ་བཞི་སྦྱིན་པ་ལ་གཉིས། 

ཐུན་མོང་གི་བྱ་བ་དང༌། དབང་སོ་སོར་བསྐུར་བའོ། །དང་པོ་ནི། སློབ་མ་ཁྱིམ་པ་ཡིན་ན། རང་

རིགས་ལས་སྐྱེས་པའི་བུ་མོ་ལོ་བཅུ་གཅིག་མ་ནས་ཉི་ཤ ་མའི་བར་བཅུ་དང༌། རབ་བྱུང་ཡིན་ན་

དམངས་རིགས་དང་རྒྱལ་རིགས་ལ་སོགས་པ་ལས་སྐྱེས་པའི། བུ་མོ་ལོ་བཅུ་གཅིག་མ་ནས་ཉི་

ཤ་མའི་བར་བཅུ་བླ་མ་ལ་འབུལ་ཞིང༌། ཀྱཻ་བཅོམ་ལྡན་འདས་ཕ་རོལ་ཏུ་ཕྱིན་པ་ཐམས་ཅད་ཐོབ་

བོ། །ད་ནི་བདག་གིས་ཅི་ཞིག་བགྱི། །ཞེས་བཀའ་སྩལ་ཞུས་ནས། སློབ་དཔོན་གྱིས་རིག་མ་བཅུའི་

ནང་ནས་རང་གི་ཆུང་མ་འདི་བཟུང་ནས་དེ་དག་དང་ལྷན་ཅིག་ཏུ་བདག་ལ་གསོལ་བ་གདབ་པར་

བྱོས་ཤིག །ཅེས་བཀའ་སྩལ་སྦྱིན་ནོ། །རིག་མའི་དབྱེ་བ་དང་ཁྱད་པར་སོགས་ཀྱི་རྣམ་གཞག་རྒྱས་

པར་གཞན་དུ་ཤེས་པར་བྱའོ།།

1  བསྟན་འགྱུར། དཔེ་བསྡུར་མ། དེབ། ༡ ཤོག ༡༠༠༧ ཕྲེང་། ༢

གཉིས་པ་ལ་བཞི། །བུམ་པ། གསང་བ། ཤེས་རབ་ཡེ་ཤེས། དབང་བཞི་པའོ། །དང་པོ་ནི། 

སློབ་མ་ཁྱིམ་པས་རང་གི་ཆུང་མ་རབ་བྱུང་གིས་གཏུམ་མོ་རང་གི་ཆུང་མར་བྱས་པ་དང་ལྷན་ཅིག་

བླ་མ་ལ་གསེར་ལ་སོགས་པའི་མཎྜལ་ཕུལ་ཏེ། སྔར་གྱི་ཚིགས་བཅད་དང་སྔགས་ཀྱིས་གསོལ་བ་

སྔར་ལྟར་གདབ་པར་བྱའོ། །དེ་ནས་རིག་མ་དེ་ཉིད་སྒྲ་རྡོ་རྗེ་མ་སྔོན་མོ་གྲི་གུག་དང་ཐོད་པ་འཛིན་

པ་དང༌། སློབ་མ་ཕྱག་རྡོར་ལྗང་ཁུ་རྡོ་རྗེ་དང་དྲིལ་བུ་འཛིན་པར་བསྐྱེད་ནས། རིག་མ་དེ་ཉིད་ལ་

སྒེག་པ་དང་ཆགས་པ་ལ་སོགས་པའི་སྒོ་ནས་ནུ་མ་འཛིན་པ་དང་འཁྱུད་པ་ལ་སོགས་པ་སྔར་ཇི་

ལྟ་བ་བཞིན་དུ་བྱེད་དུ་གཞུག་ཅིང༌། དེ་ནས་སློབ་མ་དབུས་སུ་བྱས་པའི་ཤར་དུ་ལོ་བཅུ་གཅིག་

མ་སྒྲོལ་མ། ལྷོར་ལོ་བཅུ་གཉིས་མ་གོས་དཀར་མོ། བྱང་དུ་ལོ་བཅུ་གསུམ་མ་མཱ་མ་ཀཱི། ནུབ་ཏུ་

ལོ་བཅུ་བཞི་མ་སྤྱན་མ། ལྷོ་ཤར་དུ་ལོ་བཅུ་དྲུག་མ་རེག་བྱ་རྡོ་རྗེ་མ། ལྷོ་ནུབ་ཏུ་ལོ་བཅུ་བདུན་མ་

རོ་རྡོ་རྗེ་མ། བྱང་ཤར་དུ་ལོ་བཅོ་བརྒྱད་མ་གཟུགས་རྡོ་རྗེ་མ། ནུབ་བྱང་དུ་ལོ་བཅུ་དགུ་མ་དྲི་རྡོ་རྗེ་

མ། ཐམས་ཅད་ཀྱང་ཞལ་གཅིག་ཕྱག་གཉིས་གྲི་གུག་དང་ཐོད་པ་འཛིན་པར་བསྐྱེད་ནས་བཀོད་དེ། 

སློབ་མ་རྣམ་སྣང་སེར་པོ་འཁོར་ལོ་དང་དུང་འཛིན་པ་ལ་སོགས་པ་རང་རང་གི་ཡབ་ཕྱག་གཉིས་

པར་བསྐྱེད་ནས་རིམ་པ་བཞིན་རིག་མ་དེ་དག་ལ་རེ་རེ་ནས་སྒེག་པ་དང་ཆགས་པ་ལ་སོགས་

པས་འཁྱུད་པ་དང་ནུ་མ་ལ་རེག་པ་སོགས་སྔར་ལྟར་བྱེད་དུ་གཞུག་ལ། དེ་ལྟར་བྱས་པས་ཁམས་

དཀར་པོ་ཞུ་བ་གཙུག་ཏོར་ནས་བབས་ཏེ་དཔྲལ་བའི་རྩ་འཁོར་གྱི་དབུས་སུ་སླེབ་པའི་དགའ་བའི་

ཡེ་ཤེས་དེ་བུམ་པའི་དབང་དུ་ངོ་སྤྲད་པར་བྱ་སྟེ། དབང་གི་དག་པ་ནི་སྔ་མ་དང་འདྲ་ཞིང་། ང་ 

རྒྱལ་གཟུང་བ་ཡང་སྔར་ལྟར་རོ།།

གཉིས་པ་གསང་བའི་དབང་ནི། མཎྜལ་དང་གསོལ་གདབ་སྔར་ལྟར་བྱ། མིག་དར་བཅིང༌། 

བླ་མ་རང་ཉིད་དང་ཕྱག་རྒྱ་ལྷར་བསྐྱེད་པ་རྡོ་རྗེ་དང་པདྨ་བྱིན་གྱིས་བརླབ་པ་སོགས་སྔར་ལྟར་བྱས་

ཏེ། རིག་མ་ལོ་བཅུ་གཉིས་མ་ནས་ཉི་ཤ ་མའི་བར་ཟླ་མཚན་གྱི་རྡུལ་དང་ལྡན་པ་ལ་འདོད་པ་སྤྱད་

དེ། ཤེས་རབ་ཀྱི་ན་ར་ནཱ་སི་ཀ་དབུ་མའི་མར་སྣ་བཞིབ་པར་བྱས་ནས་ས་བོན་དང་བཅས་པའི་རྡོ་

རྗེ་སློབ་མ་དག་པའི་ཁར་བཅུག་ནས་བྱང་ཆུབ་ཀྱི་སེམས་འཕང་བར་བྱ་ཞིང༌། དེ་ལྟ་བུའི་བྱང་ཆུབ་

ཀྱི་སེམས་མྱངས་པ་དང་གནས་གསང་བ་སྔར་ལྟར་བལྟས་པ་ལས་རང་གི་ཆགས་པའི་མེ་ཆེར་

གཡོས་པས། ཞུ་བའི་བྱང་ཆུབ་ཀྱི་སེམས་དཔྲལ་བ་ནས་འོངས་ཏེ་སྙིང་ཁའི་རྩ་འཁོར་གྱི་དབུས་

སུ་སླེབ་པའི་མཆོག་དགའི་ཡེ་ཤེས་དེ་ཉིད་སྐབས་འདིའི་གསང་བའི་དབང་དུ་ངོ་སྤྲད་པར་བྱ་སྟེ། 

གཞན་དབང་གི་དག་པ་དང་ང་རྒྱལ་འཛིན་པ་སོགས་ཐམས་ཅད་སྔར་ལྟར་རོ།།

གསུམ་པ་ཤེས་རབ་ཡེ་ཤེས་ཀྱི་དབང་ནི། མཎྜལ་དང་གསོལ་གདབ་སྔར་དང་འདྲ་བ་ལ། 

སློབ་དཔོན་གྱིས་གསང་དབང་གི་ཚེ་གང་ལ་འཁྱུད་པའམ། ཡང་ན་ཁྱིམ་པའི་རང་གི་ཆུང་མ་དང༌། 

རབ་བྱུང་གི་གཏུམ་མོ་ལྟ་བུ་སློབ་མ་རང་གི་ཆུང་མ་དེ་ལ་ཐོག་མར་བླ་མས་མངོན་པར་བགྲོད་ནས། 

དེའི་འོག་ཏུ་སློབ་མ་ལ་གཏད་པར་བྱ་སྟེ། གཏད་པའི་ཆོ་ག་ནི་སྔར་ལྟར་རོ། །དེ་ནས་སློབ་མ་ཕྱག་

རྡོར་དང་རིག་མ་སྒྲ་རྡོ་རྗེ་མར་བསྐྱེད་པ་གོང་ལྟར་བྱས་ཏེ་རང་གི་ཆུང་མ་ལ་སྙོམས་པར་འཇུག་ཏུ་

གཞུག་ཅིང། དེའི་འོག་ཏུ་རིག་མ་གཞན་དག་ལའང་རེ་རེ་ནས་ལྷའི་རྣལ་འབྱོར་གྱིས་སྙོམས་པར་

འཇུག་པའི་སྒོ་ནས་ལོ་བཅུ་གཅིག་མ་མ་གཏོགས་གང་དང་གང་ལ་འདོད་པ་སྤྱོད་པར་ནུས་པའི་

རིག་མ་དགུ་པོ་ཐམས་ཅད་ལ་སྙོམས་པར་འཇུག་ཏུ་གཞུག་སྟེ་མཚན་ཕྱེད་ནས་ཆུ་ཚོད་གཉིས་ན་

ཉི་མ་འཆར་བ་དེ་སྲིད་དུའོ། །དེ་ལྟར་སྙོམས་པར་ཞུགས་པ་ན་བྱང་ཆུབ་ཀྱི་སེམས་སྙིང་ཁ་ནས་

འོངས་ཏེ། གསང་གནས་ཀྱི་འཁོར་ལོའ་ིདབུས་སུ་སླེབ་པ་ན་ཁྱད་པར་གྱི་དགའ་བ་སྐྱེས་པ་དེ་ཉིད་

ཤེས་རབ་ཡེ་ཤེས་ཙམ་དང༌། སླར་ཡང་གནས་དེ་ནས་འོངས་ཏེ་རྡོ་རྗེ་ནོར་བུའི་རྩེར་སླེབ་པ་ཕྱིར་

མ་འཕོས་པ་ན་ལྷན་ཅིག་སྐྱེས་པའི་དགའ་བ་མཚན་ཉིད་རྫོགས་པར་སྐྱེས་པ་དེ་ཉིད་སྟོང་པ་ཉིད་

དང་སྦྱར་བའི་ཡེ་ཤེས་ནི་སྐབས་འདིའི་ཤེས་རབ་ཡེ་ཤེས་ཀྱི་དབང་དངོས་གཞིའོ། །འདི་དག་ཀྱང་

རྩ་རྒྱུད་ལས། ཤེས་རབ་ནུ་མར་ཡན་ལག་ནི། །རེག་པས་བྱང་ཆུབ་སེམས་འཕོའ་ིབདེ། །འོ་མ་

འཛིན་པས་དབང་བསྐུར་བ། །གང་ལས་བདེ་ཐོབ་བྱིས་པའོ། །ཡུན་རིང་གསང་བར་སྤྲོས་ལས་

སྐྱེས། །བྱང་ཆུབ་སེམས་ནི་འཕོ་བའི་བདེ། །གསང་བའི་དབང་བསྐུར་གསང་བ་ནི། །གང་ལས་བདེ་

ཐོབ་དེ་དར་མ། །ཡུན་རིང་གསང་བར་སྤྲོས་ལས་སྐྱེས། །རྡོ་རྗེའི་རྩེ་མོར་གཡོ་བའི་བདེ། །ཤེས་

རབ་ཡེ་ཤེས་དབང་བསྐུར་བ། །གང་ལས་གཡོ་བར་བགྲོད་དེ་རྒན།1།ཞེས་གསུངས་པ་ལྟར་རོ། །ཆོ་

ག་གཞན་ནི་སྔར་དང་འདྲ་ལ། 

1  བཀའ་འགྱུར། དཔེ་བསྡུར་མ། དེབ། ༧༧ ཤོག ༣༩ ཕྲེང་། ༥

དེ་ནས་ཉི་མ་འཆར་བའི་སྔ་རོལ་ཆུ་ཚོད་གཉིས་ཙམ་ནས་ཚོགས་ཀྱི་འཁོར་ལོ་གཤེགས་

སུ་གསོལ་ཏེ། ཀུན་རྫོབ་ཏུ་ཁྱད་པར་གྱི་དགའ་བའི་མཐར་ལྷན་ཅིག་སྐྱེས་པའི་སྐད་ཅིག་བདག་

གིས་བརྗོད་པ་གང་ཡིན་པ་འདི་དང༌། ཐིག་ལེ་གསུམ་གྱི་མཐར་གང་ཡིན་པ་དེ་ནི་དོན་དམ་པར་

མི་འགྱུར་རོ་ཞེས་བརྗོད་ཅིང་། སྔར་ལྷན་སྐྱེས་ཀྱི་དགའ་བ་དབང་བཞི་པར་བརྗོད་པ་དེ་ཉིད་ནི་ཀུན་

རྫོབ་དྲང་དོན་ཙམ་དུ་ཡིན་གྱི། དོན་དམ་པའི་དབང་བཞི་པ་མ་ཡིན་ནོ་ཞེས་གོ་བར་བྱས་ཏེ། དོན་

དམ་པར་རྣལ་འབྱོར་པ་རྣམས་ཀྱི་བདེ་བ་ནི་འཕོ་བ་མེད་པ་མཆོག་ཏུ་མི་འགྱུར་བའོ། །ཞེས་གོ་

བར་བྱས་ནས། ངེས་དོན་གྱི་དབང་བཞི་པ་ལ་མོས་པ་བསྐྱེད་དུ་བཅུག་སྟེ། སྡོམ་པ་སྦྱིན་པ་ནི་དང་

པོའ་ིསངས་རྒྱས་ལས་བཅོམ་ལྡན་འདས་ཀྱིས་གསུངས་པ། ལས་ཀྱི་ཕྱག་རྒྱའི་རབ་སྦྱོར་དང༌། །ཡེ་

ཤེས་ཕྱག་རྒྱའི་རྗེས་ཆགས་ལའང༌། །བདེ་བ་ཆེན་པོ་བྱང་ཆུབ་སེམས། །བརྟུལ་ཞུགས་བརྟན་པོས་

བསྲུང་བར་བྱ། །བྷ་གར་ལིངྒ་རབ་བཞག་ནས། །བྱང་ཆུབ་སེམས་ནི་སྤྲོ་མི་བྱ། །ཁམས་གསུམ་

པོ་ནི་མ་ལུས་ལས། །སངས་རྒྱས་སྐུ་རུ་བསྒོམ་པར་བྱ། །བསྲུང་བ་འདི་ཉིད་ཁོ་ན་ཡིས། །སྐྱེ་བ་

འདི་ལ་སངས་རྒྱས་ཉིད། །ཚུལ་ཁྲིམས་ཚོགས་ནི་ཡང་དག་རྫོགས། །བསོད་ནམས་ཡེ་ཤེས་ཡང་

དག་ལྡན། །ཕ་རོལ་ཕྱིན་བཅུ་ཐོབ་པ་ཡིས། །རྫོགས་པའི་སངས་རྒྱས་དུས་གསུམ་འཇུག །འདི་

ཡི་རྫོགས་སངས་རྒྱས་ཀུན་གྱིས། །ཆོས་ཀྱི་འཁོར་ལོ་རབ་ཏུ་བསྐོར། །རང་དང་གཞན་དོན་སྒྲུབ་

པའི་སླད། །སྟོང་ཉིད་སྙིང་རྗེ་དབྱེར་མེད་པ། །ཁམས་གསུམ་དབང་ཕྱུག་ཡེ་ཤེས་ནི། །འདི་ལས་

གཞན་པ་ཡོད་མ་ཡིན། །སྐྱོབ་པ་ཀུན་གྱི་སྡོམ་པ་ནི། །གལ་ཏེ་ཁྱོད་བསྲུང་བདག་གི་བུ། །དེ་ཚེ་

སངས་རྒྱས་ཐམས་ཅད་ཀྱིས། །བྱིན་བརླབས་རྫོགས་བྱང་ཆུབ་ཐོབ་འགྱུར། །ཅི་སྟེ་ཆགས་པས་

ཟིལ་མནན་བདག །གཙོ་བོའ་ིམདུན་དུ་བླངས་ནས་ནི། །སྡོམ་པ་སྐྱོང་བར་མི་བྱེད་ན། །དེ་ཚེ་ངུ་

འབོད་དུ་འགྲོར་འགྱུར། །དམན་པའི་སེམས་ལ་སྐྱེ་གནས་སུ། །གང་ཚེ་བྱང་ཆུབ་སེམས་ལྷུང་

འགྱུར། །དེ་ཚེ་ཕྱག་རྒྱ་ཤེས་ནས་ནི། །པདྨའི་ཕྱི་རོལ་རང་ལྕེས་བླངས།1།ཞེས་གསུངས་པ་བརྗོད་དེ། 

དེ་དག་གི་དོན་བཤད་པར་བྱའོ།།

དེ་ནས་སློབ་མས་མཎྜལ་ཕུལ་ནས། བཅོམ་ལྡན་འདས་བདག་ལ་དབང་གི་རབ་ཏུ་བྱེད་

1  བསྟན་འགྱུར། དཔེ་བསྡུར་མ། དེབ། ༩༩ ཤོག ༧༦༡ ཕྲེང་། ༣

པའི་བཀའ་དྲིན་མཛད་དུ་གསོལ། ཞེས་གསོལ་བ་ལན་གསུམ་འདེབས་པ་ལ། བླ་མས་དབང་

གི་རབ་ཏུ་བྱེད་པ་བསྟན་པར་བྱ་སྟེ། བུ་ཁྱོད་ཉོན་ཅིག །ཀུན་རྫོབ་ཇི་ལྟ་བ་བཞིན་དུ་སེམས་ཅན་

ཐམས་ཅད་ཀྱི་ཐུན་མོང་གི་བདེ་བ་དགའ་བ་བཅུ་དྲུག་གི་མཚན་ཉིད་ནི། ཚིགས་སུ་བཅད་པ་ཉི་ཤ ་

རྩ་གཅིག་ལྷག་པའི་བརྒྱ་པ་ལ་སོགས་པ་རྣམས་ཀྱིས་མཆོག་གི་དང་པོའ་ིསངས་རྒྱས་ལས་འཇམ་

པའི་རྡོ་རྗེས་ཕྱུང་བ། འདོད་པ་སྤྱོད་པར་བྱེད་པ་འགྲོ་པ་རང་གི་ཡིད་ལའོ་གང་བ་དག་ནི་གང་བ་

ཉིད་དུ་འགྱུར། །གང་བ་ཡན་ལག་མཆོག་དག་ལས་ནི་རི་བོང་འཛིན་པ་ཁུ་བར་བྱས་ནས་ཐིག་ལེ་

བཟང་པོ་འཛག །ཨོ་ཌྜས་བཀུག་པ་མཆོག་གི་བདེ་བ་རང་བཞིན་གྱིས་སྟེར་ཐིག་ལེ་གྲོལ་བ་དག་

ནི་གསུམ་གྱི་མཐར། །བལྟ་དང་རེག་དང་གྲོགས་ལ་འཛག་པའི་བདེ་བ་འདི་དག་དགའ་བའི་དབྱེ་བ་

ལ་སོགས་དག་གིས་སོ། །འདོད་པ་དགའ་བར་བྱེད་དེ་དང་པོ་དག་ཀྱང་མི་རྣམས་ཀྱི་ནི་མིག་གིས་

བལྟ་བ་དག་ལའོ། །ཕྱི་ནང་གསང་བ་རབ་ཏུ་སྦྱར་བ་ལས་ཏེ་སླར་ཡང་མཆོག་གི་དགའ་བ་ཉིད་

དོ་རང་ལུས་ལ། །འབར་བ་ཐིག་ལེ་འཛག་པ་དང་ནི་དགའ་བ་ཡང་སྟེ་ཁྱད་པར་དགའ་བ་རྡོ་རྗེས་

པདྨ་ལ། །ཨོཌྜ་ཐིག་ལེ་གསུམ་གྱི་མཐའ་རུ་འགྱུར་བ་ལ་གནས་ལྷན་ཅིག་སྐྱེས་པའི་དགའ་བ་རྡོ་རྗེ་

བྱེད། །ཅེས་སོགས་གསུངས་པའི་དོན་དགའ་བ་བཞི་པོ་རེ་རེ་ལ་ཡང༌། སྐུ་གསུང་ཐུགས་ཡེ་ཤེས་

བཞི་བཞིའི་དབྱེ་བས་དགའ་བ་བཅུ་དྲུག་ཏུ་འགྱུར་བའི་ཚུལ་དང༌། ཡང་དགའ་བ་དང་པོ་གསུམ་ལ། 

ནམ་མཁའ་རླུང་མེ་ཆུ་སའི་རང་བཞིན། དགའ་བ་དང༌། བཟང་པོ་དང༌། རྒྱལ་བ་དང༌། སྟོང་པ་དང༌། 

རྫོགས་པའི་དབྱེ་བས་དབྱངས་ལྔ་ལྔའི་ཆོས་ཅན་གྱི་ནང་གི་དཀར་པོའ་ིཕྱོགས་ཀྱི་ཆ་ལྔ་ལྔར་ཕྱེ་

བས་ཆ་བཅོ་ལྔ་དང༌། དགའ་བ་བཞི་པ་ལྷན་ཅིག་སྐྱེས་པའི་དགའ་བ་ནི་དཀར་ཆ་ཡོངས་སུ་རྫོགས་

ཤིང༌། ཕྱིར་འཕོས་པའི་ནག་ཕྱོགས་མ་ཞུགས་པའི་དབུས་ཀྱི་ཆ་བཅུ་དྲུག་པར་འགྱུར་བའི་ཚུལ་

རྒྱས་པས་བཤད་དེ། དེ་འདྲ་བའི་བཅུ་དྲུག་པ་ལྷན་སྐྱེས་ཀྱི་དགའ་བ་ཉིད་ནི་མཚོན་བྱེད་དཔེའི་ཡེ་

ཤེས་དབང་གསུམ་པ་ཤེས་རབ་ཡེ་ཤེས་ཀྱི་དབང་གི་ངོ་བོར་བསྟན་པར་བྱའོ། །དེ་ནས་དབང་དོན་

བཤད་པ་དང་ང་རྒྱལ་བཟུང་བ་བྱ་སྟེ། དེ་ནི་སྔར་དང་འདྲའོ།།

དབང་བཞི་པ་ནི། དེ་ནས་སློབ་མས་མཎྜལ་ཕུལ་ཏེ། སྔར་བཤད་པའི་ཚིགས་བཅད་དང༌། 

ཨོཾ་ཧོ་པྲ་ཛྙོ་པཱ་ཡཽ་སོགས་ལན་གསུམ་གྱིས་གསོལ་བ་བཏབ་ནས། བླ་མས་ཐོབ་བྱ་དོན་གྱི་དབང་

བཞི་པ་དེ་ནི་འདི་ལྟ་བུ་ཞིག་ཅེས་ཚིག་གིས་ལེགས་པར་བརྡ་སྤྲད་པ་སློབ་མས་ཁོང་དུ་ཆུད་པའི་

གོ་བ་རྣམ་པར་དག་པ་སྐྱེས་པ་ལས་སྣོད་རུང་གི་དབང་བཞི་པ་ཚིག་གིས་བྱིན་པ་ཐོབ་པར་འཇོག་

པའི་ཕྱིར་ཚིག་དབང་ཞེས་རྒྱུད་གཞན་དང་གཞན་ལས་གསུངས་པ་ལྟར་འདིར་ཡང་ཚུལ་དེ་ཉིད་

ནི་འདོད་དོ། །དེ་བས་ན་སློབ་དཔོན་གྱིས་འདི་ལྟར་བསྟན་པར་བྱ་སྟེ། དེ་ཡང་འགྲེལ་ཆེན་ལས། 

རྒོད་པ་དང༌། བལྟ་བ་དང༌། ལག་པ་བཅངས་པ་དང༌། གཉིས་གཉིས་སྦྱོར་བ་ཞེས་པ་དབང་རྣམ་

པ་བཞི་ནི་དེ་ཁོ་ན་ཉིད་དུ་མི་འགྱུར་རོ། །འདིར་དེ་ཁོ་ན་ཉིད་ནི་གཉིས་གཉིས་འཁྱུད་པ་མེད་པ་སྟེ། 

ལས་ཀྱི་ཕྱག་རྒྱའི་རྒྱུ་ལས་སྐྱེས་པ་ནི་རྣམ་པར་དཔྱད་ན་གཉིས་སུ་མེད་པའི་ཡེ་ཤེས་སུ་མི་འགྱུར་

རོ།1།ཞེས་དེ་ཁོ་ན་ཉིད་དོན་དམ་པའི་དབང་བཞི་པ་ནི་གཉིས་སུ་མེད་པའི་ཡེ་ཤེས་སུ་གསུངས་ལ། 

གང་ཞིག་གང་དང་གཉིས་སུ་མེད་པ་ནི་རྒྱུད་དང་འགྲེལ་པ་གཉིས་ཀ་ལས་བདེ་བ་དང་སྟོང་པ་ལ་

ལན་ཅིག་མ་ཡིན་པར་གསུངས་སོ། །དེ་ཡང་ཇི་ལྟ་བུ་ཞིག་སྙམ་ན། བདེ་བ་དེ་ཡང་གང་ཡང་རུང་

བ་མ་ཡིན་གྱི་མཆོག་ཏུ་མི་འགྱུར་བའི་བདེ་བ་ཡིན་ལ། སྟོང་པ་ཡང་ཐུན་མོང་བ་ཙམ་མ་ཡིན་གྱི། 

ཐུན་མོང་མ་ཡིན་པ་རྣམ་པ་ཐམས་ཅད་ཀྱི་མཆོག་དང་ལྡན་པའི་སྟོང་གཟུགས་ཕྱག་རྒྱ་ཆེན་མོའ།ོ།

དེ་དག་གཉིས་སུ་མེད་པར་སྦྱར་བའི་ཚུལ་ཡང༌། ལུས་སྟོང་གཟུགས་ཀྱི་དུས་ཀྱི་འཁོར་ལོ་

ཡབ་ཡུམ་ཕན་ཚུན་འཁྱུད་པའི་རྣམ་པ་ཅན་དུ་དངོས་གནས་ལ་གྲུབ་པ་དང༌། སེམས་དེ་ཁོ་ན་ཉིད་

རྟོགས་པའི་མཆོག་ཏུ་མི་འགྱུར་བའི་བདེ་བ་ཆེན་པོར་སྐྱེས་པ་གཉིས་དུས་གཅིག་ཏུ་ངོ་བོ་གཅིག་

པའི་རྟེན་དང་བརྟེན་པར་གྱུར་པ་སྟེ། འདི་ཉིད་ནི་ཏིང་ངེ་འཛིན་གྱི་ཡན་ལག་ཐོག་མར་གྲུབ་པ་ནས་

འབྱུང་བས། དོན་གྱི་དབང་བཞི་པ་མཚན་ཉིད་པ་ཙམ་ཞིག་གི་མ་མཐའ་ཡང་ཏིང་ངེ་འཛིན་གྱི་ཡན་

ལག་གྲུབ་པ་ནས་འཐོབ་པ་ཡིན་མོད་ཀྱི། འོན་ཀྱང་འགྲེལ་ཆེན་ལས། ཕྱག་རྒྱ་ཆེན་པོ་ཤེས་རབ་

ཀྱི་ཕ་རོལ་ཏུ་ཕྱིན་པ་མི་འགྱུར་བའི་བདེ་བ་ཆེན་པོའ་ིསྐད་ཅིག་མ་རྣམས་ཀྱི་མཐའ་མ་མངོན་པར་

རྫོགས་པར་བྱང་ཆུབ་པའི་མཚན་ཉིད་མི་ཆོད་པ་སྟེ། དེ་བཅོམ་ལྡན་འདས་གང་གི་བྱང་ཆུབ་ཀྱི་ཤིང་

དྲུང་དུ་ཐོབ་པ་དེ་ནི་དབང་མཆོག་ཐོབ་པའོ། །ཞེས་འབྲས་དུས་ཀྱི་དབང་བཞི་པ་ཉིད་དབང་བཞི་

པའི་མཆོག་གམ་གཙོ་བོར་གསུངས་སོ།།

1  བཀའ་འགྱུར། དཔེ་བསྡུར་མ། དེབ། ༡༠༠ ཤོག ༧༨ ཕྲེང་། ༩

འབྲས་དུས་ཀྱི་དབང་བཞི་པ་དེ་ཡང་རྒྱུད་ལས། ལུས་ནི་དྭངས་ཤིང་རྡུལ་ཕྲན་མ་ཉམས་པ་

ནམ་མཁའ་དང་མཚུངས་མཚན་ལ་སོགས་པ་རྣམས་ཀྱིས་རབ་རྫོགས་འགྱུར། །སྣ་ཚོགས་འཇིག་

རྟེན་གསུམ་པོ་ཉིད་ནི་དྭངས་ཤིང་སྒྲིབ་པ་རྣམ་པར་བྲལ་བ་རྨི་ལམ་བཞིན་དུ་སྣང༌། །སྐད་ནི་ཀུན་

ནས་ཆད་པ་མེད་ཅིང་དུ་མའི་སྐད་གཞན་ངང་གིས་གཞན་གྱི་སྙིང་ལ་འཇུག་པ་སྟེ། །སེམས་ནི་

དམ་པའི་བདེ་བས་གང་ཞིང་མི་གཡོ་ཐམས་ཅད་དུས་སུ་ལྷན་ཅིག་སྐྱེས་པས་འཁྱུད་པའོ།1།ཞེས་

འབྲས་དུས་ཀྱི་སྐུ་གསུང་ཐུགས་ངོས་བཟུང་བ་ན། རྡུལ་ཕྲ་རབས་ཀྱི་ཚོགས་པ་དང་བྲལ་བའི་སྟོང་

གཟུགས་དྭངས་ཤིང་ཐོགས་པ་མེད་པས་ནམ་མཁའ་དང་མཚུངས་པས་མཚན་དང་དཔེ་བྱད་ཀྱིས་

བརྒྱན་པའི་སྐུར་བཤད་ནས། མི་འགྱུར་བའི་བདེ་བ་ཐུགས་སུ་གསུངས་པས་གསལ་བར་བསྟན་

ཏེ། མཚན་དཔེས་བརྒྱན་པའི་སྟོང་གཟུགས་ཀྱི་སྐུ་ཡབ་ཡུམ་ཞལ་སྦྱོར་གྱི་རྣམ་པ་ཅན་དང་། ཐུགས་

དག་པ་གཉིས་ལྡན་གྱི་ཆོས་ཉིད་ལ་རྟག་ཏུ་མཉམ་པར་བཞག་པའི་མཆོག་ཏུ་མི་འགྱུར་བའི་བདེ་བ་

མཐར་ཐུག་པ་དེ་གཉིས་ངོ་བོ་གཅིག་པའི་རྟེན་དང་བརྟེན་པར་གྱུར་པ་སྐད་ཅིག་ཀྱང་རྒྱུན་ཆད་པ་མི་

མངའ་བའི་གོ་འཕང་དེ་ནི་ཐོབ་བྱ་དོན་གྱི་དབང་བཞི་པ་མཆོག་ཏུ་འགྱུར་བ་ཡིན་ནོ་ཞེས་ཤེས་པར་

བྱའོ། །ཞེས་སློབ་མ་ལ་བརྡ་འཕྲོད་ངེས་པར་ཞིབ་ཏུ་བརྗོད་པར་བྱའོ།།

གཞན་དག་མི་འགྱུར་བའི་བདེ་བ་འབའ་ཞིག་ལ་དབང་བཞི་པར་ངོ་སྤྲོད་པ་ནི། ལུགས་

འདི་ལ་མངོན་པར་ཞེན་པས་བཅིངས་ཤིང་དབང་བཞི་པའི་ཕྱོགས་གཅིག་མཐོང་བ་ཙམ་གྱིས་

ཚིམ་པ་ཡིན་ལ། མཆོག་ཏུ་མི་འགྱུར་བའི་བདེ་བ་དང་རྣམ་ཀུན་མཆོག་ལྡན་གྱི་སྟོང་གཟུགས་

རྟག་པར་ཁས་བླངས་པའི་རྣམ་གཞག་སྨྲ་བ་དག་ནི་མུ་སྟེགས་ཀྱི་ལུགས་མི་ཟད་པ་ཉེ་བར་འོངས་

པའོ། །གོང་དུ་ཇི་སྐད་བཤད་པའི་ཤེས་རབ་ཡེ་ཤེས་ཀྱི་དབང་གི་ཕྱོགས་གཅིག་ལ་དབང་བཞི་

པར་ཐ་སྙད་བྱས་པ་དེ་ལྟ་བུ་ནི་འདིར་མ་ཟད་འདུས་པ་ལ་སོགས་པ་གཞན་དག་གི་སྐབས་སུ་ཡང་

དབང་བཞི་པ་མཚན་ཉིད་པར་མི་བཞེད་དོ། །དེས་ན་རྒྱུད་དེ་དག་གི་སྐབས་སུ། བཞི་པ་དེ་ཡང་

དེ་བཞིན་ནོ། །ཞེས་དབང་གསུམ་པ་དཔེར་བླངས་ནས་བཞི་བ་ངོ་སྤྲོད་པར་གསུངས་པའི་དོན་ནི། 

དབང་གསུམ་པའི་སྐབས་སུ་སློབ་མ་རང་ཉིད་ལུས་འདོད་ལྷ་ཡབ་ཡུམ་གྱི་རྣམ་པ་ཅན་དུ་ཡིད་ངོར་

1  བཀའ་འགྱུར། དཔེ་བསྡུར་མ། དེབ། ༩༩ ཤོག ༦༠༥ ཕྲེང་། ༡༡

ཤར་བ་དང༌། སེམས་བདེ་སྟོང་གི་ཡེ་ཤེས་རྗེས་མཐུན་པ་མངོན་དུ་བྱས་པ་གཉིས་རྟེན་དང་བརྟེན་

པའི་རྣམ་པར་དུས་གཅིག་ཏུ་ཟུང་དུ་ཆུད་པ་ཞིག་ཡོད་པ་དེ་བཞིན་དུ། དེ་ཉིད་ཀྱི་རྒྱུན་གོམས་པར་

བྱས་ཏེ་ལམ་རིམ་པ་གཉིས་ཉམས་སུ་བླངས་པས། མཐར་རང་གི་ལུས་རླུང་སེམས་ཙམ་ལས་གྲུབ་

པའི་འདོད་ལྷ་ཡབ་ཡུམ་འཁྱུད་པའི་རྣམ་པ་ཅན་གྱི་ལྷའི་སྐུར་དངོས་པོ་ལ་གྲུབ་པ་དང༌། ཐུགས་དོན་

དམ་འོད་གསལ་གྱི་ཡེ་ཤེས་གཉིས་དུས་གཅིག་ཏུ་རྟེན་དང་བརྟེན་པར་ཚོགས་པའི་སློབ་པའི་ཟུང་

འཇུག་ཐོབ་པ་ནི་དོན་གྱི་དབང་བཞི་པ་ཐོབ་པ་ཞེས་བྱ་ཞིང༌། དེ་ཉིད་མཐར་ཕྱིན་པའི་མི་སློབ་པའི་

ཟུང་འཇུག་ཐོབ་པའི་ཡན་ལག་བདུན་ལྡན་གྱི་སྐུ་ནི་དོན་གྱི་དབང་བཞི་པའི་གཙོ་བོར་གྱུར་པ་མཐར་

ཐུག་གི་དབང་བཞི་པའོ། །ཞེས་སྟོན་པར་བྱེད་པ་ཡིན་ལ། འདིར་ནི་རྣམ་བཅས་ཀྱི་ཤེས་རབ་མ་

སྟོང་གཟུགས་ཀྱི་ཕྱག་རྒྱས་ཐབས་རྣལ་འབྱོར་པ་དུས་ཀྱི་འཁོར་ལོའ་ིརྣམ་པར་ཤར་བ་ལ་འཁྱུད་

ཅིང༌། རྣམ་མེད་ཀྱི་ཤེས་རབ་མ་ཡུལ་ཆོས་ཉིད་སྟོང་པ་ཉིད་ཀྱི་ཐབས་ཡུལ་ཅན་བདེ་བ་ཆེན་པོའ་ིཡེ་

ཤེས་ལ་ཆུ་ལ་ཆུ་བཞག་གི་ཚུལ་གྱིས་འཁྱུད་པར་གྱུར་པ་དེ་དག་ཡིད་ངོ་ཙམ་མ་ཡིན་པར་དངོས་

གནས་ལ་སྐུ་དང་ཐུགས་ངོ་བོ་གཅིག་པའི་རྟེན་དང་བརྟེན་པར་ཟུང་དུ་ཆུད་པའི་ཏིང་ངེ་འཛིན་གྱི་

ཡན་ལག་ཐོག་མར་ཐོབ་པ་ནི་དོན་གྱི་དབང་བཞི་པ་ཐོག་མར་ཐོབ་པ་དང༌། དེ་མཐར་ཕྱིན་པ་ཡན་

ལག་བདུན་དང་ལྡན་པའི་ཡེ་ཤེས་ཀྱི་སྐུ་ནི་མཐར་ཐུག་གི་དབང་བཞི་པ་ཡིན་པས། རྒྱུད་ལུགས་

གཉིས་ཀྱི་དབང་བཞི་པ་ཕན་ཚུན་དོད་ཐུབ་ངོ་ཤེས་པ་ཡིན་པའི་ཕྱིར། འདུས་པ་ཀྱཻ་རྡོར་བདེ་མཆོག་

ལ་སོགས་པའི་རྒྱུད་དང༌། དེ་དག་གི་འགྲེལ་མཛད་གྲུབ་ཆེན་རྣམས་ཀྱི་གཞུང་ལས་བཤད་པའི་

དབང་བཞི་པས་དབང་བཞི་པའི་གོ་མི་ཆོད་པ་དང༌། རྒྱུད་དེ་དག་ཏུ་དབང་བཞི་པ་མ་བསྟན་ཏོ་ཞེས་

བློས་མི་འཁྱུད་པའི་ཆོས་སྤོང་བའི་ལས་ཀྱི་སྒྲིབ་པ་བླང་བར་མི་བྱའོ།།

གལ་ཏེ་དེ་ལྟར་ན་དྲི་མེད་འོད་ལས། འདུས་པ་ལ་སོགས་པ་རྒྱུད་གཞན་རྣམས་སུ་དོན་

གྱི་དབང་བཞི་པ་སྦས་པ་དང༌། འདིར་གསལ་བར་བཤད་པ་ཉིད་དུ་གསུངས་པའི་དོན་ཅི་ཞེ་ན། ཇི་

སྐད་བཤད་པའི་སྟོང་གཟུགས་ཕྱག་རྒྱ་ཆེན་མོ་དང་མཆོག་ཏུ་མི་འགྱུར་བའི་བདེ་བ་ཆེན་པོ་ཟུང་དུ་

ཆུད་པའི་ཏིང་ངེ་འཛིན་གྱི་ཡན་ལག་ལ་དབང་བཞི་པར་བྱས་པ་དེ་ལྟ་བུའི་ལམ་འདུས་པ་ལ་སོགས་

པའི་རྒྱུད་གཞན་དུ་སྦས་པ་དང་དངོས་སུ་གསལ་བར་མ་གསུངས་ཤིང༌། རྒྱུད་འདིར་མ་སྦས་པར་

དངོས་སུ་གསལ་བར་བསྟན་པ་དང་སྟོང་གཟུགས་ཇི་ལྟར་སྒྲུབ་པའི་ཚུལ་ཡང་རྒྱུད་གཞན་དུ་སྦས་

ཤིང་མི་གསལ་བ་འདིར་ཆེས་གསལ་ཞིང་རྒྱས་པར་རྩལ་དུ་བཏོན་ནས་འཆད་པའི་དོན་ཡིན་གྱི། 

འདུས་པ་ལ་སོགས་པའི་རྒྱུད་དེ་དག་ཏུ་འདི་ཉིད་ཀྱི་དོད་ཐུབ་ངོ་ཤེས་པའི་དོན་གྱི་དབང་བཞི་པ་

ཟུང་འཇུག་གི་ལམ་མ་བསྟན་པར་འཆད་པ་ནི་མ་ཡིན་པས། ཆོས་གཅིག་ལ་མོས་པ་ལྟར་སྣང་སྐྱེས་

པ་ན་ཆོས་གཞན་ཐམས་ཅད་སྤོང་བ་ལ་འཇུག་པར་མ་བྱེད་ཅིག།

རྒྱུད་འདི་པའི་ལུགས་ཀྱི་དབང་བཞི་པ་ཇི་སྐད་བཤད་པ་དེ་ཡང་རྒྱུད་ལས། འཇིག་

རྟེན་འདས་པའི་དབང་གང་མཆོག་གི་རྒྱལ་བའི་བདག་པོའ་ིཕྱག་རྒྱ་མཆོག་ལ་རྗེས་སུ་སྦྱོར་

བའོ། །སེམས་ཀྱི་སྣང་བ་ཙམ་སྟེ་རང་གི་ཡིད་ལས་སྐྱེས་པ་མེ་ལོང་གི་ནི་གཟུགས་བརྙན་ལྟ་བུ་

ཉིད། ཅེས་བྱ་བ་ལ་སོགས་པས་ཀྱང་གསལ་བར་བཤད་ཅིང༌། དོན་འདི་ཉིད་ཚིག་གིས་བརྡ་སྤྲད་

པ་ལས་སློབ་མས་ལེགས་པར་གོ་བ་ཉིད་ཀྱིས་སྣོད་རུང་གི་དབང་བཞི་པ་བསྐུར་བ་ཡིན་གྱི། ལུས་

མཉམ་བཞག་གི་སྤྱོད་ལམ་བྱས་ནས། སེམས་ནམ་མཁའི་དབྱིངས་སུ་རྩེ་གཅིག་ཏུ་ཅི་ཡང་ཡིད་ལ་

མི་བྱེད་པར་ལྷོད་ཀྱིས་གློད་ལ་ཞོག་ཅིག་ཅེས་རྒྱ་ནག་ཧྭ་ཤང་གི་སྒོམ་ཕོག་ནས། འདི་ཉིད་གོམས་

པར་བྱས་པས་དོན་གྱི་དབང་བཞི་པ་ཐོབ་པར་འགྱུར་རོ་ཞེས་ཕྱིན་ཅི་ལོག་གི་ལམ་ལས་མཆོག་གི་

དངོས་གྲུབ་ཐོབ་པར་བརྡ་སྤྲད་དེ་དབང་བཞི་པ་བསྐུར་བའི་ཚུལ་རྒྱང་རིང་དུ་དོར་བར་བྱའོ། །དེ་

ལྟར་བརྡ་འཕྲོད་ངེས་སུ་བཤད་ནས་དེ་ནས་འདི་སྐད་ཅེས། དེ་ལྟར་དོན་དམ་པ་བྱང་ཆུབ་ཀྱི་སེམས་

ཀྱི་དཀྱིལ་འཁོར་དུ་འཇིག་རྟེན་ལས་འདས་པའི་དབང་བཞི་པ་ཚིག་གི་སྒོ་ནས་ཐོབ། ལུས་ངག་

ཡིད་ཡེ་ཤེས་དང་བཅས་པའི་དྲི་མ་ཕྲ་ཞིང་ཕྲ་བ་འཁྲུད། ལམ་ཏིང་ངེ་འཛིན་གྱི་ཡན་ལག་གམ། 

སྒྲུབ་ཆེན་གྱི་ཡན་ལག་སྒོམ་པ་ལ་དབང༌། ལྷན་ཅིག་སྐྱེས་པའི་སྐུ་དང་ཡེ་ཤེས་རྡོ་རྗེའི་ས་བོན་

འཇོག །འབྲས་བུ་ས་བཅུ་གཉིས་པ་ཐོབ་པར་བྱེད་ཅིང༌། གསང་སྔགས་ཀྱི་སྐྱེ་དགུའི་བདག་པོར་བྱེད་དེ་ 

ཞེས་དབང་གི་དག་པ་བརྗོད་དོ།།

ཨོཾ་ཧོཿདྷརྨ་དྷཱ་ཏུ་སོགས་ཀྱིས་ཆོས་ཀྱི་དབྱིངས་འགྱུར་བ་མེད་པའི་དབང་བཞི་པ་ཐོབ་

པས། ས་བཅུ་གཉིས་པ་དུས་ཀྱི་འཁོར་ལོའ་ིགོ་འཕང་ཐོབ་པའོ་སྙམ་དུ་ང་རྒྱལ་བྱེད་དུ་གཞུག་

གོ །ངེས་དོན་གྱི་དབང་བཞི་པ་མ་གཏོགས་པ་དབང་གོང་མ་ཐམས་ཅད་རྒན་པོ་ས་བོན་མེད་པ་

དང༌། དགེ་སློང་བརྟུལ་ཞུགས་ཀྱིས་བསྡམས་པ་དག་ལ་དང་པོར་ཡེ་ཤེས་ཀྱི་ཕྱག་རྒྱ་ལ་བརྟེན་

ནས་བསྐུར་བར་དོལ་གསུངས་པ་ལྟར། ཡེ་ཤེས་ཀྱི་ཕྱག་རྒྱ་ལ་བརྟེན་ནས་བསྐུར་བ་དང༌། དངོས་

དབང་དུ་བསྐུར་བ་གཉིས་གཉིས་ཡོད་པ་ལས། ད་ལྟ་འདྲ་བ་ཡེ་ཤེས་ཀྱི་ཕྱག་རྒྱ་ལ་བརྟེན་ནས་

བསྐུར་བའི་ཚེ། གདུལ་བྱ་དབང་པོ་ཤིན་ཏུ་རྣོ་བ་འགའ་ཞིག་ལ་དེའི་ཚེ་བླ་མས་བརྡ་སྤྲད་པ་ཙམ་

ལ་བརྟེན་ནས་ཡེ་ཤེས་ཀྱི་རིག་མ་ལ་གསལ་སྣང་ཁྱད་པར་ཅན་ཤར་ཏེ། དགའ་བཞི་དངོས་སུ་

འདྲེན་ནུས་པའང་སྲིད་མོད་ཀྱང༌། ཕལ་ཆེ་བ་དག་ལ་དབང་གི་གོང་དུ་ལམ་བསྒོམས་ནས་ལྷ་ལ་

གསལ་སྣང་ཐོན་པའང་མེད་ཅིང༌། དེའི་ཚེ་བརྡ་སྤྲད་པ་ཙམ་གྱིས་ཀྱང་རིག་མ་དང་ལྷ་ལ་གསལ་

སྣང་བརྟན་པོ་འཆར་དཀའ་བས། དགའ་བཞི་དངོས་སུ་འདྲེན་པའང་དཀའ་མོད་ཀྱང། བླ་མས་རང་

རང་གི་གོ་བ་དམིགས་ཕྱེད་པ་ལེགས་པར་བཤད་ནས། རང་འདོད་ལྷ་ཡབ་ཡུམ་དུ་མོས་པ་དང༌། 

དེ་འདྲ་བའི་ཡུམ་ལ་འཁྱུད་ཅིང་ནུ་མ་ལ་རེག་པ་དང་སྙོམས་པར་ཞུགས་པ་སོགས་མོས་པས། 

དབང་རྣམས་ཐད་སོ་ཐད་སོའ་ིདགའ་བ་སྐྱེས་པ་དང༌། བདེ་བ་དེ་སྟོང་པ་ཉིད་ལ་སྦྱར་བ་སོགས་སུ་

མོས་པ་སྒོམ་དུ་གཞུག་ཅིང༌། དེའི་ཐོག་ནས་དབང་དོན་ངོ་སྤྲད་པར་བྱ་ལ། དེ་དག་གི་བརྡ་འཕྲོད་

མ་འཕྲོད་ཀྱི་ཁྱད་པར་གྱིས་དུས་གཅིག་ཏུ་དཀྱིལ་འཁོར་དུ་ཞུགས་ཤིང་དབང་བསྐུར་བ་མནོས་

པར་མཚུངས་པ་ལ་ཡང་དབང་གི་ཐོབ་ཚུལ་རིམ་པ་དུ་མ་ཞིག་འབྱུང་བ་ཡོད་དོ། །དབང་གོང་མའི་ 

ཆོ་ག་དག་པར་བརྗོད་ཟིན་ཏོ།།

གསུམ་པ་རྡོ་རྗེ་སློབ་དཔོན་བདག་པོའ་ིདབང་ལ་གསུམ། སྔོན་འགྲོ་དམ་བཅའ་བ་དང༌། 

དངོས་གཞི་དབང་བསྐུར་བ་དང། རྗེས་སློབ་དཔོན་གྱི་དམ་ཚིག་བསྟན་པ་ལ་སོགས་པའོ། །དང་

པོ་ནི། དབང་གོང་མ་རྣམས་ཐོབ་ནས་རྒྱུད་ཐམས་ཅད་ཤེས་ཤིང་རྡོ་རྗེ་སློབ་དཔོན་གྱི་བྱ་བ་ནུས་

པས་དམ་བཅའ་བ་ལ་གནས་པར་བྱ་སྟེ། ཀྱཻ་དཔལ་ལྡན་བླ་མ་ཁྱེད་ཀྱི་བཀའ་དྲིན་ལས་ད་ནི་བདག་

གིས་བདེ་བར་གཤེགས་པའི་ལམ་ཐམས་ཅད་ཤེས་སོ་ཞེས་ཞུས་ནས་དུས་འདི་ནས་བརྩམས་ཏེ་

ཁྱོད་དང་སངས་རྒྱས་བྱང་ཆུབ་སེམས་དཔའ་རྣམས་སྤངས་ནས་བླ་མ་གཞན་བསྟེན་པར་མི་བགྱིའོ་

ཞེས་དམ་བཅའ་བ་གཟུང་ངོ༌།།

གཉིས་པ་ལ་གསུམ། གསོལ་བ་གདབ་ཅིང་དབང་སྟེགས་ལ་བཞག་པ། དབང་སོ་སོར་

བསྐུར་ཞིང་རྗེས་གནང་སྦྱིན་པ། རྣམ་དག་བསྟན་ཅིང་སྐུ་གསུང་ཐུགས་རྡོ་རྗེའི་དབང་བསྐུར་སྦྱིན་

པའོ། །དང་པོ་ལ་གསོལ་བ་གདབ་པ་ནི། མཎྜལ་ཕུལ་ཞིང་སྔར་བཤད་པའི་ཚིགས་བཅད་ཀྱིས་

ལན་གསུམ་དུ་གདབ་བོ། །དེ་ནས་དཀྱིལ་འཁོར་གྱི་ཁང་པའི་ཕྱི་རོལ་ཏུ་དབང་སྟེགས་ཀྱི་དཀྱིལ་

འཁོར་བྱ་བར་གསུངས་པ་ནི་གནས་ཁང་དང་གྲོང་ཁྱེར་གྱི་ཕྱི་རོལ་ལ་སོགས་པར་དཀྱིལ་འཁོར་

གྱི་ཁང་པ་ལོགས་སུ་བྱས་པའི་དབང་དུ་མཛད་ལ། རང་གི་གནས་ཁང་དུ་དཀྱིལ་འཁོར་བྲིས་པ་

ལ་སོགས་པའི་ཚེ་ནི་དཀྱིལ་འཁོར་ལས་ཅུང་ཟད་རིང་བར་དཀྱིལ་འཁོར་ལ་མངོན་དུ་ཕྱོགས་པའི་

མཉམ་པའི་ས་ལ། རྩ་ཐིག་ཁྲུ་བཞི་པ་རྟ་བབས་སྤངས་ཤིང་མདའ་ཡབ་ཚུན་ཆད་དང་ལྡན་པ་རྭ་བ་

ལྔའི་རེ་ཁཱ་བྱས་ནས། རྭ་བའི་ནང་གི་ས་གཞི་མདུན་ནག་གཡས་དམར་གཡོན་དཀར་རྒྱབ་སེར་

དབུས་སྔོ་བའི་དབུས་སུ་ཤིང་སྟན་བཀོད་པའི་སྟེང་དུ་ཁྲུ་གཉིས་པའི་སྣ་ཚོགས་པདྨ་འདབ་བརྒྱད་

མཚན་མ་ལྔ་དང་བྲལ་བ་བྲིས་ལ་དེའི་དབུས་སུ་དགེ་སློང་བཀོད། རྩ་ཐིག་ཁྲུ་གཉིས་པའི་དཀྱིལ་

འཁོར་རྭ་བ་ལྔ་ལ་སོགས་པ་སྔ་མ་ལྟ་བུའི་སྟེང་དུ་སྣ་ཚོགས་པདྨ་མེད་པའི་ཤིང་སྟན་ལ་དགེ་ཚུལ་

དགོད། ཁྲུ་གཅིག་པའི་དཀྱིལ་འཁོར་སྤྱིའི་བྱུག་པས་རེ་ཁཱ་གསུམ་པའི་དབུས་སུ་ཤིང་སྟན་མེད་པའི་

སྟན་ཕལ་བ་ལ་ཁྱིམ་པ་དགོད་པར་བྱའོ།།

གཉིས་པ་ནི། དེ་ནས་དགེ་སློང་ལ་ཆུ་དབང་བསྐུར་བའི་དོན་དུ། བུ་མོ་གཟུགས་མཛེས་

ཤིང་རྒྱན་ཐམས་ཅད་ཀྱིས་བརྒྱན་པ་བུ་མ་སྐྱེས་པ་བརྒྱད་ཀྱིས་ཕྱོགས་མཚམས་ཀྱི་བུམ་པ་བརྒྱད་

དང༌། གཞོན་ནུ་མ་སྐྱེ་གནས་མ་ཉམས་པ་གཉིས་ཀྱིས་སྟེང་འོག་གི་བུམ་པ་རྒྱལ་རྣམ་རྒྱལ་གཉིས་

བཟུང་ཞིང་། དེ་བཞིན་དུ་དགེ་ཚུལ་ལ་བུ་མོ་བཞི་དང་གཞོན་ནུ་མ་གཉིས་ཀྱིས་བུམ་པ་བཞི་དང་

རྒྱལ་རྣམ་རྒྱལ་ཏེ་དྲུག་བཟུང་བར་བྱ་ལ། ཁྱིམ་པ་ལ་བུ་མོ་གཅིག་དང་གཞོན་ནུ་མ་གཅིག་གིས་

ཤར་གྱི་བུམ་པ་དང་རྣམ་རྒྱལ་འཛིན་པས་ཆུ་དབང་བསྐུར་བར་བྱ་ཞིང༌། དེ་དག་ཐམས་ཅད་ལའང་

རྣམ་རྒྱལ་ཆེན་པོ་དུང་ལྷག་པ་སྟེ། དུང་ནི་ཐམས་ཅད་ཀྱི་ཚེ་བླ་མས་འཛིན་ནོ།།

དེ་ནས་དབང་སོ་སོའ་ིམཎྜལ། ནང་དབང༌། གསོལ་གདབ། དབང་ལྷ་སྤྱན་འདྲེན། བསྟིམ་

པ། དབང་དོན་བཤད་པ་རྣམས་བཞག་པའི་ཆོ་ག་ལྷག་མ་དབང་རྫས་ཀྱི་བསྐྱེད་ཆོག་སོགས་ཐམས་

ཅད་སྔར་དབང་བདུན་གྱི་སྐབས་ལྟར་བྱས་ཏེ། དབང་ཐམས་ཅད་བླ་མ་དང་གཙོ་བོ་ཐ་མི་དད་ཀྱིས་

བསྐུར་བར་མོས་ཏེ། བླ་མས་ཐོག་མར་དུང་ཆོས་དང༌། དེ་ནས་དགེ་སློང་དང་དགེ་ཚུལ་དང་ཁྱིམ་

པའི་བུམ་འཛིན་གྱི་དབྱེ་བས་རང་རང་གི་བུམ་འཛིན་གྱིས་བཟུང་བའི་བུམ་པ་དེ་དང་དེའི་ཆུས་

རིམ་པ་བཞིན་སྔར་ལྟར་ཆུ་དབང་བསྐུར་ཏེ། དེ་ལྟར་དགེ་སློང་དང་དགེ་ཚུལ་དང་ཁྱིམ་པ་གསུམ་

ཀ་ལ་ཆུ་དབང་རྣམས་བསྐུར་ཟིན་པ་ན། དེ་ནས་དགེ་སློང་རྣམས་ལ་ཅོད་པན་དང་དེའི་མཐའ་རྟེན་

གྱི་ཆུ་དབང་བསྐུར། དེ་ནས་དགེ་སློང་དགེ་ཚུལ་གཉིས་ཀ་ལ་དར་དཔྱངས་དང་དེའི་མཐའ་རྟེན་གྱི་

ཆུ་དབང་བསྐུར། དེ་ནས་དགེ་སློང་དང་དགེ་ཚུལ་དང་ཁྱིམ་པ་རྣམས་གསུམ་ཀ་ལ་མཐེ་བོའ་ིརྡོ་རྗེ་

དང༌། དེའི་མཐའ་རྟེན་གྱི་ཆུ་དབང་བསྐུར་བར་བྱ་ཞིང༌། ཅོད་པན་ལ་སོགས་པའི་མཐའི་ཆུ་དབང་

རྣམས་ནི་དུང་ཆོས་འབའ་ཞིག་གིས་ཀྱང་རུང་ངོ༌།།

དེ་ནས་དགེ་སློང་རྣམས་ལ། གདུག་པ་བསྡིགས་པར་བྱེད་པའི་མཆོག །གང་གི་ངུར་སྨྲིག་

མཐོང་བ་ཡིས། །ལྷ་མིན་ས་ཡི་འོག་ཏུ་འབྲོས། །དགེ་སློང་རྡོ་རྗེ་འཛིན་པ་བྱ། །ཞེས་བརྗོད་དེ་དོན་

བཤད་པར་བྱའོ། །དེ་ནས་འགྲེལ་ཆེན་ལས། རྒྱུད་བསྟན་པའི་དོན་དུ་གསུང་ངམ་རྗེས་སུ་གནང་

བ་སྦྱིན་པར་བྱའོ།1།ཞེས་གསུངས་པའི་དོན་ལ། དུས་ཞབས་པའི་དཀྱིལ་ཆོག་ལས། ལུང་བསྟན་

པ་དང་དབུགས་དབྱུང་དང༌། །མིག་ཐུར་ཉོན་མོངས་སྤངས་པ་དང༌། །མེ་ལོང་ཡེ་ཤེས་དབང་དང་

ནི། །ཆོས་དང་འཕྲིན་ལས་གནང་བ་དང༌། །སློབ་དཔོན་གྱི་ནི་ལས་རྣམས་དང༌། །དམ་ཚིག་རྣམས་

ནི་བསྒྲག་པར་བྱ།2།ཞེས་བཤད་པའི་རྗེས་སུ་འབྲངས་ནས། མིག་ཐུར་མེ་ལོང་ཆོས་ཀྱི་འཁོར་ལོ་

བསྐོར་བའི་རྗེས་གནང༌། འཕྲིན་ལས་བརྒྱད་སྒྲུབ་པ་སྔགས་ཀྱི་རྗེས་གནང་རྣམས་སྔར་བཤད་པ་

ལྟར་བྱེད་པའང་རུང་ལ། ཡང་ན་སྣ་ཚོགས་རྡོ་རྗེ་ལག་ཏུ་གཏད་དེ། ཞི་དང་རྒྱས་དང་དབང་དང་

དགུག །སྡང་བར་བྱེད་དང་གནོད་སོགས་དང༌། །གསོད་དང་བསྐྲད་དང་ཐམས་ཅད་དེ། །ལས་དེ་

རྣམས་ནི་སྒྲུབ་པར་གྱིས། །ཞེས་བརྗོད་ནས་འཕྲིན་ལས་བརྒྱད་སྒྲུབ་པའི་རྗེས་གནང་དང༌། སློབ་

དཔོན་གྱི་ལས་དེ་ཉིད་བཅུ་ཤེས་ནས་སློབ་མ་རྗེས་སུ་འཛིན་པའམ། དབང་གི་དོན་དུ་ས་ནི་ཡོངས་

བརྟགས་ནགས་དང་གྲོང་ཁྱེར་གྲོང་རྡལ་གྲོང་གི་ཕྱོགས་ཀྱི་ཆ་དག་དང༌། །ཐབ་ཁུང་རྣམས་ཀྱི་

1  བཀའ་འགྱུར། དཔེ་བསྡུར་མ། དེབ། ༩༩ ཤོག ༧༥༢ ཕྲེང་། ༩

2  བསྟན་འགྱུར། དཔེ་བསྡུར་མ། དེབ། ༧ ཤོག ༡༢༣༨ ཕྲེང་། ༢༠

མཚན་ཉིད་དང་ནི་བུམ་པ་དང་བཅས་རྡུལ་ཚོན་སྦྱིན་སྲེག་ཕུར་བུ་ལ་སོགས་དང༌། །སློབ་མ་རྣམས་

ནི་བསྡུ་བ་དག་དང་གང་ཡང་རྒྱལ་བའི་བདག་པོ་མཆོག་གི་དཀྱིལ་འཁོར་བྲི་བ་དག །ཤེས་ནས་

སློབ་དཔོན་གྱིས་ནི་དགེ་དང་མི་དགེའི་འབྲས་སླད་ཞི་བ་ལ་སོགས་མཐའ་དག་རབ་ཏུ་བྱ། །ཞེས་

བརྗོད་དེ་དོན་བཤད་པ་ཙམ་བྱ་བར་བཞེད་པའི་ཕྱི་མ་ལྟར་ཡང་རུང་ངོ༌།།

གསུམ་པ་ལ། རྣམ་དག་བསྟན་པ་ནི། དང་པོར་ཆུ་དག་ལ་ནི་དགེ་བསྙེན་ཉིད་དུ་འགྱུར་

ཏེ་བུམ་པ་ལ་ཡང་དགེ་ཚུལ་དག་ཏུ་འགྱུར། །གསང་བའི་དབང་ལ་དགེ་སློང་དང་ནི་གོང་མའི་བྱེད་

པ་ལ་ཡང་གནས་བརྟན་ཞེས་པར་འགྱུར་བ་སྟེ། །ཞེས་དང་། འཇིག་རྟེན་གསུམ་ན་གཞོན་ལུས་

གཅིག1།ཅེས་སོགས་ཚིགས་བཅད་གཅིག་དང༌། ཕྱིར་མི་ལྡོག་པ་ཕྱིར་མི་འོང།2།ཞེས་སོགས་

ཚིགས་བཅད་གཉིས་དང༌། མགོ་ཟླུམ་བརྟུལ་ཞུགས་ཆེན་པོ་འཆང།3།ཞེས་སོགས་ཚིགས་བཅད་

གཉིས་དང་བཅས་པ་བརྗོད་དེ་དེ་དག་གི་དོན་བཤད་པར་བྱ་ཞིང༌། འགྲེལ་པ་ལས་མ་གསུངས་

ཀྱང༌། ལྷ་དང་དཀྱིལ་འཁོར་གྱི་རྣམ་དག་དང་དམ་ཚིག་གི་རྣམ་དག་ཀྱང་སྟོན་པར་འདོད་པའི་

ལུགས་ལྟར་སྤྲོ་ན། ལྷ་དང་དཀྱིལ་འཁོར་གྱི་རྣམ་དག་སྒྲུབ་ཐབས་སུ་བཤད་པ་དང༌། དམ་ཚིག་གི་

རྣམ་དག་གོང་དུ་བཤད་པ་ལྟར་བསྟན་པར་བྱའོ།།

དེ་ནས་རྒྱུད་འགྲེལ་ལས། སྐུ་དང་གསུང་དང་ཐུགས་རྡོ་རྗེ་བྱེད་པའི་སླད་དུ་རྡོ་རྗེ་སྐུའི་

ཕྱག་རྒྱ་སྦྱིན་པར་བྱའོ།4།ཞེས་གསུངས་པའི་དོན་ནི། སློབ་མ་རྣམས་དུས་ཀྱི་འཁོར་ལོ་ཞལ་ཕྱག་

རྫོགས་པ་ཡུམ་དང་བཅས་པར་སྒྲུབ་ཐབས་ལྟར་བསྐྱེད་ལ། རྒྱན་དྲུག་བསང་སྦྱངས་ཏེ། ཧཾ་ལས་

བྱུང་བའི་སྤྱི་གཙུག་གི་འཁོར་ལོ་མི་བསྐྱོད་པ་དང༌། ཧཾ་ཧཿལས་བྱུང་བའི་རྣ་རྒྱན་འོད་དཔག་མེད་

དང། ཨཾ་ལས་བྱུང་བའི་མགུལ་རྒྱན་རིན་ཆེན་འབྱུང་ལྡན་དང༌། ཨ་ཨཱཿལས་སྐྱེས་པའི་ལག་གདུབ་

དང༌། ཧ་ཧཱ་ལས་སྐྱེས་པའི་རྐང་གདུབ་རྣམ་སྣང་དང༌། ཨཱཿལས་སྐྱེས་པའི་སྐ་རགས་དོན་གྲུབ་

1  བསྟན་འགྱུར། དཔེ་བསྡུར་མ། དེབ། ༧༧ ཤོག ༡༡ ཕྲེང་། ༥

2  བསྟན་འགྱུར། དཔེ་བསྡུར་མ། དེབ། ༧༧ ཤོག ༨ ཕྲེང་། ༩

3  བཀའ་འགྱུར། དཔེ་བསྡུར་མ། དེབ། ༧༧ ཤོག ༡༢ ཕྲེང་། ༩

4  བཀའ་འགྱུར། དཔེ་བསྡུར་མ། དེབ། ༩༩ ཤོག ༧༥༣ ཕྲེང་། ༡༡

དང༌། སྟོང་ཆེན་ཡིག་ལྔ་འདུས་པའི་བཾ་ལས་སྐྱེས་པའི་ཐལ་ཆེན་རྡོ་རྗེ་སེམས་དཔར་རང་རང་གི་

ས་བོན་དང་ཕྱག་མཚན་ལས་ཞལ་ཕྱག་ཡོངས་སུ་རྫོགས་པ་ཡུམ་དང་བཅས་པར་བསྐྱེད་པའི་

གནས་བཞི་བྱིན་གྱིས་བརླབ། རང་རང་གི་ཡེ་ཤེས་པ་གཅུག །དབང་བསྐུར། རྒྱས་གདབ་བྱས་

པ་རྣམས་ཞུ་བ་ལས་བྱུང་བའི་འཁོར་ལོ་དང་རྣ་རྒྱན་སོགས་སུ་གྱུར་པར་བལྟས་ལ། དེ་ནས། ཨོཾ་

ཧཾ་བཛྲ་ཤི་རོ་མ་ཎི་ཤིར་སི་ཧཱུཾ་ཕཊ། ཅེས་པས་སློབ་མའི་གཙུག་ཏོར་དུ་ནོར་བུ་དང་འཁོར་ལོ་

བྱིན་ཏེ། མི་བསྐྱོད་འཁོར་ལོའ་ིགཟུགས་ཉིད་ཀྱིས། །ལུས་མཆོག་ལ་ནི་རྣམ་བརྒྱན་ཏེ། །སྲིད་པ་

གསུམ་དུ་འཁོར་ལོ་བསྐོར། །ལུས་མཆོག་ལ་གནས་ཆུ་རྒྱུན་གྱིས། །ཅིག་ཅར་ཆོས་ཀྱི་འཁོར་ལོ་

བསྐོར། །འགྲོ་བའི་དོན་ཆེན་བྱེད་པར་འགྱུར། །ཞེས་བརྗོད་དེ། དེ་ནས་རྣ་བ་གཡོན་གཡས་ལ་

རྣ་རྒྱན་སྒྲུབ་ཐབས་སུ་བཤད་པའི་རང་གི་སྔགས་ཀྱིས་བྱིན་ལ། དཔག་མེད་རྣ་ཆའི་གཟུགས་ཉིད་

ཀྱིས། །རྣ་བ་དག་ལ་རྣམ་བརྒྱན་ཏེ། །སྲིད་པ་གསུམ་ལ་ཆགས་པར་བྱ། །དེ་ཡིས་འགྲོ་བའི་དོན་ 

བྱེད་འགྱུར། །ཞེས་བརྗོད་དོ།།

དེ་ནས། ཨོཾ་ཨཱཿཀཎ་ཋེ་བཛྲ་ཀ་ཎ་ཋི་ཀེ་ཧཱུཾ་ཕཊ། ཅེས་པས་མགུལ་རྒྱན་བྱིན་ལ། རིན་

ཆེན་མགུལ་རྒྱན་གཟུགས་ཉིད་ཀྱིས། །བདག་གི་མགུལ་བ་རྣམ་བརྒྱན་ཏེ། །འགྲོ་འདི་རོ་ཡིས་

བཏུལ་བྱས་ནས། །འགྲོ་བ་ཆུ་བཞིན་འཇུག་པར་འགྱུར། །ཞེས་བརྗོད་དོ། །དེ་ནས་ལག་གདུབ་

དང་རྐང་གདུབ་ཀྱང་རང་རང་གི་སྔགས་ཀྱིས་བྱིན་ཏེ། རྣམ་སྣང་ལག་གདུབ་གཟུགས་ཉིད་

ཀྱིས། །ལག་པ་དག་ལ་རྣམ་བརྒྱན་ཏེ། །འགྲོ་བའི་དོན་ལ་འཇུག་བྱས་ནས། །སྐྱེ་བ་ས་ལྟར་བརྟན་

པར་འགྱུར། །ཞེས་བརྗོད་དོ། །དེ་ནས། ཨོཾ་ཨཾ་ཀ་ཊཱུཾ་བཛྲ་མེ་ཁ་ལཱ་ཧཱུཾ་ཕཊ། ཅེས་པས་སྐ་རགས་

བྱིན་ཏེ། དོན་ཡོད་སྐ་རགས་ཉིད་ཀྱིས་ནི། །རྐེད་པ་ལ་ནི་རྣམ་བརྒྱན་པ། །འགྲོ་འདི་རླུང་གིས་

བཏུལ་བྱས་ནས། །ཐོགས་མེད་རླུང་གིས་འགྲོ་བ་འདུལ། །ཞེས་བརྗོད་དོ། །དེ་ནས་ཨོཾ་ཝཾ་པཉྩ་ཨཱ་

ཀར་མཧཱ་ཤཱུ་ནྱཻ་སྭ་བྷཱ་ཝ་སརྦཱཾ་གེ་བྷ་སྨྲ་ཧཱུཾ་ཕཊ། ཅེས་པས་ཐལ་ཆེན་ལུས་ཐམས་ཅད་ལ་བྱུགས་པར་

མོས་ཏེ་དཔྲལ་བར་བྱིན་ལ། བྱང་ཆུབ་སེམས་ཀྱི་རང་བཞིན་གྱི། །ཐལ་བས་ལུས་ལ་རྣམ་བརྒྱན་

ཏེ། །མཆོག་གི་སྤྱོད་པ་རབ་སྤྱད་ན། །བདེ་བའི་ཡིད་ཀྱིས་འགྲོ་བ་འདུལ། །ཞེས་བརྗོད་དོ།།

དེ་ནས་འགྲེལ་ཆེན་ལས། རྡོ་རྗེ་མཆོད་ཕྱིར་ཐོགས་གསེར་གྱི་རང་བཞིན་ནམ་སྐུད་པའི་

རང་བཞིན་ནི་ཚངས་པ་བྱེད་པའི་སླད་དུ་སྦྱིན་པར་བྱའོ།1།ཞེས་གསུངས་པའི་དོན་ནི། མཆོད་

ཕྱིར་ཐོགས་བསང་སྦྱངས། ཨ་ཨཱཿཨཾ་ལས་སྐྱེས་པའི་མཆོད་ཕྱིར་ཐོགས་ས་བོན་དང་ཕྱག་མཚན་

ལས་སྐུ་རྡོ་རྗེ་ཞལ་ཕྱག་རྫོགས་པ་ལ་ཤེས་རབ་མ་དམར་མོས་འཁྱུད་པར་སྒྲུབ་ཐབས་ལྟར་བསྐྱེད། 

གནས་བཞི་བྱིན་གྱིས་བརླབ་ཡེ་ཤེས་པ་གཞུག་དབང་བསྐུར་རྒྱས་བཏབ་པ་ཞུ་བ་ལས་བྱུང་བའི་

མཆོད་ཕྱིར་ཐོགས་སུ་བལྟས་ལ། སྒྲུབ་ཐབས་ཀྱི་བསྲུང་འཁོར་དུ་བཤད་པའི་རང་གི་སྔགས་ཀྱིས་

བྱིན་ཏེ། དཔལ་ལྡན་སྐུ་ཡི་རྡོ་རྗེ་འཛིན། །ཞེས་སོགས་ཀྱིས་སྒྲུབ་ཐབས་སུ་བཤད་པ་ལྟར། སྐུ་བྱིན་

གྱིས་བརླབས་པའི་ཆོ་ག་རྒྱས་པར་བྱའོ།།

དེ་ནས་འགྲེལ་ཆེན་ལས། མེ་ཏོག་ལྷུང་བའི་དབང་གིས་ཕྱག་རྒྱ་རྣམ་པར་དག་པ་དབང་

བསྐུར་བ་ཉིད་སྦྱིན་པར་བྱ་བ་ནི་གསུང་གི་རྡོ་རྗེ་རྣམ་པར་དག་པ་བྱེད་པའི་སླད་དུ་སྟེ། དབང་ཕྱུག་

ཆེན་པོ་བྱེད་པའི་སླད་དུའོ།2།ཞེས་གསུངས་པའི་དོན་ནི། མེ་ཏོག་གང་ལ་ཕོག་པའི་ལྷའི་ཕྱག་

མཚན་རྡོ་རྗེ་ལ་སོགས་པ་བསང་སྦྱངས། ས་བོན་དང་ཕྱག་མཚན་ལས་གསུང་རྡོ་རྗེར་བསྐྱེད་པ་

སོགས་སྐུ་རྡོ་རྗེའི་སྐབས་ལྟར་བྱས་ཏེ་ཞུ་བ་ལས་བྱུང་བའི་ཕྱག་མཚན་དུ་བལྟས་ལ་མེ་ཏོག་གང་

ལ་ཕོག་པའི་ལྷ་དེ་ཉིད་ཀྱི་སྔགས་དང་ཕྱག་མཚན་ནམ་དེའི་སྔགས་བརྗོད་དེ་བྱིན་ནས། གསུང་

བྱིན་བརླབས་སྒྲུབ་ཐབས་ལྟར་བྱའོ། །དེ་ནས་འགྲེལ་ཆེན་ལས། དར་དཔྱངས་ཅོད་པན་སྦྱིན་པར་

བྱ་བ་ནི་ཁྱབ་འཇུག་བྱེད་པའི་སླད་དུ་སྟེ་ཐུགས་རྡོ་རྗེ་བྱེད་པའི་སླད་དུའོ།3།ཞེས་གསུངས་པའི་དོན་

ནི། དར་དཔྱངས་ཅོད་པན་བསང་སྦྱངས། ཨོཾ་ལས་བྱུང་བའི་དར་དཔྱངས་དང༌། སྟོང་ཆེན་ཡི་གེ་

ལྔ་བསྡུས་པའི་ཧཾ་ལས་བྱུང་བའི་ཅོད་པན་ས་བོན་དང་ཕྱག་མཚན་ལས་ཐུགས་རྡོ་རྗེར་བསྐྱེད་པ་

སོགས་སྔར་ལྟར་བྱས་ཏེ་ཞུ་བ་ལས་བྱུང་བའི་དར་དཔྱངས་དང་ཅོད་པན་དུ་བལྟས་ལ། ཨོཾ་ཨཾ་བཛྲོ་

པཊྚ་ཨུར་དྷེ་ཧཱུཾ་ཕཊ། ཞེས་པས་དར་དཔྱངས་དང༌། སྔར་གྱི་ནོར་བུ་སྟེར་བའི་སྔགས་ཀྱིས་ཅོད་པན་

1  བཀའ་འགྱུར། དཔེ་བསྡུར་མ། དེབ། ༩༩ ཤོག ༧༥༣ ཕྲེང་། ༡༤

2  བཀའ་འགྱུར། དཔེ་བསྡུར་མ། དེབ། ༩༩ ཤོག ༧༥༣ ཕྲེང་། ༡༧

3  བཀའ་འགྱུར། དཔེ་བསྡུར་མ། དེབ། ༩༩ ཤོག ༧༥༣ ཕྲེང་། ༡༢

བྱིན་ལ། ཐུགས་བྱིན་རླབས་རྒྱས་པར་བྱ་ཞིང༌། དེ་ནས་མཇུག་ཏུ་སྐུ་གསུང་ཐུགས་རྡོ་རྗེའི་ང་རྒྱལ་

འཛིན་པ་སྒྲུབ་ཐབས་ལྟར་བྱའོ།།

དེ་ནས། ཚངས་པ་སྐུ་ཡི་རྡོ་རྗེ་འཛིན། །གསུང་གི་རྡོ་རྗེ་དབང་ཕྱུག་ཆེ། །རྒྱལ་པོ་ཐུགས་

ཀྱི་རྡོ་རྗེ་འཛིན། །དེ་ཡང་ཁྱབ་འཇུག་རྫུ་འཕྲུལ་ཆེ། །རྡོ་རྗེ་སློབ་དཔོན། ཞེས་དང༌། གཙུག་ཕུད་ཕུད་

བུ་ལྕང་ལོ་ཅན། །རལ་པ་མུཉྫ་ཅོད་པན་ཐོགས། །གདོང་ལྔ་ཟུར་ཕུད་ལྔ་དང་ལྡན། །ཟུར་ཕུད་ལྔ་པ་

མེ་ཏོག་ཐོད། །ཅེས་བརྗོད་དེ་དོན་བཤད་དོ། །དེ་ལྟར་དུས་ཀྱི་འཁོར་ལོའ་ིདཀྱིལ་འཁོར་དུ་དབང་

ཡོངས་སུ་རྫོགས་པར་བསྐུར་བའི་རྡོ་རྗེ་སློབ་དཔོན་ནི་དཀྱིལ་འཁོར་ཐམས་ཅད་དུ་དབང་བསྐུར་

བར་འགྱུར་ཞིང༌། རྒྱུད་ཐམས་ཅད་ཀྱི་སྟོན་པ་པོ་དང༌། སྔགས་ཐམས་ཅད་ཀྱི་རྗེས་སུ་གནང་བ་སྦྱིན་

པ་པོ་དང༌། དངོས་གྲུབ་ཐམས་ཅད་ཀྱི་སྒྲུབ་པ་པོར་འགྱུར་རོ། །ཞེས་བརྗོད་པར་བྱའོ།།

གསུམ་པ་ནི། འདིར་སྟོན་པ་པོའ་ིདབང་ལ་མངོན་པར་དབང་བསྐུར་བའི་དགེ་སློང་ངམ། 

དགེ་ཚུལ་ལམ། ཁྱིམ་པས་གཡོག་ལ་སོགས་པའི་ཆོས་དང༌། ཁྱིམ་པའི་ཆོས་མི་བྱའོ། །གལ་ཏེ་

རལ་གྲི་དང་སྣག་ཚ་དང་ཚོང་ལ་སོགས་པ་བྱེད་ན་དེའི་ཚེ་བཀའ་བཅག་པར་འགྱུར་ཞིང༌། བཀའ་

བཅག་པ་ལས་མནར་མེད་པར་འགྲོ་བར་འགྱུར་ཏེ། སློབ་དཔོན་གྱི་ཆོས་རྣམ་པར་བཤིག་པའི་ཕྱིར་

རོ། །ཞེས་དམ་ཚིག་བསྒྲགས་ནས་དོན་བཤད་པར་བྱ་སྟེ། རལ་གྲི་ནི་དམག་དཔོན་དང༌། སྣག་

ཚ་ནི་རྒྱལ་པོའ་ིཡིག་མཁན་ལ་ཁ་ཅིག་འཆད་ཅིང༌། དཱ་རི་ཀ་པས་རལ་གྲི་ལ་སོགས་པའི་མཚོན་

པར་སྣག་ཚ་འཚོང་བ་ལ་བཤད་དོ། །ཚོང་ལ་སོགས་པ་ནི་ཁེ་འདོད་པའི་མོད་ཉོ་དཀོན་།ཚོང་དང་

ཞིང་ལས་སོགས་བྱེད་པའོ། །དེ་ནས་བླ་མའམ་ལས་ཀྱི་རྡོ་རྗེས་སློབ་མའི་སྟེང་དུ་གདུགས་བཟུང་

ལ། སློབ་མས་ཐལ་མོ་སྦྱར་ཏེ་དཀྱིལ་འཁོར་ལ་བསྐོར་བ་བྱས་ཤར་སྒོ་ནས་ཕྱག་འཚལ་ཏེ་མགོ་མ་

བཏེག་པར་གནས་པ་ལ། སློབ་དཔོན་གྱིས། རྒྱུད་རྣམས་འཛིན་པར་འགྱུར་བ་ཡི། །སློབ་མ་འདི་ནི་

ཕུལ་བ་ལགས། །ཞེས་བརྗོད་དེ་གཙོ་བོ་ལ་གསོལ་བ་གདབ་པར་བྱའོ།།

དེ་ནས་གདུགས་གཞན་དུ་བཞག་ནས་སློབ་མ་མདུན་ན་གནས་པ་ལ། ད་ནི་ཁྱོད་ཉིད་

དཀྱིལ་འཁོར་གྱི། །སློབ་དཔོན་སྔགས་དང་རྒྱུད་འཛིན་པར། །སངས་རྒྱས་བྱང་ཆུབ་སེམས་དཔའ་

དང༌། །ལྷ་རྣམས་དག་ཀྱང་དགོངས་པར་འགྱུར། །སེམས་ཅན་རྣམས་ལ་བརྩེ་དོན་དུ། །ཁྱེད་ཀྱིས་

དཀྱིལ་འཁོར་ཆོ་ག་བཞིན། །རབ་ཏུ་འབད་དེ་བྲི་བར་བྱ། །སྒྲུབ་པ་པོ་རྣམས་རྒྱུད་ལ་སྦྱོར། །མཆོག་

ཏུ་གསང་བ་དམ་པ་ཡི། །དཀྱིལ་འཁོར་མཐོང་ཞིང་ཞུགས་པ་ཡིས། །སྡིག་པ་ཀུན་ལས་ངེས་པར་

གྲོལ། །དེ་རིང་ཁྱེད་རྣམས་བདེ་བར་གནས། །བདེ་ཆེན་ཐེག་པ་འདི་ལ་ནི། །ཕྱིན་ཆད་འཆི་བ་

ཁྱོད་ལ་མེད། །སྲིད་པའི་སྡུག་བསྔལ་ལས་ཁྱོད་འདས། །སྲིད་པ་ཤིན་ཏུ་མཐའ་གྲུབ་ཕྱིར། །སངས་

རྒྱས་རྡོ་རྗེ་ཅན་ཀུན་གྱིས། །དེ་རིང་ཚེ་ལྡན་དབང་བསྐུར་ཏེ། །ཁམས་གསུམ་རྒྱལ་སྲིད་ཆེན་པོ་

ཡི། །བདག་པོ་ཉིད་དུ་ཁྱོད་ངེས་སོ། །འདོད་ཆགས་བྲལ་བ་ལྟ་བུའི་སྡིག །ཁམས་གསུམ་ན་ནི་

གཞན་མེད་དོ། །དེ་བས་འདོད་ལ་ཆགས་བྲལ་ཉིད། །ཁྱོད་ཀྱིས་ནམ་ཡང་མི་བྱའོ། །འདོད་པ་ཀུན་

ལ་ཉེར་སྤྱོད་པས། །གང་ལའང་འཇིགས་མེད་རོལ་པར་གྱིས། །ཤ་ལྔ་བདུད་རྩི་ལྔ་བཟའ་བྱ། །འདི་

ལས་གཞན་ཡང་དམ་ཚིག་བསྲུང༌། །སྲོག་ཆགས་བསད་པར་མི་བྱ་ཞིང༌། །བུད་མེད་རིན་ཆེན་

ཡོངས་མི་སྤོང༌། །སློབ་དཔོན་བསད་1པར་མི་བྱ་སྟེ། །དམ་ཚིག་ཤིན་ཏུ་འདའ་བར་དཀའ། །ཤེས་

རབ་ཐབས་ཀྱིས་བསམ་པ་ཡིས། །མི་བྱ་ཅུང་ཟད་ཡོད་མ་ཡིན། །མ་འཇིགས་ཁྱོད་ལ་སྡིག་པ་

མེད། །དེ་བཞིན་གཤེགས་པའི་གསུང་ཇི་བཞིན། །གཞན་ཡང་ཆོ་ག་ཇི་ལྟ་བ་བཞིན་དབང་བསྐུར་

བ་ལ་སངས་རྒྱས་དང་བྱང་ཆུབ་སེམས་དཔའ་ཐམས་ཅད་ཀྱིས་རྟག་ཏུ་དགོངས་ཤིང་བྱིན་གྱིས་

རློབ་པར་འགྱུར་རོ། །ཞེས་བརྗོད་ལ་དབུགས་ཕྱུང་ངོ༌།།

དེ་ནས་སློབ་མས། གཙོ་བོས་ཇི་ལྟར་བཀའ་སྩལ་པ། །དེ་དག་ཐམས་ཅད་བདག་གིས་

བགྱི། །ཞེས་ལན་གསུམ་བརྗོད་པའི་རྗེས་སུ། དེང་བདག་སྐྱེ་བ་འབྲས་བུར་བཅས། །བདག་གི་

གསོན་པའང་འབྲས་བུ་ཡོད། །དེ་རིང་སངས་རྒྱས་རིགས་སུ་སྐྱེས། །སངས་རྒྱས་སྲས་སུ་དེང་

བདག་གྱུར། །ཞེས་བརྗོད་དེ་ཕྱག་བྱའོ། །དེ་ནས་མཎྜལ་དང་ཡོན་དབུལ་བར་བྱ་སྟེ། དེ་ཡང་སློབ་

དཔོན་ལ་སློབ་མས་དངོས་པོ་ཐམས་ཅད་ཀྱི་དྲུག་ཆ་དབུལ་བར་གསུངས་པ་ནི། ཕྱག་འཚལ་བའི་

དོན་དུ་ཡན་ལག་ཐམས་ཅད་ཀྱི་དྲུག་ཆ་མགོ་དང༌། བདེན་པར་སྨྲ་བའི་དོན་དུ་ངག་དང༌། གཡོ་སྒྱུ་

སྤང་བའི་དོན་དུ་ཡིད་དང༌། སེམས་ཡོད་མེད་ཀྱི་རྫས་ཀྱི་དྲུག་ཆ་དང། འདོད་པ་སྦྱིན་པའི་དོན་དུ་

ཆུང་མའི་དྲུག་ཆ་རྣམས་དབུལ་བར་བྱའོ། །དེ་ནས་བླ་མས་སེམས་ཅན་ཐམས་ཅད་དཀྱིལ་འཁོར་

1  ཞོལ། ཤོག ༦༩ བ ༡། གཙང་། ཤོག ༥༣ ན ༢ གསང་བར་

དེར་བཀུག་ལ་ནང་གི་བདུད་རྩི་ལྔས་དབང་བསྐུར་བས་རྡོ་རྗེ་ཅན་གྱི་ལམ་ཐོབ་སྟེ་དྲི་མ་དང་བྲལ་

ནས། བྱང་ཆུབ་ཀྱི་སྤྱོད་པ་ལ་གནས་པས་རང་གི་གནས་སུ་བཏང་ངོ༌། །དབང་འདི་དག་ཐམས་ཅད་

ཀྱང་ཀུན་སྤངས་ཀྱི་སློབ་མ་ལ་ཚིག་ཙམ་གྱིས་སྦྱིན་པར་གསུངས་པ་ནི་དམིགས་བསལ་ཏེ། དེ་ལྟར་

ན་དབང་བསྐུར་བའི་ཆོ་ག་མཐའ་དག་བསྟན་ཟིན་ཏོ།།

བཞི་པ་མཇུག་གི་ཆོ་ག་ནི། དེ་ལྟར་དཀྱིལ་འཁོར་གྱི་དངོས་གཞིའི་ཆོ་ག །དབང་བསྐུར་

བ་དང་བཅས་པ་རྣམས་རྫོགས་ནས། དཀྱིལ་འཁོར་གྱི་ཡོ་བྱད་སྟོད་ཀོར་དང་གོས་ཟུང་བུམ་པའི་

སྟེང་དུ་བྱིན་པ་རྣམས་བུམ་པ་བསྲུང་བའི་རྣལ་འབྱོར་མ་རྣམས་ལ་དབུལ། གཞན་སྟོད་ཀོར་དང་

ཅོད་པན་དང་གོས་ཟུང་རྣམས་སྒོའ་ིསློབ་དཔོན་རྣམས་ལ་དབུལ། ལྷག་མ་དཀྱིལ་འཁོར་གྱི་ཡོ་བྱད་

ཐམས་ཅད་རྡོ་རྗེ་སློབ་དཔོན་ལ་དབུལ་ཞིང༌། དེ་ནས་ཚོགས་ཀྱི་འཁོར་ལོ་ནང་གི་སྦྱིན་སྲེག་བྱས་

ནས། དཀྱིལ་འཁོར་ལ་མཆོད་བསྟོད་རྒྱས་པ་ཚར་གཅིག་བྱས་ནས་བསྟན་པ་རྒྱས་པ་ལ་སོགས་

པའི་དོན་དུ་གསོལ་བ་གདབ་ཅིང༌། མཆོད་ཕྲེང་དུ་བཤད་པ་ལྟར་བསྔོ་བ་དང་སྨོན་ལམ་རྒྱས་པར་

བྱས་ཏེ། དཀྱིལ་འཁོར་ལ་ལན་གསུམ་དུ་བསྐོར་ནས་མེ་ཏོག་དང་བཅས་པའི་ཐལ་མོ་སྙིང་ཁར་

སྦྱར་ནས། ཤར་སྒོར་འགྲེང་སྟེ་ཡི་གེ་བརྒྱ་པ་ལན་གསུམ་བརྗོད་ནས། བླ་མ་དང་དཀྱིལ་འཁོར་

གྱི་ལྷ་ཚོགས་ཐམས་ཅད་བདག་ཅག་རྣམས་ལ་དགོངས་སུ་གསོལ། །གང་ཡང་བདག་བློ་རྨོངས་

པ་ཡིས། །ཉེས་བྱས་ཅུང་ཟད་གང་བགྱིས་པ། །གང་ཕྱིར་ལུས་ཅན་སྐྱབས་ཡིན་ཕྱིར། །མགོན་

པོས་དེ་ཀུན་བཟོད་པར་མཛོད། །མ་རྙེད་ཡོངས་སུ་མ་ཤེས་དང༌། །གང་ཡང་ནུས་པ་མ་མཆིས་

པས། །འདིར་ནི་བྱ་བ་གང་བགྱིས་པ། །དེ་ཀུན་གཙོ་བོས་བཟོད་མཛད་རིགས། །ཞེས་བཟོད་པར་

གསོལ་ཏེ། ལག་པ་རྡོ་རྗེ་དང་དྲིལ་བུ་འཛིན་པས་རྡོ་རྗེ་བསྡམས་པའི་ཕྱག་རྒྱ་བྱས་ཏེ། ཨོཾ་ཁྱོད་

ཀྱིས་སེམས་ཅན་དོན་ཀུན་མཛད། །རྗེས་སུ་མཐུན་པའི་དངོས་གྲུབ་སྩོལ། །སངས་རྒྱས་ཡུལ་དུ་

གཤེགས་ནས་ཀྱང༌། །སླར་ཡང་འབྱོན་པར་མཛད་དུ་གསོལ། །ཨོཾ་ཨཱཿཧཱུཾ་ཧོཿཧཾཀྵཿབཛྲ་མུཿའཇིག་

རྟེན་ལས་འདས་པའི་ལྷ་ཐམས་ཅད་རང་གི་སྙིང་ཁར་གཤེགས། ལག་པའི་རྒྱབ་བསྟན་པའི་སེ་གོལ་

དང༌། ཀྵཿདབང་པོ་ལ་སོགས་པའི་འཇིག་རྟེན་པ་རྣམས་རང་རང་གི་གནས་སུ་གཤེགས་པར་གྱུར། 

ཞེས་བརྗོད་ཅིང་བསམས་ལ། 

ཆོས་ཐམས་ཅད་རང་བཞིན་མེད་པར་མོས་ཏེ། ཨ་ཀཱ་རོ་མུ་ཁཾ་སོགས་བརྗོད་ཅིང༌། རྡོ་རྗེའི་

རྩེས་ཚངས་ཐིག་གི་ལམ་ནས་བདེ་ཆེན་འཁོར་ལོའ་ིརྡོ་རྗེ་ཇི་སྲིད་པར་དབྱི་ཞིང༌། མེ་ལོང་གི་སྟེང་

དུ་ལྷ་མཚན་རྣམས་བསྡུས་ནས། རང་གི་མགོ་བོར་ཅུང་ཟད་ཙམ་བླུགས་ཏེ། ལྷའི་གདན་རྣམས་དབྱི་

ཞིང༌། དེ་ནས་རྡོ་རྗེའི་རྩེས་དབང་ལྡན་ལ་སོགས་པ་རྩིག་པའི་ཟུར་རྣམས་དང༌། སྒོ་རྣམས་བཤིག་ཅིང་

རྡུལ་ཚོན་ལྷག་མ་ལུས་པར་བསྡུས་ཏེ། ཞི་བ་ལ་སོགས་པ་དོན་དུ་གཉེར་བ་རྣམས་ལ་ཅུང་ཟད་བྱིན་

ལ། གཞན་རྣམས་བུམ་པ་གོས་བཟང་པོས་ཀླུབས་པའི་ནང་དུ་བླུགས་ནས། གླང་པོ་ཆེའི་སྟེང་ངམ་

ཁྱོགས་ལ་བཞག་སྟེ། བཀྲ་ཤིས་ཀྱི་གླུ་དང༌། རོལ་མོའ་ིསྒྲ་དང། གདུགས་ལ་སོགས་པ་དང༌། མཆོད་

པ་དང་ལྡན་པས་ཁྱེར་ནས་རྒྱ་མཚོར་འབབ་པའི་ཆུ་བོའམ། མཚོ་ཕྲན་ཟབ་མོའ་ིའགྲམ་དུ་ཀླུའི་དཀྱིལ་

འཁོར་བྱས་ལ་མཆོད་གཏོར་ཕུལ་ཏེ། དེ་རྣམས་ལ་རྡུལ་ཚོན་གཏད་ལ་ཆུ་ལ་བསྐུར་ཞིང༌། དེ་རྣམས་

ཀྱིས་ཀྱང་བཀུར་སྟི་ཆེན་པོས་འོག་གི་གཞིར་ཁྱེར་བར་བསམ་པར་བྱའོ།།

དེ་ནས། བུམ་པ་ཆུས་བཀང་ནས་ཁྱེར་འོངས་ཏེ་ཞི་བ་ལ་སོགས་པའི་དོན་དུ་དཀྱིལ་འཁོར་

གྱི་ཁང་པ་ལ་གཏོར་བར་བྱ་ཞིང་ལས་ཐིག་གི་རྗེས་མི་མངོན་པར་ཕྱིས་ནས། རང་ཉིད་རྡོ་རྗེ་ཤ གས་

ཀྱི་ང་རྒྱལ་གྱིས་རྡོར་དྲིལ་འཛིན་པའི་ལག་པ་གཉིས་ཀྱིས་སྐམ་པའི་ཕྱག་རྒྱ་བྱས་ཏེ། ཨོཾ་བཛྲ་ཀཱི་ལ་

ཨུཏཱ་ཀཱི་ལ་ཡ་སརྦ་བིགྷྣཱན་བཛྲ་དྷ་ར་ཡ་ཨཛྙཱ་པ་ཡ་ཧཱུཾ་ཧཱུཾ་ཧཱུཾ་ཧཱུཾ་ཕཊ་ཧོཿཞེས་བརྗོད་ནས་སྔར་བཏབ་

པའི་ཕུར་བུ་རྣམས་ཕྱུང་སྟེ་ཨོཾ་རུ་རུ་སྤུ་རུ་ཛྭ་ལ་ཏིཥྛ་སིདྡྷ་ལོ་ཙ་ན་སརྦ་ཨརྠ་སཱ་དྷ་ནེ་སྭཱཧཱ། ཞེས་

བརྒྱ་རྩ་བརྒྱད་བཟླས་ཤིང་ཕུར་བུ་རྣམས་འོ་མས་བཀྲུས་པས་བགེགས་རྣམས་གསོས་ཏེ་སངས་

རྒྱས་པར་བསམ་པར་བྱའོ། །ཡང་ན་རྡུལ་ཚོན་སྤྱན་འདྲེན་པའི་གོང་དུ་ཕུར་བུ་གདོན་པའང་རུང་

ངོ༌། །ཕུར་བུ་ཆུང་བ་རྣམས་རང་གི་མདུན་དུ་བཀོད་དེ། ཕུར་བུ་བསྲུང་བའི་ཁྲོ་བོ་དང་བཅས་པ་ལ་

སྔར་ས་ཆོག་གི་སྐབས་སུ་བཤད་པ་ལྟར་མཆོད་གཏོར་ཕུལ་ནས། ལག་པ་གཡས་པའི་རྒྱབ་བསྟན་

པའི་སེ་གོལ་དང༌། ཀྵཿཞེས་བརྗོད་དེ། ཕུར་བུའི་ཡེ་ཤེས་པ་རྣམས་དང་ཕུར་བུ་བསྲུང་བའི་དོན་

དུ་བཀོད་པའི་ཁྲོ་བོ་རྣམས་རང་གི་གསང་གནས་ཀྱི་འཁོར་ལོར་ཧཾ་ལ་བཅུག་ཅིང་གཤེགས་པར་

གྱུར། ཕུར་བུ་རྣམས་གནས་ཇི་ལྟ་བར་བཞག་གོ །དེ་ནས་དཔོན་སློབ་རྣམས་དཀྱིལ་འཁོར་གྱི་སའི་

དབུས་སུ་འགྲེང་ནས་མེ་ཏོག་གི་ཆར་དབབ་ཅིང༌། མཆོད་ཕྲེང་དུ་བཤད་པ་ལྟར་ཤིས་བརྗོད་རྒྱས་

པར་བྱའོ། །སྒྲུབ་མཆོད་ཚར་མང་པོ་སྦྲེལ་ནས་བྱེད་པ་ལ་བུམ་བཟླས་ཀྱང་ཉིན་རེ་བཞིན་བྱ་ལ། 

དཀྱིལ་འཁོར་སྒྲུབ་པ་རྗེས་མ་དག་ལ་འཇུག་པའི་སྔོན་དུ་སྔར་བསྒྲུབས་པའི་དཀྱིལ་འཁོར་འདེགས་

པའི་ལག་ལེན་རྒྱུད་གཞུང་ཁུངས་ཐུབ་གང་ནས་ཀྱང་མ་བཤད་ཅིང༌། གནོད་བྱེད་ཆེས་མང་བས་མི་

རིགས་པར་རྡོ་རྗེ་འཆང་ཆེན་པོའ་ིལམ་གྱི་རིམ་བར་གསུངས་པ་ལྟར་རོ།།

དཔལ་ལྡན་དུས་ཀྱི་འཁོར་ལོའ་ིརིམ་གཉིས་ཀྱི། །རྣལ་འབྱོར་ཟབ་མོ་ཉམས་སུ་ལེན་པ་

ལ། །རྣམ་དག་དབང་གི་ལེགས་པར་སྨིན་བྱས་པས། །རིམ་གཉིས་སྣོད་དུ་རུང་བ་གཅེས་པའི་

སྒོ། །དེ་ལྟ་ན་ཡང་གངས་རིའི་ཁྲོད་འདི་ན། །དབང་དོན་མི་འཕྲོད་དབང་གི་གོ་རིམ་ཉམས། །མ་

ཚང་ནོར་བའི་ཆོ་ག་བྱུང་རྒྱལ་གྱིས། །བདག་བསླུ་གཞན་བསླུ་བསྟན་པ་འཇིག་པ་མང༌། །དམ་ཚིག་

སྡོམ་པའི་གྲངས་ཀྱང་མི་ཤེས་ན། །བསྲུང་སྡོམ་སྨོས་ཅི་འཚལ་བའི་སློབ་དཔོན་གྱིས། །རྣལ་འབྱོར་

ལྟ་ཞོག་ཚིག་ཀྱང་མེད་པ་ཡི། །དབང་བསྐུར་དམྱལ་བའི་སྒོ་འབྱེད་བླ་ན་མེད། །དེས་ན་སློབ་མ་

བསྡུ་བར་བཞེད་རྣམས་ཀྱང༌། །ཐོག་མར་ཆོ་ག་རྒྱུད་བཞིན་ལེགས་པར་སྦྱངས། །བསྙེན་སོགས་

དག་བྱས་དམ་ཚིག་སྡོམ་ལ་གནས། །རང་ཉིད་སློབ་དཔོན་མཚན་ཉིད་ལྡན་པར་མཛོད། །བདག་

གིས་འདིར་ནི་དུས་ཀྱི་འཁོར་ལོ་ཡི། །དཀྱིལ་འཁོར་ཆོ་ག་འཇམ་དཔལ་གྲགས་པ་དང༌། །གཉིས་

མེད་བླ་མའི་གསུང་གི་བཀའ་དྲིན་ལས། །པད་དཀར་འཛིན་པའི་དགའ་སྟོན་ལྟ་བུར་བཀོད། །དགེ་

བ་འདི་ཡིས་ཚེ་རབས་ཀུན་ཏུ་བདག །བླ་མ་མཆོག་གི་ཞབས་པད་བསྟེན་བྱེད་ཅིང༌། །འགྲོ་ཀུན་རྡོ་

རྗེ་ཐེག་པའི་ལམ་བཟང་གིས། །སྒྲོལ་བའི་དེད་དཔོན་མཆོག་ཏུ་འགྱུར་བར་ཤོག།

བཅོམ་ལྡན་འདས་དཔལ་དུས་ཀྱི་འཁོར་ལོའ་ིདཀྱིལ་འཁོར་གྱི་ཆོ་ག་དགོངས་པ་རབ་

གསལ་ཞེས་བྱ་བ་འདི་ནི། སྔ་མོ་ནས་མདོ་རྒྱུད་ཀྱི་སྡེ་སྣོད་འཛིན་པ་ཆེས་མང་པོས་ཡང་ཡང་

བསྐུལ་བ་ལ་བརྟེན་ནས། རྒྱལ་བ་ཐམས་ཅད་ཀྱི་མཁྱེན་བརྩེ་གཅིག་ཏུ་བསྡུས་པའི་ངོ་བོ་གྲུབ་པའི་

དབང་ཕྱུག་ཐམས་ཅད་མཁྱེན་པ་རྗེ་བཙུན་ཆོས་ཀྱི་རྒྱལ་པོ་ཙོང་ཁ་པ་ཆེན་པོའ་ིཞབས་ཀྱི་པདྨོ་

གུས་པས་བསྟེན་པའི་བཀའ་དྲིན་ལས་དཔལ་དུས་ཀྱི་འཁོར་ལོའ་ིརྒྱུད་དོན་ལ་ཕྱིན་ཅི་མ་ལོག་པའི་

བློ་གྲོས་ཀྱི་སྣང་བ་རྒྱས་པ། ཤེས་བྱའི་དཀྱིལ་འཁོར་མ་ལུས་པ་དྲི་མ་མེད་པའི་རིགས་པའི་མིག་

གིས་བལྟ་བའི་སྐལ་བ་མཆོག་དང་ལྡན་པའི་བཙུན་པ་དགེ་ལེགས་དཔལ་བཟང་པོས། རྒྱུད་འགྲེལ་

གྱིས་དངོས་སུ་བསྟན་པ་ལ་སྤྱི་འགྲོ་དང་མཐུན་པའི་ཆོ་གས་ཁ་ངེས་པར་འགེངས་དགོས་པ་རྣམས་

བསྐངས་ཤིང༌། རྭ་འབྲོ་གཉིས་ཀྱི་བླ་མ་བརྒྱུད་པའི་བཞེད་པའི་ལེགས་ཆ་མ་ལུས་པ་བསྡུས་པའི་

ཐམས་ཅད་མཁྱེན་པ་བུ་སྟོན་རིན་པོ་ཆེའི་ཕྱག་བཞེས་རྣམ་པར་དག་པ་ལའང་བརྟེན་ལ། རྗེ་རིན་པོ་

ཆེ་ཉིད་ཀྱི་ཐུན་མོང་མ་ཡིན་པའི་གསུང་གི་ལེགས་བཤད་ཀྱིས་བརྒྱན་ཏེ། གཙང་ཉང་སྟོད་རིག་པའི་

འབྱུང་གནས་ཀྱི་སའི་ཆ་དཔལ་རི་བོ་མདངས་ཅན་གྱི་དགོན་པར་སྦྱར་བའོ།། མངྒལཾ།། །།



དཔར་བྱང་སྨོན་ཚིག

རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ།།

གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌།།

ཚིག་གི་གཟེགས་མ་རེས་ཀྱང་དུག་གསུམ་གྱི།།

དྲི་མ་ཡོངས་འཁྲུད་ལེགས་བཤད་བདུད་རྩི་འདི།།

དཔར་དུ་བསྐྲུན་པའི་རྣམ་དཀར་ཕུང་པོའ་ིམཐུས།།

ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ།།

གདངས་ཏེ་རྒྱུད་ལྔའི་འགྲོ་བ་མ་ལུས་པ།།

ངེས་ལེགས་ནོར་བུའི་མཛོད་ལ་དབང་འབྱོར་ཤོག།

ཅེས་པ་འདི་ཡང་དེང་དུས་ཡིད་སྲུབས་ཀྱིས་རྒྱུད་བརླམས་པའི་ཀླ་ཀློའ་ིསྡིག་སྤྱོད་མི་བཟད་པས་གངས་ལྗོངས་

ཆོས་ལྡན་གྱི་ཞིང་དུ་ཐུབ་པའི་བསྟན་པ་རིན་པོ་ཆེ་ཉིན་མོའ་ིསྣང་བ་ལྟར་འབར་བ་དེ་ནི་མིང་གི་ལྷག་མ་ཙམ་དུ་ཉམས་ཉེས་

པར་བྱས། ཕྱོགས་དང་ཕྱོགས་ན་རྡུལ་ཕྲན་མཚོན་ཆ་སོགས་གདུག་པའི་གནོད་འཚེ་གྱ་གྱུའི་སྦྱོར་བ་ནི་ཉིན་རེ་བཞིན་དུ་དར་

བ་སོགས་སྒོ་ཀུན་ནས་ལྔ་བདོའ་ིརྒུད་ཚོགས་མཚོ་ལྟར་བརྡོལ་བ་འདི་དག་ལྷག་མེད་དུ་ཞི་ཞིང༌། བྱང་ཕྱོགས་བོད་ཁ་བ་ཅན་

དུ་བསྟན་པའི་མེ་རོ་སླར་ཡང་སྔར་བཞིན་གསོས་ཏེ་རྒྱ་གར་འཕགས་པའི་ལྗོངས་འདིར་ཡང་ཐུབ་པའི་བཞེད་དགོངས་དྲི་མ་

